ಕರ್ನಾಟಕದ ನಾಥಪಂಥ : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ, ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯ ವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ  ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ಸಾಹಿತ್ಯ ಅಧ್ಯಯನ ವಿಭಾಗದಲ್ಲಿ ಪ್ರಾಧ್ಯಾಪಕರಾಗಿರುವ  ಡಾ.ರಹಮತ್ ತರೀಕೆರೆ ಅವರು ಕರ್ನಾಟಕದ ದರ್ಶನ ಮತ್ತು ಪಂಥಗಳನ್ನು ಕುರಿತ ತಮ್ಮ ಅಧ್ಯಯನಗಳನ್ನು ಪ್ರಕಟಿಸುತ್ತಿದ್ದಾರೆ. ಅವರು ಈ ಹಿಂದೆ ಸೂಫಿಗಳ ಮೇಲಿನ ಕೃತಿಯನ್ನು ಪ್ರಕಟಿಸಿದ್ದರು; ನಂತರ ನಾಥರ ಮೇಲಿನ ಪ್ರಸ್ತುತ ಕೃತಿಯನ್ನು ಪ್ರಕಟಿಸಿದರು. ಕರ್ನಾಟಕದ ಸಂಸ್ಕೃತಿಯನ್ನು ತಿಳಿಯಬಯಸುವವರಿಗೆ ಬಹಳ ಉಪಯುಕ್ತವಾಗಿರುವ ಈ ಕೃತಿಗಳು ಜನಪ್ರಿಯ ಕೂಡ ಆಗಿವೆ. ಸೂಫಿಗಳ ಪುಸ್ತಕವು ಮೂರನೇ ಮುದ್ರಣವನ್ನು ಕಂಡಿದೆ. ‘ಕರ್ನಾಟಕದ ನಾಥಪಂಥ’ದ ಎರಡನೇ ಆವೃತ್ತಿಯು ಈಗ ಪ್ರಕಟವಾಗುತ್ತಿದೆ. ಈ ಪರಿಷ್ಕೃತ ಆವೃತ್ತಿ ಯನ್ನು ಸಿದ್ಧಪಡಿಸಿಕೊಟ್ಟ ತರೀಕೆರೆ ಅವರಿಗೆ ಅಭಿನಂದಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಎ.ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಮುರಿಗೆಪ್ಪ
ಕುಲಪತಿ
ಕರ್ನಾಟಕದ ನಾಥಪಂಥ : ಲೇಖಕನ ಮಾತು
ಕರ್ನಾಟಕದ ಸೂಫಿಗಳ ಅಧ್ಯಯನ ಮಾಡುವಾಗ ನನಗೆ ಅದರ ಕರುಳ ಬಳ್ಳಿಗಳು ನಾಥ, ದತ್ತ, ಮುಂತಾದ ಪಂಥಗಳ ಒಳಗೆ ಇರುವುದು ಗೋಚರಿಸಿತು. ಅಲ್ಲಿಕಂಡ ಎಳೆಗಳನ್ನು ಇಟ್ಟುಕೊಂಡು ನಾಥಪಂಥದ ಮೇಲೆ ಸ್ವತಂತ್ರವಾದ ಅಧ್ಯಯನ ಮಾಡಬೇಕೆಂಬ ಹಂಬಲ ಮೊಳೆಯಿತು. ಅದರ ಪರಿಣಾಮವೇ ಈ ಕೃತಿ. ಸೂಫಿಗಳ ಅಧ್ಯಯನ ನನ್ನನ್ನು ಹಳ್ಳಿಮೂಲೆಗಳಿಗೆ ಕರೆದೊಯ್ದಿತ್ತು. ನಾಥರ ಅಧ್ಯಯನವು ಬೆಟ್ಟಗುಡ್ಡ ಗುಹೆ ಕಂದರಗಳಂತಹ ದುರ್ಗಮ ಜಾಗ ಗಳಿಗೆ ಕರೆದೊಯ್ಯಿತು. ಸಾಮಾನ್ಯವಾಗಿ ನಾಥಕ್ಷೇತ್ರಗಳು ಇರುವುದೇ ಅಂತಹ  ತಾಣಗಳಲ್ಲಿ. ಕರ್ನಾಟಕದ ನಾಥಪಂಥವು ಅಖಿಲ ಭಾರತೀಯವೂ ಆದ ಕಾರಣ,   ಹಿಮಾಲಯದ ಜ್ವಾಲಾಮುಖಿ, ಮಹಾರಾಷ್ಟ್ರದ ನಾಸಿಕ್, ತ್ರ್ಯಂಬಕೇಶ್ವರ, ಕೊಲ್ಲಾಪುರ, ಬತ್ತೀಸ್‌ಶಿರಾಳ, ಆಳಂದಿ, ಪುಣೆ, ಆಂಧ್ರದ ಹೇಮಾವತಿ, ಶ್ರೀಶೈಲಗಳಿಗೆ ಹೋಗಬೇಕಾಯಿತು. ಆದರೆ ಹರಿದ್ವಾರ, ಗೋರಖಪುರ, ನೇಪಾಳಗಳಿಗೆ ಹೋಗಲು ಆಗಲಿಲ್ಲ. ನೇಪಾಳವು ನಾಥಪಂಥದ ಪ್ರಮಥನಾದ ಗೋರಖನ ನಾಡು.  ಅಲ್ಲಿಯ ಜನ ನಿರಂಕುಶ ರಾಜಪ್ರಭುತ್ವದ ವಿರುದ್ಧ ರಾಜಕೀಯ ಸಂಘರ್ಷವನ್ನು ಆರಂಭಿಸಿದ್ದರು. ಪ್ರಕ್ಷುಬ್ಧ ಪರಿಸರವಿತ್ತು. ಎಷ್ಟೇ ತಿರುಗಾಟ ಮಾಡಲಿ, ಹೋಗಲಾಗದ ಜಾಗಗಳು ಉಳಿದುಬಿಡುತ್ತವೆ. ನಾಡು ಅಪಾರ. ತಿರುಗಾಡಿಗೆ ಮಿತಿಯಿದೆ. ಆದರೆ ಈ ಚಾರಣ, ಜನರ ಮುಖಾಮುಖಿ, ಅದರಲ್ಲೂ ವಿಚಿತ್ರ ಸ್ವಭಾವದ  ನಾಥಯೋಗಿಗಳ ಜತೆಗಿನ ಮಾತುಕತೆ, ನನ್ನಲ್ಲಿ ಹೊಸ ಅನುಭವವನ್ನು ಎರೆಯಿತು.
ಹರಿದು ಹಂಚಿಹೋದ ದಾಖಲೆಯ ತುಣುಕುಗಳನ್ನು ಹೆಕ್ಕಿ ಜೋಡಿಸಿ, ಚರಿತ್ರೆಯ ಗತಕಾಲದ ಚಿತ್ರವನ್ನು ಬಿಡಿಸುವ ಒಂದು ವಿಧಾನವು ಕನ್ನಡ ಸಂಶೋಧನೆಯಲ್ಲಿ ಇದೆಯಷ್ಟೆ. ನಾಥದಂತಹ ಬಹು ಪರಿಚಿತವಲ್ಲದ ಪಂಥದ ಚರಿತ್ರೆಯನ್ನು ಸಹ ಹೀಗೆ ಪುನಾರಚಿಸಿ ನೋಡುವ  ಅಗತ್ಯವಿದೆ. ಕರ್ನಾಟಕದ ಶಾಸನ, ಸಾಹಿತ್ಯ, ಶಿಲ್ಪ, ವಾಸ್ತು, ಆಚರಣೆ, ಜಾನಪದ, ರಾಜಕೀಯ ಚರಿತ್ರೆ ಇಟ್ಟುಕೊಂಡು ಈ ಪುಸ್ತಕದ ಮೊದಲ ಭಾಗದಲ್ಲಿ ನಾನೂ ಅದನ್ನು ಮಾಡಿದ್ದೇನೆ.  ಆದರೆ ಗತದ ಪುನಾರಚನೆ ಮಾಡುವ ಈ ವಿಧಾನದಲ್ಲೊಂದು ಸಮಸ್ಯೆಯಿದೆ. ಅದು ತಾನು ರಚಿಸುವ ಚಿತ್ರವು ವರ್ತಮಾನದ ನಿಷ್ಠುರ ಸಾಮಾಜಿಕ ರಾಜಕೀಯ ಆರ್ಥಿಕ ಸನ್ನಿವೇಶಗಳಲ್ಲಿ ಹೇಗೆ ಬದಲಾಗುತ್ತಿದೆ ಹಾಗೂ ಸಮುದಾಯಗಳ ಚಲನಶೀಲ ಬದುಕಿನಲ್ಲಿ  ಸಿಕ್ಕು ಯಾವೆಲ್ಲ ರೂಪಾಂತರ ಪಡೆಯುತ್ತಿದೆ ಎಂದು ನೋಡುವುದಕ್ಕೆ, ಅಷ್ಟೊಂದು  ಆಸಕ್ತಿ ತೋರುವುದಿಲ್ಲ. ಸಮುದಾಯಗಳ ಒಡನಾಟದಿಂದ, ಅವರ ಬದುಕಿನ ಆಧಾರವಾಗಿರುವ ದುಡಿಮೆಯ ಮುಖಾಂತರ, ಅವರ ಬದುಕಿನ ಅಭಿವ್ಯಕ್ತಿಗಳಾಗಿರುವ  ಸಾಹಿತ್ಯ ಕಲೆ ಆಚರಣೆಗಳ ಮುಖಾಂತರ, ಅವರ  ದುಗುಡ ಸಂತಸ ಸಂಕಟಗಳ ಮುಖಾಂತರ, ಈ ರೂಪಾಂತರಗಳನ್ನು ನೋಡಬೇಕಾಗುತ್ತದೆ. ಪುಸ್ತಕದ ಉತ್ತರಾರ್ಧದಲ್ಲಿ  ಈ ಕೆಲಸ ಮಾಡಲು ಯತ್ನಿರುವೆ. ಈ ಕಾರಣಕ್ಕಾಗಿ ಇದು ನಾಥಪಂಥದ ಕೇವಲ ಗತದ ಚಿತ್ರವೂ ಅಲ್ಲ. ಕೇವಲ  ವರ್ತಮಾನದ ವರದಿಯೂ ಅಲ್ಲ. ಅವೆರಡನ್ನೂ ಬೆರೆಸಿದ ಸಂಸ್ಕೃತಿ ಕಥನ. ಚರಿತ್ರೆಯ ಗತವೂ ವರ್ತಮಾನದ ಪಲ್ಲಟವೂ ಹಾಗೆ ಬೇರೆಯಾಗಿರಲು ಸಾಧ್ಯವಿಲ್ಲವಷ್ಟೆ. ಅವು ಒಂದರೊಳಗೆ ಒಂದು ಬೆಸೆದಿರುತ್ತವೆ. ಈ ಬೆಸತದಲ್ಲಿ ‘ಮೊಳೆಯದಲೆಗಳ ಮೂಕ ಮರ್ಮರ’ದ ಹಾಗೆ ಭವಿಷ್ಯದ ನಕ್ಷೆಗಳೂ ಅಡಗಿರುತ್ತವೆ.
ಈ ಪುಸ್ತಕದ ಸಿದ್ಧತೆಯಲ್ಲಿ ಕದ್ರಿಮಠದ ಜತೆಗೆ ನಿಡುಗಾಲದ ಸಂಬಂಧವನ್ನೂ ನಾಥಪಂಥದ ಬಗ್ಗೆ ಅಪಾರ ತಿಳಿವಳಿಕೆಯನ್ನೂ ಪಡೆದಿರುವ ಮಂಗಳೂರಿನ ಶ್ರೀ ಜೋಗಿ ಆನಂದನಾಥರ ಸಹಾಯ ದೊಡ್ಡದು. ಅವರು ನನ್ನ ಜತೆಗೂಡಿ ಹಲವೇರಿ, ವಿಟ್ಲ, ಹಂಡಿಬಡಗನಾಥ, ನಾಸಿಕ್, ತ್ರ್ಯಂಬಕೇಶ್ವರಗಳಿಗೆ ಬಂದರು. ಬೇಕಾದ ಪುಸ್ತಕ ಲೇಖನ ಹಾಗೂ ದಾಖಲೆಗಳನ್ನು ಒದಗಿಸಿದರು. ಈ ಪುಸ್ತಕದ ಹಸ್ತಪ್ರತಿಯನ್ನು ಓದಿ ಸಲಹೆ ಕೊಟ್ಟರು. ಅವರ ವಿಶ್ವಾಸ ಹಾಗೂ ಸಹಾಯ ಇಲ್ಲದಿದ್ದರೆ, ನಾನು ಇಷ್ಟು ಕೆಲಸ ಮಾಡಲು ಸಾಧ್ಯವಿರಲಿಲ್ಲ.  ನಾಥಪಂಥದ ಮೇಲೆ ಚರ್ಚೆಯ ಮೂಲಕ ನನ್ನ ಅರಿವನ್ನು ವಿಸ್ತರಿಸಿದವರು ಶ್ರೀಯುತರಾದ ಎಂ.ಎಂ.ಕಲಬುರ್ಗಿ, ತಿಪ್ಪೂರು ಗೋರಖ ಆಶ್ರಮದ ಶ್ರೀನೀಲಕಂಠಸ್ವಾಮಿ, ನಾಸಿಕದ ಆರ್. ಎಚ್.ರಾಥೋಡ್, ಕದ್ರಿಯ ಕೇಶವನಾಥ, ಮುದೇನೂರಿನ ಸಂಗಣ್ಣ, ನೇಪಾಲದ ನಾಥರ ಬಗ್ಗೆ ಕೆಲಸ ಮಾಡಿರುವ ಫ್ರಾನ್ಸಿನ ವೆರೋನಿಕಾ ಅವರು. ನಾನು ಇಷ್ಟಪಡುವ ಚರಿತ್ರೆ ವಿದ್ವಾಂಸರಲ್ಲಿ ಒಬ್ಬರಾದ ರಾಜಾರಾಮ ಹೆಗಡೆಯವರು ಪುಸ್ತಕದ ಹಸ್ತಪ್ರತಿಯನ್ನು ಪರಿಶೀಲಿಸಿ ಉಪಯುಕ್ತ ಸೂಚನೆಗಳನ್ನು ಕೊಟ್ಟಿದ್ದಾರೆ. ಕಿರಿಯಮಿತ್ರ ಅರುಣ ಜೋಳದಕೂಡ್ಲಿಗಿ ಹಸ್ತಪ್ರತಿ ಓದಿ ಪ್ರತಿಕ್ರಿಯೆ ಮಾಡಿದ್ದಾರೆ. ನನ್ನ ಕೆಲಸಗಳ ಬಗ್ಗೆ  ವಿದ್ವಾಂಸರೂ ಕುಲಪತಿಯವರೂ ಆದ ಡಾ.ಬಿ.ಎ.ವಿವೇಕ ರೈಯವರು ಯಾವತ್ತೂ ತೋರುತ್ತ ಬಂದಿರು ವಿಶ್ವಾಸವು ನನಗೆ ನೈತಿಕ ಶಕ್ತಿಯಾಗಿದೆ. ಈ ಅಧ್ಯಯನದಲ್ಲಿ ನನಗೆ ಅನೇಕ ಬಗೆಯಲ್ಲಿ ಸಹಾಯ ಮಾಡಿದವರು, ಬಸವರಾಜ ಮಲಶೆಟ್ಟಿ, ಕಲೀಮ್‌ಉಲ್ಲ,  ಎಚ್.ಜಿ.ಶ್ರೀಧರ, ಎಸ್.ಎಸ್.ಹಿರೇಮಠ, ವಿ.ಎಸ್. ಮಾರುತಿ,  ಸತೀಶ್ ಪಾಟೀಲ, ಎ.ಎಸ್. ಪ್ರಭಾಕರ, ರಾಜಪ್ಪ ದಳವಾಯಿ, ಐಸಿಎಚ್‌ಆರ್‌ನ ಎಸ್. ಕೆ. ಅರುಣಿ, ಕೆ. ಕೆ. ಮಕಾಳಿ, ಬಿ.ಸಿ. ನಾಗೇಂದ್ರಕುಮಾರ್, ಸುಜ್ಞಾನಮೂರ್ತಿ, ಶ್ರೀಮತಿ ರಶ್ಮಿಕೃಪಾಶಂಕರ್ ಅವರು. ಅಧ್ಯಯನಾಂಗದ ಟಿ. ಅರ್.ಚಂದ್ರಶೇಖರ್ ಅವರೂ  ವಿಭಾಗದ ಮಿತ್ರರೂ  ಎಂದಿನಂತೆ ಉತ್ತೇಜನ ಕೊಟ್ಟಿದ್ದಾರೆ. ಪುಸ್ತಕವನ್ನು ಪ್ರಸಾರಾಂಗದ ಮಲ್ಲೇಪುರಂ ಜಿ. ವೆಂಕಟೇಶ ಅವರು ಮುತುವರ್ಜಿಯಿಂದ ಪ್ರಕಟಿಸುತ್ತಿದ್ದಾರೆ. ಎಲ್ಲರನ್ನು ಗೌರವದಿಂದ ನೆನೆಯುತ್ತೇನೆ. ನಾನು ಮಾಡಿರುವ ಈ ಕಥನವನ್ನು ಸ್ವೀಕರಿಸಬೇಕು, ಇದರೊಳಗೆ ಇರುವ ಮಿತಿಗಳನ್ನು ತಿಳಿಸಬೇಕು, ಎಂದು ಓದುವ ಕನ್ನಡಿಗರನ್ನು ಬೇಡುತ್ತೇನೆ.
ರಹಮತ್ ತರೀಕೆರೆ
ನವೆಂಬರ್, ೨೦೦೬
ಕರ್ನಾಟಕದ ನಾಥಪಂಥ : ಎರಡನೇ ಆವೃತ್ತಿಯ ಮಾತು
‘ಕರ್ನಾಟಕದ ನಾಥಪಂಥ’ ಕೃತಿಯನ್ನು ಕನ್ನಡದ ಓದುಗ ಲೋಕವು ಸ್ವೀಕರಿಸಿದ ಪರಿ ನನಗೆ ಅಪಾರ ಸಂತೋಷವನ್ನು ಕೊಟ್ಟಿದೆ. ಈ ಹಿಂದೆ ಕರ್ನಾಟಕ ಸೂಫಿಗಳ ಮೇಲೆ ನಾನು ಮಾಡಿದ ಅಧ್ಯಯನವನ್ನು ಸಹ ಓದುಗರು ಹೀಗೆಯೇ ಸ್ವೀಕರಿಸಿದ್ದರು. ಸಾಹಿತ್ಯ ವಿಮರ್ಶೆ ಮತ್ತು ಕಾವ್ಯಮೀಮಾಂಸೆ ಮೇಲೆ ನಾನು ಮಾಡಿದ ಕೆಲಸಗಳಿಗಿಂತ ಪಂಥ ಮತ್ತು ದರ್ಶನಗಳ ಮೇಲಿನ ಈ ಕೆಲಸವು ಅವರಿಗೆ ಯಾಕಷ್ಟು ಪ್ರಿಯವಾಗಿದೆಯೊ ಅರಿಯೆ. ಆದರೆ ಜನರ ಈ ಸ್ವೀಕಾರವು ಕೆಲಸ ಮಾಡಲು ನನಗೆ ಮತ್ತಷ್ಟು ಆತ್ಮವಿಶ್ವಾಸವಂತೂ ಕೊಟ್ಟಿದೆ. ಸೂಫಿಗಳ ಅಧ್ಯಯನ ಮಾಡಮಾಡುತ್ತ ಅದರ ಹೊಟ್ಟೆಯೊಳಗಿಂದ ನಾಥರ ಹೊಳಹನ್ನು ಹುಟ್ಟಿತು; ಈಗ ನಾಥರನ್ನು ಅಧ್ಯಯನ ಮಾಡುತ್ತ ಶಾಕ್ತಪಂಥದ ಹೊಳಹು ಹುಟ್ಟಿದೆ. ಕರ್ನಾಟಕದ ಶಾಕ್ತಪಂಥದ ಲೋಕವನ್ನು ಹುಡುಕುವ ಮತ್ತು ಅರಿಯುವ ಯತ್ನ ಆರಂಭಿಸಿರುವೆ. ಮೂರು ವರ್ಷಗಳ ಬಳಿಕ ಅದು ಪ್ರಕಟವಾಗಬಹುದು. ಕರ್ನಾಟಕದಲ್ಲಿದ್ದ ಹಾಗೂ ಬೇರೆ ರೂಪಗಳಲ್ಲಿ ಈಗಲೂ ಇರುವ ದರ್ಶನ ಹಾಗೂ ಪಂಥಗಳ ಮೇಲೆ ಕೆಲಸ ಮಾಡುವುದು ಎಂದರೆ, ಪರೋಕ್ಷವಾಗಿ ನಮ್ಮ ನಾಡಿನ ಜನಸಮುದಾಯಗಳ ಮತಧರ್ಮಗಳನ್ನು ಮತ್ತು ಈ ಮತಧರ್ಮಗಳು ಪ್ರಭಾವ ಬೀರಿ ರೂಪಿಸಿರುವ ಲೋಕದೃಷ್ಟಿಯನ್ನು ಅರಿಯುವ ಕೆಲಸವೇ ಆಗಿದೆ. ಇದು ಅಂತಿಮವಾಗಿ ನಮ್ಮ ಸಮಾಜದ ಒಳಗೆ ನಡೆದಿರುವ ಚಲನೆಗಳನ್ನು ಅರಿಯುವ ಕೆಲಸವೂ ಆಗಿದೆ. ಜನರನ್ನು ಹೊರಗಿಟ್ಟು ಶೋಧಿಸುವ ಯಾವುದೇ ಜ್ಞಾನಕ್ಕೆ ಯಾವ ಸಾಂಸ್ಕೃತಿಕ ಮಹತ್ವವೂ ಇಲ್ಲ.
ಓದುಗರ ಬೇಡಿಕೆಯ ದೆಸೆಯಿಂದ ಈಗ ‘ಕರ್ನಾಟಕದ ನಾಥಪಂಥ’ದ ಎರಡನೇ ಆವೃತ್ತಿಯು ಪ್ರಕಟವಾಗುತ್ತಿದೆ. ಇದು ಪರಿಷ್ಕೃತ ಆವೃತ್ತಿ. ನನ್ನ ತಿರುಗಾಟದಲ್ಲಿ ಸಿಕ್ಕ ಹೊಸ ಸಂಗತಿಗಳನ್ನೂ ಅಧ್ಯಯನದಲ್ಲಿ ಕಂಡ ಹೊಸ ಹೊಳಹುಗಳನ್ನೂ ಇಟ್ಟುಕೊಂಡು ಪರಿಷ್ಕಾರ ಮಾಡಿದ್ದೇನೆ. ಅವರಸರದ ಕಾರಣದಿಂದಾಗಿ ಮೊದಲನೇ ಮುದ್ರಣದಲ್ಲಿ ಶಾನೇ ದೋಷಗಳು ಉಳಿದಿದ್ದವು. ಅವನ್ನೆಲ್ಲ ತಿದ್ದಿ ನೇರ್ಪುಗೊಳಿಸಿದ್ದೇನೆ. ಎರಡನೇ ಆವೃತ್ತಿ ಯನ್ನು  ಪ್ರೀತಿಯಿಂದ ಸ್ವೀಕರಿಸಬೇಕು ಎಂದು ಕೋರುತ್ತೇನೆ. ಇದೇ ಹೊತ್ತಲ್ಲಿ ಪಂಥಗಳ ಅಧ್ಯಯನಕ್ಕೆ ಬೇಕಾದ ತಿರುಗಾಟಗಳಿಗೂ ಅಧ್ಯಯನಕ್ಕೂ ಬೇಕಾದ ಸಮಸ್ತ ಅನುಕೂಲ ಮತ್ತು ಸ್ವಾತಂತ್ರ್ಯವನ್ನು ಕೊಡಮಾಡಿರುವ ಪ್ರೀತಿಯ ಕನ್ನಡ ವಿಶ್ವವಿದ್ಯಾಲಯವನ್ನು  ನೆನೆಯುತ್ತೇನೆ. ಮಾನ್ಯ ಕುಲಪತಿಗಳಾದ ಡಾ.ಎ.ಮುರಿಗೆಪ್ಪನವರು ನನಗೆ ಕೆಲಸ ಮಾಡಲು ಎಲ್ಲ ಬಗೆಯ ಉತ್ತೇಜನವನ್ನು ನೀಡಿದ್ದಾರೆ. ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮೋಹನ ಕುಂಟಾರ್, ಸಹಾಯಕ ನಿರ್ದೇಶಕರಾದ ಸುಜ್ಞಾನಮೂರ್ತಿ ಹಾಗೂ ಮುಖಪುಟ ವಿನ್ಯಾಸ ಮಾಡಿದ ಕೆ.ಕೆ.ಮಕಾಳಿ ಅವರು ಈ ಪುಸ್ತಕವನ್ನು ಈ ರೂಪದಲ್ಲಿ ಪ್ರಕಟವಾಗಲು ನೆರವಾಗಿದ್ದಾರೆ. ಇವರೆಲ್ಲರಿಗೂ ನಮಸ್ಕರಿಸುತ್ತೇನೆ.
ರಹಮತ್ ತರೀಕೆರೆ
ಕರ್ನಾಟಕದ ನಾಥಪಂಥ : ಎರಡನೇ ಆವೃತ್ತಿಯ ಮಾತು
‘ಕರ್ನಾಟಕದ ನಾಥಪಂಥ’ ಕೃತಿಯನ್ನು ಕನ್ನಡದ ಓದುಗ ಲೋಕವು ಸ್ವೀಕರಿಸಿದ ಪರಿ ನನಗೆ ಅಪಾರ ಸಂತೋಷವನ್ನು ಕೊಟ್ಟಿದೆ. ಈ ಹಿಂದೆ ಕರ್ನಾಟಕ ಸೂಫಿಗಳ ಮೇಲೆ ನಾನು ಮಾಡಿದ ಅಧ್ಯಯನವನ್ನು ಸಹ ಓದುಗರು ಹೀಗೆಯೇ ಸ್ವೀಕರಿಸಿದ್ದರು. ಸಾಹಿತ್ಯ ವಿಮರ್ಶೆ ಮತ್ತು ಕಾವ್ಯಮೀಮಾಂಸೆ ಮೇಲೆ ನಾನು ಮಾಡಿದ ಕೆಲಸಗಳಿಗಿಂತ ಪಂಥ ಮತ್ತು ದರ್ಶನಗಳ ಮೇಲಿನ ಈ ಕೆಲಸವು ಅವರಿಗೆ ಯಾಕಷ್ಟು ಪ್ರಿಯವಾಗಿದೆಯೊ ಅರಿಯೆ. ಆದರೆ ಜನರ ಈ ಸ್ವೀಕಾರವು ಕೆಲಸ ಮಾಡಲು ನನಗೆ ಮತ್ತಷ್ಟು ಆತ್ಮವಿಶ್ವಾಸವಂತೂ ಕೊಟ್ಟಿದೆ. ಸೂಫಿಗಳ ಅಧ್ಯಯನ ಮಾಡಮಾಡುತ್ತ ಅದರ ಹೊಟ್ಟೆಯೊಳಗಿಂದ ನಾಥರ ಹೊಳಹನ್ನು ಹುಟ್ಟಿತು; ಈಗ ನಾಥರನ್ನು ಅಧ್ಯಯನ ಮಾಡುತ್ತ ಶಾಕ್ತಪಂಥದ ಹೊಳಹು ಹುಟ್ಟಿದೆ. ಕರ್ನಾಟಕದ ಶಾಕ್ತಪಂಥದ ಲೋಕವನ್ನು ಹುಡುಕುವ ಮತ್ತು ಅರಿಯುವ ಯತ್ನ ಆರಂಭಿಸಿರುವೆ. ಮೂರು ವರ್ಷಗಳ ಬಳಿಕ ಅದು ಪ್ರಕಟವಾಗಬಹುದು. ಕರ್ನಾಟಕದಲ್ಲಿದ್ದ ಹಾಗೂ ಬೇರೆ ರೂಪಗಳಲ್ಲಿ ಈಗಲೂ ಇರುವ ದರ್ಶನ ಹಾಗೂ ಪಂಥಗಳ ಮೇಲೆ ಕೆಲಸ ಮಾಡುವುದು ಎಂದರೆ, ಪರೋಕ್ಷವಾಗಿ ನಮ್ಮ ನಾಡಿನ ಜನಸಮುದಾಯಗಳ ಮತಧರ್ಮಗಳನ್ನು ಮತ್ತು ಈ ಮತಧರ್ಮಗಳು ಪ್ರಭಾವ ಬೀರಿ ರೂಪಿಸಿರುವ ಲೋಕದೃಷ್ಟಿಯನ್ನು ಅರಿಯುವ ಕೆಲಸವೇ ಆಗಿದೆ. ಇದು ಅಂತಿಮವಾಗಿ ನಮ್ಮ ಸಮಾಜದ ಒಳಗೆ ನಡೆದಿರುವ ಚಲನೆಗಳನ್ನು ಅರಿಯುವ ಕೆಲಸವೂ ಆಗಿದೆ. ಜನರನ್ನು ಹೊರಗಿಟ್ಟು ಶೋಧಿಸುವ ಯಾವುದೇ ಜ್ಞಾನಕ್ಕೆ ಯಾವ ಸಾಂಸ್ಕೃತಿಕ ಮಹತ್ವವೂ ಇಲ್ಲ.
ಓದುಗರ ಬೇಡಿಕೆಯ ದೆಸೆಯಿಂದ ಈಗ ‘ಕರ್ನಾಟಕದ ನಾಥಪಂಥ’ದ ಎರಡನೇ ಆವೃತ್ತಿಯು ಪ್ರಕಟವಾಗುತ್ತಿದೆ. ಇದು ಪರಿಷ್ಕೃತ ಆವೃತ್ತಿ. ನನ್ನ ತಿರುಗಾಟದಲ್ಲಿ ಸಿಕ್ಕ ಹೊಸ ಸಂಗತಿಗಳನ್ನೂ ಅಧ್ಯಯನದಲ್ಲಿ ಕಂಡ ಹೊಸ ಹೊಳಹುಗಳನ್ನೂ ಇಟ್ಟುಕೊಂಡು ಪರಿಷ್ಕಾರ ಮಾಡಿದ್ದೇನೆ. ಅವರಸರದ ಕಾರಣದಿಂದಾಗಿ ಮೊದಲನೇ ಮುದ್ರಣದಲ್ಲಿ ಶಾನೇ ದೋಷಗಳು ಉಳಿದಿದ್ದವು. ಅವನ್ನೆಲ್ಲ ತಿದ್ದಿ ನೇರ್ಪುಗೊಳಿಸಿದ್ದೇನೆ. ಎರಡನೇ ಆವೃತ್ತಿ ಯನ್ನು  ಪ್ರೀತಿಯಿಂದ ಸ್ವೀಕರಿಸಬೇಕು ಎಂದು ಕೋರುತ್ತೇನೆ. ಇದೇ ಹೊತ್ತಲ್ಲಿ ಪಂಥಗಳ ಅಧ್ಯಯನಕ್ಕೆ ಬೇಕಾದ ತಿರುಗಾಟಗಳಿಗೂ ಅಧ್ಯಯನಕ್ಕೂ ಬೇಕಾದ ಸಮಸ್ತ ಅನುಕೂಲ ಮತ್ತು ಸ್ವಾತಂತ್ರ್ಯವನ್ನು ಕೊಡಮಾಡಿರುವ ಪ್ರೀತಿಯ ಕನ್ನಡ ವಿಶ್ವವಿದ್ಯಾಲಯವನ್ನು  ನೆನೆಯುತ್ತೇನೆ. ಮಾನ್ಯ ಕುಲಪತಿಗಳಾದ ಡಾ.ಎ.ಮುರಿಗೆಪ್ಪನವರು ನನಗೆ ಕೆಲಸ ಮಾಡಲು ಎಲ್ಲ ಬಗೆಯ ಉತ್ತೇಜನವನ್ನು ನೀಡಿದ್ದಾರೆ. ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮೋಹನ ಕುಂಟಾರ್, ಸಹಾಯಕ ನಿರ್ದೇಶಕರಾದ ಸುಜ್ಞಾನಮೂರ್ತಿ ಹಾಗೂ ಮುಖಪುಟ ವಿನ್ಯಾಸ ಮಾಡಿದ ಕೆ.ಕೆ.ಮಕಾಳಿ ಅವರು ಈ ಪುಸ್ತಕವನ್ನು ಈ ರೂಪದಲ್ಲಿ ಪ್ರಕಟವಾಗಲು ನೆರವಾಗಿದ್ದಾರೆ. ಇವರೆಲ್ಲರಿಗೂ ನಮಸ್ಕರಿಸುತ್ತೇನೆ.

ಸುಂದರನಾಥ, ೫೦, ಯೋಗಿ ಮಹಾಸಭಾ ಉಪಾಧ್ಯಕ್ಷ, ತ್ರ್ಯಂಬಕೇಶ್ವರದಲ್ಲಿ, ೧೨.೩.೦೨
ಸುಬ್ಬಣ್ಣ, ೮೦, ಒಕ್ಕಲಿಗ, ಜೋಗಪ್ಪ, ಹೊನ್ನಾಯಕನಹಳ್ಳಿಯಲ್ಲಿ,  ೨೪. ೦೮. ೦೪
ಸುಬ್ಬರಾಯ, ೮೪, ಬ್ರಾಹ್ಮಣ, ಜಮೀನುದಾರರು, ಕೆರಗೇಸಿಯಲ್ಲಿ, ೧.೫.೦೧
ಸೂರಜನಾಥ್, ೫೫, ನಾಥಯೋಗಿ, ಹಿಮಾಚಲ ಪ್ರದೇಶದವರು, ತ್ರ್ಯಂಬಕೇಶ್ವರದಲ್ಲಿ, ೩.೮.೦೩
ಸೈಯದ್ ದಿಲಾವರ ಅಲಿಶಾ, ೮೦, ಫಕೀರ, ಆದೋನಿ ಮೂಲ, ಬಾಬಾಬುಡನಗಿರಿಯಲ್ಲಿ, ೬.೩.೦೪
ಸೋಮನಾಥ, ೬೦, ನಾಥಮಠದ ಪೀರ್, ಗ್ವಾಲಿಯರ್ ಮೂಲ, ಹಲವರಿಯಲ್ಲಿ, ೨೧.೪.೦೨
ಸೋಮವಾರನಾಥ, ೭೦, ರಮತೆ ಸಾಧು, ವಿಟ್ಲದ ಯೋಗೇಶ್ವರ ಮಠದಲ್ಲಿ, ೨೦.೪.೦೨
ಸೋಹನ್ ಭಾರತಿ, ೪೦, ಮರಾಠಿ, ಯೋಗಿನಿ, ಕೊಲ್ಲಾಪುರದ ಗೋರಖನಾಥ ಮಠದಲ್ಲಿ, ೮.೮.೦೩
ಸ್ವಾಮಿನಾಥಜಿ, ೫೫, ಉತ್ತರ ಭಾರತೀಯ, ಪೂಜಾರಿಕೆಲಸ, ಕದ್ರಿಮಠದಲ್ಲಿ, ೨೦.೪.೦೨
ಹನುಮಂತಪ್ಪ, ೪೫, ಮಣಿಗಾರ ಜೋಗಿ, ಲುಂಕೆಮಲೆ ಜಾತ್ರೆಯಲ್ಲಿ, ೧೪.೫.೨೦೦೦
ಹಾಜಿ ಮುನ್ನಾಭಾಯಿ, ೮೦, ಮುಸ್ಲಿಂ,  ಲಾಜಿಂಗ್ ಮಾಲಕ, ತ್ರ್ಯಂಬಕೇಶ್ವರದಲ್ಲಿ, ೧೧.೩.೦೨
ಹೇಮಂತ್, ೧೮ ಅಚ೯ಕ, ಲಿಂಗಾಯತ ಪಂಚಮಶಾಲಿ, ಮಣಕತ್ತೂರಿನಲ್ಲಿ, ೧೪.೫.೦೩
ಕರ್ನಾಟಕದ ನಾಥಪಂಥ : ಅನುಬಂಧಗಳು : ೨. ಅಭ್ಯಾಸಸೂಚಿ
ಅ. ಮೂಲ ಆಕರಗಳು
ಅಜ್ಞಾತ ಕವಿ,  ತಗರ ಪವಾಡ,ಸಂ. ಎಂ.ಎಂ.ಕಲಬುರ್ಗಿ ಮತ್ತಿತರರು, ವಿದ್ಯಾನಿಧಿ ಪ್ರಕಾಶನ, ಗದಗ, ೨೦೦೪
ಅಜ್ಞಾತಕವಿ, ಅಮೃತೂರು ದಾಸಪ್ಪ(೧೮೯೩) (ಸಂ), ಆದಿಚುಂಚನಗಿರಿ ಸ್ಥಲಮಾಹಾತ್ಮ್ಯ,ಶ್ರೀ ಆದಿಚುಂಚನಗಿರಿ ಮಹಾಸಂಸ್ಥಾನ ಮಠ, ಶ್ರೀಆದಿಚುಂಚನಗಿರಿ ಕ್ಷೇತ್ರ, ೧೯೯೬
ಅಜ್ಞಾತ ಕವಿ, ಶ್ರೀಭಾರದ್ವಾಜ ಸಂಹಿತಾಂತರ್ಗತ ಕದಲೀ ಮಂಜುನಾಥ ಮಾಹಾತ್ಮ್ಯಂ, ಅನು. ಕಡವ ಶಂಭುಶರ್ಮಾ, ಕಡವ ಶಂಭುಶರ್ಮ ಸ್ಮಾರಕ ಪ್ರತಿಷ್ಠಾನ, ಪುತ್ತೂರು, ೨೦೦೩
ಅಡಿವೆಪ್ಪ ಒಡೆಯರು, ಅಡಿವೆಪ್ಪ ಒಡೆಯರು ಹಾಡಿದ ಮಾಳಿಂಗರಾಯನ ಕಾವ್ಯ, ಸಂ. ಗಂಗಾಧರ  ದೈವಜ್ಞ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೯
ಅಲ್ಲಮಪ್ರಭು, ಅಲ್ಲಮಪ್ರಭುದೇವರ ವಚನ ಸಂಪುಟ,ಸಂ. ಬಿ.ವಿ. ಮಲ್ಲಾಪುರ, ಕನ್ನಡ ಮತ್ತು ಸಂಸ್ಕೃತಿ ಇಲಾಖೆ, ಬೆಂಗಳೂರು, ೧೯೯೩
ಕಾಳಿಸಿದ್ಧಣ್ಣ, ಅರ್ಜುನಸ್ವಾಮಿ ಹಾಡು, ಕಿನ್ನರಿ ಜೋಗಿಗಳ ಹಾಡುಗಳು,ಸಂ.ಅಂಬಳಿಕೆ ಹಿರಿಯಣ್ಣ, ಮೈಸೂರು ವಿಶ್ವವಿದ್ಯಾಲಯ, ೧೯೭೯
ಕುದ್ವಾಡಿ ವಿಶ್ವನಾಥ ರೈ, ಜೋಗಿ ಪುರುಸೆರ್, (ತುಳು) ಕರ್ನಾಟಕ ತುಳು ಸಾಹಿತ್ಯ ಅಕಾಡೆಮಿ, ಮಂಗಳೂರು, ೧೯೭೮
ಕುಲಕರ್ಣಿ ಚಿ., ಶ್ರೀನವನಾಥ ಕಥಾಸಾರ,ಸರಸ್ವತಿ ಪುಸ್ತಕ ಭಂಡಾರ, ಬೆಳಗಾವಿ, ೧೯೭೭
ಕೂಡಲೂರು ಬಸವಲಿಂಗ, ಕೂಡಲೂರು ಬಸವಲಿಂಗ ಶರಣರ ಸ್ವರವಚನಗಳು, ಸಂ. ಶಾಂತರಸ, ವೀರಶೈವ ಅಧ್ಯಯನ ಸಂಸ್ಥೆ, ಗದಗ, ೧೯೮೩
ಕೆಳದಿ ಬಸವರಾಜ, ಶಿವತತ್ವರತ್ನಾಕರ,ಸಂ. ಮಲ್ಲೇಪುರಂ ಜಿ. ವೆಂಕಟೇಶ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೯
ಕೊಡೇಕಲ್ ರಾಚಪ್ಪಯ್ಯ, ವಚನ ಸ್ವರವಚನ, ಸಂ. ಶಿವಾನಂದ ವಿರಕ್ತಮಠ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೨೦೦೦
ಗುಂಜೂರು ರಾಮಚಂದ್ರಶಾಸ್ತ್ರಿ (ಸಂ), ಶಾಬರ ಮಂತ್ರಗಳು,ಪೂಜಾ ಪುಸ್ತಕ ಭಂಡಾರ, ಬೆಂಗಳೂರು, ೨೦೦೧
ಗೂಳೂರು ಸಿದ್ಧಲಿಂಗ, ಶೂನ್ಯ ಸಂಪಾದನೆ, ಸಂ.ಎಲ್ ಬಸವರಾಜು, ಮುರುಘರಾಜ ಬೃಹನ್ಮಠ, ಚಿತ್ರದುರ್ಗ
ಗೋರಖನಾಥ, ಸಿದ್ಧಸಿದ್ಧಾಂತ ಪದ್ಧತಿ,(ಸಂಸ್ಕೃತ) ಅನು:ಕಡವ ಶಂಭುಶರ್ಮಾ(೧೯೫೮), ಕಡವ ಶಂಭುಶರ್ಮ ಕೃತಿಸಂಚಯ–೩, ನಾಥಪಂಥದ ಅನುವಾದಿತ ಕೃತಿಗಳು, ಸಂ. ಶ್ರೀಧರ ಎಚ್ ಜಿ., ಕಡವ ಶಂಭುಶರ್ಮ ಸ್ಮಾರಕ ಪ್ರತಿಷ್ಠಾನ, ಪುತ್ತೂರು, ೨೦೦೫
ಗೋರಖನಾಥ, ಅಮನಸ್ಕಯೋಗ, (ಸಂಸ್ಕೃತ) ಅನು. ಕಡವ ಶಂಭುಶರ್ಮ, ಅದೇ.
ಗೋರಖನಾಥ, ಅಮರೌಘಶಾಸನಂ,(ಸಂಸ್ಕೃತ), ಅದೇ.
ಗೋರಖನಾಥ, ಗೋರಕ್ಷಪದ್ಧತಿ,(ಸಂಸ್ಕೃತ) ಅನು: ಕಡವ ಶಂಭುಶರ್ಮ, ಅದೇ.
ಚಾಮರಸ, ಪ್ರಭುಲಿಂಗಲೀಲೆ, ಸಂ. ಎಸ್.ವಿದ್ಯಾಶಂಕರ್, ಕನ್ನಡ ಸಾಹಿತ್ಯ ಪರಿಷತ್ತು, ೧೯೭೭
ಚಿದಾನಂದ ಅವಧೂತ, ಚಿದಾನಂದಾವಧೂತರ ಕೀರ್ತನಗಳು,ಸಂ. ಕೆ.ಜಗನ್ನಾಥಶಾಸ್ತ್ರಿ, ಶಿವಮೊಗ್ಗ, ೧೯೯೩
ಚೆನ್ನಬಸವಣ್ಣ, ಚೆನ್ನಬಸವಣ್ಣನವರ ವಚನ ಸಂಪುಟ, ಸಂ. ಬಿ.ವಿ.ಮಲ್ಲಾಪುರ, ಕನ್ನಡ ಸಂಸ್ಕೃತಿ ಇಲಾಖೆ, ಬೆಂಗಳೂರು, ೧೯೯೩
ಜಾನಪದ, ಜಾನಪದ, ಜೋಗತಿಹಾಡು,ಸಂ. ಸುಂಕಾಪುರ ಎಂ.ಎಸ್., ಜೀವನ ಜೋಕಾಲಿ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ೧೯೭೭
ಜಾನಪದ, ಕನ್ನಡ ಜನಪದ ಗೀತೆಗಳು, ಸಂ. ಕರೀಂಖಾನ್,ಪುಸ್ತಕಾಲಯ, ಬೆಂಗಳೂರು, ೧೯೯೪
ಜಾನಪದ, ಹಾಡು ಚೆಲ್ಲಾವೆ ನಾಡಿಗೆ, ಸಂ. ಕರಾಕೃ,ಜನಪದ ಸಾಹಿತ್ಯ ಅಕಾದೆಮಿ, ಬೆಂಗಳೂರು, ೧೯೯೫
ಜಾನಪದ, ಶ್ರೀಆದಿಚುಂಚನಗಿರಿ,ಸಂ. ಕರಾಕೃ, ಜನಪದ ಸಾಹಿತ್ಯ ಅಕಾಡೆಮಿ, ಮೈಸೂರು, ೧೯೬೦
ಜಾನಪದ, ಬೀಬಿ ಇಂಗಳಗಿ ಸಂಪ್ರದಾಯದ ಗೀಗಿ ಪದಗಳು, ಸಂ. ಕೊಟ್ಯಾಳಿ ಬಿ. ಎಸ್.,  ಬಿರಾದಾರ ಮ.ಗು., ಗುಲಬರ್ಗಾ ೧೯೯೨
ಜಾನಪದ,  ಅರ್ಜುನ ಜೋಗಿ ಹಾಡುಗಬ್ಬ, ಕನ್ನಡ ಜಾನಪದ ಗೀತೆಗಳು, ಸಂ. ಗದ್ದಗಿಮಠ,  ಕರ್ನಾಟಕ ವಿವಿ, ಧಾರವಾಡ, ೧೯೬೩
ಜಾನಪದ, ಶ್ರೀ ಆದಿಚುಂಚನಗಿರಿ ಜನಪದ ಗೀತೆಗಳು,ಸಂ.ಚಂದ್ರಶೇಖರನಾಥ, ಶ್ರೀ ಆದಿ ಚುಂಚನಗಿರಿ ಗ್ರಂಥಮಾಲೆ, ಆದಿಚುಂಚನಗಿರಿ, ೧೯೫೯
ಜಾನಪದ, ಬೇಕಾದ ಸಂಗಾತಿ,ಸಂ. ಕಾಳೇಗೌಡ ನಾಗವಾರ, ಬೆಂಗಳೂರು ವಿಶ್ವವಿದ್ಯಾಲಯ, ೧೯೮೦
ದೇವಕವಿ, ಮರುಳಸಿದ್ಧಕಾವ್ಯ, ಸಂ.ಪಂಡಿತಎಸ್.ಬಸಪ್ಪ, ತರಳಬಾಳು ಪ್ರಕಾಶನ,ಸಿರಿಗೆರೆ, ೧೯೭೭
ದೇವಚಂದ್ರ, ರಾಜಾವಳಿ ಕಥಾಸಾರ, ಸಂ. ಬಿ.ಎಸ್.ಸಣ್ಣಯ್ಯ, ಮೈಸೂರು ವಿಶ್ವವಿದ್ಯಾನಿಲಯ, ೧೯೮೮
ನಂಜನಗೂಡಿನ ವೀರಭದ್ರ  (೧೮೯೬),ಪಾರ್ಥನ ಜೋಗೀಹಾಡು,ಸಂ. ರಾಜಶೇಖರ ಪಿ.ಕೆ. ಹೊನ್ನಾರು ಜನಪದ ಗಾಯಕರು, ಮೈಸೂರು, ೨೦೦೪
ನಿಜಗುಣ ಶಿವಯೋಗಿ, ವಿವೇಕ ಚಿಂತಾಮಣಿ, ಸಂ. ಉಮಾಪತಿಶಾಸ್ತ್ರಿಗಳು  ಜಿ.ಎಂ, ಮೂರುಸಾವಿರ ಮಠ ಹುಬ್ಬಳ್ಳಿ, ೧೯೮೬
ಪಾಲಪ್ಪನಾಯಕ, ಶ್ರೀನುಂಕೇಮಲೆ ಸಿದ್ಧೇಶ್ವರನ ಪುರಾಣ(ಹಸ್ತಪ್ರತಿ) ನಾಯಕನಹಟ್ಟಿ
ಬಸವಣ್ಣ, ಬಸವಣ್ಣನ ವಚನಗಳು,ಸಂ. ಕಲಬುರ್ಗಿ ಎಂ.ಎಂ., ಕನ್ನಡ ಸಂಸ್ಕೃತಿ ಇಲಾಖೆ, ಬೆಂಗಳೂರು, ೧೯೯೩
ಬೆಳಗೆರೆ ಕೃಷ್ಣಶಾಸ್ತ್ರೀ, ಯೇಗ್ದಾಗೆಲ್ಲಾ ಐತೆ, ಅಭಿನವ ಪ್ರಕಾಶನ, ಬೆಂಗಳೂರು, ೨೦೦೧
ಬ್ರಹ್ಮಶಿವ, ಸಮಯ ಪರೀಕ್ಷೆ,ಬಿ.ಎಸ್. ಕುಲಕರ್ಣಿ, ಕನ್ನಡ ಸಂಶೋಧನ ಸಂಸ್ಥೆ, ಧಾರವಾಡ, ೧೯೫೮
ಮಧುರಚೆನ್ನ, ಪೂರ್ವರಂಗ ಹಾಗೂ ಕಾಳರಾತ್ರಿ, ಆತ್ಮಶೋಧ,ಸಂ.ಗುರುಲಿಂಗ ಕಾಪಸೆ, ಚೆನ್ನಬಸವ ಪ್ರಕಾಶನ, ಹಲಸಂಗಿ, ೧೯೯೮
ಮಲ್ಲಿಕಾರ್ಜುನ ಕವಿ, ಶಂಕರದಾಸಿಮಯ್ಯನ ಪುರಾಣ,ಸಂ.ವೀರಭದ್ರಪ್ಪಾ ಬಸಪ್ಪಾ ಹಾಲಭಾವಿ, ಧಾರವಾಡ ವಿದ್ಯಾಭಿವೃದ್ದಿ ಸಂಸ್ಥೆಯ ಸಾಹಿತ್ಯ ಸಮಿತಿ, ಧಾರವಾಡ, ೧೯೪೧
ಮರಿಕಲ್ಲಕವಿ, ಮರಿಕಲ್ಲಕವಿಯ ಗೀಗೀಪದಗಳು,ಸಂ. ಬಸವರಾಜ ಮಲಶೆಟ್ಟಿ, ಬಸವೇಶ್ವರ ಪ್ರಕಾಶನ, ತಿಗಡೊಳ್ಳಿ, ೨೦೦೧
ಮಳವಳ್ಳಿ ಗುರುಬಸವಯ್ಯ, ಜೋಗಿಹಾಡು,ವೃತ್ತಿಗಾಯಕ ಕಾವ್ಯಗಳು,ಸಂ. ಪರಮಶಿವಯ್ಯ ಜಿ. ಶಂ., ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು, ೧೯೮೨
ಮುಮ್ಮಡಿ ಕೃಷ್ಣರಾಜ ಒಡೆಯರ್, ಶ್ರೀತತ್ವನಿಧಿ, ಸಂ. ರಾಮಚಂದ್ರರಾವ್ ಎಸ್ ಕೆ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೩
ಮೋಟ್ನಹಳ್ಳಿ ಹಸನಸಾಹೇಬ, ಮೋಟ್ನಹಳ್ಳಿ ಹಸನ ಸಾಹೇಬರ ತತ್ವಪದಗಳು,ಸಂ. ಬಿರಾದಾರ ಎಂ.ಜಿ., ವೀರಶೈವ ಅಧ್ಯಯನ ಸಂಸ್ಥೆ, ಗದಗ, ೧೯೯೭
ಮೋಳೆರಾಚಪ್ಪ, ಧರೆಗೆ ದೊಡ್ಡವರ ಕಥೆ,ಸಂ.ವೆಂಕಟೇಶ ಇಂದ್ವಾಡಿ, ವಿಶ್ವಾಲಯ, ಬೆಂಗಳೂರು, ೧೯೯೬
ರಂಗಪ್ಪ ಯಂ, ನುಂಕೇಮಲೆಯ ಪರಮಾರ್ಥ, ತತ್ವಜ್ಞಾನ ಮಂದಿರ, ಮೊಳಕಾಲ್ಮೂರು, ೧೯೭೧
ರಾಘವಾಂಕ, ಸಿದ್ಧರಾಮ ಚಾರಿತ್ರ,ರಾಘವಾಂಕನ ಸಮಗ್ರಕಾವ್ಯ, ಸಂ. ಬಿ.ಎ.ವಿವೇಕರೈ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ ೨೦೦೪
ರಾಚಪ್ಪಯ್ಯ, ರಾಚಪ್ಪಯ್ಯನ ಕೃತಿಗಳು,ಸಂ. ಶಿವಾನಂದ ವಿರಕ್ತಮಠ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೯
ವಸಂತಮಾಸ್ತರ ಜಿ.ಎನ್, ಶ್ರೀ ನುಂಕೇಮಲೆ ಸಿದ್ಧೇಶ್ವರ ಕಾಲಭೈರವಸ್ವಾಮಿ ಸುಪ್ರಭಾತ,ನುಂಕೇಮಲೆ ಕಾಲಭೈರವಸ್ವಾಮಿ ಭಕ್ತಾದಿಗಳು, ಮೊಳಕಾಲ್ಮೂರು, ೧೯೯೨
ವಿರಕ್ತ ತೋಂಟದಾರ್ಯ, ಸಿದ್ಧೇಶ್ವರ ಪುರಾಣ,ಸಂ. ಮೈಲಹಳ್ಳಿ ರೇವಣ್ಣ, ಮೈಸೂರು ವಿಶ್ವವಿದ್ಯಾನಿಲಯ, ೨೦೦೧
ವಿರೂಪಾಕ್ಷ ಪಂಡಿತ, ಚನ್ನಬಸವ ಪುರಾಣ, ಸಂ. ಎಂ. ಚಂದ್ರಶೇಖರ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು, ೧೯೭೯
ವೀರಸಂಗಪ್ಪಯ್ಯ, ನಂದಿಯಾಗಮ ಲೀಲೆ,ಸಂ. ಇರಸಂಗಯ್ಯ ಗ. ಕೊಡೇಕಲ್ಲುಮಠ, ಕೊಡೇಕಲ್ಲ ಬಸವೇಶ್ವರ ಅಧ್ಯಯನ ಸಂಸ್ಥೆ, ಕೊಡೇಕಲ್ಲ, ೨೦೦೪
ಶಿವಪ್ರಕಾಶ್ ಎಚ್. ಎಸ್., ಬತ್ತೀಸರಾಗ,ಅನಿಮಿಷ ಪ್ರಕಾಶನ, ಹೊನ್ನಾಳಿ, ೨೦೦೩
ಶಿವಗಣಪ್ರಸಾದಿ, ಶೂನ್ಯ ಸಂಪಾದನೆ,ಸಂ. ಎಲ್.ಬಸವರಾಜು, ಮುರುಘರಾಜೇಂದ್ರಮಠ, ಚಿತ್ರದುರ್ಗ, ೧೯೬೯
ಶ್ರೀತತ್ವ ನಿಧಿ,ಸಂ.ಎಸ್.ಕೆ.ರಾಮಚಂದ್ರರಾವ್, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೩
ಸಂಕೀರ್ಣ ವಚನಸಂಪುಟ ೧,ಸಂ. ಕಲಬುರ್ಗಿ ಎಂ. ಎಂ., ಕನ್ನಡ ಮತ್ತು ಸಂಸ್ಕತಿ ಇಲಾಖೆ, ಬೆಂಗಳೂರು, ೧೯೯೩
ಸಾಯಣ ಮಾಧವ, ಸರ್ವದರ್ಶನ ಸಂಗ್ರಹ,(ಸಂಸ್ಕೃತ) ಅನು:ಇಮ್ಮಡಿ ಶಿವಬಸವಸ್ವಾಮಿಗಳು, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ೧೯೭೬
ಸಿದ್ಧನಂಜೇಶ, ಗುರುರಾಜ ಚಾರಿತ್ರ,ಸಂ. ಸಂ.ಶಿ.ಭೂಸನೂರಮಠ, ಮುರುಘಾಮಠ, ಧಾರವಾಡ, ೧೯೫೦
ಸಿದ್ಧಪ್ಪ ಭೀಮಪ್ಪ ಮೇಟಿ, ಜನಪದ ಹಾಲಮತ ಮಹಾಕಾವ್ಯ.ಸಂ. ವೀರಣ್ಣ ದಂಡೆ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು, ೨೦೦೦
ಸಿದ್ದರಾಮ, ಸಿದ್ದರಾಮೇಶ್ವರ ವಚನ ಸಂಪುಟ, ಸಂ. ಎಸ್.ವಿದ್ಯಾಶಂಕರ, ಕನ್ನಡ ಸಂಸ್ಕೃತಿ ಇಲಾಖೆ, ಬೆಂಗಳೂರು, ೧೯೯
ಸಿರಿಯಜ್ಜಿ, ಅರ್ಜುಣ ದ್ರೋಪದಿ, ಸಿರಿಬೆಳಗು,ಸಂ.ಕೃಷ್ಣಮೂರ್ತಿ ಹನೂರು, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೨೦೦೫
ಹರಿಹರ, ಹರಿಹರನ ರಗಳೆಗಳು, ಸಂ.ಕಲಬುರ್ಗಿ ಎಂ.ಎಂ., ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೯
ಹರಿಹರ, ರೇವಣಸಿದ್ಧೇಶ್ವರ ರಗಳೆ, ಅದೇ
ಹರಿಹರ, ಸಿದ್ಧರಾಮನ ರಗಳೆ, ಅದೇ
ಹಾಲಮ್ಮ ಮತ್ತು ಸಂಗಡಿಗರು, ಬೋರೇದೇವರ ಕಾವ್ಯ, ಮ್ಯಾಸಬೇಡರ ಕಥನಗಳು,ಸಂ. ಎ.ಎಸ್.ಪ್ರಭಾಕರ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೯
ಹಿನಕಲ್ ಮಹಾದೇವಯ್ಯ, ಮಂಟೇಸ್ವಾಮಿ,ಸಂ.ಹಿ.ಚಿ.ಬೋರಲಿಂಗಯ್ಯ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೭
ಹೊಳಲುಗುಂದಿ ಸಾಹಿಬಣ್ಣ ಯತಿಸಿದ್ಧ ಅನುಭವ ಚಂದ್ರಿಕೆ,ಬಳ್ಳಾರಿ, ೧೯೮೧ (ಮೂರನೇ ಮುದ್ರಣ)
ಆ. ಪರಾಮರ್ಶನ ಗ್ರಂಥಗಳು
ಅಜ್ಞಾತ ಲೇಖಕ, ಆದಿಚುಂಚನಗಿರಿ ಮಠದ ಸಮಸ್ಯೆ, ಪ್ರಕಾಶಕರು ನಮೂದಾಗಿಲ್ಲ, ೧೯೬೮
ಅಮೃತ ಸೋಮೇಶ್ವರ, ಭಗವತೀ ಆರಾಧನೆ, ಪ್ರಕೃತಿ ಪ್ರಕಾಶನ, ಕೋಟೆಕಾರು, ೧೯೯೮
ಕಪಟರಾಳ್ ಕೃಷ್ಣರಾವ್, ಕರ್ನಾಟಕ ಲಾಕುಳಶೈವರ ಇತಿಹಾಸ,ಕನ್ನಡ ಸಂಶೋಧನ ಸಂಸ್ಥೆ, ಧಾರವಾಡ, ೧೯೫೫
ಕಪಾಲಿಯೋಗಿ ಸೋಮವಾರನಾಥ್, ಜೋಗಿಸಮಾಜ ಬಾಂಧವರು ಅನುಸರಿಸಬೇಕಾದ ನಿತ್ಯವಿಧಿಗಳ ಬೋಧನೆ,ಕರ್ನಾಟಕ ಜೋಗಿ ಸಮಾಜ ಸುಧಾರಕ ಸಂಘ, ಮಂಗಳೂರು,
ಕೃಷ್ಣಕೊಲ್ಹಾರ ಕುಲಕರ್ಣಿ, ಸಿಂದಗಿಯ ಬಿಂದಗಿ, ಶ್ರೀಭೀಮಾಶಂಕರ ಮಠ, ಸಿಂದಗಿ, ೧೯೮೭
ಕೃಷ್ಣಮೂರ್ತಿ ಮ. ಸು., ಉತ್ತರದ ಸಂತ ಪರಂಪರೆ,ಮೈಸೂರು ವಿಶ್ವವಿದ್ಯಾನಿಲಯ, ೨೦೦೩
ಕೃಷ್ಣಮೂರ್ತಿ ಮ. ಸು., ಸಿದ್ಧಸಾಹಿತ್ಯ,ಮೈಸೂರು ವಿಶ್ವವಿದ್ಯಾನಿಲಯ,  ಮೈಸೂರು, ೧೯೮೨
ಕೇಶವ ಕೃಷ್ಣಕುಡ್ವ, ದಕ್ಷಿಣ ಕನ್ನಡ ಇತಿಹಾಸ, ಕಾರ್ಕಳ, ೧೯೪೮
ಗಣಪತಿರಾವ್ ಐಗಳ್ ಎಂ, ೧೯೨೩ ದಕ್ಷಿಣ ಕನ್ನಡ ಜಿಲ್ಲೆಯ ಪ್ರಾಚೀನ ಇತಿಹಾಸ,ರಾಷ್ಟ್ರಕವಿ ಗೋವಿಂದಪೈ ಸಂಶೋಧನ ಕೇಂದ್ರ, ಉಡುಪಿ, ೨೦೦೪
ಗುರುರಾಜಭಟ್ಟ, ಕದ್ರಿಶ್ರೀ ಮಂಜುನಾಥ ದೇವಾಲಯ ಕ್ಷೇತ್ರ ಮಹಾತ್ಮ್ಯೆ ಮತ್ತು ಇತಿಹಾಸ,ಕದ್ರಿ ಮಂಜುನಾಥ ದೇವಸ್ಥಾನ, ಮಂಗಳೂರು, ೧೯೭೪
ಚಿದಾನಂದಮೂರ್ತಿ ಎಂ, ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ,ಮೈಸೂರು ವಿಶ್ವವಿದ್ಯಾಲಯ, ಮೈಸೂರು, ೧೯೬೬
ಚಿದಾನಂದಮೂರ್ತಿ ಎಂ, ಸಂಶೋಧನ ತರಂಗ–೨,  ಬೆಂಗಳೂರು ವಿಶ್ವವಿದ್ಯಾಲಯ, ೧೯೭೦
ಚಿದಾನಂದಮೂರ್ತಿ ಎಂ, ಹೊಸತು ಹೊಸತು,ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೧೯೯೩
ಚಿದಾನಂದಮೂರ್ತಿ ಎಂ, ಕರ್ನಾಟಕ ನೇಪಾಳ ಸಾಂಸ್ಕೃತಿಕ ಸಂಬಂಧ,ಕನ್ನಡ ವಿಶ್ವವಿದ್ಯಾಲಯ, ಹಂಪಿ
ಜೋಗಿ ಆನಂದನಾಥ್, ನಾಥಪಂಥಕ್ಷೇತ್ರ ಜೋಗಿಮಠ,ನಾಥ ಸಂಪ್ರದಾಯ ಪ್ರಚಾರ ಸಮಿತಿ, ಮಂಗಳೂರು, ೨೦೦೩
ಢೇರೆ ರಾ ಚಿಂ, ನಾಥಪಂಥದ ಇತಿಹಾಸ,(ಮರಾಠಿ) ಅನು. ಚಂದ್ರಕಾಂತ ಪೋಕಳೆ, ಅಲ್ಲಮಪ್ರಭು ಜನಕಲ್ಯಾಣ ಸಂಸ್ಥೆ, ಸಿದ್ಧಸಂಸ್ಥಾನ, ಚಿಂಚಣಿ, ೨೦೦೩
ಢೇರೆ ರಾ.ಚಿಂ., ಲಜ್ಜಾಗೌರಿ(ಮರಾಠಿ), ಅನು. ವಿಠಲರಾವ್‌ ಗಾಯಕ್ವಾಡ್, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ೨೦೦೩
ಢೇರೆ ರಾ.ಚಿಂ, ಮಲ್ಲಿಕಾರ್ಜುನ ಮತ್ತು ಮಹಾರಾಷ್ಟ್ರ,(ಮರಾಠಿ) ಅನು. ವಿಠಲರಾವ್ ಗಾಯಕ್ವಾಡ್, ಪ್ರಭುದೇವರ ಜನಕಲ್ಯಾಣ ಸಂಸ್ಥೆ, ಸೊಂಡೂರು, ೨೦೦೬
ತಾಳ್ತಜೆ ವಸಂತಕುಮಾರ, ಬೌದ್ಧಾಯನ, ಕನ್ನಡ ವಿಭಾಗ, ಮುಂಬೈ ವಿಶ್ವವಿದ್ಯಾಲಯ,  ೨೦೦೫
ದೇವೀರಪ್ಪ ಎಚ್, ಶಾಂತರಸ (ಸಂ), ವಿಶ್ವಬಂಧು ಮರುಳಸಿದ್ಧ ಹಾಗೂ ಆತನ ಪರಂಪರೆ,ತರಳಬಾಳು ಪ್ರಕಾಶನ, ಸಿರಿಗೆರೆ, ೧೯೭೪
ದೇವಿಪ್ರಸಾದ ಚಟ್ಟೋಪಾಧ್ಯಾಯ, ಭಾರತೀಯ ತತ್ವಜ್ಞಾನ ಭಾರತೀಯ ದರ್ಶನಗಳು,(ಇಂಗ್ಲಿಶ್) ಅನು: ಕಕ್ಕಿಲ್ಲಾಯ ಬಿ.ವಿ., ನವಕರ್ನಾಟಕ ಪ್ರಕಾಶನ, ಬೆಂಗಳೂರು, ೧೯೯೪
ದೊಡ್ಡಬೆಲೆ ನಾರಾಯಣಶಾಸ್ತ್ರಿ, ಕಾಪಾಲಿ ದೀಕ್ಷೆಯ ಮರ್ಮ,ಸರಸ್ವತಿ ಪ್ರಿಂಟಿಂಗ್ ಪ್ರೆಸ್, ಮೈಸೂರು, ೧೯೩೩
ನಾಗರಾಜ ಡಿ.ಆರ್.,  ಅಲ್ಲಮಪ್ರಭು ಮತ್ತು ಶೈವಪ್ರತಿಭೆ, ಅಕ್ಷರ ಪ್ರಕಾಶನ, ಹೆಗ್ಗೋಡು,೧೯೯೯
ಪಂಡಿತಕವಲಿ ಚನ್ನಬಸವಪ್ಪ ಹಾಗೂ ವೇ. ಮಠದ ಮರಿದೇವ ಸ್ವಾಮಿಗಳು (ಸಂ), ಶ್ರೀಮರುಳ ಸಿದ್ಧಾಂಕ, ಚೆನ್ನಮಲ್ಲಸ್ವಾಮಿಗಳು, ಬಣ್ಣದಮಠ, ಹಾವೇರಿ, ೧೯೪೯
ಪಡಶೆಟ್ಟಿ ಎಂ.ಎಂ., ತಿಂಥಿಣಿ ಮೋನಪ್ಪಯ್ಯ: ಒಂದು ಅಧ್ಯಯನ,ವೀರಶೈವ ಅಧ್ಯಯನ ಸಂಸ್ಥೆ, ಗದಗ, ೧೯೯೨
ಪರಮಶಿವಯ್ಯ ಜೀ.ಶಂ., ದಕ್ಷಿಣ ಕರ್ನಾಟಕದ ಜನಪದ ಕಾವ್ಯ ಪ್ರಕಾರಗಳು,
ಪ್ರಭಾಕರ ಜೋಗಿ, ಆದಿಚುಂಚುನ್ ಗಿರಿ ಮಠದ ಸಮಸ್ಯೆ,ಕದ್ರಿ, ಮಂಗಳೂರು, ೧೯೬೮
ಬಳೆಗಾರ್ ಬಿ.ಕೆ., ತ್ರಿಯಂಬಕೇಶ್ವರದಿಂದ ಕದಲೀತನಕ,ಕರ್ನಾಟಕ ಜೋಗಿ ಸಮಾಜ ಸಮಿತಿ, ಕುಂದಾಪುರ, ೧೯೯೨
ಬಸವಲಿಂಗ ಸೊಪ್ಪಿಮಠ, ಕೊಡೇಕಲ್ಲ ಬಸವಣ್ಣ : ಒಂದು ಅಧ್ಯಯನ, ಕೊಡೇಕಲ್ಲ ಬಸವೇಶ್ವರ ಅಧ್ಯಯನ ಸಂಸ್ಥೆ, ಕೊಡೇಕಲ್ಲು, ೧೯೯೫
ಬಾಬಾಜಿ ರಾವುಳ ಶಡ್ದರ್ಶನಿ,  ರಾವುಳ ಮತಪ್ರಕಾಶ,ರಾಮನಾಥ ಬಾಬಾಜಿ ರಾವುಳ ಶಡ್ದರ್ಶನಿ, ಶಹಾಪೂರ-ಬೆಳಗಾವಿ, ೧೯೩೨
ಬಾರಾಪಂಥಿನವರು, ಭಕ್ತನಾಥರ ಕಾಪಾಲಿ ದೀಕ್ಷೆಯ ಮರ್ಮ,ಸರಸ್ವತೀ ಪ್ರಿಂಟಿಂಗ್ ಪ್ರೆಸ್, ಮೈಸೂರು, ೧೯೩೩
ಬೋರಲಿಂಗಯ್ಯ ಹಿ.ಚಿ., ದಾಸಪ್ಪ ಜೋಗಪ್ಪ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು, ೧೯೭೮
ಬೋರಲಿಂಗಯ್ಯ ಹಿ.ಚಿ., ಉಜ್ಜನಿ ಚೌಡಮ್ಮ,ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು, ೧೯೭೯
ಬಾಬು ಎಂ, ಸಚಿತ್ರ ಚರಿತ್ರೆ ಮತ್ತು ಕಥೆಗಳು,ಕೆನರೀಸ್ ಮಿಶನ್ ಪ್ರೆಸ್, ಮಂಗಳೂರು ೧೯೨೭
ಭಾನುಮತಿ ವೈ.ಸಿ., ಮಲೆನಾಡಿನ ಶೈವ ಒಕ್ಕಲಿಗರು,ಕೇಶವ ಪ್ರಕಾಶನ, ಮೈಸೂರು, ೧೯೯೪
ಮಾಕೋನಹಳ್ಳಿ ದೊಡ್ಡಪ್ಪಗೌಡ, ಪಾಶುಪತಶೈವರು ಮತ್ತು ಗೌಡಸಮಾಜ,ಮೂಡಿಗೆರೆ, ೧೯೯೫
ಮಾಣಿಕ್ಯಪ್ರಭು ಮಹಾರಾಜ, ಸರಸ್ವತಿ ಪುಸ್ತಕ ಭಂಡಾರ, ಶೇರಿಬೀದಿ, ಬೆಳಗಾವಿ, ೧೯೮೨
ಯೋಗಿ ವಿಲಾಸನಾಥ, ಪ್ರಾಚೀನ್ ಭರ್ತೃಹರಿ ಗುಹಾಮಹಾತ್ಮ್ಯ,(ಹಿಂದಿ) ಅಖಿಲ ಭಾರತ ವರ್ಷೀಯ ಅವಧೂತ ಭೇಷ್ ಬಾರಹಪಂಥ ಯೋಗಿ ಮಹಾಸಭಾ, ಹರಿದ್ವಾರ, ೨೦೦೦
ರಾಜಾರಾಮ ಹೆಗಡೆ, ಲೌಕಿಕ ಅಲೌಕಿಕ, ಆನಂದಕಂದ ಗ್ರಂಥಮಾಲೆ,  ಮಲ್ಲಾಡಿಹಳ್ಳಿ, ೨೦೦೧
ರಾಜಶೇಖರ ಪಿಕೆ, ಸಿರಿಚುಂಚನಗಿರಿ,ಶ್ರೀ ಆದಿಚುಂಚನಗಿರಿ ಸಂಸ್ಥಾನ ಮಠ, ಚುಂಚನಗಿರಿ,೧೯೯೬
ರಾಜೇಶ್ವರಿ ಗೌಡ ಕೆ, ಆದಿಚುಂಚನಗಿರಿ: ಒಂದು ಸಾಂಸ್ಕೃತಿಕ ಅಧ್ಯಯನ,ಶ್ರೀಆದಿಚುಂಚನಗಿರಿ ಮಹಾಸಂಸ್ಥಾನ ಮಠ, ಶ್ರೀಆದಿಚುಂಚನಗಿರಿ ಕ್ಷೇತ್ರ, ೨೦೦೧
ರಾನಡೆ ಆರ್.ಡಿ., ಕನ್ನಡ ಪರಮಾರ್ಥ ಸೋಪಾನ, ಸಂ.ಎಂ.ಎಸ್.ದೇಶಪಾಂಡೆ, ಕರ್ನಾಟಕ ವಿಶ್ವವಿದ್ಯಾಲಯ, ೧೯೬೨
ರಾನಡೆ ಆರ್.ಡಿ., ಕನ್ನಡ ಸಂತರ ಪರಮಾರ್ಥಪಥ, ಕರ್ನಾಟಕ ವಿವಿ, ಧಾರವಾಡ, ೧೯೭೬
ರಾಮಕೃಷ್ಣ, ದಕ್ಷಿಣ ಕನ್ನಡದ ಭೈರರು,ಕರ್ನಾಟಕ ಸಾಹಿತ್ಯ ಅಕಾದೆಮಿ, ಬೆಂಗಳೂರು, ೧೯೯೩
ರಾಮಚಂದ್ರ ಎಂ, ಕೇಶವನಾಥ್ ಪಿ. ಮುಂತಾದವರು (ಸಂ), ಶಿವಗೋರಕ್ಷ,ಕರ್ನಾಟಕ ಜೋಗಿ ಸಮಾಜ ಸುಧಾರಕ ಸಂಘ(ರಿ), ಮಂಗಳೂರು, ೧೯೯೯
ರಾಮಚಂದ್ರರಾವ್ ಎಸ್.ಕೆ., ಅಣ್ಣಪ್ಪದೈವ,ಶಾರದಾ ಪ್ರಕಾಶನ, ಬೆಂಗಳೂರು, ೧೯೮೩
ಲಿಂಗರಾಜು, ಗೋರಖನಾಥ,ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು, ೧೯೯೮
ಲಿಂಗಯ್ಯ ಡಿ, (ಸಂ) ಆದಿಚುಂಚನಗಿರಿ (ಸ್ಮರಣ ಸಂಚಿಕೆ), ಆದಿಚುಂಚನಗಿರಿ ಜಗದ್ಗುರುಗಳ ಸ್ವಾಗತ ಸಮಿತಿ, ಬೆಂಗಳೂರು, ೧೯೭೧
ಲೊರೆಂಜೈನ್ ಎನ್. ಡೇವಿಡ್, ಕಾಪಾಲಿಕರು ಮತ್ತು ಕಾಳಾಮುಖರು,(ಇಂಗ್ಲಿಷ್)  ಅನು: ವಿರೂಪಾಕ್ಷ ಕುಲಕರ್ಣಿ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು, ೨೦೦೫
ವಿವೇಕ ರೈ ಬಿ.ಎ., ತುಳು ಜನಪದ ಸಾಹಿತ್ಯ,ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು, ೧೯೮೫
ಶಂಬಾ ಜೋಶಿ, ಮರ‌್ಹಾಠಿ ಸಂಸ್ಕೃತಿ,(ಮರಾಠಿಮೂಲ.೧೯೫೭) ಅನು. ಕೀರ್ತಿನಾಥ ಕುರ್ತಕೋಟಿ, ಕೃತಿಸಂಪುಟ.೧, ಸಂ.ಮಲ್ಲೇಪುರಂ ಜಿ. ವೆಂಕಟೇಶ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು, ೧೯೯೯
ಶಂಬಾ ಜೋಶಿ, ಎಡೆಗಳು ಹೇಳುವ ಕಂನಾಡ ಕತೆ,(೧೯೪೭) ಶಂಬಾ ಕೃತಿಸಂಪುಟ.೨, ಸಂ.ಮಲ್ಲೇಪುರಂ ಜಿ. ವೆಂಕಟೇಶ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು, ೧೯೯೯
ಶಿವಾನಂದ ಗುಬ್ಬಣ್ಣನವರ, ಕರ್ನಾಟಕದ ಕುರುಬರು,ಅಕ್ಷಯ ಪ್ರಕಾಶನ, ಧಾರವಾಡ, ೧೯೯೩
ಶ್ರೀಆದಿಚುಂಚನಗಿರಿ ಕ್ಷೇತ್ರಮಹಿಮೆ,ಆದಿಚುಂಚನಗಿರಿ ಗ್ರಂಥಮಾಲೆ, ಆದಿಚುಂಚನಗಿರಿ, ೨೦೦೧
ಶ್ರೀನಿವಾಸ ರಿತ್ತಿ (ಸಂ), ಕರ್ನಾಟಕ ಗ್ರಾಮಸೂಚಿ, ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯ, ಬೆಂಗಳೂರು, ೧೯೮೫
ಸದಾಶಿವಯೋಗಿ ಹಂಪಿ, ಶಿರವೇ ಬ್ರಹ್ಮಾಂಡ ಜಗವೇ ಪಿಂಡಾಂಡ,ಶ್ರೀ ಶಿವಾನಂದ ಯೋಗಾಶ್ರಮ, ಹಂಪಿ, ೨೦೦೧
ಸದಾಶಿವಯೋಗಿ ಹಂಪಿ, ಶೈವತತ್ವ (ಶಿವಯೋಗ ಸೂತ್ರ),ಶ್ರೀ ಶಿವಾನಂದ ಯೋಗಾಶ್ರಮ, ಹಂಪಿ, ೨೦೦೪
ಸಿದ್ಧಪ್ಪ ಬಿ, ನಾಥಪಂಥ ಶೈವಧರ್ಮ ಮತ್ತು ಕರ್ನಾಟಕ ನಾಥಪಂಥ ಶೈವ ಸಮಾಜದ ಸಂಕ್ಷಿಪ್ತ ಪರಿಚಯ,ಜಿಲ್ಲಾ ನಾಥಪಂಥ ಸಮಾಜ, ಚಿತ್ರದುರ್ಗ, ವರ್ಷ ನಮೂದಾಗಿಲ್ಲ
ಸೂರ್ಯನಾಥ ಕಾಮತ್ ಮತ್ತಿತರರು (ಸಂ) ಶ್ರೀಭೈರವ ಕ್ಷೇತ್ರದ ಸೀತಿಬೆಟ್ಟ, ಶ್ರೀಭೈರವೇಶ್ವರ ಮತ್ತು ಶ್ರೀಪತೇಶ್ವರ ಶೈಕ್ಷಣಿಕ ಮತ್ತು ಸಾಂಸ್ಕೃತಿಕ ಪ್ರತಿಷ್ಠಾನ, ಸೀತಿಗ್ರಾಮ, ೧೯೯೬
ಹನುಮಂತಯ್ಯ ವಿ ಅರ್, (೧೯೨೬), ಕುರುಬರ ಚರಿತೆ,ಸಂ. ಸುಧಾಕರ, ಪ್ರತಿಭಾ ಪ್ರಕಾಶನ, ಮೈಸೂರು, ೧೯೯೬
ಹಿರೇಮಠ ಎಸ್.ಎಸ್., ಸಾಂಖ್ಯದರ್ಶನ,ಸಮತಾ ಪ್ರಕಾಶನ, ಹರಪನಹಳ್ಳಿ, ೨೦೦೩
ಹಿರೇಮಠ ಎಸ್.ಎಸ್., ಕಾಳಾಮುಖ ದರ್ಶನ,ಸಮತಾ ಪ್ರಕಾಶನ, ಹರಪನಹಳ್ಳಿ, ೨೦೦೪
ಹುಚ್ಚಪ್ಪ ಮಾಸ್ತರ ಎನ್, ಚಂದ್ರಗುತ್ತಿ ರೇಣುಕಾಂಬೆ ಜಾತ್ರೆ,ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ಬೆಂಗಳೂರು, ೧೯೯೭
ಕರ್ನಾಟಕದ ನಾಥಪಂಥ : ೧. ಕರ್ನಾಟಕದ ಕನ್ನಡಿನೋಟ
ಗೈರುಹಾಜರಿಗಳು
 
ಕರ್ನಾಟಕದ ಸಾಮಾಜಿಕ ಧಾರ್ಮಿಕ ರಾಜಕೀಯ ಬದುಕಿನಲ್ಲಿ ನಾಥ, ಕಾಳಾಮುಖ, ಶಾಕ್ತ,  ಸೂಫಿ,  ವಜ್ರಯಾನ, ಕಾಪಾಲಿಕ ಮುಂತಾದ ಪಂಥಗಳು ಆಳವಾದ ಪ್ರಭಾವ ಬೀರಿವೆ. ಆದರೆ ಈ ಪಂಥಗಳ ಮೇಲೆ ಕರ್ನಾಟಕದ ಅಧ್ಯಯನಗಳಲ್ಲಿ ಸಿಗುವ ತಿಳಿವಳಿಕೆ ಮಾತ್ರ ತೀರ ಸೀಮಿತ. ನಾಥರ ಬಗ್ಗೆ ಇನ್ನೂ ಕಡಿಮೆ. ಭಾರತದ ಪ್ರಾಚೀನ ಪಂಥಗಳಲ್ಲಿ ಒಂದಾಗಿರುವ ನಾಥವು, ನೇಪಾಳ ಟಿಬೇಟು ಆಫಘಾನಿಸ್ತಾನ ಪಾಕಿಸ್ತಾನ ಹೀಗೆ ಹಲವು ದೇಶಗಳಲ್ಲಿ ಹರಡಿದೆ. ನೇಪಾಳವಂತೂ ನಾಥಪಂಥದ ತೊಟ್ಟಿಲು. ಹೀಗೆ ದಕ್ಷಿಣ ಏಶಿಯಾ ತುಂಬ ಹರಡಿರುವ ಈ ಪಂಥವು ಸುಮಾರು ೧೦ ಶತಮಾನಗಳಿಂದ ಕರ್ನಾಟಕದಲ್ಲಿದೆ. ಇಲ್ಲಿರುವ  ಮಠಗಳು, ಕಾಪಾಲಿಕ ಹಾಗೂ ಜೋಗಿ ಸಮುದಾಯಗಳು,  ಜೋಗಿ ಸಿದ್ಧ ಭೈರವ ಹೆಸರಿನಲ್ಲಿ ನಾಡಿನಾದ್ಯಂತ ಇರುವ ಊರುಗಳು,  ಗವಿಬೆಟ್ಟಗಳು, ಕೊಳ್ಳಕಣಿವೆಗಳು, ಗುಡಿಗಳು, ಸಮಾಧಿಗಳು, ಶಿಲ್ಪ ಹಾಗೂ ಶಾಸನಗಳು, ಇದರ ಅಸ್ತಿತ್ವದ ಸಾಕ್ಷ್ಯಗಳಾಗಿವೆ. ನಾಥರು ನೆನೆಯುವ ಚೌರಾಸಿ ಸಿದ್ಧರಲ್ಲಿ ಮೂವರು -ಕಣ್ಹಪಾ, ಅಲ್ಲಮ ಹಾಗೂ ರೇವಣಸಿದ್ಧ-ಕನ್ನಡಿಗರು. ಕನ್ನಡದ ಪ್ರಾಚೀನ ಪಠ್ಯಗಳಲ್ಲಿ ಅಲ್ಲಮಪ್ರಭು, ರೇವಣಸಿದ್ಧ, ಮರುಳಸಿದ್ಧ,  ಶಂಕರ ದಾಸಿಮಯ್ಯ, ತೋಂಟದ ಸಿದ್ಧಲಿಂಗ ಮುಂತಾದವರು ನಾಥರನ್ನು  ಮುಖಾಮುಖಿ ಮಾಡುವ ಕಥನಗಳಿವೆ. ಆದರೂ ಆಧುನಿಕ ಕನ್ನಡದಲ್ಲಿ ನಾಥಪಂಥದ ಬಗ್ಗೆ ಸಿಗುವ ತಿಳಿವಳಿಕೆ ಚೂರುಪಾರು.
[1]
ನಾಥಪಂಥದ ಮೇಲೆ ಇಂಗ್ಲಿಷಿನಲ್ಲಿ ಜಾರ್ಜ್ ವೆಸ್ಟನ್ ಬ್ರಿಗ್ಸನು (೧೯೩೮)  ತನ್ನ ವ್ಯಾಪಕವಾದ ತಿರುಗಾಟ ಮತ್ತು ಪಾಂಡಿತ್ಯದಿಂದ ಮಾಡಿರುವ  ಅಧ್ಯಯನವು ಸದ್ಯಕ್ಕೆ ಪ್ರಮಾಣ ರೂಪದಲ್ಲಿದೆ. ಇದರಲ್ಲಿ ‘ಬೆಳಗಾವಿ ಭಾಗದಲ್ಲಿ ಕೆಲವು ನಾಥ ಯೋಗಿ ಯೋಗಿನಿಯರು ಕೈಯಲ್ಲಿ ಕಪ್ಪರ ಮತ್ತು ತ್ರಿಶೂಲ ಹಿಡಿದು ತಿರುಗಾಡುತ್ತಾರೆ’  ಎಂಬ ಒಂದು ಸಾಲನ್ನು ಬಿಟ್ಟರೆ, ಕರ್ನಾಟಕವು ಸಂಪೂರ್ಣವಾಗಿ ಗೈರುಹಾಜರು. ಭಾರತದ ನಾಥರಲ್ಲಿ  ಮಹತ್ವದ ಸ್ಥಾನವುಳ್ಳ ಕದ್ರಿಮಠದ ಉಲ್ಲೇಖವೂ ಇಲ್ಲಿಲ್ಲ. ಇದು ಅಖಿಲ ಭಾರತೀಯ ಅಧ್ಯಯನಗಳಲ್ಲಿ ಇರುವ ಸಾಮಾನ್ಯ ಸಮಸ್ಯೆ. ಇದಕ್ಕಾಗಿ ಬ್ರಿಗ್ಸನನ್ನು ದೂರಿ ಪ್ರಯೋಜನವಿಲ್ಲ. ಕಾರಣ,  ನಾಥವು ಉತ್ತರ ಭಾರತದಲ್ಲಿ ಕೇಂದ್ರೀಕೃತ ಆಗಿರುವ ಒಂದು ಪಂಥ. ಬ್ರಿಗ್ಸನಿಗೆ ಹೋಲಿಸಿದರೆ, ಮಹಾರಾಷ್ಟ್ರದ ನಾಥರ ಮೇಲೆ ಮರಾಠಿಯ ಸಂಶೋಧಕರಾದ ರಾ.ಚಿಂ. ಢೇರೆ  ಹಾಗೂ ಕಾಪಾಲಿಕರ ಮೇಲೆ ಡೇವಿಡ್ ಲೊರೆಂಜೈನ್ ಅವರು ಮಾಡಿರುವ ಅಧ್ಯಯನಗಳೇ ವಾಸಿ. ಅಲ್ಲಿ ಕರ್ನಾಟಕದ ಪ್ರಾಸಂಗಿಕ ಚರ್ಚೆಯಾದರೂ ಇದೆ.
ಸಂಯುಕ್ತ ಕಥನ
ಕರ್ನಾಟಕದ ಪಂಥಗಳ ಅಧ್ಯಯನಗಳಲ್ಲಿ ಎದುರಿಸಬೇಕಾದ ಕೆಲವು ಮುಖ್ಯ ಸಮಸ್ಯೆಗಳಿವೆ.   ಮೊದಲನೆಯದಾಗಿ, ಅಖಿಲ ಭಾರತೀಯ ವ್ಯಾಪ್ತಿಯುಳ್ಳ ನಾಥ ಇಲ್ಲವೆ ಸೂಫಿಗಳ ಬಗ್ಗೆ   ‘ಕರ್ನಾಟಕದ’ ಎನ್ನಲಾಗುವ ಪ್ರಾದೇಶಿಕ ಚಿತ್ರರಚನೆ ಮಾಡುವ ಸಮಸ್ಯೆ. ಹೇಗೆ ಮಾಡಿದರೂ ಇಲ್ಲಿ ಚರ್ಚೆ ಭಾರತದ ಉಪಖಂಡಕ್ಕೆ ಚೆಲ್ಲಿಕೊಳ್ಳುತ್ತದೆ.  ಕಠಮಂಡುವಿನಿಂದ ಕದ್ರಿಯ ತನಕ ನೂರಾರು ನಾಥರ ಮಠಗಳಿವೆ. ಅವರು ಸಂಚರಿಸುವ ಪಥಗಳಿವೆ. ನಾಥಪಂಥಿ ಸಮುದಾಯಗಳಿವೆ. ಆದರೂ ನಾಥಪಂಥಕ್ಕೆ, ದಕ್ಷಿಣ ಭಾರತದಲ್ಲಿ ಹೈದರಾಬಾದಿನ ಒಂದು ಮಠ ಬಿಟ್ಟರೆ, ಇಡೀ  ನೆಲೆ ಇರುವುದು ಕರ್ನಾಟಕದಲ್ಲೆ.  ಈ ಹಿನ್ನೆಲೆಯಲ್ಲಿ ದೇಶವ್ಯಾಪಿ ಪಂಥವೊಂದಕ್ಕೆ ತನ್ನಲ್ಲಿ ನೆಲೆಗೊಟ್ಟ ಕರ್ನಾಟಕ ಸಂಸ್ಕೃತಿಯು, ಅದರ ಜತೆ ಮಾಡಿದ ಅನುಸಂಧಾನದ ಸ್ವರೂಪ ಯಾವುದು ಎಂದು ಅರಿಯಬೇಕಿದೆ. ಈ ಅನುಸಂಧಾನವನ್ನು ನಾಥಕ್ಕೆ ಲಗತ್ತಾಗಿರುವ ಜೀವಂತ ಮನುಷ್ಯ ಲೋಕವನ್ನು ಹಾಗೂ ಅದು ತನ್ನ ನಿತ್ಯ ಬದುಕಿನ ಲಯದಲ್ಲಿ ಕಟ್ಟಿಕೊಂಡಿರುವ ಸಂಸ್ಕೃತಿಯನ್ನು ತಿಳಿಯುವ ಮೂಲಕವೇ ಮಾಡಬೇಕಿದೆ. ಇದು ಅಖಿಲ ಭಾರತೀಯತೆ ಮತ್ತು ಸ್ಥಳೀಯತೆಯನ್ನು, ಚರಿತ್ರೆ ಮತ್ತು ವರ್ತಮಾನವನ್ನು, ಏಕಕಾಲಕ್ಕೆ ಒಂದೇ ಬೊಗಸೆಯಲ್ಲಿ ಹಿಡಿದು ನೋಡುವ ಕ್ರಮ. ಭಾರತದಲ್ಲಿ ಕರ್ನಾಟಕವೂ ಇದೆಯಷ್ಟೆ. ಹನಿಯ ಮೂಲಕ ಕಡಲನ್ನು ನೋಡುವಾಗ, ಸಹಸ್ರಾರು ಹನಿಗಳಿಂದಲೇ ಕಡಲು ನಿರ್ಮಾಣವಾಗಿದೆ ಎಂಬುದನ್ನು ಮರೆಯಬೇಕಿಲ್ಲ. ದೇಶದ ಎಳೆಗಳನ್ನು ಬಿಡದೆ ಪ್ರದೇಶದ ಆಯಾಮಕ್ಕೆ ಆದ್ಯತೆ ಕೊಡುವ ಸಂಯುಕ್ತ ಕಥನ ಕಟ್ಟುವುದು ಯಾವಾಗಲೂ ಒಂದು ಸವಾಲು. ನಾಥಕ್ಕೆ ಸಂಬಂಧಪಟ್ಟಂತೆ ಕನ್ನಡ, ತಮಿಳು ಹಾಗೂ ಫಾರಸಿ ಶಾಸನಗಳಿವೆ.  ಫಾರಸಿ  ಹಾಗೂ ಮರಾಠಿ ಆಕರಗಳಲ್ಲಿ ನಾಥರ ಮಾಹಿತಿ ಯಿದೆ. ತುಳುವಿನಲ್ಲಿ ಜನಪದ ನಾಥಸಾಹಿತ್ಯವಿದೆ. ಮುಖ್ಯವಾಗಿ ನಾಥಪಂಥಿ ಸಮುದಾಯ ಗಳಿವೆ. ಹಲವು ಭಾಷೆ, ಪ್ರದೇಶ,  ಕಾಲ ಮತ್ತು ಆಕೃತಿಗಳಲ್ಲಿ ಇದಕ್ಕೆ ಬೇಕಾದ ತಿಳುವಳಿಕೆ ಚದುರಿಹೋಗಿದೆ. ಈ ಚದುರಿದ ತಿಳುವಳಿಕೆಯನ್ನು ಜೋಡಿಸಿ, ಕರ್ನಾಟಕ ನಾಥಪಂಥದ ಒಂದು ಬಹುರೂಪಿ ಕಥನವನ್ನು ಕಟ್ಟಲು ಇಲ್ಲಿ ಯತ್ನ ಮಾಡಿದೆ.
ಪರಿಭಾಷೆಯ ಸಮಸ್ಯೆ
ಧರ್ಮ ಹಾಗೂ ಪಂಥಗಳ ಅಧ್ಯಯನದಲ್ಲಿ ಪಂಥ, ದರ್ಶನ, ಮತ, ಸಮಯ, ಮಾರ್ಗ, ಸಂಪ್ರದಾಯ, ಶಾಸ್ತ್ರ, ಆರಾಧನೆ, ಧರ್ಮ, ನಂಬಿಕೆ ಮುಂತಾದ ಪರಿಭಾಷೆಗಳು  ಬಳಕೆಯಲ್ಲಿವೆ. ‘ಸಮಯ ಪರೀಕ್ಷೆ’ ಮಾಡುವ  ಬ್ರಹ್ಮಶಿವನ ಪ್ರಕಾರ, ನಾಥ ಕೌಳ ಕಾಪಾಲಿಕ ಮುಂತಾದವು  ‘ಸಮಯ’ಗಳು. ನಿಜಗುಣ ಶಿವಯೋಗಿಯ ಪ್ರಕಾರ ‘ಶಾಸ್ತ್ರ’ಗಳು. ಶರಣರು ಯೋಗಿ ಜೋಗಿ ಮಹಾವ್ರತ ಇತ್ಯಾದಿಗಳನ್ನು ‘ದರ್ಶನ’ಗಳು ಎನ್ನುತ್ತಾರೆ. ಆದಿಚುಂಚನಗಿರಿ ಸಾಹಿತ್ಯದಲ್ಲಿ ‘ಕಾಪಾಲಮತ’ ಎಂಬ ಪ್ರಯೋಗವಿದೆ. ಚಾಮರಸನ ‘ಪ್ರಭುಲಿಂಗಲೀಲೆ’ಯಲ್ಲಿ  ಗೋರಕ್ಷನು ತನ್ನದು  ‘ಕಾಪಾಲ ಮಾರ್ಗ’ವೆಂದು ಕರೆದುಕೊಳ್ಳುತ್ತಾನೆ. ನಾಥರ ಮೇಲೆ ಖಚಿತ ಚಿತ್ರಗಳನ್ನು ಕೊಡುವ ಮಲ್ಲಿಕಾರ್ಜುನ ಕವಿ, ನಾಥವನ್ನು  ‘ಮತ’ ಎನ್ನುತ್ತಾನೆ. ಕದ್ರಿಯ ಜೋಗಿಮಠದಲ್ಲಿ ನಾಥ ‘ಸಂಪ್ರದಾಯ’ ಪ್ರಚಾರ ಸಮಿತಿಯಿದೆ. ಕಪಟರಾಳರು ಕೂಡ ‘ನಾಥಸಂಪ್ರದಾಯ’ ಎಂದು ಬಳಸುತ್ತಾರೆ. ಕೆಲವರು  ‘ಗುಪ್ತಸಮಾಜಗಳು’ ಎಂಬ ಪರಿಭಾಷೆ ಬಳಸುವುದುಂಟು. ಇದರ ಜತೆಗೆ  ಪಶ್ಚಿಮ ಅಧ್ಯಯನಗಳಲ್ಲಿ ಇರುವ ಫಿಲಾಸಫಿ, ರಿಲಿಜನ್, ಕಲ್ಟ್, ಸೆಕ್ಟ್ ಪರಿಕಲ್ಪನೆಗಳೂ ಸೇರಿಕೊಂಡಿವೆ. ಅಧ್ಯಯನಗಳಲ್ಲಿ ಬಳಕೆಯಾಗುವ ಪರಿಭಾಷೆಗಳು ಅಧ್ಯಯನಕಾರರ ವೈಯಕ್ತಿಕ ದೃಷ್ಟಿಕೋನವನ್ನು ಪ್ರತಿನಿಧಿಸುತ್ತವೆ ಎನ್ನುವುದು ಒಂದು ಸತ್ಯ;  ಅವು ನಿರ್ದಿಷ್ಟ ಸಂಗತಿಗಳನ್ನು ಮುಖ್ಯ ಅಥವಾ ಅಮುಖ್ಯ ಎಂದು ಬಿಂಬಿಸುವ ರಾಜಕಾರಣ ಕೂಡ ಮಾಡುತ್ತವೆ ಎನ್ನುವುದು ಇನ್ನೊಂದು ಸತ್ಯ. ಎರಡನೆಯ ಸತ್ಯ ಗಂಭೀರವಾದುದು. ನಾಥಕ್ಕೆ ‘ಪಂಥ’  ಎಂದರೆ ಬರುವ ಅರ್ಥವೇ ಬೇರೆ. ‘ಧರ್ಮ’  ಅಥವಾ ‘ಜಾತಿ’  ಎಂದು ಪರಿಗಣಿಸಿದರೆ ಸಿಗುವ ಆಯಾಮವೇ ಬೇರೆ.
ಪ್ರಸ್ತುತ ಅಧ್ಯಯನದ ಮಟ್ಟಿಗೆ ದರ್ಶನ- ಪಂಥ- ಧರ್ಮಗಳ ವ್ಯತ್ಯಾಸವನ್ನು ಸ್ಥೂಲವಾಗಿ ಹೀಗೆ ವಿವರಿಸಿಕೊಂಡಿದೆ. ಅಮೂರ್ತವಾದ ತಾತ್ವಿಕ ಪರಿಕಲ್ಪನೆಗಳ ರೂಪದಲ್ಲಿದ್ದು ತಕ್ಕಮಟ್ಟಿಗೆ ವ್ಯವಸ್ಥಿತವಾಗಿ ಮಂಡನೆಯಾಗಿರುವ ಚಿಂತನೆಯೆ ದರ್ಶನ.  ಸಾಂಖ್ಯ,ಯೋಗ, ಚಾರ್ವಾಕ, ಬೌದ್ಧ ಇವು ದರ್ಶನಗಳು; ಈ ದರ್ಶನವನ್ನು ದೀಕ್ಷೆಯ ಮೂಲಕ ಸದಸ್ಯರಾಗಿ ಸಂಘಟಿತವಾಗುವ ಗುಂಪುಗಳು ಮೂರ್ತರೂಪದಲ್ಲಿ ಆಚರಣೆ ಮಾಡುವುದು ಪಂಥ. ವಜ್ರಯಾನ, ಸೂಫಿ, ನಾಥ, ಕಾಳಾಮುಖ, ಕಾಪಾಲಿಕ, ಲಕುಲೀಶ, ದತ್ತ, ವಾರಕರಿ, ಮಹಾನುಭಾವ ಇವು ಪಂಥಗಳು. ಕೆಲವೊಮ್ಮೆ ದರ್ಶನ ಹಾಗೂ ಪಂಥಗಳು ವಿಸ್ತರಣೆಗೊಂಡು ಸಂಘಟಿತ ವ್ಯವಸ್ಥೆಯಲ್ಲಿ ಧರ್ಮವಾಗಬಹುದು. ಆಗ ಅವಕ್ಕೆ ವಿಸ್ತಾರವಾದ ಸಮುದಾಯಗಳು ಅನುಯಾಯಿಗಳಾಗುತ್ತವೆ. ಒಂದು ಧರ್ಮಶಾಸ್ತ್ರ ಸಿದ್ಧವಾಗುತ್ತದೆ. ಬೌದ್ಧ ಸಿಖ್ ಜೈನ ಲಿಂಗಾಯತ ಇವು ಧರ್ಮಗಳಾಗಿದ್ದು ಹೀಗೆ.  ಆದರೆ ಇವು ಧರ್ಮಗಳಾದರೂ ತಮ್ಮ ದಾರ್ಶನಿಕ ಹಾಗೂ ಪಂಥೀಯ ಗುಣಗಳನ್ನು ಬಿಟ್ಟಿಲ್ಲ. ಈ ರೂಪ ಪರಿವರ್ತನೆಯು ಇನ್ನೊಂದು ಹೆಜ್ಜೆ ಮುನ್ನಡೆದು ಧರ್ಮಗಳು ಜಾತಿ ಕೂಡ ಆಗಬಹುದು. ಹೀಗಾಗಿ ಕರ್ನಾಟಕದ ಶರಣ ಪಂಥಕ್ಕೆ  ಜಾತಿಯ ಆಯಾಮವೂ ಇದೆ. ಹೀಗೆ ದರ್ಶನ, ಪಂಥ, ಧರ್ಮ, ಜಾತಿಗಳು ಪರಸ್ಪರ ಬೆರೆತುಕೊಂಡಿರುವ ವಿಚಿತ್ರ ಸನ್ನಿವೇಶ ಭಾರತದಲ್ಲಿದೆ. ಈ ಹಿನ್ನೆಲೆಯಲ್ಲಿ ನಾಥವು ತನ್ನದೇ ಆದ ಬೆರಕೆ ದರ್ಶನ ಹೊಂದಿರುವ ಒಂದು ಪಂಥವಾಗಿದೆ. ಅದನ್ನು ಅನುಸರಿಸುತ್ತಿರುವ ಸಮುದಾಯಗಳ ಪಾಲಿಗೆ ಅದೊಂದು ಧರ್ಮವೂ ಆಗಿದೆ. ಈ ಸಮುದಾಯಗಳು ಜಾತಿಗಳೂ ಆಗಿವೆ. ಆದ್ದರಿಂದ ನಾಥಪಂಥವನ್ನು ತತ್ವಶಾಸ್ತ್ರೀಯವಾಗಿ ಸಾಮಾಜಿಕವಾಗಿ ಧಾರ್ಮಿಕವಾಗಿ ವಿಶ್ಲೇಷಿಸಬೇಕಾಗಿದೆ.
ಕನ್ನಡದಲ್ಲಿ ‘ಪ್ರಧಾನ’ ಧಾರೆಯಲ್ಲಿ ಬರುವ ದರ್ಶನ ಹಾಗೂ ಧರ್ಮಗಳ ಚರ್ಚೆಯಿದೆ. ಆದರೆ ನಾಥ ಕಾಪಾಲಿಕ ಸೂಫಿ ಇತ್ಯಾದಿ ಪಂಥಗಳ ವಿಷಯ ಬಂದಾಗ ಒಂದೊ ಅಲಕ್ಷಿಸಲಾಗುತ್ತದೆ. ಇಲ್ಲವೆ ಈ ಪಂಥಗಳನ್ನು ಸಾಂಪ್ರದಾಯಿಕ ಧರ್ಮಗಳ  ಬಿಡಿಭಾಗಗಳನ್ನಾಗಿ ನೋಡಲಾಗುತ್ತದೆ. ಉದಾ. ಸೂಫಿಪಂಥವನ್ನು ಇಸ್ಲಾಮಿನ, ವಜ್ರಯಾನವನ್ನು ಬೌದ್ಧಧರ್ಮದ, ನಾಥ ಕಾಪಾಲಿಕಗಳನ್ನು ಶೈವಧರ್ಮದ ಭಾಗವಾಗಿ ಪರಿಗಣಿಸಲಾಗುತ್ತದೆ. ಇದರಿಂದ ಈ ಪಂಥಗಳ ಸ್ವತಂತ್ರ ಅಸ್ತಿತ್ವವನ್ನು ಮನ್ನಿಸಿದಂತೆ ಆಗುವುದಿಲ್ಲ; ‘ಪ್ರಧಾನ’ ಎನ್ನಲಾಗುವ ಧರ್ಮಗಳ ಜತೆ ಇವು ಮಾಡುತ್ತಿರುವ ಸಂಘರ್ಷವನ್ನು ಗಮನಿಸಲೂ ಆಗುವುದಿಲ್ಲ. ಕಾಪಾಲಿಕ ಅಥವಾ ಮಹಾವ್ರತ, ಕಾಳಾಮುಖ, ಪಾಶುಪತ, ಕೌಳ,  ಶಾಕ್ತ, ನಾಥ, ವೀರಶೈವ, ಶರಣ ಇವನ್ನೆಲ್ಲ  ‘ವಿಶಾಲ ಶೈವ’ ಎಂದು ಪರಿಗಣಿಸುವುದಾದರೆ, ಇವುಗಳ ಒಳಗೆ ನಡೆದ ದಾಯಾದಿ ಕಲಹಗಳು ದಂಗುಬಡಿಸುವಂತಿವೆ. ೧೨ನೇ ಶತಮಾನದ ಶಿವಶರಣರು ಈ ವಿಶಾಲ ಶೈವದ ವಿಭಿನ್ನ ಪಂಥಗಳ ಬಗ್ಗೆ ತೋರುವ ವಿರೋಧ ಮತ್ತು ಭಿನ್ನಮತಗಳು ಅತ್ಯಂತ ಕಟುವಾಗಿವೆ. ಭಾರತದಲ್ಲಿ ದರ್ಶನ ಪಂಥ ಧರ್ಮಗಳ ನಡುವಣ ಪರಸ್ಪರ ಸಂಘರ್ಷ ಮತ್ತು ಹೊಂದಾಣಿಕೆಗಳು ಕುತೂಹಲಕರವಾಗಿವೆ.  ಕರ್ನಾಟಕ ನಾಥಪಂಥವನ್ನು ಈ ದಾರ್ಶನಿಕ ಹಾಗೂ ಪಂಥೀಯ ಕೋಲಾಹಲಗಳ ಒಳಗಿಟ್ಟು ಅಧ್ಯಯನ ಮಾಡುವುದು ಅನಿವಾರ್ಯವಾಗಿದೆ. ಆದರೆ ಈ ರಣಕೋಲಾಹಲಗಳ ಸ್ವರೂಪವನ್ನು ಅರ್ಥ ಮಾಡಿಕೊಳ್ಳುವುದು ಸುಲಭದ ಕೆಲಸವಲ್ಲ.
ಗುರುಪಂಥಗಳ ಶೋಧ
ಯೋಗಸಾಧನೆಯು ಪ್ರಧಾನ ಚಟುವಟಿಕೆಯಾಗಿರುವ ನಾಥವು ಮೂಲತಃ ಒಂದು ಗುರುಪಂಥ. ಯೋಗ ಎಂದರೇನೇ ಮಿಲನ ಎಂದರ್ಥ. ಗುರುಪಂಥಗಳಲ್ಲಿ ಗುರು ಶಿಷ್ಯರ ಮಿಲನವಾಗುವಾಗ, ಜಾತಿಕಟ್ಟು ಸಾಮಾನ್ಯವಾಗಿ ಇರುವುದಿಲ್ಲ. ವಚನಕಾರ ಚಂದಿಮರಸ ಎಂಬ ವಚನಕಾರನು ಗುರುವನ್ನು ಕನ್ನಡಿ ರೂಪಕದಲ್ಲಿ ವಿವರಿಸುತ್ತಾನೆ. ಕನ್ನಡಿ ತನ್ನದಾದರೇನು ಅನ್ಯರದಾದರೇನು, ತನ್ನನ್ನು ಅದು ಅರುಹಿಸಿದರೆ ಸಾಕು ಎಂಬ ಅವನ ವಿವರಣೆ, ಪರೋಕ್ಷವಾಗಿ ಗುರುವಿನ ಜಾತ್ಯತೀತ ಸ್ವರೂಪವನ್ನೆ ಹೇಳುತ್ತಿದೆ. ಗುರುಪಂಥಗಳಲ್ಲಿ ಶಿಷ್ಯನನ್ನು ಹುಡುಕುವುದು, ಅವನಿಗೆ ದೀಕ್ಷೆಕೊಟ್ಟು ಹೊಸ ನಾಮಕರಣ ಮಾಡುವುದು, ಪರೀಕ್ಷೆಗೆ ಒಡ್ಡುವುದು ಮತ್ತು ಸಾಧನೆ ಮಾಡಿಸುವುದು ಸಾಮಾನ್ಯ. ಹೆತ್ತವರು  ಗುರುವಿಗೆ ಮಗನನ್ನು ಒಪ್ಪಿಸುವಾಗ ‘ಇಂದಿನಿಂದ ನೀನು ನನ್ನ ಮಗನಲ್ಲ’ ಎಂದು ಸಾಂಕೇತಿಕವಾಗಿ ಸಂಬಂಧ ಕಡಿದುಕೊಳ್ಳುತ್ತಾರೆ. ದೀಕ್ಷೆಕೊಡುವ ಗುರು ‘ಇವತ್ತಿನಿಂದ ನೀನು ನನ್ನ ಸಿಸುಮಗ’ ಎಂದು ಹೊಸ ಪಿತೃತ್ವದ ಸಂಬಂಧ ಸ್ಥಾಪಿಸುತ್ತಾನೆ. ನಾಥರಿಗೆ ‘ಬಾವಾಜಿ’ ಎಂಬ ಹೆಸರು ಕರ್ನಾಟಕದ ತುಂಬ ಕಾಣಬರುತ್ತದೆ. ಬಾವಾಜಿ ಎಂದರೆ ಅಪ್ಪ ಎಂದರ್ಥ. ಮಂಟೆಸ್ವಾಮಿ ಕಾವ್ಯದಲ್ಲಿ ಗುರುವಿಗೆ ‘ಅಪ್ಪಾಜಿ’ ಎಂದೇ ಕರೆಯಲಾಗಿದೆ. ಇಡೀ ಕಾವ್ಯವು ಅಪ್ಪ ಎಂಬ ಆಪ್ತಕರೆಗಳಿಂದ  ತುಂಬಿಹೋಗುತ್ತದೆ. ಗುರುಪಂಥಗಳಲ್ಲಿ ಶಿಷ್ಯ ‘ಸಿಸುಮಗ’ನಾಗುತ್ತಾನೆ. ಇದೊಂದು ತಂದೆಮಕ್ಕಳ ಪರಿಭಾಷೆ.  ಗುರುದೀಕ್ಷೆಯು ಶಿಷ್ಯನಿಗೆ ಒಂದು ಹೊಸಹುಟ್ಟು. ಜಾತಿಮತಗಳ ಚೌಕಟ್ಟಿನಿಂದ ಹೊರಬರುವ ದೀಕ್ಷಾ ಕ್ರಿಯೆಗೆ ಸಾಮಾಜಿಕವಾಗಿ ಮಹತ್ವವಿದೆ. ಗೋರಖನು ಅವಧೂತರ ಲಕ್ಷಣವನ್ನು ಹೇಳುವಾಗ ಅವರು ‘ಅತ್ಯಾಶ್ರಮಿ’ಗಳು ಎನ್ನುತ್ತಾನೆ. ವರ್ಣಧರ್ಮವನ್ನು ಉಲ್ಲಂಘಿಸುವುದೇ ಅವಧೂತನಾಗಲು ಇರುವ ಪ್ರಥಮ ಅರ್ಹತೆ. ಇಂತಹ ಗುರುಶಿಷ್ಯರು ಒಂದು ವಿಶಾಲ ಚೌಕಟ್ಟಿನಲ್ಲಿ ಸೇರಿ, ಗುರುಪಂಥಗಳು ರೂಪುಗೊಳ್ಳುತ್ತವೆ. ಗುರುವಿನ ನವಪಿತೃತ್ವಕ್ಕೆ ಪಂಥಗಳಲ್ಲಿ ತುಂಬ ಅಧಿಕಾರವಿದೆ. ಈಗಲೂ ನಾಥ ಯೋಗಿಗಳು ತಮ್ಮನ್ನು ಗುರುವಿನ ಹೆಸರ ಸಮೇತ ಪರಿಚಯಿಸಿಕೊಳ್ಳುವ ಪದ್ಧತಿಯಿದೆ. ಮೌಖಿಕವಾಗಿ ವಿದ್ಯೆಯು ಗುಪ್ತವಾಗಿ  ವ್ಯಕ್ತಿಯಿಂದ ವ್ಯಕ್ತಿಗೆ ದಾಟುವುದರಿಂದ ಗುರುಪಂಥಗಳಲ್ಲಿ ಪುಸ್ತಕೀ ವಿದ್ಯೆಗೆ ಮಹತ್ವವಿಲ್ಲ. ವೇದಶಾಸ್ತ್ರ ಪುರಾಣಗಳನ್ನು ಅರಸುವ ಯೋಗಿಗಳಿಗೆ ಮುಕ್ತಿ ಸಿಗುವುದಿಲ್ಲ ಎಂದು ಗೋರಖನು ಮತ್ತೆಮತ್ತೆ ಹೇಳುತ್ತಾನೆ. ಇದೇ ಮಾತನ್ನು ನಮ್ಮ ಶರಣರೂ ಆಡುತ್ತಾರಷ್ಟೆ. ಗುರುವೇ ಪರ್ಯಾಯ ದೇವರಾಗುವ ಕಾರಣ, ಗುರುಪಂಥಗಳು ದೇವರ ಬಗ್ಗೆ ಚರ್ಚೆಯನ್ನೇ ಮಾಡುವುದಿಲ್ಲ. ಅವಧೂತರ ಮತ್ತೆರಡು ಗುಣಗಳೆಂದರೆ, ತನ್ನತನದ ಅಂದರೆ ಸ್ವಸ್ವರೂಪದ ಅರಿವನ್ನು ಪಡೆಯುವುದು ಹಾಗೂೊಲೋಕದ ಸಮಸ್ತವನ್ನು ಯಾವುದೇ ತಾರತಮ್ಯ ಇಲ್ಲದೆ ನೋಡುವುದು. ಗುರುಪಂಥಗಳ ಈ ಚಿಂತನೆಯು ಬಹುಶಃ ಭಾರತೀಯ ದರ್ಶನ ಸಮಾಜ ಹಾಗೂ ಧರ್ಮಗಳಲ್ಲಿ ಕ್ರಾಂತಿ ಕಾರಿಯಾದ ಪಲ್ಲಟಗಳನ್ನು  ತಂದಿತು. ಸಾಮಾಜಿಕವಾಗಿ ಕೆಳಸ್ತರದ ಜನತೆಗೆ ಆಧ್ಯಾತ್ಮಿಕ ವಾದ ಪರ್ಯಾಯ ಒದಗಿಸಿತು. ಭಾರತದ ಬಹುತೇಕ ಗುರುಪಂಥಗಳ ಬೆನ್ನಹಿಂದೆ ಗೋರಖ ನಾಥ ಇದ್ದಾನೆ. ಇಂತಹ ಗುರುಪಂಥಗಳ ಭಾಗವಾಗಿರುವ ನಾಥಪಂಥವು ಕರ್ನಾಟಕದಲ್ಲಿ ಸಾಮಾಜಿಕವಾಗಿ ಧಾರ್ಮಿಕವಾಗಿ ಯಾವೆಲ್ಲ ಚಲನಶೀಲತೆ ಕೊಟ್ಟಿತು ಅಥವಾ ಕೊಡಲಿಲ್ಲ ಎಂಬುದನ್ನು ಅರಿಯಬೇಕಿದೆ.
ಜ್ಞಾತಿಸಂಬಂಧದ ಶೋಧ
ನಾಥಪಂಥವು ಸಾಂಖ್ಯ, ಯೋಗ, ರಸೇಶ್ವರ ಮುಂತಾದ ದರ್ಶನಗಳ ಜತೆಯಲ್ಲೂ, ವಜ್ರಯಾನ, ಕಾಪಾಲಿಕ, ಸೂಫಿ, ಕೌಳ, ಶಾಕ್ತ, ದತ್ತ, ವಾರಕರಿ, ಮಹಾನುಭಾವ ಪಂಥಗಳ ಜತೆಯಲ್ಲೂ ಅನುಸಂಧಾನ ಮಾಡಿದೆ. ಈ ಕಾರಣಕ್ಕೆ ಇದು ಭಾರತದ ಸಂಕರಶೀಲ ಪಂಥಗಳಲ್ಲಿ ಒಂದು.  ಭಾರತದ ಅನುಭಾವಿ ಪಂಥಗಳು ಧಾರ್ಮಿಕ, ಪ್ರಾದೇಶಿಕ, ಸಾಮಾಜಿಕ ಹಾಗೂ ಭಾಷಿಕ ಗಡಿಗಳನ್ನು ದಾಟಿಕೊಂಡು, ಯಾವುದೊ ಒಂದು ಸಮಾನ ಸಂಗತಿಗಾಗಿ ಬೆರೆಯುತ್ತಲೇ ಬಂದಿವೆ. ಕರ್ನಾಟಕದ ನಾಥವನ್ನು ಕಾಪಾಲಿಕ, ಸೂಫಿ, ಶರಣ, ಶಾಕ್ತ, ಆರೂಢ, ವಜ್ರಯಾನಗಳ ನೆರವಿಲ್ಲದೆ ಅರ್ಥ ಮಾಡಿಕೊಳ್ಳುವುದು ಸಾಧ್ಯವಿಲ್ಲ. ಇವುಗಳ ಒಳಗೆ ಒಂದು ದಾರ್ಶನಿಕ ನೆಂಟಸ್ತಿಕೆಯಿದೆ.  ಬಾಬಾಬುಡನಗಿರಿಯ ವಿವಾದಕ್ಕೆ ಭಾರತದಲ್ಲಿ ಕಳೆದ ಶತಮಾನದ ಕೊನೆಯಿಂದ ತಲೆಯೆತ್ತುತ್ತಿರುವ ಮತೀಯ ರಾಜಕಾರಣದ ಹೂಟ ಇರುವುದರ ಜತೆಗೆ,  ಪಂಥಗಳನ್ನು ಅರ್ಥ ಮಾಡಿಕೊಳ್ಳುವಲ್ಲಿ ನಮ್ಮ ಜ್ಞಾನ ವ್ಯವಸ್ಥೆಯಲ್ಲಿ ಇರುವ ಕಷ್ಟಗಳು ಕೆಲಮಟ್ಟಿಗೆ ಕಾರಣ ಅನಿಸುತ್ತದೆ. ಬಾಬಾಬುಡನಗಿರಿ ಪ್ರಕರಣದಲ್ಲಿ ಇತಿಹಾಸಕಾರರೂ ಸಾಂಸ್ಕೃತಿಕ ಅಧ್ಯಯನಕಾರರೂ ತೋರಿದ ಪ್ರತಿಕ್ರಿಯೆಗಳು ಪಂಥಗಳ ಬಗ್ಗೆ ನಮ್ಮಲ್ಲಿರುವ ಶೈಕ್ಷಣಿಕ, ತಾತ್ವಿಕ, ಸೈದ್ಧಾಂತಿಕ ಪರಿಮಿತಿಗಳನ್ನು ಹೊರಗೆಡವಿದವು. ಬಾಬಾಬುಡನಗಿರಿಯು ಸೂಫಿಯೂ ನಾಥಪಂಥದಿಂದ ಮೂಡಿದ ದತ್ತಪಂಥವೂ  ಚರಿತ್ರೆಯ ಯಾವುದೊ ಘಟ್ಟದಲ್ಲಿ ಹೇಗೊ ಮಿಲನ ಪಡೆದಿರುವ ಅಪೂರ್ವ ಜಾಗ. ಹಲವಾರು ಪಂಥಗಳು ಬೇರೆಬೇರೆ ಕಾಲಘಟ್ಟಗಳಲ್ಲಿ ಹಾಗೂ ಚಾರಿತ್ರಿಕ ಒತ್ತಡ ಗಳಲ್ಲಿ ಸಂಘರ್ಷ ಮಾಡಿ, ಮಿಲನಗೊಂಡು, ಪದರುಗಳ ರೂಪದಲ್ಲಿ ಒಂದೇ ಕಡೆ ಸೇರಿರುವ ತಾಣಗಳು ಇಡೀ ಭಾರತದಲ್ಲಿ ಇವೆ. ಶುದ್ಧರಕ್ತದ ಕಲ್ಪನೆಯಂತೆ ಶುದ್ಧಧರ್ಮ, ಶುದ್ಧಪಂಥಗಳ ಕಲ್ಪನೆಯು ನಮ್ಮ ಸಮಾಜದಲ್ಲಿ ಯಾವಾಗಲೂ ಅಸಂಗತ. ವಿವಿಧ ಧರ್ಮ ಪಂಥ ದರ್ಶನಗಳು ಏಕೀಭವಿಸಿ ಮೂಡುವ ಮೂಡುವ ಸಂಕರಶೀಲತೆಯೆ ನಮ್ಮ ಸಂಸ್ಕೃತಿಯ ನಿಜಕುರುಹಾಗಿದೆ. ಇದಕ್ಕೆ ಮಂಡ್ಯ ಸೀಮೆಯ ದಾಸಪ್ಪ ಜೋಗಪ್ಪ ಸಂಪ್ರದಾಯವು ಒಳ್ಳೆಯ ನಿದರ್ಶನ. ಮೇಲುಕೋಟೆಯಲ್ಲಿದ್ದ ರಾಮಾನುಜರು ಕಾಪಾಲಿಕರನ್ನು ಕಟುವಾಗಿ ಟೀಕಿಸುತ್ತಾರೆ. ಪುರಾಣಗಳ ಪ್ರಕಾರ, ವಿಷ್ಣು ನರಸಿಂಹನಾಗಿ ಶಿವಭಕ್ತನನ್ನು ಕೊಂದವನು. ಶಿವನು ಜಿಂಕೆರೂಪದಲ್ಲಿದ್ದ ವಿಷ್ಣುವಿನ ಶಿರಹರಿದು ಬಿದ್ದಾಗ, ಅದರಲ್ಲಿದ್ದ ಕೊಂಬನ್ನು ತನ್ನ ಸಿಂಗನಾದಿ ಮಾಡಿಕೊಂಡವನು. ಆದರೆ ಕಾಪಾಲಿಕ ಹಾಗೂ ನಾಥರ ಕೇಂದ್ರವಾಗಿದ್ದ ಇದೇ ಚುಂಚನಗಿರಿ ಜೋಗಪ್ಪನು, ರಾಮಾನುಜ ಸಂಪ್ರದಾಯದ ದಾಸಪ್ಪನ ಜತೆ ಬೆರೆತು ಹೋಗುತ್ತಾನೆ.  ಒಂದೇ ಆಚರಣೆಯಲ್ಲಿ ದಾಸಪ್ಪಜೋಗಪ್ಪ ಇಬ್ಬರೂ ಭಾಗವಹಿಸುತ್ತಾರೆ. ಚುಂಚನಗಿರಿ ಭೈರವನ ಮೇಲೆ ಹಾಡುವ ಗಾಯಕರೇ ನರಸಿಂಹನ ಮೇಲೂ ಹಾಡುತ್ತಾರೆ. ಇದು ಸರಳವಾದ ಸಮನ್ವಯವಲ್ಲ. ಇದರೊಳಗೆ ಸಂಘರ್ಷದ ಸ್ಮೃತಿಗಳೂ ಅಡಗಿವೆ. ಇಂತಹ ಚಾರಿತ್ರಿಕ ಸಂಘರ್ಷದ ಕಂಪನಗಳು ಇನ್ನೂ ನಿಂತಿರದ ಜಾಗವೆಂದರೆ ಕದ್ರಿಬೆಟ್ಟ. ಕದ್ರಿಯ ಮಂಜುನಾಥ ಗುಡಿಯಲ್ಲಿ ವಜ್ರಯಾನದ ಅವಲೋಕಿತೇಶ್ವರ ಹಾಗೂ ಧ್ಯಾನಿಬುದ್ಧರಿದ್ದಾರೆ. ಮಚೇಂದ್ರನಾಥ ಗೋರಖನಾಥ ಚೌರಂಗಿನಾಥರಿದ್ದಾರೆ. ಆಗಮೋಕ್ತ ಪೂಜೆ ಪಡೆಯುತ್ತಿರುವ ಶಿವಲಿಂಗವೂ ಇದೆ. ಕರಾವಳಿಗೆ ವಿಶಿಷ್ಟವಾದ ಭೂತಗಳೂ ಇವೆ. ಎಲ್ಲ ಪದರಗಳೂ ಒಂದೇ ಕಡೆ ಸಾಮರಸ್ಯದಲ್ಲಿವೆ. ಆದರೆ ಅವುಗಳ ಒಳಗಿನ ಸೆಳೆದಾಟಗಳು ನಿಂತಿಲ್ಲ. ಆದ್ದರಿಂದ ಪಂಥಗಳನ್ನು ಅಧ್ಯಯನ ಮಾಡುವುದು ಎಂದರೆ ಕರ್ನಾಟಕ ಸಂಸ್ಕೃತಿಯ ಸಂಕರಶೀಲ ಹಾಗೂ ಸಂಘರ್ಷಶೀಲ ಎರಡೂ ಗುಣಗಳನ್ನು ಅರಿಯುವ ಜವಾಬ್ದಾರಿ; ಧಾರ್ಮಿಕ, ಸಾಹಿತ್ಯಕ, ಸಾಮಾಜಿಕ ಬದುಕಿನ ಮೇಲೆ ಈ ಪಂಥಗಳ ಕೊಡುಕೊಳೆಗಳು ಸೃಷ್ಟಿಸಿರುವ ಹೊಸರೂಪಗಳನ್ನು ಗುರುತಿಸುವ ಕೆಲಸ. ಈ ಬಗೆಯ ಅಧ್ಯಯನಗಳು ನಮ್ಮ ರಾಜಕೀಯ ಉಪಕ್ರಮಗಳಲ್ಲಿ ಹೇಗೆ ಬಳಕೆಯಾಗುತ್ತವೆ ಎನ್ನುವುದು ಮಾತ್ರ ಊಹಾತೀತ.
ಪಂಥಗಳ ದುಷ್ಟೀಕರಣ
ಭಾರತದ ದಾರ್ಶನಿಕ ಚರ್ಚೆಗಳಲ್ಲಿ ಒಂದು ದರ್ಶನವು ಇನ್ನೊಂದರ ಬಗ್ಗೆ ತಾತ್ವಿಕ ಭಿನ್ನಮತ ಸೂಚಿಸುವುದು ಸಾಮಾನ್ಯ. ಈ ಭಿನ್ನಮತಗಳು ಕೆಲವೊಮ್ಮೆ ಯುದ್ಧರೂಪಿಯಾಗಿ ಇರುತ್ತವೆ. ತಾತ್ವಿಕ ಭಿನ್ನಮತವು ತಾನಾಗಿಯೆ ಒಂದು ದೊಡ್ಡ ಸಮಸ್ಯೆಯಲ್ಲ. ಆದರೆ ತಾನು ಒಪ್ಪದ ಯಾವ ವಿಚಾರಧಾರೆಯೂ ಇರಬಾರದು ಎಂಬ ಹಗೆತನದಲ್ಲಿ ಮತ್ತೊಂದನ್ನು  ದುಷ್ಟೀಕರಿಸುವುದು ಸಮಸ್ಯೆ. ಆಧುನಿಕ ರಾಜಕಾರಣದಲ್ಲಿ  ಸೈದ್ಧಾಂತಿಕ ಗುಂಪುಗಳು ಹಗೆಗಳಾಗಿ ಕಾದಾಟ ಮಾಡುವಂತೆ, ಚರಿತ್ರೆಯಲ್ಲಿ ಪಂಥಗಳು ಪರಸ್ಪರ ಸಂಘರ್ಷ ಮಾಡಿವೆ.  ಭಾರತದ ‘ಅವೈದಿಕ’ ಎನ್ನಲಾಗುವ ದಾರ್ಶನಿಕ ಧಾರೆ ಹಾಗೂ ಪಂಥಗಳು ಏಕಕಾಲಕ್ಕೆ ವಿಶಾಲ ಸಮುದಾಯಗಳಿಂದ ಸ್ವೀಕಾರವನ್ನೂ ಸ್ಥಾಪಿತ ವರ್ಗಗಳಿಂದ ವಿರೋಧವನ್ನೂ ಪಡೆದಿದ್ದವು.  ವೈದಿಕ ಪುರಾಣಗಳು ತಮ್ಮ ವಿರೋಧಿಗಳನ್ನು ರಾಕ್ಷಸರಾಗಿ ಚಿತ್ರಿಸುವಂತೆ, ವೈದಿಕ ದಾರ್ಶನಿಕರು ಕೂಡ  ‘ಅವೈದಿಕ’  ಭೌತವಾದಿ ದರ್ಶನ ಹಾಗೂ ಪಂಥಗಳನ್ನು ವಿಕೃತವಾಗಿ ಚಿತ್ರಿಸಿದರು. ಇದನ್ನು ದಾರ್ಶನಿಕ ಅಮಾನುಷೀಕರಣ ಎನ್ನಬಹುದು.  ಇದಕ್ಕಿದ್ದ ಒಂದು ಕಾರಣಗಳಿವೆಂದರೆ, ನಾಥ ಕಾಪಾಲಿಕ ಶಾಕ್ತ ಕೌಳ ಮುಂತಾದ ಯೌಗಿಕ ಹಾಗೂ ತಾಂತ್ರಿಕ ಪಂಥಗಳು ವೇದ ಮತ್ತು ಸ್ಮೃತಿಗಳನ್ನು;   ಹುಟ್ಟಿನ ನೆಲೆಯಿಂದ ಶ್ರೇಷ್ಠ ಕನಿಷ್ಟ ಎಂದು ಜನರನ್ನು ವಿಂಗಡಿಸುವ ವರ್ಣಾಶ್ರಮವನ್ನು; ದೇವರು, ಆತ್ಮ, ಪುನರ್ಜನ್ಮ ನರಕಗಳ ಅಸ್ತಿತ್ವವನ್ನು ತಾತ್ವಿಕ ನೆಲೆಯಲ್ಲಿ ಒಪ್ಪದಿರುವುದು. ಇವುಗಳ ಈ ನಿಲುವು ವ್ಯವಸ್ಥೆಯಲ್ಲಿ ಯಾವ್ಯಾವ ಬಗೆಯ ಗಲಿಬಿಲಿ ಹುಟ್ಟಿಸಿತೊ, ಪರಿಣಾಮವಾಗಿ ಇವುಗಳ  ಅಮಾನುಷೀಕರಣ ಆಯಿತು.  ಕಷ್ಟವೆಂದರೆ, ದರ್ಶನ ಹಾಗೂ ಪಂಥಗಳನ್ನು ರಾಕ್ಷಸೀಕರಿ ಸುವ ಪ್ರಾಚೀನರ ಮನೋಧರ್ಮವು ಕೆಲವು ಆಧುನಿಕ ವಿದ್ವಾಂಸರಲ್ಲೂ ಮುಂದುವರೆದಿದ್ದು. ಆಧುನಿಕ  ತತ್ವಶಾಸ್ತ್ರದ ಬಹುತೇಕ ಚರಿತ್ರಕಾರರು ಭಾರತದ ದೊಡ್ಡ ದಾರ್ಶನಿಕರಲ್ಲಿ ಒಬ್ಬನಾದ ಗೋರಖನನ್ನು ಚರ್ಚಿಸುವುದಿಲ್ಲ. ಮಾಧವಾಚಾರ್ಯನು ತನ್ನ ‘ಸರ್ವದರ್ಶನ ಸಂಗ್ರಹ’ದಲ್ಲಿ ಕಾಪಾಲಿಕ ನಾಥ ಇವನ್ನು ದರ್ಶನಗಳೆಂದೇ ಪರಿಗಣಿಸುವುದಿಲ್ಲ. ಭಾರತದ ಪಂಥಗಳ ಬಗ್ಗೆ ಕೆಲಸ ಮಾಡಿದ ಭಂಡಾರ್ಕರ್ ‘ಅದರ್ ಮೈನರ್ ರಿಲಿಜಿಯಸ್ ಸಿಸ್ಟಮ್ಸ್’ ಎಂಬ ಪದ ಬಳಸುತ್ತಾರೆ. ಕೆಲವನ್ನು ಮುಖ್ಯವೆಂದೂ ಉಳಿದವನ್ನು ‘ಅದರ್’ ಎಂದೂ ಕರೆಯುವುದೇ ಒಂದು ರಾಜಕಾರಣ. ತಮ್ಮ ಕೃತಿಯಲ್ಲಿ ವೈಷ್ಣವ ಪಂಥಗಳ ಮೇಲೆ ವಿಸ್ತಾರವಾಗಿ ಬರೆಯುವ ಭಂಡಾರ್ಕರ್, ಕಾಪಾಲಿಕರ ಮೇಲೆ ತೀರ ಸಂಕ್ಷಿಪ್ತವಾಗಿ ಬರೆಯುತ್ತಾರೆ. ಅದರಲ್ಲೂ ಕಾಪಾಲಿಕ ವಿರೋಧಿಗಳು ಕೊಡುವ ನೇತ್ಯಾತ್ಮಕ ಚಿತ್ರಗಳನ್ನು ಪುನರುಕ್ತಿ ಮಾಡುತ್ತಾರೆ. ಚರ್ಚೆಯ  ಕೊನೆಗೆ ಈ ಪಂಥವು ಎಷ್ಟೊಂದು ಭಯಾನಕ ಹಾಗೂ ರಾಕ್ಷಸೀಯವಾಗಿತ್ತು ಎಂದು ಉದ್ಗಾರ ತೆಗೆಯುತ್ತಾರೆ.[2]
ಕನ್ನಡದ ಮಧ್ಯಕಾಲೀನ ಪಠ್ಯಗಳಲ್ಲಿರುವ  ನಾಥರ ಮೇಲಿನ ಬಹುತೇಕ ಉಲ್ಲೇಖಗಳು  ರಾಕ್ಷಸೀಕರಣದ ಭಾವದಿಂದ ಕೂಡಿವೆ. ಅವರ ಪ್ರಕಾರ ಕಾಪಾಲಿಕರು ಕೌಳರು ನಾಥರು ಅತಿಮಾರ್ಗಿಗಳು. ಭಾರತದಾದ್ಯಂತ ತನ್ನ ದಾರ್ಶನಿಕ ಎತ್ತರಕ್ಕಾಗಿ ಆದರಿಸಲ್ಪಡುವ ಗೋರಖನು, ಕನ್ನಡ ಪಠ್ಯಗಳಲ್ಲಿ ಕರ್ನಾಟಕದ ಸಿದ್ಧರ ಎದುರಾಳಿಯಾಗುತ್ತಾನೆ.  ಪಂಥಗಳ ಮೇಲಿನ ಚಿತ್ರವನ್ನು  ಯಾರು ಮತ್ತು ಯಾಕಾಗಿ  ಕಟ್ಟಿಕೊಡುತ್ತಿದ್ದಾರೆ ಎಂದು ಕೇಳಿಕೊಳ್ಳದೆ, ಅದನ್ನು ವಾಸ್ತವವೆಂದು ಒಪ್ಪಲು ಸಾಧ್ಯವಿಲ್ಲ. ಕನ್ನಡದ ಕೆಲವು ವಿದ್ವಾಂಸರು ನಾಥ ಕೌಳ ಕಾಪಾಲಿಕರ ಬಗ್ಗೆ ಅವರ ವಿರೋಧಿಗಳು ಬರೆದ ವೀರಶೈವ ಜೈನ ಪಠ್ಯಗಳನ್ನೇ ಆಧರಿಸು ತ್ತಾರೆ ಹಾಗೂ ತಮ್ಮ ವಿಶ್ಲೇಷಣೆಯಲ್ಲಿ ಒರಟಾದ, ಹೀನಾಚಾರ, ಬೀಭತ್ಸ, ಅಸಹ್ಯ, ‘ಕ್ಷುದ್ರ ದೇವತೆ, ಮುಂತಾದ ಪದಗಳನ್ನು ಸಲೀಸಾಗಿ ಬಳಸುತ್ತಾರೆ. ಇದು ಆಧುನಿಕ ರಾಜಕಾರಣದಲ್ಲಿ ಸೈದ್ಧಾಂತಿಕ ಎದುರಾಳಿಗಳನ್ನು  ‘ಸಮಾಜಘಾತುಕರು’  ‘ಹಾವಳಿ’ ‘ಉಪಟಳ’ ಎಂಬ ಪರಿಭಾಷೆಯಲ್ಲಿ ವಿವರಿಸುವುದನ್ನು ನೆನಪಿಸುತ್ತದೆ. ಪ್ರಭುತ್ವಗಳು ಮಾಡುವ ರಾಕ್ಷಸೀಕರಣದ ತರ್ಕವು ಅಂತಿಮವಾಗಿ ಒಪ್ಪದವರನ್ನು ನಾಶಮಾಡುವಲ್ಲಿ ಕೊನೆಗೊಳ್ಳುತ್ತದೆ. ಭಾರತದಲ್ಲಿ  ಬಹುತೇಕ ತಾಂತ್ರಿಕ ಪಂಥಗಳನ್ನು ದುಷ್ಟೀಕರಿಸಲಾಗಿದೆ ಮತ್ತು ನಾಶಪಡಿಸಲಾಗಿದೆ. ನಾಥದ ಬಗೆಗಿನ  ನಿರ್ಲಕ್ಷ್ಯ ಮತ್ತು ನೇತ್ಯಾತ್ಮಕ ಬರೆಹಗಳಂತೆ, ಅದನ್ನು ವಿಮರ್ಶೆಯಿಲ್ಲದೆ ನೋಡುವ ಪಂಥಾಭಿಮಾನಿ ಬರಹಗಳೂ ಇವೆ. ದುಷ್ಟೀಕರಿಸುವ ಹಾಗೂ ವೈಭವೀಕರಿಸುವ ಆಕರಗಳಿಂದ ತಪ್ಪಿಸಿಕೊಳ್ಳುವುದು ಒಂದು ಸಮಸ್ಯೆಯಾಗಿದೆ.
ಸಂಸ್ಕೃತೀಕರಣ
ಸಾಮಾಜಿಕ ಶ್ರೇಣೀಕರಣದ ಹಿನ್ನೆಲೆಯಲ್ಲಿ ಹುಟ್ಟುವ ಕೆಲವು ಪಂಥಗಳು, ಸಮಾನತೆಯ ಆಶಯವನ್ನು ಇಟ್ಟುಕೊಂಡಿರುತ್ತವೆ. ನಾಥಪಂಥದ ದಾರ್ಶನಿಕ ಪಠ್ಯಗಳಲ್ಲಿ ವರ್ಣಭೇದವನ್ನು ಕಟುವಾಗಿ ನಿರಾಕರಿಸುವ ಹೇಳಿಕೆಗಳು ಮತ್ತೆ ಮತ್ತೆ ಕಾಣಿಸುವುದು, ಅವು ರೂಪುಗೊಂಡ ಕಾಲಮಾನದ ಒತ್ತಡಗಳನ್ನು ಬಿಂಬಿಸುತ್ತವೆ ಎಂದೇ ಅನಿಸುತ್ತದೆ. ಕರ್ನಾಟಕದ ಮಟ್ಟಿಗೆ ಹೇಳುವುದಾದರೆ, ಆರೂಢ ಪಂಥಗಳಲ್ಲಿ ಸಮಾಜದ ಬಹುತೇಕ ಕೆಳಜಾತಿಗಳು  ಹಾಗೂ ಕಸುಬುದಾರ ಸಮುದಾಯಗಳು ತಮ್ಮ ಅಸ್ಮಿತೆಯನ್ನು ಕಂಡುಕೊಂಡವು. ಇದಕ್ಕೆ ಈ ಪಂಥಗಳು  ಕೊಟ್ಟ  ಆಧ್ಯಾತ್ಮಿಕ ಹಕ್ಕುದಾರಿಕೆಯು ಒಂದು ಕಾರಣ. ಆದರೆ ಈ ಪಂಥಗಳ ಆಕರ್ಷಣೆಗೆ ಇನ್ನೂ ಸಂಕೀರ್ಣವಾದ ಕಾರಣಗಳಿದ್ದವು. ಅವನ್ನು ಹುಡುಕಿ  ತೆಗೆಯಬೇಕಿದೆ. ವೈರುಧ್ಯವೆಂದರೆ, ತಾತ್ವಿಕವಾಗಿ ಒಂದು ಬಗೆಯ ಸಮದರ್ಶನ ಎನ್ನಬಹುದಾದ ನೆಲೆಯಿಂದ ಶುರುವಾಗುವ ಈ ಪಂಥಗಳು, ಚರಿತ್ರೆಯ ಒತ್ತಡಗಳಲ್ಲಿ ತಮ್ಮ ಈ ಗುಣವನ್ನು ಕಳೆದುಕೊಂಡು ತಾರತಮ್ಯ ವಾದವನ್ನು ಒಳಗೊಂಡಿದ್ದು; ವೈದಿಕೀಕರಣದ ಸೆಳೆತಕ್ಕೆ ಒಳಗಾಗಿದ್ದು. ಅವುಗಳ ಒಳಗೆ ಆಸ್ತಿಕವಾದವೂ ಆತ್ಮವಾದವೂ ನುಸುಳಿದ್ದು; ಪಂಥಗಳ ಈ ಬಗೆಯ  ದಾರ್ಶನಿಕ ಪಲ್ಲಟ ಅಥವಾ ಭ್ರಷ್ಟತೆಯು ಅವುಗಳಲ್ಲಿದ್ದ ಸಮದರ್ಶನವಾದಿ ಚಿಂತನೆ ಮತ್ತು ಆಚರಣೆಗಳನ್ನು  ಸಂಕೇತ  ಮಾತ್ರವಾಗಿ ಉಳಿಸಿದವು. ಸಂಪತ್ತು, ಪ್ರಭುತ್ವ, ಅಧಿಕಾರ, ಸಾಮಾಜಿಕ ಅಂತಸ್ತು, ಲಿಂಗಭೇದ, ದೈಹಿಕ ದುಡಿಮೆ, ಊಳಿಗಮಾನ್ಯ ವ್ಯವಸ್ಥೆ ಕುರಿತ ನಿಲುವುಗಳು ಯಾವುದೇ ದರ್ಶನ ಅಥವಾ ಪಂಥದ ಅಂತಿಮ ಅಗ್ನಿಪರೀಕ್ಷೆ. ನಾಥವನ್ನೂ ಒಳಗೊಂಡಂತೆ ಅನೇಕ ಪಂಥಗಳಲ್ಲಿ ಈ ಬಗೆಯ ಚಾರಿತ್ರಿಕ ಸಂಕೋಚ ಹಾಗೂ ವಿಸ್ತರಣೆಗಳು ಯಾಕಾಗಿ ಸಂಭವಿಸಿದವು, ಇದರ ಪರಿಣಾಮ ಏನಾಯಿತು ಎಂಬುದು ಇನ್ನೂ ಒಗಟಿನಂತೆ ಉಳಿದಿದೆ.
ಸಮುದಾಯ ಸಂಸ್ಕೃತಿಯ ಶೋಧ
ನಾಥ ದರ್ಶನವು ಒಂದು ಬಗೆಯಲ್ಲಿ ಭೌತವಾದಿ ಎನ್ನಬಹುದಾದುದು. ಗೋರಖನು ದೇಹವು ಪವಿತ್ರವೆಂದೂ ಅದರ ಮೂಲಕವೇ ಸಮಸ್ತ ಅರಿವನ್ನು ಸಾಧನೆ ಮಾಡಿ ಪಡೆಯಬೇಕೆಂದೂ ಹೇಳುತ್ತಾನೆ.  ಒಂದರ್ಥದಲ್ಲಿ ನಾಥರ ಯೋಗ ದರ್ಶನವು ದೇಹ ಮತ್ತು ಮನಸ್ಸುಗಳ ಸಮನ್ವಯ ಸಿದ್ಧಾಂತ. ಇದರ ಆಳದಲ್ಲಿ ಬೌದ್ಧರ ಅನಾತ್ಮವಾದವೂ ಶೂನ್ಯವಾದವೂ ಇದೆ. ಇದರ ದರ್ಶನವು ಒಂದು ಪ್ರಬಲ ಲೋಕದೃಷ್ಟಿಯಾಗಿ, ದುಡಿವ ಕೆಳಸ್ತರದ ಜನಸಮುದಾಯದ ಜೀವನದ ಜತೆ ಗಾಢ ಸಂಬಂಧ ಪಡೆದುಕೊಂಡಿತು. ದಾರ್ಶನಿಕ ಚಿಂತನೆಗಳು ಜನರ ಬದುಕಿಗೆ ಅನುವಾದಗೊಂಡು ಇಳಿಯುವಾಗ ಅನೇಕ ಮಾರ್ಪಾಟು ಪಡೆಯುತ್ತವೆ. ಕಾಪಾಲಿಕ ಕೌಳ ನಾಥ ಶಾಕ್ತ ಮೊದಲಾದ ಪಂಥಗಳು ಜಾತಿಕಟ್ಟುಗಳಾಚೆ ದೀಕ್ಷೆ ಕೊಡುತ್ತವೆ. ಶಾಕ್ತರ ಪ್ರಕಾರ, ಶಾಕ್ತ ದೀಕ್ಷೆಯು ಬ್ರಾಹ್ಮಣನನ್ನು ಬ್ರಾಹ್ಮಣಿಕೆಯಿಂದಲೂ ಚಾಂಡಾಲನನ್ನು ಅವನ ಚಾಂಡಾಲತನದಿಂದಲೂ ಏಕಕಾಲಕ್ಕೆ ಬಿಡುಗಡೆ ಮಾಡುತ್ತದೆ. ತಾಂತ್ರಿಕ ಪಂಥಗಳಲ್ಲಿ ಸ್ತ್ರೀಗೆ ಸಾಧನೆ ಮಾಡುವ ಅವಕಾಶಗಳಿದ್ದವು. ಆದರೂ  ಸ್ತ್ರೀಯು ಪುರುಷ ಸಾಧಕರ ಉಪಕರಣವಾಗಿ ಉಳಿದಿರುವ ಸಾಧ್ಯತೆ ಬಹಳ ಇದೆ.  ವಜ್ರಯಾನ,  ಕಾಪಾಲಿಕ ಹಾಗೂ ನಾಥಪಂಥಗಳ ದೈವಗಳಾದ ತಾರಾ ಭಗವತಿ ಹಾಗೂ ಭೈರವನ ಹೆಸರಲ್ಲಿ ಕರ್ನಾಟಕದಲ್ಲಿ ನೂರಾರು ಕೆರೆಕಟ್ಟೆಗಳಿವೆ. ಇವು ಉಳ್ಳವರು ತಮ್ಮಭಕ್ತಿಯ ಸರಲ್ಲಿ ಮಾಡಿದ ದಾನದ ಭಾಗಗಳೊ, ಈ ದೈವಗಳು ರೈತಾಪಿ ಸಂಸ್ಕೃತಿಯ ಜತೆ ಹೊಂದಿದ್ದ ಸಂಬಂಧದ ಭಾಗಗಳೊ ಅಥವಾ ಏಕಕಾಲಕ್ಕೆ ಈ  ಎರಡೂ ಆಯಾಮಗಳು ಅವಕ್ಕಿದ್ದವೊ ಎಂಬ ಪ್ರಶ್ನೆಗಳು ಎದುರಾಗುತ್ತವೆ. ಕರ್ನಾಟಕದ  ನಾಥರ ಆಚರಣೆಗಳು ಕೃಷಿ, ನೇಕಾರಿಕೆ, ಪಶುಪಾಲನೆ ಮುಂತಾದ ದುಡಿಮೆಯ ಲೋಕದ ಜತೆ ಸಂಬಂಧ ಹೊಂದಿರುವುದಂತೂ ನಿಜ. ಯೌಗಿಕ ತಾಂತ್ರಿಕ ರಹಸ್ಯ ನಿಗೂಢ ಎನ್ನಲಾಗುವ ಪಂಥಗಳು, ಸಮುದಾಯ ಬದುಕಿನ  ಅನೇಕ ಸ್ತರದ ಚಟುವಟಿಕೆಗಳಲ್ಲಿ  ಅನೇಕ ವೇಷಗಳಲ್ಲಿ ಅಡಗಿ ದ್ದವು. ಈಗಲೂ ಅಡಗಿವೆ. ಇವನ್ನು ಶೋಧಿಸುವುದಕ್ಕೆ ಕನ್ನಡದಲ್ಲಿ ಸಮೆದ ಮಾರ್ಗಗಳು ಹೆಚ್ಚಾಗಿಲ್ಲ. ಆದರೆ ದರ್ಶನ ಹಾಗೂ ಪಂಥಗಳನ್ನು ಗತಕಾಲದ ಚರಿತ್ರೆ ಯಲ್ಲಿಟ್ಟು ನೋಡುವ ವಿಷಯದಲ್ಲಿ ಮಹಾಮಾರ್ಗಗಳು ಸಾಕಷ್ಟಿವೆ. ಬ್ರಿಗ್ಸ್ ಮಾಡಿದ ನಾಥರ ಅಧ್ಯಯನದಲ್ಲಿ ಇಂತಹ ಮಹಾಮಾರ್ಗಿ ಗುಣವಿದೆಯಾದರೂ, ಬ್ರಿಟಿಶ್ ಆಡಳಿತದ ಭಾಗವಾಗಿದ್ದ ಅವನಿಗೆ ವರ್ತಮಾನದ ಚಲನೆಗಳ ಬಗ್ಗೆ ತೀವ್ರ ಆಸಕ್ತಿಯಿತ್ತು. ಉಳಿದಂತೆ ಧರ್ಮ ದರ್ಶನ ಪಂಥಗಳನ್ನು ಚಾರಿತ್ರಿಕವಾದ ನಿಶ್ಚಲ ಗತದಲ್ಲಿಟ್ಟು ಮಾಡುವ ಮಾದರಿಗಳೆ ವಿಪುಲ. ಲೊರೆಂಜೈನರ ಕಾಪಾಲಿಕರ ಮೇಲಿನ ಕೃತಿಯ ಶೀರ್ಷಿಕೆಗೆ ಲಗತ್ತಾಗಿರುವ ವಿಶೇಷಣ ಗಮನಿಸಿ- ‘ಲಾಸ್ಟ್ ಶೈವೇಟ್ ಸೆಕ್ಟ್ಸ್’ (ಕಳೆದು ಹೋದ ಶೈವ ಪಂಥಗಳು);   ಆದರೆ ಪ್ರಾಚೀನ ಪಂಥಗಳು ಹಾಗೆ ಚರಿತ್ರೆಯಿಂದ  ಸರಳವಾಗಿ ಕಳೆದುಹೋಗುವುದಿಲ್ಲ. ಅವು ಅನಂತ ರೂಪಗಳಲ್ಲಿ ಬದುಕಿರುತ್ತವೆ. ಇದಕ್ಕೆ ಸಾಕ್ಷಿ, ಈಗಲೂ ಕರ್ನಾಟಕದ ಸುಮಾರು ೫೦ ಹಳ್ಳಿಗಳಲ್ಲಿ ಕಾಪಾಲಿಕ ಸಮುದಾಯವು ವಾಸವಾಗಿರುವುದು;  ಕಾಪಾಲಿಕ ಪಂಥದ ಮುಖ್ಯ ಕುರುಹುಗಳಾದ ಸಿದ್ಧಭುಕ್ತಿ ಹಾಗೂ ಭೈರವಾರಾಧನೆಗಳು ಉಳಿದಿರುವುದು. ಸಮುದಾಯಗಳನ್ನು  ಮಾನವಶಾಸ್ತ್ರೀಯವಾಗಿ  ನೋಡುವವರು, ಅವುಗಳ ವರ್ತಮಾನ ಜೀವನದ ಮೇಲ್ನೋಟದ ವಿವರಗಳಲ್ಲಿ ಮುಳುಗಿ, ಅವು  ಪರಂಪರೆಯಲ್ಲಿ ತಳೆದ ಬೇರನ್ನು ತಡಕಲು ಮರೆಯುತ್ತಾರೆ. ಮತಪಂಥಗಳನ್ನು ಚಾರಿತ್ರಿಕವಾಗಿ ಅಧ್ಯಯನ ಮಾಡುವವರು, ಗತಕ್ಕೆ ಗಂಟುಬಿದ್ದು ವರ್ತಮಾನವನ್ನು ಬಿಟ್ಟುಕೊಡುತ್ತಾರೆ.  ಚರಿತ್ರೆ ಮತ್ತು ವರ್ತಮಾನ, ದಾಖಲೆ ಹಾಗೂ ಮನುಷ್ಯರು ಅಲಾಯದವಾಗಿ ನಿಂತುಬಿಡುತ್ತವೆ.  ಪಂಥಗಳ ಅಧ್ಯಯನದಲ್ಲಿ ಎದುರಿಸಬೇಕಾದ ಗಂಡಾಂತರವಿದು.
ಚಳುವಳಿಗಳಿಗೆ ಅರಿವು
ಚರಿತ್ರೆಯ ವಿಭಿನ್ನ ಸನ್ನಿವೇಶಗಳಲ್ಲಿ ನಾಥ ಶಾಕ್ತ ಕಾಪಾಲಿಕ ಸೂಫಿ ಮುಂತಾದ ಪಂಥಗಳು, ದಮನಿತ ಸಮುದಾಯಗಳಿಗೆ ದನಿಕೊಡುವ ಕೆಲಸವನ್ನು ಮಾಡಿದವು ಎಂಬ ಪ್ರಮೇಯವಾದರೂ ಪೂರಾ ನಿಜವಲ್ಲ. ಆದರೆ ಈ ಕೆಲಸವನ್ನು ತಮ್ಮದೇ ಮಿತಿಯಲ್ಲಿ ಮತ್ತು ವಿಧಾನದಲ್ಲಿ ಅವು ಮಾಡಿದವು ಎಂಬುದಕ್ಕೆ ಪುರಾವೆಗಳಿವೆ.. ವರ್ತಮಾನದ ಬದುಕಿನ ಬಗೆಗೆ ಈ ಪಂಥಗಳು ತಾಳುವ ನಿಲುವು, ಅವುಗಳ ಲೋಕದೃಷ್ಟಿಯ ಸ್ವರೂಪವನ್ನು ನಿರ್ಣಯಿಸುತ್ತದೆ. ಕರ್ನಾಟಕದಲ್ಲಿ ನಾಥರು ಕಾಪಾಲಿಕರು ಭೈರವಾರಾಧಕರು ಶಾಕ್ತರು ಕೌಳರು, ಯಾವ್ಯಾವ ಕಾರಣಕ್ಕೆ ಸ್ಥಾಪಿತ ವ್ಯವಸ್ಥೆಯ ಆಗ್ರಹಕ್ಕೆ ಗುರಿಯಾದರೊ ಸ್ಫುಟವಾಗಿ ತಿಳಿಯುತ್ತಿಲ್ಲ. ಆದರೆ ಅವರನ್ನು ಕುರಿತು ಸ್ಥಾಪಿತ ಮತ ಪಂಥ ಹಾಗೂ ದಾರ್ಶನಿಕ ಧಾರೆಯ  ಪಠ್ಯಗಳು ಕಾರುವ  ಆಕ್ರೋಶಗಳು ಮಾತ್ರ ಅಸಾಧಾರಣವಾಗಿವೆ. ಇಷ್ಟೆ. ಸ್ಥಾಪಿತ ಧಾರೆಗಳ ಪ್ರಹಾರಗಳನ್ನು ತಾಳಿಯೂ ಈ ಪಂಥಗಳು ಹಾಗೂ ದರ್ಶನಗಳು ಚರಿತ್ರೆಯಿಂದ ನಿರ್ಗಮಿ ಸಲಿಲ್ಲ. ಅವನ್ನು ನಾಶವಾಗದಂತೆ ಉಳಿಸಿದ ಜೀವಚೈತನ್ಯ  ಯಾವುದು ಎಂಬ ಗುಟ್ಟು  ನಮಗಿನ್ನೂ ಸರಿಯಾಗಿ ದಕ್ಕಿಲ್ಲ. ಬದುಕುಳಿವ ಉಪಾಯಗಳು ಮಾತ್ರವಲ್ಲದೆ  ಸ್ಥಾಪಿತ ವ್ಯವಸ್ಥೆಯನ್ನು ಕಂಗೆಡಿಸುವ ಎಷ್ಟೊ ಯುದ್ಧತಂತ್ರಗಳು ಈ ಪಂಥಗಳಲ್ಲಿ ಇದ್ದವು ಎಂಬುದು ಖಚಿತ. ಶ್ರೀಶೈಲದಲ್ಲಿ ಶಂಕರರಿಗೂ ಉನ್ಮತ್ತ ಭೈರವನಿಗೂ ನಡೆಯು ಮುಖಾಮುಖಿ ಇದಕ್ಕೆ ಸಾಕ್ಷಿ; ಬಸವಣ್ಣ ಕಟ್ಟಿದೊಕಲ್ಯಾಣದ ಪರೀಕ್ಷೆ ಮಾಡಲು ಹೋಗುವಾಗ, ಕೊಳೆತ ಅಂಗಾಂಗಗಳಿಂದ ಕೂಡಿ, ಹೆಂಡದ ಗಡಿಗೆ ಹಿಡಿದು, ಭಂಗಿಸೇವನೆ ಮಾಡುತ್ತ, ಸತ್ತಕರುವನ್ನು ಹೊತ್ತುಕೊಂಡಿರುವ ಮಂಟೆಸ್ವಾಮಿಯ ಚಿತ್ರವೂ ಇದಕ್ಕೆ ಸಾಕ್ಷಿ. ಕರ್ನಾಟಕ ಸಂಸ್ಕೃತಿಯಲ್ಲಿ ಪ್ರತಿಷ್ಠಿತ ವ್ಯವಸ್ಥೆಯನ್ನು ಮುಜುಗರಕ್ಕೀಡು ಮಾಡುವ ಇಂತಹ ಪ್ರತಿಮೆ ಮತ್ತು ಆಚರಣೆಗಳು ಯಾವ್ಯಾವ ಕಾರಣಕ್ಕಾಗಿ ರೂಪುಗೊಂಡವೊ ಇನ್ನೂ ಅರಿಯಬೇಕಿದೆ.
ಬಹುಶಃ ವ್ಯವಸ್ಥೆಗೆತಟ್ಟನೆ ಅರಿವಾಗದ, ಆದರೆ ಅನುಯಾಯಿಗಳಿಗೆ ಮಾತ್ರ ಅರಿವಾಗುವ ಸಾಂಕೇತಿಕ ಭಾಷೆಯನ್ನು ಪಂಥಗಳು ರೂಪಿಸಿಕೊಳ್ಳುತ್ತವೆ. ಈ ಗೂಢ ಭಾಷೆ  ಆತ್ಮರಕ್ಷಣೆಗೆ ಮಾತ್ರವಲ್ಲದೆ, ಅವುಗಳ ತಾತ್ವಿಕ ಅನನ್ಯತೆಯನ್ನು ರಕ್ಷಿಸಿಕೊಳ್ಳಲೂ ನೆರವಾಗುತ್ತದೆ. ಅಧುನಿಕ ಕಾಲದಲ್ಲಿ ಹುಟ್ಟಿರುವ ಚಳುವಳಿ ಹಾಗೂ ಕಲ್ಟುಗಳನ್ನು ಗಮನಿಸಿದರೂ ಈ ಸಂಗತಿ ಸ್ಪಷ್ಟವಾಗುತ್ತದೆ. ಆದರೆ  ಪ್ರಭುತ್ವಗಳು ತಮಗೆ ಅರಿವಾಗದ ಭಾಷೆ ಆಚರಣೆ ಕಾರ್ಯಕ್ರಮ ಇರುವ ಎಲ್ಲ ಪಂಥಗಳನ್ನು ಗುಮಾನಿ ಮತ್ತು ಆತಂಕದಿಂದ ನೋಡುತ್ತವೆ.  ಸಾಧ್ಯವಾದರೆ ಅವನ್ನು ಅಳಿಸಿೊಹಾಕುತ್ತವೆ. ಭಾರತದಲ್ಲಿ ಬ್ರಿಟಿಶರು ಅನೇಕ ಪಂಥೀಯ ಆಚರಣೆಗಳನ್ನು ನಿಷೇಧಿಸಿದರು. ಸಿದ್ಧಾಂತ ನಿಷ್ಠೆಗಾಗಿ ಯಾವ ಹಂತಕ್ಕೂ ಹೋಗಬಲ್ಲ ಗುಣವು,  ರಾಜಕೀಯ ಭೂಗತ ಚಳುವಳಿಗಳಲ್ಲಿ ಇರುವಂತೆ ಕೆಲವು ಪಂಥಗಳಲ್ಲೂ ಇರು ತ್ತದೆ. ಆಧುನಿಕ ಕಾಲದ ಕೆಲವು ಪಂಥಗಳು ಸಾಮಾಜಿಕ ರಾಜಕೀಯ ಆರ್ಥಿಕ ಹತಾಶೆ ಮತ್ತು ಬಿಡುಗಡೆಯ ಕಲ್ಪನೆಯಲ್ಲಿ ಹುಟ್ಟಿಕೊಂಡಂತಹವು. ನಾಥರ ಪಠ್ಯಗಳನ್ನು ನೋಡಿದರೆ, ಅವುಗಳ ದರ್ಶನವು ಯೋಗಸಾಧನೆಯ ವ್ಯಕ್ತಿವಾದಿ ಚಟುವಟಿಕೆಗೆ ಸೀಮಿತ ಅನಿಸುತ್ತದೆ. ನಾಥಪಂಥವನ್ನು ಅದು ರೂಢಿಸಿಕೊಂಡಿರುವ ಆಚರಣ ಲೋಕದ ಮೂಲಕ ನೋಡಿದರೆ, ಅದು ಅನೇಕ ಸಾಮಾಜಿಕ ನಿಯೋಗಗಳನ್ನು ನಿರ್ವಹಿಸಿರುವುದು ಗೊತ್ತಾಗುತ್ತದೆ.
ಪಠ್ಯಗಳ ಹೊಸ ಅನುಸಂಧಾನ
ಪ್ರಾಚೀನ ಕನ್ನಡ ಸಾಹಿತ್ಯದ ಪಠ್ಯಗಳಲ್ಲಿ ವಿಭಿನ್ನ ದರ್ಶನ ಮತ್ತು ಪಂಥಗಳ ಪ್ರತಿನಿಧಿಗಳು ಮುಖಾಮುಖಿಯಾಗುವ ಸನ್ನಿವೇಶಗಳಿವೆ. ಪಂಪನ ‘ಆದಿಪುರಾಣ’ದಲ್ಲಿ ಆದಿನಾಥನ ಆಸ್ಥಾನದಲ್ಲಿ ಐಹಿಕವಾದಿಗಳಾದ ಚಾರ್ವಾಕರೂ ಶೂನ್ಯವಾದಿಗಳಾದ ಬೌದ್ಧರೂ ಆತ್ಮವಾದಿಗಳಾದ ಜೈನರೂ ವಾಗ್ವಾದ ಮಾಡುವ ಪ್ರಕರಣವಿದೆ.  ಬ್ರಹ್ಮಶಿವನ ‘ಸಮಯ ಪರೀಕ್ಷೆ’ಯು ಇಂತಹ ಮುಖಾಮುಖಿಗಳಿಗಾಗಿಯೇ ಹುಟ್ಟಿದ ಕೃತಿ.  ‘ಸಮಯ ಪರೀಕ್ಷೆ’ ಮಾಡಿದ ಈ ಕೆಲಸವನ್ನು ಶೈವರು, ಶರಣರು, ಜೈನರು ತೀವ್ರವಾಗಿ ಮಾಡಿದರು. ಈ ಪರೀಕ್ಷೆಯ  ಕಟಕಟೆಯಲ್ಲಿ ನಿಂತು ವಿಚಾರಣೆಗೆ ಒಳಗಾಗುವ ಪಂಥ ಹಾಗೂ ದರ್ಶನಗಳೆಂದರೆ-ಜೋಗಿ ಅಥವಾ ನಾಥ, ಸನ್ಯಾಸಿ,  ಬೌದ್ಧ, ಚಾರ್ವಾಕ, ಕಾಳಾಮುಖ, ಕಾಪಾಲಿಕ,  ಕೌಳ, ಶಾಕ್ತ ಮುಂತಾದುವು. ಶೈವ ಪಂಥವಾದ ನಾಥವನ್ನು ಜೈನರಿಗಿಂತ ಹೆಚ್ಚು ಕಟುವಾಗಿ ಶರಣರು ಹಾಗೂ ವೀರಶೈವರು ವಿಮರ್ಶಿಸುವುದು ಒಂದು ವಿಶೇಷ. ಈ ದಾರ್ಶನಿಕ ಅಥವಾ ಪಂಥೀಯ ಯುದ್ಧದ ಹಿಂದೆ ಮೂರ್ತವಾದ ಹಲವಾರು ಆರ್ಥಿಕ ರಾಜಕೀಯ ಸಾಮಾಜಿಕ ಕಾರಣಗಳಿವೆ. ಈ ವಾಗ್ವಾದಗಳನ್ನು ‘ಶುಷ್ಕ’ ಅಸಾಹಿತ್ಯಕ ಎಂದು ಭಾವಿಸಿ, ನಮ್ಮ  ಕಾವ್ಯಗಳ ಸಂಗ್ರಹಗಳಿಂದ ತೆಗೆದುಹಾಕಲಾಯಿತು.  ಅಥವಾ ಇವನ್ನು ತೆಗೆದುಹಾಕಲೆಂದೇ ಕಾವ್ಯಸಂಗ್ರಹಗಳ ಪದ್ಧತಿ ಶುರುವಾಯಿತು. ಇದಕ್ಕೆ ಸಾಹಿತ್ಯವನ್ನು ಶಿಕ್ಷಣದಲ್ಲಿ ಪಠ್ಯವಾಗಿಸುವ ಒತ್ತಡವೂ ಒಂದು ಕಾರಣ. ಆದರೆ ಈಗ ಈ ದಾರ್ಶನಿಕ ಮುಖಾಮುಖಿ  ಪ್ರಸಂಗಗಳನ್ನು  ಬೇರೆತರಹದ ಸಾಂಸ್ಕೃತಿಕ ಅನುಸಂಧಾನಕ್ಕೆ ಒಳಗು ಮಾಡಬೇಕಿದೆ. ಭಾರತದ ಪಂಥಗಳು ಅಮೂರ್ತ ತಾತ್ವಿಕ ದರ್ಶನಗಳ ಜತೆ ಮಾತ್ರವಲ್ಲ, ಮೂರ್ತವೂ ಜನೋಪಯೋಗಿಯೂ ಆದ ಜ್ಞಾನ ಮತ್ತು ಕುಶಲತೆಗಳ ಜತೆಗೂ ಸಂಬಂಧ ಇರಿಸಿಕೊಂಡಿದ್ದವು. ಬಹಮನಿಯ ನಿಜಾಂಶಾಹನ ಆಸ್ಥಾನದಲ್ಲಿದ್ದ ಕವಿ ನಿಜಾಮಿಯ ‘ಕದಂ ರಾವ್-ವ-ಪದಂರಾವ್’ ಮಸ್ನವಿಯಲ್ಲಿ, ಅಖ್ಖರನಾಥ ಎಂಬ ಯೋಗಿಯ ಪ್ರಸಂಗವಿದೆ. ಆತ ದೊರೆಯ ಬಳಿ ಬಂದು, ತಾನು ಕಬ್ಬಿಣವನ್ನು ಚಿನ್ನವನ್ನಾಗಿ ಮಾಡುವೆನೆಂದೂ ಸತ್ತ ಹೆಣಕ್ಕೆ ಜೀವಕೊಡುವೆನೆಂದೂ ಆಸ್ಥಾನದಲ್ಲಿ ಸವಾಲು ಹಾಕುತ್ತಾನೆ. ಇವೆರಡೂ ವೈದ್ಯ ಹಾಗೂ ಲೋಹಶಾಸ್ತ್ರಗಳಿಗೆ ಸಂಬಂಧಿಸಿದ ಸಂಗತಿಗಳು. ಈ ಪಂಥಗಳಲ್ಲಿ ಅನೇಕ ವಿದ್ಯೆಗಳಿಗೆ ಸಂಬಂಧಪಟ್ಟ ಪ್ರಾಯೋಗಿಕವಾದ ಜ್ಞಾನವಿತ್ತು. ಯೋಗ ಸಾಧನೆಯು ದೇಹರಚನೆ ಮತ್ತು ನರವಿಜ್ಞಾನಕ್ಕೂ ಲಗತ್ತಾಗಿರುವಂತಹುದು. ಈಗಲೂ ಹಲವಾರು ಪಂಥಗಳ ಒಳಗಿದ್ದ ಪಾರಂಪರಿಕ ಜ್ಞಾನವಿಜ್ಞಾನಗಳ ತಿಳಿವಳಿಕೆಯನ್ನು ತಿಳಿಯಲು ಆಧುನಿಕ ಅಧ್ಯಯನಗಳಿಗೆ ಸಾಧ್ಯವಾಗಿಲ್ಲ. ಆದ್ದರಿಂದ ಪಂಥ ಹಾಗೂ ದರ್ಶನಗಳನ್ನು ಕುರಿತ ಚಾರಿತ್ರಿಕ ನೋಟ ಪಡೆಯುವುದಕ್ಕಾಗಿ, ಸಾಹಿತ್ಯಕ ಪಠ್ಯಗಳನ್ನು ನೋಡುವ ವಿಧಾನವನ್ನು ಮತ್ತಷ್ಟು ಸೂಕ್ಷ್ಮವಾಗಿ ರೂಪಿಸಬೇಕಿದೆ. ಚರಿತ್ರೆಯ ನೋಟವನ್ನು ಪಡೆಯುವಾಗ ಆಯಾ ಪಠ್ಯಗಳ ಭಾಷೆ ಮತ್ತು ರೂಪವನ್ನು ಕುರಿತ ವಿಶ್ಲೇಷಣೆಯೂ ಒಳಗೊಳ್ಳಲು ಸಾಧ್ಯವಾಗಬೇಕಿದೆ.  ಆದರೆ ಪಠ್ಯಗಳು ಕೇವಲ ದಾಖಲೆಗಳಾಗಿ ಬಳಕೆಯಾಗುವ ಸಾಧ್ಯತೆಯು ಇಂತಹ ಅಧ್ಯಯನಗಳಲ್ಲಿ ಒಂದು ಸಾಮಾನ್ಯ ಸಮಸ್ಯೆಯಾಗಿದೆ.
ರೋಚಕತೆಯ ಸಮಸ್ಯೆ
ಪಂಥಗಳ ಅಧ್ಯಯನದಲ್ಲಿ ಇರುವ ತೊಡಕುಗಳಲ್ಲಿ ರೋಚಕತೆಯೂ ಒಂದು.  ಭಾರತೀಯ ಅಧ್ಯಯನಗಳನ್ನು ಮಾಡಿದ ಹೆಚ್ಚಿನ ಪಾಶ್ಚಿಮಾತ್ಯ ವಿದ್ವಾಂಸರು,  ತಮಗೆ ಅರ್ಥವಾಗದ ಆಚರಣ ಲೋಕಗಳನ್ನು ನಿಗೂಢೀಕರಿಸಿಬಿಡುತ್ತಾರೆ. ಕೆಲವು ಪಂಥಗಳನ್ನು ‘ನಿಗೂಢ’ ‘ಅಬ್‌ಸ್ಕೂರ್’ (ರಹಸ್ಯ) ಎಂದೂ ಬಲಿಯ ದೇವತೆಗಳನ್ನು ‘ಕ್ರಿಮಿನಲ್ ಗಾಡ್ಸ್’ ಎಂದೂ ಕರೆಯುತ್ತಾರೆ. ಬ್ರಿಗ್ಸನು ವಾಮಾಚಾರದವರ ಚಕ್ರಪೂಜೆಯನ್ನು ವಿವರಿಸುತ್ತಾ ‘‘ಹಾರಿಬಲ್ ಅಂಡ್ ಅಬ್ಸೀನ್ ರೈಟ್ಸ್ ಹಾವ್ ಬೀನ್ ಪ್ರಾಕ್ಟೀಸಡ್’’ ಎನ್ನುತ್ತಾನೆ;[3] ಈ ಪರಿಭಾಷೆ ಹಾಗೂ ದೃಷ್ಟಿಕೋನವು  ಏಶಿಯಾ ಆಫ್ರಿಕಾ ಖಂಡಗಳ ಬಗ್ಗೆ ಸೆಮಿಟಿಕ್ ಧರ್ಮಗಳು ಕೊಟ್ಟ  ಲೋಕದೃಷ್ಟಿ ಹಾಗೂ ಯೂರೋಪಿಯನ್ ಗ್ರಹಿಕೆಗಳ  ಪರಿಣಾಮ ವಾಗಿದೆ. ಈ ದೃಷ್ಟಿಕೋನಕ್ಕೆ ಅನೇಕ ದೇಶಿಯ ವಿದ್ವಾಂಸರೂ ಬಲಿಯಾದರು. ಅವರೂ ನಮ್ಮ ತಾಂತ್ರಿಕ ಪಂಥಗಳನ್ನು ನಿಗೂಢ ಜಗತ್ತಿನ ವಿದ್ಯಮಾನವೆಂದು ದಾಖಲೆ ಮಾಡ ತೊಡಗಿದರು. ಈ ಪಂಥಗಳ ಆಚರಣೆಗಳನ್ನು ವಿವರಿಸುವಾಗ  ‘ವಿಚಿತ್ರ’ ‘ಅಸಹ್ಯ’  ‘ಭಯಾನಕ’ ‘ಅಮಾನುಷ’ ‘ಅಶ್ಲೀಲ’ ‘ಬೀಭತ್ಸ’ ಮುಂತಾದ ವಿಶೇಷಣಗಳನ್ನು ಸರಾಗವಾಗಿ  ಬಳಸತೊಡಗಿದರು. ಭಾರತದ ಜಾತಿ ಬುಡಕಟ್ಟುಗಳ ಮೇಲೆ ದಾಖಲಾತಿ ಮಾಡುವ ಭಾರತದ ವಿದ್ವಾಂಸರು ಜೋಗಿಗಳ ಬಗ್ಗೆ ಬರೆಯುತ್ತಾ ‘ಅವರಲ್ಲಿ ಲೈಂಗಿಕ ನೈತಿಕೆಯು ಸಾಮಾನ್ಯವಾಗಿ ಸಡಿಲ’  ಎಂದು ವ್ಯಾಖ್ಯಾನಿಸುತ್ತಾರೆ.[4]   ಈ ಪರಿಭಾಷೆ ಮತ್ತು ಹೇಳಿಕೆಗಳ  ಹಿಂದಿನ ಮನೋಧರ್ಮ ಯಾವುದು? ಪಂಥಗಳ ಹಿಂದಿನ ಸಾಂಸ್ಕೃತಿಕ ಜಗತ್ತಿನ ಅರಿವಿಲ್ಲದ್ದೊ ಅಥವಾ ತಾವು ನಾಗರಿಕರು ಎಂದುಕೊಂಡವರ ತಿರಸ್ಕಾರದ್ದೊ? ಯೌಗಿಕ ತಾಂತ್ರಿಕ ಪಂಥಗಳಲ್ಲಿ ಗುಪ್ತತೆಯು ಒಂದು ಸಹಜ ಲಕ್ಷಣ.  ಶಿವನು ಶಿವೆಗೆ ಏಕಾಂತದಲ್ಲಿ ಯೋಗರಹಸ್ಯವನ್ನು ಹೇಳಬೇಕೆಂದು ಜಲಮಧ್ಯಕ್ಕೆ ಕರೆದುಕೊಂಡು ಹೋಗುವ ಮಿತ್ ಹೀಗಾಗಿಯೇ ಹುಟ್ಟಿತು. ‘ಗುಹ್ಯಸಮಾಜ ತಂತ್ರ’ ‘ರಾಜಗುಹ್ಯ’ ಹೀಗೆ ನಾಥಪಂಥದ ಪಠ್ಯ ಗಳ ಹೆಸರಲ್ಲಿ ‘ರಹಸ್ಯ’ ‘ಗುಹ್ಯ’ ಪದಗಳಿವೆ. ಗುರು ಮುಖೇನ ಕಲಿತು ಶಿಷ್ಯ ಮುಖೇನ ವಿದ್ಯೆ ದಾಟಿಸುವ ಯೋಗಪಂಥಗಳಲ್ಲಿ ರಹಸ್ಯದ ಅಂಶವು ಇದ್ದೇಯಿದೆ.  ಇದು ಸೂಫಿಗಳಲ್ಲಿ ‘ರಾಝ್’ ಅನಿಸಿಕೊಳ್ಳುತ್ತದೆ. ಇದಕ್ಕೆ ಬೇಕಾಗಿ ಸಾಂಕೇತಿವಾದ ಚಿತ್ರ, ಮಂಡಲ, ಲಿಪಿ, ಭಾಷೆ ಹುಟ್ಟಿಕೊಂಡವು. ಕೊಡೇಕಲ್ಲಿನ ಅಮರಗನ್ನಡ ಲಿಪಿ, ಶರಣರ ಬೆಡಗು, ನಾಥರ ಉಲಟ ಭಾಂಸಿ-ಇವೆಲ್ಲ ಅಂಥವು. ಅದರಲ್ಲೂ ಮೈಥುನ ಸಾಧನೆ ಇರುವ  ತಂತ್ರಪಂಥಗಳಲ್ಲಿ ಆಚರಣೆಗಳು ಗುಟ್ಟಾಗಿ ಜರುಗುತ್ತವೆ. ಈ ಸಾಂಕೇತಿಕ ಭಾಷೆಯಾಗಲಿ ಗುಪ್ತತೆಯಾಗಲಿ,  ಅವುಗಳ ತಾತ್ವಿಕತೆ ಮತ್ತು ಆಚರಣೆಯ ಆಂತರಿಕ ಅಗತ್ಯಗಳೇ ಹೊರತು ರೋಚಕತೆಯವಲ್ಲ. ಭಾರತೀಯ ತಾಂತ್ರಿಕ ಪಂಥಗಳನ್ನು ಕುರಿತು ಕೆಲವು ಯೂರೋಪಿ ವಿದ್ವಾಂಸರು ರಚಿಸಿರುವ ಪಾಂಡಿತ್ಯಪೂರ್ಣ ಗ್ರಂಥಗಳು,  ಮಾಹಿತಿ ಮತ್ತು ವಿಶ್ಲೇಷಣೆಯ ದೃಷ್ಟಿಯಿಂದ ಮುಖ್ಯ ವಾಗಿವೆ. ಆದರೆ ಸಾಂಸ್ಕೃತಿಕ  ದೃಷ್ಟಿಕೋನದ ಕಾರಣದಿಂದ ಸಮಸ್ಯಾತ್ಮಕವಾಗಿವೆ. ಪಂಥೀಯ ಅಚರಣೆಗಳನ್ನು ತಾವೇ ನಿಗೂಢೀಕರಿಸುವುದು, ನಂತರ ಅವನ್ನು ತಾವೇ ಭೇದಿಸುವ ಸಾಹಸ ಮಾಡಿ ನಾಗರಿಕ ಜಗತ್ತಿಗೆ ಪ್ರಕಟಪಡಿಸುವುದು, ಈ ರೋಚಕತೆ ಮತ್ತು ಸಾಹಸಪ್ರಿಯಗಳ ಒಂದು ಭಾಗ. ಪಂಥಗಳ ಅಧ್ಯಯನಗಳಲ್ಲಿ ಬಳಕೆಯಾಗುವ ‘ಮಧ್ಯಕಾಲೀನ’ ಎಂಬ ಪರಿಭಾಷೆಯಲ್ಲೇ ಒಂದು ರೀತಿಯ ಅಮಾನುಷ ದನಿಯಿದೆ.  ಇದು ಪಶ್ಚಿಮದ ಧಾರ್ಮಿಕ ಚರಿತ್ರೆಯಲ್ಲಿ ಕ್ರೂರದಮನದ ಸ್ಮೃತಿಗಳನ್ನು ಹೊತ್ತುಕೊಂಡಿರುವ ನೇತ್ಯಾತ್ಮಕ ಪರಿಭಾಷೆ. ಒಂದು ಪಂಥವನ್ನು ‘ಮಧ್ಯಕಾಲೀನ’ ಎಂದು ತಿಳಿಯುವುದು, ಅದು ನಮ್ಮ ಕಾಲದ್ದಲ್ಲಿಲ್ಲ ಎಂಬ ದೂರೀಕರಣದ ಭಾವವನ್ನೂ ಉಂಟು ಮಾಡುತ್ತದೆ. ನಮ್ಮ ಆಸುಪಾಸಿನ ಬದುಕಿನಲ್ಲಿ ಅದು ವೇಷ ಬದಲಿಸಿಕೊಂಡು ಇರಬಹುದು ಎಂಬುದನ್ನು ಅಲ್ಲಗಳೆಸುತ್ತದೆ. ಮನಸ್ಸಿನಲ್ಲಿ ಭೀತಿತುಂಬಿದ ಶಿಷ್ಟ ಕುತೂಹಲವನ್ನು ಕೆರಳಿಸುತ್ತದೆ. ಈ ಮನೋಧರ್ಮವು ದೃಶ್ಯಮಾಧ್ಯಮಗಳು  ಬಂದ ಬಳಿಕ ಮತ್ತಷ್ಟು ಜಾಸ್ತಿಯಾಗಿದೆ. ಲುಂಕೇಮಲೆಯ ನಾಥಮಠದ ಮೇಲೆ ಖಾಸಗಿ ಟಿವಿ ಚಾನೆಲ್ಲೊಂದು ಬಿತ್ತರಿಸಿದ ಕ್ರೈಮ್ ಧಾರಾವಾಹಿ ಇದಕ್ಕೆ ನಿದರ್ಶನ. ಆವಾಹಿಸಿಕೊಂಡ ರೋಚಕತೆಯು ಸಾಂಸ್ಕೃತಿಕ ಅಸೂಕ್ಷ್ಮತೆ ಯನ್ನು  ಬೆಳೆಸುತ್ತದೆ. ಪಂಥಗಳನ್ನು ನಿಗೂಢೀಕರಣ ನಿಲುವಿನಿಂದ ಬಿಡಿಸಿಕೊಂಡು ಅಧ್ಯಯನ ಮಾಡುವುದು ಒಂದು ಕಷ್ಟವಾಗಿದೆ.
ವೈರುಧ್ಯಗಳನ್ನು ಒಳಗೊಳ್ಳುವುದು
ನಾಥಪಂಥದ ಕಥನವನ್ನು ಅದರೊಳಗೆ ಜರುಗುತ್ತಿರುವ ಹೊಯ್ದಟ ಬಿಟ್ಟುಕೊಟ್ಟು ಕಟ್ಟಲು ಸಾಧ್ಯವೇ ಇಲ್ಲ. ಅಸ್ತಿತ್ವಕ್ಕಾಗಿ ನಡೆಯುವ ಸಂಘರ್ಷಗಳು ತುಂಬ ಜಟಿಲವಾಗಿರುತ್ತವೆ. ನಾಥಪಂಥಿ ಸಮುದಾಯಗಳಲ್ಲಿ ತರುಣ ತಲೆಮಾರು, ಜೋಗಿ ಕಾಪಾಲಿಕ ಎಂಬ ಹೆಸರಿನ ಜತೆಗಿರುವ ಸಾಮಾಜಿಕ ಮುಜುಗರಗಳಿಂದ ಹೊರಬರಲು ಹವಣಿಸುತ್ತಿದೆ. ಹಿರಿಯ ತಲೆಮಾರು ನಾಥಪಂಥದ ಪರಂಪರೆಯನ್ನು ಮರಳಿ ಪಡೆದುಕೊಂಡು ವರ್ತಮಾನಕ್ಕೆ ಜೋಡಿಸಿಕೊಳ್ಳಲು ಬೇಕಾದ ಸಾಂಸ್ಕೃತಿಕ ಕೊಂಡಿಗಳನ್ನು ಅರಸುತ್ತಿದೆ. ಈ ಇಬ್ಬದಿ ಸೆಳೆತಗಳ ನಡುವೆ ನಿಂತು ಪಕ್ಷಪಾತ ವಹಿಸದೆ ಅಧ್ಯಯನ ಮಾಡುವುದು ಹೇಗೆ? ನಮ್ಮ ಸಾಂಸ್ಕೃತಿಕ ಅಧ್ಯಯನಗಳು ನಿರ್ದಿಷ್ಟ ಸ್ತರದ ಅಭಿಪ್ರಾಯಗಳನ್ನು ಕೇಳಿಸಿಕೊಳ್ಳುವುದಿಲ್ಲ.  ಉದಾ. ಕ್ಷೇತ್ರಕಾರ್ಯದಲ್ಲಿ ಸಾಮಾನ್ಯವಾಗಿ ವಯಸ್ಸಿನಲ್ಲಿ ಹಿರಿಯರಾದವರ, ಗಂಡಸರ ಹಾಗೂ ಆಯಾ ಮತಪಂಥಕ್ಕೆ ಸೇರಿದವರ  ಮೂಲಕ ಮಾಹಿತಿ ಪಡೆಯಲಾಗುತ್ತದೆ. ಇದರ ಹಿಂದೆ ಇರುವ ಗ್ರಹಿಕೆಗಳು ಯಾವುವು? ಹಿರಿಯರಲ್ಲಿರುವ ಅನುಭವ ಮಾಹಿತಿ ಅಧಿಕೃತ;  ಮಾಹಿತಿ ಸಂಗ್ರಹಿಸುವುದೇ ಸಂಶೋಧನೆ; ಆಧುನಿಕ ಶಿಕ್ಷಣ ಹಾಗೂ ಜೀವನಕ್ರಮಕ್ಕೆ ಹೊರತಾಗಿರುವವರ ಅನುಭವ ಮತ್ತು ಚಿಂತನೆ ಹೆಚ್ಚು ಮುಖ್ಯ; ಆಧುನಿಕತೆಗೆ ತೆರೆದುಕೊಂಡ ಹೊಸ ತಲೆಮಾರಿನ ಅನುಭವ ತುಯ್ತಗಳು ಭಿನ್ನಮತಗಳು ಅಷ್ಟು ಮುಖ್ಯವಲ್ಲ;  ಮನೆಗೆಲಸಗಳಲ್ಲೆ ಜೀವನ ಸವೆಸುವ ಹೆಂಗಸರ ಭಾವಾವೇಶದ ತಿಳಿವಳಿಕೆಗಿಂತ ಸಾರ್ವಜನಿಕ ಬದುಕಿನಲ್ಲಿ ಹೆಚ್ಚು ಓಡಾಡುವ ಗಂಡಸರ ನಿರ್ಲಿಪ್ತ ತಿಳಿವಳಿಕೆ ಹೆಚ್ಚು ಸತ್ಯ; ಆಯಾ  ಧರ್ಮ ಅಥವಾ ಪಂಥದ ಅನುಯಾಯಿಗಳಲ್ಲದ ‘ಅನ್ಯರು’ ವ್ಯಕ್ತಮಾಡುವ ಅಭಿಪ್ರಾಯಗಳು ಅಷ್ಟು ಮುಖ್ಯವಲ್ಲ- ಇವೇ ತಾನೇ? ಇವನ್ನು ಕ್ಷೇತ್ರಕಾರ್ಯದ ಪೂರ್ವಗ್ರಹಗಳು ಎಂದು ಕರೆಯಬಹುದು.
ಈ ಪೂರ್ವಗ್ರಹಗಳಿಂದ  ತಲೆಮಾರುಗಳ ನಡುವಣ ಭಿನ್ನಮತಗಳ ಸ್ವರೂಪವೇನು, ಪರಂಪರೆ ಎನ್ನಲಾಗುವ ಸಂಗತಿಗೆ ಹೊರತಾಗಿರುವ ವಿದ್ಯಮಾನಗಳು ಯಾಕೆ ಘಟಿಸುತ್ತಿವೆ, ಯಾವ ಹೊಸ ಚಹರೆಯ ಹುಡುಕಾಟದಲ್ಲಿ ಹೊಸ ತಲೆಮಾರು ತವಕಿಸುತ್ತಿದೆ, ಮಹಿಳೆಯರು ಪುರುಷರಿಗಿಂತ ಬೇರೆಯಾದ ಅನುಭವ ಮತ್ತು ಚಿಂತನೆ ಉಳ್ಳವರಾಗಿದ್ದಾರೆಯೆ, ಆಗಿದ್ದರೆ ಯಾಕೆ,  ಸಾಮಾಜಿಕ ಪ್ರತಿಷ್ಠೆಗಾಗಿ ಸತ್ಯ ಅಡಗಿಸುವ ಸಾಧ್ಯತೆ ಕಡಿಮೆ ಇರುವ ಮಹಿಳೆಯರು ಹೇಳುವ ಸತ್ಯಗಳು ಯಾವುವು, ಹೋದವರಿಗೆ ತಿಳಿವಳಿಕೆ ಕೊಡುವ ಅಧಿಕಾರವನ್ನು ಗಂಡಸರೇ ಯಾಕೆ ಚಲಾಯಿಸುತ್ತಾರೆ, ಹಲವು ವರ್ಗಗಳು ಜಾತಿಗಳು ಧರ್ಮಗಳು ಕೂಡಿ ಬದುಕುವ ಸಮಾಜದಲ್ಲಿ ನಿರ್ದಿಷ್ಟ ಪಂಥ ಅಥವಾ ಸಮುದಾಯದ ಬಗ್ಗೆ  ‘ಹೊರಗಿನವರು’ ಏನು ಹೇಳುತ್ತಾರೆ  ಎನ್ನುವುದು ಕೂಡ ಮುಖ್ಯವಲ್ಲವೆ- ಎಂಬ ಪ್ರಶ್ನೆಗಳು ಇಲ್ಲಿ ಕಾಡು ವುದಿಲ್ಲ. ಹಾಗೆ ಕಾಡದೆ ಹೋದರೆ, ಅಧ್ಯಯನಕ್ಕೆ ಸಮಕಾಲೀನತೆಯ ತುರ್ತು ಹಾಗೂ ಬಹುಮುಖತೆ ದೊರೆಕೊಳ್ಳುವುದಿಲ್ಲ. ಹೀಗೆ ವಯಸ್ಸಿನ, ಲಿಂಗಭೇದದ ಹಾಗೂ ಹೊರಗಿ ನವರು ಒಳಗಿನವರು ಎಂಬ ಪೂರ್ವನಿಶ್ಚಯಗಳ ಒಳಗೆ ವಿಷಯ ತಿಳಿಯುವುದು ಮತ್ತು ವಿಶ್ಲೇಷಣೆಗೆ ಒಳಪಡಿಸುವುದು ಮತ್ತೊಂದು  ಸವಾಲಾಗಿದೆ.
ಚರಿತ್ರೆಯನ್ನು ಗತಕಾಲದ ಸ್ಥಗಿತ ಚಿತ್ರಗಳ ಶೋಧಕ್ಕಾಗಿ ಅಧ್ಯಯನ ಮಾಡುವುದು ಸುಲಭ. ಅದು ವಿಭಿನ್ನ ಕಾಲಘಟ್ಟಗಳಲ್ಲಿ ಹೇಗೆ ಪರಸ್ಪರ ವಿರುದ್ಧ ಸಂಗತಿಗಳನ್ನು ಒಳಗೊಂಡಿತು ಎಂದು ವಿಶ್ಲೇಷಿಸುವುದು ಕಷ್ಟ. ಚರಿತ್ರೆ ಪುನರಾವರ್ತನೆ ಆಗದೆ, ಊಹಾತೀತ  ಪರಿಣಾಮಗಳತ್ತ ಚಲಿಸಿಬಿಟ್ಟಿರುತ್ತದೆ. ನಾಥಪಂಥದಲ್ಲಿ ಕಾಲಕಾಲಕ್ಕೆ ಯಾವ್ಯಾವ ಪರಿವರ್ತನೆಗಳಾದವು, ಯಾಕಾದವು, ಇದರ ಪರಿಣಾಮ ಏನಾಯಿತು ಎಂದು ಶೋಧಿಸುತ್ತ ಹೋದರೆ, ಅದು ವಿರುದ್ಧವಾದ ತಿರುವುಗಳಲ್ಲೂ  ಹರಿದ ನದಿಯೆಂದು ಗೊತ್ತಾಗುತ್ತದೆ.  ನಾಥ ಪಠ್ಯಗಳಲ್ಲಿರುವ ದಾರ್ಶನಿಕ ವಿಚಾರಗಳಿಗೂ ನಂತರ ನಾಥಪಂಥವು ಬೆಳೆದು ಬಂದು ಈಗ ಪಡೆದಿರುವ ರೂಪಕ್ಕೂ ನಡುವೆ ಚೌರಾಸಿ ವೈರುಧ್ಯಗಳು ಏರ್ಪಟ್ಟಿವೆ.  ಗೋರಖನೇನೊ ಅವಧೂತ ಪಂಥದ ಲಕ್ಷಣಗಳನ್ನು ಕ್ರಾಂತಿಕಾರಕ ಎನ್ನುವಂತೆ ವಿಧಿಸುತ್ತಾನೆ. ಅವಧೂತನು ವೇದ ಶಾಸ್ತ್ರ ಸ್ಮೃತಿಗಳ ಕಾಡಲ್ಲಿ ಅಲೆಯಬಾರದು. ಪೂಜೆ ಧ್ಯಾನಗಳಲ್ಲಿ ತೊಡಗಬಾರದು. ವರ್ಣಾಶ್ರಮದಲ್ಲಿ  ನಂಬಿಕೆ ಇಡಬಾರದು ಎಂದು ಹೇಳುತ್ತಾನೆ.  ಆದರೆ ನಾಥಪಂಥವು ಹೋಮ, ಹವನ, ಮೂರ್ತಿಪೂಜೆಗಳನ್ನು ಒಳಗೊಳ್ಳುತ್ತ ಹೋಯಿತು. ಅಷ್ಟೇಕೆ ಒಂದು ನಾಥಪಠ್ಯದಲ್ಲೇ ಸ್ವವಿರೋಧಗಳಿವೆ. ‘ಗೋರಖಸಿದ್ಧಾಂತ ಸಂಗ್ರಹ’ ಈ ವೈರುಧ್ಯಗಳಿಗೆ ಒಳ್ಳೆಯ ನಿದರ್ಶನ. ಗತ ಮತ್ತು ವರ್ತಮಾನ, ಪಠ್ಯಸ್ಥ ದರ್ಶನ ಮತ್ತು ಆಚರಣೆ, ಆದರ್ಶ ಮತ್ತು ವಾಸ್ತವಗಳ ನಡುವಣ ಈ ಕಂದಕಗಳನ್ನು ಅರ್ಥಮಾಡಿಕೊಳ್ಳುವುದು ಕಠಿಣ ಕೆಲಸ.  ಅದರಲ್ಲೂ ಪ್ರಾಯೋಗಿಕ ಸಾಧನೆಯಲ್ಲಿ ಸಿಗುವ ಸ್ವಾನುಭವವನ್ನೆ ಪ್ರಮಾಣ ಎಂದು ಭಾವಿಸುವ ಗುರುಪಂಥಗಳು,  ತಮ್ಮ ನಿರಂತರ ಪ್ರಯೋಗಶೀಲತೆಯಲ್ಲಿ ಹಾಗೂ ವಿಭಿನ್ನ ಚಾರಿತ್ರಿಕ ಒತ್ತಡಗಳಲ್ಲಿ, ತಮ್ಮದೇ ದಾರ್ಶನಿಕ ಪಠ್ಯಗಳಿಗೆ ಅತೀತವಾಗಿ ಚಲಿಸುತ್ತವೆ. ಈ ಮೂಲಕ ಪರ್ಯಾಯ ದಾರ್ಶನಿಕ ರಚನೆಗಳನ್ನು ಸೃಷ್ಟಿಸಿಬಿಡುತ್ತವೆ. ಇಲ್ಲಿ ತತ್ವ ಮತ್ತು ಆಚರಣೆಗಳ ದ್ವಂದ್ವವಲ್ಲದೆ, ಮೌಖಿಕತೆ ಮತ್ತು ಬರೆಹ, ಸ್ವಾನುಭವ ಮತ್ತು ತಿಳಿವಳಿಕೆಗಳ ನಡುವೆ ನಡೆದಿರಬಹುದಾದ ಕರ್ಷಣೆಯನ್ನು ಅರ್ಥ ಮಾಡಿಕೊಳ್ಳುವ ಎಚ್ಚರವನ್ನೂ ತೋರಬೇಕಾಗಿದೆ. ಕರ್ನಾಟಕದ ಮಟ್ಟಿಗೆ ಹೇಳುವುದಾದರೆ, ನಾಥಪಂಥವು ಶತಮಾನಗಳ ತನ್ನ ಬಾಳುವೆಯಲ್ಲಿ ಹಲವಾರು ಅವಸ್ಥೆಗಳನ್ನು ಹಾದು, ಅಸಂಖ್ಯ ಆಕೃತಿಗಳನ್ನು ಹಡೆದಿದೆ. ಇವು ಜೋಗಪ್ಪ ಸಂಪ್ರದಾಯವಾಗಿ, ಅರ್ಜುನ ಜೆೋಗಿಯ ಹಾಡಾಗಿ, ಲುಂಕೆಮಲೆ ಜಾತ್ರೆಯಾಗಿ, ಭೈರವನ ಪ್ರೇಮಕಥನವಾಗಿ, ಸಿದ್ಧಭುಕ್ತಿ ಆಚರಣೆಯಾಗಿ, ಸಿದ್ಧರಮಠಗಳಾಗಿ, ಯಕ್ಷಗಾನ ಬಯಲಾಟಗಳಾಗಿ, ಉತ್ತರ ಭಾರತದ ನಾಥರ ಜತೆ ಸ್ಥಳೀಯ ಸಮುದಾಯಗಳ ಸಂಘರ್ಷವಾಗಿ ಇವೆ. ನಾಥರಲ್ಲಿ ಆಧುನೀಕರಣ ಹಾಗೂ ಪುನರುಜ್ಜೀವನ ಯತ್ನಗಳು ನಡೆದಿವೆ. ಪಂಥವು ಬ್ರಾಹ್ಮಣೀಕರಣವನ್ನೂ  ಮತೀಕರಣವನ್ನೂ ಪಡೆಯುತ್ತಿದೆ. ಅದನ್ನು ಜಾತ್ಯತೀತ ಚೌಕಟ್ಟಿನಲ್ಲಿ ಇರಿಸುವ ಮರುಯತ್ನವೂ ನಡೆದಿದೆ. ಹೀಗೆ ಈ ಲೋಕದೊಳಗೆ  ಜರುಗುತ್ತಿರುವ ಪಲ್ಲಟಗಳು ಬಹುಮುಖಿಯಾಗಿವೆ. ಸಂಕೀರ್ಣವಾಗಿವೆ. ಇವನ್ನು ಪ್ರಗತಿ ಅಥವಾ ಪತನದ, ವಿಷಾದ ಅಥವಾ ಉತ್ಸಾಹಗಳ ಪರಿಭಾಷೆ ಬಳಸದೆ ವಿಶ್ಲೇಷಿಸುವುದು ಹೇಗೆ ಎನ್ನುವ ಪ್ರಶ್ನೆಯಿದೆ. ಆಧುನಿಕ ಕಾಲದ ಒತ್ತಡಗಳಲ್ಲಿ, ಸಮಾಜ ಧರ್ಮ ರಾಜಕಾರಣ ಆರ್ಥಿಕ ವ್ಯವಸ್ಥೆಗಳಲ್ಲಿ ಆಗುತ್ತಿರುವ ಪರಿವರ್ತನೆಗಳ ವಿಶಾಲ ಭಿತ್ತಿಯಲ್ಲಿ, ಪ್ರಾಚೀನ ಕಾಲದಿಂದ ಬಂದಿರುವ ಪಂಥಗಳನ್ನಿಟ್ಟು ಅಧ್ಯಯನ ಮಾಡುವುದಕ್ಕಾಗಿ, ಹೊಸತೇ ಆದ ತಾತ್ವಿಕ ಚೌಕಟ್ಟನ್ನು ಕಂಡುಕೊಳ್ಳಬೇಕಿದೆ.
ಈತನಕ ಹೇಳಿಕೊಂಡ ಈ ಸವಾಲು ಹಾಗೂ ಸಮಸ್ಯೆಗಳನ್ನು, ಪ್ರಸ್ತುತ ಅಧ್ಯಯನದಲ್ಲೇನೂ ದಾಟಿಲ್ಲ. ಆದರೆ ಇವುಗಳ ಖಬರು ಲೇಖಕನಿಗಿದೆ. ತಿರುಗಾಟ, ಮಾತುಕತೆ, ಓದು, ಅರಿವುಳ್ಳವರ ಜತೆಗಿನ ಚರ್ಚೆ-ಈ ನಾಲ್ಕು ಮೂಲದಿಂದ ಪಡೆದ ಅನುಭವ, ಮಾಹಿತಿ, ಜ್ಞಾನ ಇಟ್ಟುಕೊಂಡು, ವಿಶ್ಲೇಷಣೆ ಚಿಂತನೆ ಬೆರೆಸಿ ಒಂದು ಕಥನವನ್ನು ಇಲ್ಲಿ ಕಟ್ಟಲಾಗಿದೆ. ಇದನ್ನು ತಾಂತ್ರಿಕವಾಗಿ ಬಹುಶಿಸ್ತೀಯ ಅಧ್ಯಯನ ಎಂದು ಕರೆಯಬಹುದು. ಆದರೆ ಇಂತಹ ಶೈಕ್ಷಣಿಕ ಶಿಸ್ತನ್ನು ಅಧ್ಯಯನದ ಕ್ಷೇತ್ರವೇ ಅನಿವಾರ್ಯ ಮಾಡಿದೆ ಕೂಡ. ನನ್ನ ಮಟ್ಟಿಗೆ ಈ ಅಧ್ಯಯನವು ನಮ್ಮ ಸಮಾಜದ ಚಲನಶೀಲತೆಯನ್ನು ನೋಡುವ ಅರಿಯುವ ಚಿಂತಿಸುವ ಒಂದು ಅಪೂರ್ವ ಅವಕಾಶ ಮಾತ್ರ.
* * *

ನಾಥಪಂಥದಲ್ಲಿ ಜನಪ್ರಿಯವಾಗಿರುವ ಅನೇಕ ಐತಿಹ್ಯಗಳಿವೆ. ಕತೆಗಳಿವೆ. ಅವುಗಳಲ್ಲಿ ಪ್ರಸಿದ್ಧವಾದುದು ಮಚೇಂದ್ರನು ಸ್ತ್ರೀರಾಜ್ಯಕ್ಕೆ ಹೋಗಿದ್ದು. ಕದ್ರಿಯ ಸ್ಥಳ ಪುರಾಣಗಳ ಪ್ರಕಾರ, ಒಮ್ಮೆ ಸ್ತ್ರೀರಾಜ್ಯದ ರಾಣಿ ಪಿಂಗಳೆಗೆ ಒಬ್ಬ ಆರೋಗ್ಯಕಾಯದ  ಪುರುಷನನ್ನು ಕೂಡಿ, ಗಂಡುಸಂತಾನವನ್ನು ಪಡೆಯಬೇಕು ಎಂಬ ಉತ್ಕಟ ಆಸೆ ಮೊಳೆಯಿತು. ಅವಳು ಇದನ್ನು ಯೋಗಿಯೂ ಬ್ರಹ್ಮಚಾರಿಯೂ ಆದ ಹನುಮಂತನಲ್ಲಿ ಹೋಗಿ ಹೇಳಿಕೊಳ್ಳುತ್ತಾಳೆ. ಅವನು ಇದು ತನ್ನಿಂದಾಗದು. ಆದರೆ ಒಬ್ಬ ತೇಜಸ್ವಿ ಪುರುಷನನ್ನು ನಿನ್ನಲ್ಲಿಗೆ ಬರುವಂತೆ ಮಾಡುತ್ತೇನೆ ಎಂದು ಹೇಳಿ, ಮಚೇಂದ್ರನಾಥನು ಅಲ್ಲಿಗೆ ಹೋಗುವಂತೆ ಮಾಡುತ್ತಾನೆ. ಮಚೇಂದ್ರನು ಅಲ್ಲಿ ಹೋಗಿ ರಾಣಿಯ  ಪ್ರೇಮಪಾಶದಲ್ಲಿ ಸಿಲುಕಿ, ತನ್ನ ವಿದ್ಯೆ ಸಾಧನೆ ಶಿಷ್ಯರು ಎಲ್ಲವನ್ನು ಮರೆತುಬಿಡುತ್ತಾನೆ. ಎಷ್ಟು ವರ್ಷವಾದರೂ ಬರುವುದಿಲ್ಲ. ಇತರ ಪುರುಷರಿಗೆ ಪ್ರವೇಶವಿಲ್ಲದ ರಾಜ್ಯವದು. ಆಗ ತನ್ನ ಗುರುವನ್ನು ಈ ಅವಸ್ಥೆಯಿಂದ ಪಾರುಮಾಡಬೇಕು ಎಂದು ಗೋರಖನು ಮದ್ದಲೆ ಬಾರಿಸುವವನ ವೇಷದಲ್ಲಿ ಸ್ತ್ರೀರಾಜ್ಯಕ್ಕೆ ಬರುತ್ತಾನೆ. ಬಂದು  ‘ಚಲ್ ಮಚೇಂದ್ರ ಗೋರಖ ಆಯಾ’ ಎಂಬರ್ಥದ ಧ್ವನಿ ಹೊರಡುವಂತೆ ಮದ್ದಲೆ ಬಾರಿಸುತ್ತಾನೆ. ಮಚೇಂದ್ರನಿಗೆ ಎಚ್ಚರವಾಗುತ್ತದೆ. ಆತ ಅತಿಭೋಗದ ನಾರಿ ಸಾಧನೆಯಿಂದ ಎಚ್ಚೆತ್ತು, ಯೋಗಮಾರ್ಗಕ್ಕೆ ಮರಳುತ್ತಾನೆ.
ಶಿಷ್ಯ ತಪ್ಪುಮಾಡಿದಾಗ ಗುರು ಎಚ್ಚರಿಸುವುದು ಸಾಮಾನ್ಯ; ಆದರೆ ಗುರುವೇ ಪಥ ತಪ್ಪಿದಾಗ ಶಿಷ್ಯ ಬಂದು ಎಚ್ಚರಿಸುವುದು ವಿಶೇಷ ಎನಿಸುತ್ತದೆ. ಈ ಕಥೆ ಅನೇಕ ಅರ್ಥಗಳನ್ನು ಭರಿಸಿಕೊಂಡಿರುವಂತಿದೆ. ಉದಾ. ಗುರುಪಂಥಗಳಲ್ಲಿ ಅರಿವಿಂಗೆ ಹಿರಿದು ಕಿರಿದುಗಳಿಲ್ಲ. ಆದರೆ ಸದ್ಯದ ಚರ್ಚೆಗೆ ಮುಖ್ಯವಾದುದು, ನಾಥಪಂಥವನ್ನು ರೂಪಿಸುವಲ್ಲಿ ಕಲ್ಯಾಣದ ಚಳುವಳಿಗೆ ಅಲ್ಲಮ ಬಸವಣ್ಣರ ಜೋಡಿಯಂತೆ,   ಮಚೇಂದ್ರ ಹಾಗೂ ಗೋರಖರಿಬ್ಬರೂ ಕರ್ತೃಗಳಾದರೂ, ಪಂಥದ ತಾತ್ವಿಕ ನಿರ್ವಹಣೆಯಲ್ಲಿ ಗೋರಖನೇ ನಿರ್ಣಾಯಕ ಎಂಬುದು. ಇಬ್ಬರೂ ಮಹಾನ್ ದಾರ್ಶನಿಕರು ಹಾಗೂ ಯೋಗಿಗಳು. ಭಾರತದಲ್ಲಿ ಇವರ ಪ್ರಸ್ತಾಪವಿಲ್ಲದ ಪ್ರದೇಶವೇ ಇಲ್ಲವೆನ್ನಬಹುದು. ದೇಶದಾದ್ಯಂತ  ಬೇರೆಬೇರೆ ಪ್ರದೇಶಗಳಲ್ಲಿ ನವನಾಥರ ಪಟ್ಟಿ ಸಿಗುತ್ತದೆ. ಇದರಲ್ಲಿರುವ  ಹೆಸರುಗಳು ಏಕರೂಪತೆ ಇಲ್ಲ. ಆದರೆ ಎಲ್ಲ ಪಟ್ಟಿಗಳಲ್ಲಿ ಗೋರಖ ಮಚೇಂದ್ರರ ಹೆಸರು ಕಡ್ಡಾಯವಾಗಿ ಬರುತ್ತದೆ.  ಇಷ್ಟು ಖ್ಯಾತರಾದ ಇವರ ವೈಯಕ್ತಿಕ ಜೀವನದ ಬಗ್ಗೆ ಸ್ಪಷ್ಟವಾದ ವಿವರಗಳು ಸಿಗುವುದಿಲ್ಲ. ಗೋರಖ ಮಚೇಂದ್ರರು ಹುಟ್ಟಿದ ಸ್ಥಳ, ಕಾಲ ಹಾಗೂ ಪಂಥಗಳ ಬಗ್ಗೆ ಬಹಳ  ವಾದವಿವಾದಗಳಿವೆ.  ಇವರು ನಮ್ಮ ಸೀಮೆಯಲ್ಲಿ ಹುಟ್ಟಿದವರು, ನಮ್ಮ ನಾಡಿಗೆ ಬಂದಿದ್ದರು, ಎಂದು ಭಾರತದ ಹಲವಾರು ಪ್ರದೇಶಗಳು ಹಕ್ಕುಸಾಧಿಸುತ್ತವೆ. ಕರ್ನಾಟಕವೂ ಇದರಲ್ಲಿ ಹಿಂಬಿದ್ದಿಲ್ಲ. ಗೋರಖನು ಪಟ್ಟದಕಲ್ಲಿನಲ್ಲಿ ಹುಟ್ಟಿದವನು ಹಾಗೂ ರಾಜನೊಬ್ಬನ ಗೋವುಗಳನ್ನು ಕಾದುಕೊಂಡಿದ್ದವನು ಎಂಬ ಈ ವಾದವೊಂದಿದ್ದು, ಅದರಲ್ಲಿ ಯಾವ ತಾಳಿಕೆಯೂ ಇಲ್ಲ.
[1]
ಮಚೇಂದ್ರನು ಬಂಗಾಲದ ಚಂದ್ರಗಿರಿಯಲ್ಲಿಯೂ ಗೋರಖನು ನೇಪಾಳದಲ್ಲಿಯೂ ಹುಟ್ಟಿದವರು, ಇಬ್ಬರೂ ೧೦ನೇ ಶತಮಾನದಲ್ಲಿದ್ದವರು ಎಂದು ವ್ಯಾಪಕವಾಗಿ ನಂಬಲಾಗಿದೆ. ಬ್ರಿಗ್ಸನ ಪ್ರಕಾರ, ಗೋರಖ ಮಚೇಂದ್ರರು ಪಂಜಾಬು ಭಾಗದವರಾಗಿದ್ದು ನಂತರ ಬಂಗಾಲದ ಕಡೆಗೆ ಚಲಿಸಿದರು. ಗೋರಖನು ದಕ್ಷಿಣಾಪಥದ ವಡವ ದೇಶದಲ್ಲಿ ಅದರಲ್ಲೂ ಗೋದಾವರಿ ತೀರದ ಚಂದ್ರಗಿರಿಯಲ್ಲಿ ಹುಟ್ಟಿದವನೆಂದೂ ಕೆಲವು  ನಾಥಪಠ್ಯಗಳು ಹೇಳುತ್ತವೆ; ‘ಕವಿರಾಜಮಾರ್ಗ’ದ ಪ್ರಕಾರ ಕನ್ನಡನಾಡು ಗೋದಾವರಿವರೆಗೂ ಇತ್ತಾದ್ದರಿಂದ, ಗೋರಖನು ಕರ್ನಾಟಕದವನಿರಬಹುದು ಎಂದು ಊಹಿಸಲಾಗಿದೆ; ಈಗಲೂ ಗೋದಾವರಿ ತೀರದ ತ್ರ್ಯಂಬಕೇಶ್ವರದಲ್ಲಿ ಗೋರಖನಾಥನು ತಪವಿದ್ದ ಗುಹೆಯಿದೆ. ಗೋರಖನಾಥನ ಅಖಾಡವಿದೆ. ವಿಶೇಷವೆಂದರೆ, ಗೋರಖ ಮಚೇಂದ್ರರು ಮರಾಠಿ ಪರಂಪರೆಯಲ್ಲಿ ದತ್ತಾತ್ರೇಯನಿಂದ ಗುರುದೀಕ್ಷೆ ಪಡೆಯುತ್ತಾರೆ. ಈ ಆಧಾರದಲ್ಲಿ ಗೋರಖನು ನಮ್ಮವನೆಂದು ಮರಾಠಿ ಸಂಸ್ಕೃತಿ ಹಕ್ಕುಸಾಧಿಸುತ್ತದೆ. ಮಚೇಂದ್ರನು ಹೋಗಿ ನೆಲೆಸಿದ್ದ ಸ್ತ್ರೀರಾಜ್ಯವು ಯಾವುದು ಎನ್ನುವ ಬಗ್ಗೆ ವಿದ್ವಾಂಸರಲ್ಲಿ ಸಹಮತವಿಲ್ಲ. ಅದು  ಸಿಂಹಳದ್ವೀಪವೆಂದೂ, ಅಸ್ಸಾಮಿನ ಕಾಮಾಖ್ಯವೆಂದೂ  ಕೌಳಪಂಥದ ಯೋಗಿನಿಯರಿದ್ದ  ಶ್ರೀಶೈಲದ ಕದಳಿವನವೆಂದೂ ಕೇರಳವೆಂದೂ-ಹೀಗೆ ೪  ವಾದಗಳಿವೆ. ಅದು ಶ್ರೀಶೈಲವೆಂಬ ವಾದ ಢೇರೆಯವರದು.[2] ಅವರ ವಾದಕ್ಕೆ ಪೂರಕವೆಂಬಂತೆ ಶ್ರೀಶೈಲ ಮಲ್ಲಿಕಾರ್ಜುನ ಗುಡಿಯ ಪ್ರಾಕಾರದಲ್ಲಿ,  ಮತ್ಸ್ಯಾರೂಢ ಮಚೇಂದ್ರನ ಶಿಲ್ಪಗಳಿವೆ. ಕರ್ನಾಟಕದ ಶ್ರೀಶೈಲ ಮಲ್ಲಿಕಾರ್ಜುನನ ಗುಡಿಗಳಲ್ಲೂ ಮಚೇಂದ್ರ ಶಿಲ್ಪಗಳಿವೆ. ಶೃಂಗೇರಿಯ ಮಲ್ಲಯ್ಯನ ಬೆಟ್ಟದಲ್ಲಿರುವ ಗುಡಿಯ ಪೂರ್ವದ ಗೋಡೆಯಲ್ಲಿ ಮೀನಿನ ಮೇಲೆ ಕುಳಿತ ಯೋಗಿಯ ಉಬ್ಬುಶಿಲ್ಪವಿದೆ. ಆದರೆ ಮಚೇಂದ್ರನಿದ್ದ ಸ್ತ್ರೀರಾಜ್ಯವು ಕೇರಳವೆಂದು ಕದ್ರಿಯ ಸ್ಥಳಪುರಾಣಗಳು ಭಾವಿಸುತ್ತವೆ. ಅಲ್ಲಿಂದ ಹೊರಟ ಮಚೇಂದ್ರನು ನೇರವಾಗಿ ನೇತ್ರಾವತಿ ನದಿಯನ್ನು ದಾಟಿ ಕದ್ರಿಯ ಕದಳಿವನಕ್ಕೆ ಬಂದನೆಂದೂ, ಅಲ್ಲಿ ತನ್ನ ಹೆಸರಲ್ಲಿ ಮಂಜುನಾಥ ದೇವರನ್ನು ಸ್ಥಾಪಿಸಿದನೆಂದೂ  ‘ಕದಲೀ ಮಂಜುನಾಥ ಮಹಾತ್ಮ್ಯೆ’ ಹೇಳುತ್ತದೆ. ಕದ್ರಿಯ ಪರಿಸರವು ಈಗಲೂ ಮಚೇಂದ್ರನ ಜತೆ ಗಾಢಸಂಬಂಧ ಪಡೆದಿದೆ. ಕರಾವಳಿ ಸೀಮೆಯಲ್ಲಿ ಮೀನಿನ ಮೇಲೆ ಕುಳಿತ ಮಚೇಂದ್ರನ ಹಲವಾರು ಮೂರ್ತಿಗಳು ಸಿಗುತ್ತವೆ. ಮಚೇಂದ್ರನೇ ಕದ್ರಿಯ ಮಂಜುನಾಥ ಎಂಬ ವಾದವಂತೂ ಬಲವಾಗಿದೆ. ಮಂಜುನಾಥ ಗುಡಿ ಕಟ್ಟಿಸಿದ ಅಳುಪ ರಾಜರ ರಾಜಚಿಹ್ನೆ ಮೀನು. ಬಹುಶಃ ಆರಂಭದಲ್ಲಿದ್ದ  ಮೀನುಗಾರರೇ ಮುಂದೆ ದೊರೆಗಳಾಗಿದ್ದು, ಮೀನ ವಾಹನನಾದ ಮಚೇಂದ್ರನ ಗುಡಿ ಭಕ್ತಿಯಿಂದ ಸ್ಥಾಪಿಸಿರುವ ಸಾಧ್ಯತೆಯೂ ಇದೆ. ಇದಕ್ಕೆ ಪೂರಕವಾಗಿ ಕರಾವಳಿಯಲ್ಲಿ  ಮೀನುಗಾರ ಸಮುದಾಯವಿದೆ.  ಈಗಲೂ ಮೊಗವೀರರು ಕಡಲಿಗೆ ಇಳಿಯುವ ವರ್ಷದ ಮೊದಲದಿನ, ಕದ್ರಿಯ ಜೋಗಿಮಠದ ನಾಥನಿಂದ ಸಮುದ್ರಪೂಜೆ ಮಾಡಿಸುತ್ತಾರೆ. ಅದು ಮಚೇಂದ್ರನ ಪೂಜೆ ಕೂಡ. ಕರಾವಳಿಯಲ್ಲಿ ಮಚೇಂದ್ರನ ಹೆಸರನ್ನು ಈಗಲೂ ಇಟ್ಟುಕೊಳ್ಳುವವರಿದ್ದಾರೆ. ಇಲ್ಲಿ ಬಿಟ್ಟರೆ, ಈ ಹೆಸರನ್ನು ಇರಿಸಿಕೊಳ್ಳುವ ಜನ ಗುಲಬರ್ಗ ಬೀದರ್ ಭಾಗದಲ್ಲಿ ಇದ್ದಾರೆ.
ಹಂಪಿಯ ವಿರೂಪಾಕ್ಷ ಗುಡಿಯಲ್ಲಿಯೂ ನದಿದಿಕ್ಕಿನ ಗೋಡೆಯಲ್ಲಿ  ಮೀನಾರೂಢನಾದ  ಮಚ್ಚೇಂದ್ರನಾಥನ ಶಿಲ್ಪವಿದೆ. ಹಂಪಿಯ ಮಂಟಪಗಳ  ಕಂಭಗಳಲ್ಲಿಯೂ ಈ ಮೀನಾ ರೂಢ ಯೋಗಿಯ ಶಿಲ್ಪಗಳು ಕಾಣಿಸುತ್ತವೆ. ನದಿತೀರದಲ್ಲಿರುವ ಹಂಪಿ ಪ್ರದೇಶದಲ್ಲಿ ಬೆಸ್ತರ ವಾಸವಿದ್ದು, ಮಚೇಂದ್ರನ ಆರಾಧನೆ ಇದ್ದಿರಬಹುದು.  ವಿಜಯನಗರದಲ್ಲಿದ್ದ ಮಾಧವಾಚಾರ್ಯನ ತಮ್ಮ ಭೋಗನಾಥನು ನಾಥಪಂಥದವನಾಗಿದ್ದನಂತೆ.[3] ಇದಕ್ಕೂ ಈ ಮೀನವಾಹನ ಯೋಗಿಯ ಶಿಲ್ಪಗಳಿಗೂ ಸಂಬಂಧ ಇದ್ದೀತು.   ಕೆಂಪೇಗೌಡನು ಅಲಸೂರಿನಲ್ಲಿ ಕಟ್ಟಿಸಿದ ಸೋಮೇಶ್ವರ ಗುಡಿಯಲ್ಲಿ ನವನಾಥರ ಶಿಲ್ಪಗಳಿದ್ದು, ಅದರಲ್ಲಿ ಗೋರಖ  ಮಚೇಂದ್ರರು ಇದ್ದಾರೆ. ಲುಂಕೆಮಲೆಯ ಭೈರವ ಗುಡಿಯ ಎದುರಿರುವ ಸಿಡಿಕಂಬದಲ್ಲಿ ಮೀನಿನ ಮೇಲೆ ಕುಳಿತ ಮಚ್ಚೇಂದ್ರನಾಥನ ಕೆತ್ತನೆಯಿದೆ.  ಅನಿಮಿಷ ಎಂದರೆ ಕಣ್ಣುರೆಪ್ಪೆಯಿಲ್ಲದ್ದು. ಅಂದರೆ ಮೀನು.  ಅಲ್ಲಮಪ್ರಭುವಿನ ಗುರು ಅನಿಮಿಷಯ್ಯನು ಮೂಲತಃ ಮಚೇಂದ್ರನೇ ಎಂಬ ವಾದಗಳು ಕನ್ನಡದಲ್ಲಿವೆ. ಈ ವಾದವನ್ನು ಮರಾಠಿ ಪರಂಪರೆಯನ್ನು ಅಧ್ಯಯನ ಮಾಡಿದ್ದ ಬೇಂದ್ರೆಯವರು ಸಹ  ಮಾಡುತ್ತಾರೆ.[4] ಗೋರಖನು ಮದ್ದಲೆಯವನಾಗಿ ಹೋಗಿ ಗುರು ಮಚೇಂದ್ರನನ್ನು ಬಿಡಿಸಿ ತರುವ ಕತೆಗೂ ಮದ್ದಲೆ ಬಾರಿಸುವ ನಟುವರ ಜಾತಿಯವನಾದ ಅಲ್ಲಮನ ಗುರು ಅನಿಮಿಷಯ್ಯ ಎಂಬುದಕ್ಕೂ ಇರುವ ಸಾಮ್ಯ ಆಶ್ಚರ್ಯಕರವಾಗಿದೆ.
ಕನ್ನಡ ಪಠ್ಯಗಳಲ್ಲಿ ಕಾಣಿಸಿಕೊಳ್ಳುವುದು  ಗೋರಖ. ಮಚೇಂದ್ರನಲ್ಲ. ಕನ್ನಡ ಕವಿಗಳು ತರುವ ಮುಖಾಮುಖಿಗಳಲ್ಲಿ  ಗೋರಖನು  ಅಲ್ಲಮನ ಜತೆ ಶ್ರೀಶೈಲದ ಕದಳಿವನದಲ್ಲಿ ವಾಗ್ವಾದ ಮಾಡುತ್ತಾನೆ. ರೇವಣಸಿದ್ಧನ ಜತೆ ಕೊಲ್ಲಾಪುರದಲ್ಲಿ ಪೈಪೋಟಿ ಮಾಡುತ್ತಾನೆ. ಮರುಳಸಿದ್ಧನ ಜತೆ ಯುದ್ಧ ಮಾಡುತ್ತಾನೆ. ಇದರ ಜತೆಗೆ  ಕನ್ನಡದಲ್ಲಿ ಗೋರಕ್ಷಪಾಲಪ್ರಭು ಎಂಬ ಅಂಕಿತವುಳ್ಳ ಗೋರಕ್ಷ ಎಂಬ ವಚನಕಾರನೂ ಇದ್ದಾನೆ! ಆದರೆ ಕನ್ನಡ ಪಠ್ಯಗಳಲ್ಲಿ ಕಾಣಿಸುವ  ಗೋರಖನು ದೊಡ್ಡ ಯೋಗಿಯಲ್ಲ. ಇನ್ನೂ ಸಾಧನೆಯ ಹಂತಗಳಲ್ಲಿರುವ  ಸಾಧಕ. ಕರ್ನಾಟಕದಲ್ಲಿ ಗೋರಖನ ಮೂರ್ತಿಗಳು ಕದ್ರಿಯ ಜೋಗಿಮಠದಲ್ಲಿಯೂ ಮಂಜುನಾಥ ಗುಡಿಯಲ್ಲಿಯೂ ಇವೆ. ವಿಶೇಷವೆಂದರೆ, ಬಸವಕಲ್ಯಾಣ ತಾಲೂಕಿನ ಗೋರಟಾ ಎಂಬ ಹಳ್ಳಿಯಲ್ಲಿ ಗೋರಖನಾಥನ ದೊಡ್ಡ ಮೂರ್ತಿಯಿರುವುದು.   ಕನ್ನಡಕ್ಕೆ ಹೋಲಿಸಿದರೆ ಭಾರತದ ಬೇರೆ ಭಾಷೆಗಳಲ್ಲಿ ಗೋರಖನಿಗೆ ದೊಡ್ಡ ಸ್ಥಾನವಿದೆ. ಮರಾಠಿ ಪರಂಪರೆಯಲ್ಲಿ ಆತ ಬೇರೆಬೇರೆ ಕಾಲಘಟ್ಟಗಳಿಗೆ ಸೇರಿದ ನಿವೃತ್ತಿನಾಥ, ಜ್ಞಾನೇಶ್ವರ ಮುಂತಾದವರ ಜತೆ ಸಂವಾದ ಮಾಡುತ್ತಾನೆ; ಉತ್ತರದಲ್ಲಿ ಗೋರಖನು ಕಬೀರನ ಜತೆ ಸಂವಾದ ಮಾಡುತ್ತಾನೆ; ಸಿಂಧ್ ಪ್ರಾಂತ್ಯದ ಗೋಪಿಚಂದನನ್ನು ಭೇಟಿಯಾಗುತ್ತಾನೆ; ಪಂಜಾಬಿನ ಗುರುನಾನಕನ ಜತೆ ಗೋಷ್ಠಿ ನಡೆಸುತ್ತಾನೆ; ಅಸಾಮಿನ ರಸಾಲುವಿನ ಸಮಕಾಲೀನನಾಗುತ್ತಾನೆ. ಇವರೆಲ್ಲ ಐದಾರು ಶತಮಾನಗಳ ಅಂತರದಲ್ಲಿ ಬಂದವರು. ಇಷ್ಟು ದೀರ್ಘಕಾಲದಲ್ಲಿ ಒಬ್ಬ ಸಂತ ಬದುಕಿ ಸಂವಾದ ಮಾಡಲು ಅಸಾಧ್ಯ. ಆದರೆ ಈ ಕಥನಗಳು ಗೋರಖನ  ಜನಪ್ರಿಯತೆಯನ್ನು ಖಂಡಿತವಾಗಿ ಸೂಚಿಸುತ್ತಿವೆ.  ಅವನ ಜತೆ ಭೇಟಿಯಾಗಿಸುವ ಮೂಲಕ ತಮ್ಮ ಸಂತನಿಗೆ ಘನತೆ ಮತ್ತು ಅಧಿಕೃತತೆಯನ್ನು ಸಮುದಾಯಗಳು ಒದಗಿಸಿಕೊಳ್ಳುತ್ತಿವೆ. ಒಬ್ಬ ಗುರುವಿನ ದಾರ್ಶನಿಕ ವ್ಯಕ್ತಿತ್ವವು ಸಾಂಸ್ಕೃತಿಕ ನಾಯಕತ್ವವನ್ನು ಪಡೆದುಕೊಂಡು ಹರಡುವ ಬಗೆಯಿದು.
ನೇಪಾಳದ ಸಾಂಸ್ಕೃತಿಕ ನಾಯಕರು
ಭಾರತದ ವಿಭಿನ್ನ ಪ್ರದೇಶಗಳು ನಮ್ಮವರೆಂದು ಎಷ್ಟೇ ಸಾಧಿಸಲಿ, ಚಾರಿತ್ರಿಕವಾಗಿ ಗೋರಖ ಮಚೇಂದ್ರರ ಮೂಲದ ಬಗ್ಗೆ ಯಾವುದೇ ಭಿನ್ನಮತಗಳಿರಲಿ, ಇವರಿಬ್ಬರು  ನೇಪಾಳದ ಧಾರ್ಮಿಕ ಸಾಂಸ್ಕೃತಿಕ ನಾಯಕರು ಎಂಬುದು ಮಾತ್ರ ಸ್ವಯಂ ಸಿದ್ಧವಾಗಿದೆ.    ನೇಪಾಳದ ಕಠಮಂಡುವಿನ ಪಶುಪತಿ ದೇವಸ್ಥಾನಕ್ಕೆ ಕೊಂಚ ದೂರದಲ್ಲಿ, ಮೃಗಸ್ಥಲಿ ಬೆಟ್ಟವಿದೆ. ‘‘ಮೃಗಸ್ಥಲೀ ಸ್ಥಲೀಪುಣ್ಯ ಭಾಲ ನೇಪಾಳ ಮಂಡಲೇ ಯತ್ರ ಶಿವಗೋರಕ್ಷನಾಥೇನ ಮೇಘಮಾಲಿಸಾನಿಕೃತ’’ ಎಂದು ಅದರ ವರ್ಣನೆ ಬರುತ್ತದೆ. ಮೃಗಸ್ಥಲಿಯೇಕೆ, ಬಹುತೇಕ ನಾಥಪಂಥದ ಜಾಗಗಳು ಮೋಡಗಳ ಮಾಲೆಯು ಆವರಿಸಿಕೊಳ್ಳುವ ಬೆಟ್ಟದ ಮೇಲೇ ಇರುತ್ತವೆ. ನೇಪಾಳಕ್ಕೆ  ಗೋರಖದೇಶವೆಂಬ ಹೆಸರಿದೆ. ಅಲ್ಲಿನ ಜನರನ್ನು ಗೋರಖರೆಂದು ಕರೆಯಲಾಗುತ್ತದೆ. ಭಾರತದಲ್ಲಿ ರಾತ್ರಿಕಾವಲು ಕೆಲಸ ಮಾಡುವ ನೇಪಾಳಿಗಳನ್ನು ಗೂರ್ಖರು ಎಂದೇ ಕರೆಯತ್ತಾರಷ್ಟೆ. ನೇಪಾಳದಲ್ಲಿ ಗೋರಖ ಜಿಲ್ಲೆಯಿದೆ. ನೇಪಾಳದ ನಾಣ್ಯಗಳ ಮೇಲೆ ಶಿವಗೋರಖನಾಥ ಎಂಬ ಲಾಂಛನವಿದೆ. ಕಠಮಂಡುವಿನ ಪಶುಪತಿನಾಥ ಮಂದಿರವು ಮೂಲತಃ ನಾಥರದ್ದಾಗಿತ್ತು. ಮಚೇಂದ್ರನ ಹೆಸರಲ್ಲಿ ನೇಪಾಳದಲ್ಲಿ ರಾಷ್ಟ್ರೀಯ ಹಬ್ಬ ಜರುಗುತ್ತದೆ. ಅಲ್ಲಿ ಅವನು ಫಲವಂತಿಕೆಯ ದೈವ. ಒಮ್ಮೆ ಗೋರಖನು ಮೋಡಗಳನ್ನೆಲ್ಲ ಹಾವುಗಳನ್ನಾಗಿ ಮಾಡಿ ಅವುಗಳ ಮೇಲೆ ಕೂತು ತಪಸ್ಸನ್ನು ಆಚರಿಸುವಾಗ, ದುಂಬಿಯಾಗಿ ಹೋಗಿ ಮಚೇಂದ್ರನು ಮೋಡಗಳನ್ನು ಬಿಡುಗಡೆ ಮಾಡಿ ಮಳೆತರಿಸಿದನಂತೆ. ಈಗಲೂ ಮಳೆಬಾರದಿದ್ದರೆ ಮಚೇಂದ್ರನನ್ನು ಪೂಜಿಸುವ ಪದ್ಧತಿ ನೇಪಾಳದಲ್ಲಿದೆ.
ಮಚೇಂದ್ರನು ಮೂಲದಲ್ಲಿ ಬೌದ್ಧತಾಂತ್ರಿಕ ಪಂಥದವನೊ ಅಥವಾ ಕೌಳಪಂಥಿಯೊ ಎಂಬ ಬಗ್ಗೆ ಚರ್ಚೆಯಿದೆ. ಕೌಳಪಂಥದ ಆಧಾರಗ್ರಂಥವಾದ ‘ಕೌಲಜ್ಞಾನ ನಿರ್ಣಯ’ದ ಕರ್ತೃ ಮಚೇಂದ್ರನು. ಟಿಬೇಟು ನೇಪಾಳಗಳ ತಾಂತ್ರಿಕ ಬೌದ್ಧ ಪರಂಪರೆಯಲ್ಲಿ ಮಚೇಂದ್ರನು ಬೋಧಿಸತ್ವನ ನಾಲ್ಕನೇ ಅವತಾರವಾದ ಅವಲೋಕಿತೇಶ್ವರನು. ಆದರೂ ಬೌದ್ಧ ವಜ್ರಯಾನ ಪಂಥಕ್ಕೆ ಶೈವರೂಪ  ಕೊಟ್ಟ ಕೀರ್ತಿ ಗೋರಖನಿಗೆ ಕೊಡಲಾಗಿದೆ.  ನಾಥಪಂಥಕ್ಕೆ ಭದ್ರವಾದ ತಾತ್ವಿಕ ಬುನಾದಿ ಹಾಕಿ, ನಾಡಿನ ತುಂಬ ಹರಡುವ ಶಕ್ತಿಯನ್ನು ಒದಗಿಸಿದವನು ಮಾತ್ರ ಗೋರಖನೆ. ಪ್ರಭಾವ ಹಾಗೂ ಖ್ಯಾತಿಯ ದೃಷ್ಟಿಯಿಂದಲೂ ಗುರುವಿಗಿಂತ ಶಿಷ್ಯನೇ ಮುಂದು. ಎಂತಲೇ ನಾಥಪಂಥದ ಇನ್ನೊಂದು ಹೆಸರು  ಗೋರಖಪಂಥ. ನಾಥರ ಪರ್ಯಾಯ ಹೆಸರು ಗೋರಖನಾಥಿ.  ನಾಥರ ಆಚರಣೆಗಳಲ್ಲಿ ಹಾಕುವ ಜಯಕಾರದಲ್ಲೂ ಮೊದಲ ಹೆಸರು ಗೋರಖನದು. ನಂತರದ್ದು ಮಚೇಂದ್ರನದು. ಭಾರತದ ಬಹುತೇಕ ನಾಥಮಠಗಳು ಗೋರಖನ ಹೆಸರಲ್ಲಿವೆ. ಭಾರತದ ಅವಧೂತ ಪಂಥಗಳಲ್ಲಿ  ಗೋರಖನಾಥನಷ್ಟು ಜನಪ್ರಿಯ ಯೋಗಿ ಬೇರೆಯಿಲ್ಲ. ಭಾರತದ ವಾರಕರಿ, ಮಹಾನುಭಾವ, ಗುರುನಾನಕ, ಕಬೀರ, ದತ್ತ ಮುಂತಾದ ಪಂಥಗಳಲ್ಲಿ ಗೋರಖನು ದೊಡ್ಡ ಪಾತ್ರವಾಗಿ ಬರುತ್ತಾನೆ. ಉಜ್ಜಯಿನಿಯ ದೊರೆ ಭರ್ತೃಹರಿ ಮೊದಲಾದವರು ರಾಜ್ಯತ್ಯಾಗ ಮಾಡಿ ಅವನ ಶಿಷ್ಯರಾಗುತ್ತಾರೆ. ಆದರೆ ಕರ್ನಾಟಕದಲ್ಲಿ ಸಿಗುವ ಅವನ ಚಿತ್ರಗಳು ಯಕೋ ಗ್ರಹಣ ಹಿಡಿದಂತಿವೆ.
ರೂಪಕಗಳಾಗಿ ಪುರಾಣಕತೆಗಳು
ಗೋರಖ ಮಚೇಂದ್ರರು ಮಾಡಿದರು ಎನ್ನಲಾಗುವ ಪವಾಡ ಕಥೆಗಳನ್ನು ಗಮನಿಸಬೇಕು. ಅವೆಂದರೆ ಮಕ್ಕಳಿಲ್ಲದವರಿಗೆ ಸಂತಾನ ಕೊಡುವುದು, ಮಲೆತು ಎದುರಾದವರನ್ನು ಸೋಲಿಸುವುದು, ರೋಗ ಗುಣಪಡಿಸುವುದು, ಸತ್ತವರಿಗೆ ಜೀವದಾನ ಮಾಡುವುದು,  ಬಹಿಷ್ಕೃತರಾದ ಕೆಳಸ್ತರದ ಜನರಿಗೆ ಸಹಪಂಕ್ತಿ ಭೋಜನಕ್ಕೆ ಹಕ್ಕು ಕೊಡಿಸುವುದು ಇತ್ಯಾದಿ. ಇವು ನಾಥರ ಜತೆ ಜೋಡಣೆಗೊಂಡಿರುವ  ಸಾಮಾಜಿಕ ಆಯಾಮಗಳು; ಜನರೇ ಸಾಮಾಜಿಕ ತಾರತಮ್ಯಗಳ ವಿರುದ್ಧ ಹೋರಾಡುತ್ತ ಈ ಸಂತರ ಹೆಸರಲ್ಲಿ ಈ ರೂಪಕ ಕತೆಗಳನ್ನು ಕಟ್ಟಿರುವ ಸಾಧ್ಯತೆಯೂ ಇದೆ. ನಾಥರ ಹುಟ್ಟಿನ ಕತೆಗಳನ್ನು ಈ ದೃಷ್ಟಿಯಿಂದ ಗಮನಿಸಬೇಕು. ಶಿವನ ವೀರ್ಯವು ನೀರಿನಲ್ಲಿ ಬಿದ್ದಾಗ ಅದನ್ನು ಮೀನುನುಂಗಿ ಅದರ ಹೊಟ್ಟೆಯಲ್ಲಿ ಮಚೇಂದ್ರನು ಹುಟ್ಟಿದವನು. ಶಿವನು ಪಾರ್ವತಿಯನ್ನು ಜಲಮಧ್ಯದ ಏಕಾಂತಕ್ಕೆ ಕರೆದೊಯ್ದು ರಹಸ್ಯವಿದ್ಯೆ ಹೇಳಿಕೊಡುವಾಗ ಮೀನಿನ ಹೊಟ್ಟೆಯಲ್ಲಿ ಮಗುವಾಗಿದ್ದು ಕೇಳಿಸಿಕೊಂಡು ಜ್ಞಾನಿಯಾದವನು; ಬೆಸ್ತನಿಗೆ ಸಿಕ್ಕು ಅವನ ಮನೆಯಲ್ಲಿ ಬೆಳೆದವನು. ಒಮ್ಮೆ ಅವನು ದೇಶಸಂಚಾರ ಮಾಡುವಾಗ, ಒಮ್ಮೆ ಬಂಗಾಳ ದೇಶದಲ್ಲಿ ಕೆಳಜಾತಿಯ ಮಕ್ಕಳಿಲ್ಲದ ಹೆಂಗಸಿಗೆ, ವಿಭೂತಿ ಪ್ರಸಾದವನ್ನು ಕೊಡುತ್ತಾನೆ. ಅವಳು ನಂಬಿಕೆಯಿಲ್ಲದೆ ಅದನ್ನು ತಿಪ್ಪೆಗೆ ಎಸೆಯುತ್ತಾಳೆ. ೧೨ ವರುಷಗಳ ಬಳಿಕ ಮಚೇಂದ್ರ ಬಂದು ಕೇಳಲು ತಿಪ್ಪೆಯತ್ತ ಕೈತೋರಿಸುತ್ತಾಳೆ. ತಿಪ್ಪೆ ಅಗೆದಾಗ ಅಲ್ಲಿ ಗೋರಖ ಸಿಗುತ್ತಾನೆ.
ಈ ಮಿತ್‌ಗಳು ಯಾವೆಲ್ಲ ಸತ್ಯದ ರೂಪಕಗಳಾಗಿ ಮೂಡಿರಬಹುದು?  ರಹಸ್ಯವಿದ್ಯೆಯನ್ನು ಗುರುವಿನ ಮೂಲಕವೇ ಪಡೆಯಬೇಕಾದ ಕಾರಣದಿಂದ, ಮಚೇಂದ್ರನು ಅದನ್ನು ಕದ್ದುಕೇಳಿದ ಕತೆ ಹುಟ್ಟಿರಬಹುದು. ಮಚೇಂದ್ರನಾಥನು ಜನ್ಮತಃ ಬೆಸ್ತರವನಾಗಿದ್ದ ಕಾರಣ ಮೀನಿನ ಹೊಟ್ಟೆಯಲ್ಲಿ ಹುಟ್ಟಿದ ಕಥೆ ಹುಟ್ಟಿರಬಹುದು. ಬೌದ್ಧತಾಂತ್ರಿಕ ಪಂಥಗಳಿಂದ ಬಂದ ಮಚೇಂದ್ರನು  ತಾಂತ್ರಿಕ  ಪ್ರಜ್ಞೆಯ ಸಂಕೇತವಾದ ಮೀನಿಗೆ ಸಮೀಕರಣಗೊಂಡಿದ್ದು,  ಮುಂದೆ ಸಾಂಕೇತಿಕ ಅರ್ಥಗಳು ಹಿಂಜರಿದು ಮೀನಿನ ಹೊಟ್ಟೆಯಲ್ಲಿ ಹುಟ್ಟುವ ಕತೆ ಹುಟ್ಟಿರಬೇಕು ಎಂಬ ವ್ಯಾಖ್ಯಾನವೂ ಇದೆ. ನಾಥಪಂಥಕ್ಕೆ ದಾರ್ಶನಿಕವಾಗಿ ಗೋರಖ ಮುಖ್ಯನಾದರೆ,  ಕರ್ನಾಟಕದ ಬೆಸ್ತರಿಗೆ ಸಾಮಾಜಿಕ ಕಾರಣದಿಂದ ಮಚೇಂದ್ರನು ಮುಖ್ಯನಾಗಿದ್ದಾನೆ. ಮಚೇಂದ್ರನ ಕಾರಣದಿಂದ ನಾಥಪಂಥವು ಸಾಮಾಜಿಕವಾಗಿ ಕೆಳಸ್ತರದ ಸಮುದಾಯಗಳಲ್ಲಿ ಬೇರು ತಳೆದಿರಬಹುದು. ಇದಕ್ಕೆೊಕೆಳಜಾತಿಯ ಹೆಂಗಸಿಗೆ ಮಚೇಂದ್ರನು ಕೊಟ್ಟ ವಿಭೂತಿ ಪ್ರಸಾದದಿಂದ ಗೋರಖನು ತಿಪ್ಪೆಯಲ್ಲಿ ಹುಟ್ಟಿದವನು ಎಂಬ ಮಿತ್ ಪೂರಕವಾಗಿದೆ. ಶಂಕರ ಮೊಕಾಶಿ ಪುಣೇಕರರ ಪ್ರಕಾರ, ಮಚೇಂದ್ರನು ಬೆಸ್ತ ಹಾಗೂ ಗೋರಖನು ಗೋವಳ ಸಮುದಾಯದಿಂದಲೇ ಬಂದವರು.  ಉತ್ತರ ಕರ್ನಾಟಕದ ಕುರುಬರ ಹಾಲುಮತದ ಪುರಾಣಗಳಲ್ಲಿ ಗೋರಖನು ಕುರುಬರ ಸಾಂಸ್ಕೃತಿಕ ನಾಯಕರಿಗೆ ಗುರುವಾಗಿ ಬಂದು ಅನೇಕ ವಿದ್ಯೆಗಳನ್ನು ಕಲಿಸುತ್ತಾನೆ. ಈ ಅಸಹಜ ಹುಟ್ಟಿನ ಕತೆಗು ಕಾರಣಿಕ ಪುರುಷರು ಹುಟ್ಟಿದ ಸಮುದಾಯದ ಕಸುಬಿನ ಜತೆ ಸಂಬಂಧ ಉಂಟುಮಾಡುತ್ತವೆ. ಮರಾಠಿ ನಾಥ ಪರಂಪರೆಯಲ್ಲಿ ಗೋರಖನು ಆಡುವ ಮಕ್ಕಳಿಗೆ ಮಣ್ಣಗೊಂಬೆ ಮಾಡಿ ಜೀವಕೊಟ್ಟಾಗ ಗಹಿನಿನಾಥ ಹುಟ್ಟುವ ಕಥೆಯಿದ್ದು, ಅದು ಕುಂಬಾರ ಕುಲದ ಜತೆ ಸಂಬಂಧ ಬೆಸೆಯುವಂತಿದೆ. ಭಾರತದ ಬೇರೆಬೇರೆ ಭಾಗದಲ್ಲಿ ಬೆಸ್ತರು ಪಶುಪಾಲಕರು ಕುಂಬಾರರು ಹಾಗೂ ನೇಕಾರರು ಗೋರಖ ಮಚೇಂದ್ರರನ್ನು ತಮ್ಮ ಸಾಂಸ್ಕೃತಿಕ ನಾಯಕರನ್ನಾಗಿ ಮಾಡಿಕೊಂಡಿದ್ದಾರೆ. ಈ ಅನುಭಾವಿ ಅರ್ಥಶಾಸ್ತ್ರದ ಸ್ವರೂಪವೂ ನಮಗೆ ಇನ್ನೂ ಸ್ಪಷ್ಟವಾಗಬೇಕಿದೆ.
ಆದರೆ ಈ ಅಸಹಜ ಹುಟ್ಟಿನ ಕಥೆಗಳಿಗೆ ಇನ್ನೊಂದು ಆಯಾಮವೂ ಇದೆ. ಅದೆಂದರೆ ಇವು  ಯೋನಿಜರಾಗಿ ಹುಟ್ಟುವುದನ್ನು ನಿರಾಕರಿಸುವ ಪುರುಷ ಅಹಂಕಾರದಿಂದ ಮೂಡಿರು ವುದು. ಹೆಣ್ಣನ್ನು ಮಾಯೆಯೆಂದು ಭಾವಿಸುವ ವಿರಕ್ತ ಪರಂಪರೆಯು ಮಹಿಳೆ ಸಂಸಾರ ಭೋಗ ಇವುಗಳ ಬಗ್ಗೆ ತೋರಿದ ಆತಂಕ ತಿರಸ್ಕಾರಗಳ ಪರಿಣಾಮವೆಂದು ಅನಿಸುತ್ತದೆ. ಕರ್ಣನ ಅಥವಾ ಮರಾಠಿ ಸಂತ ಜ್ಞಾನೇಶ್ವರನ ಹುಟ್ಟಿನಂತೆ, ಇವರ ಹುಟ್ಟು ಸಾಂಪ್ರದಾಯಕ ಸಮಾಜವು ಮನ್ನಿಸಲಾಗದ ಸಂಬಂಧಗಳಲ್ಲಿ ಸಂಭವಿಸಿರಬಹುದು. ಮಹಾಭಾರತದ ಕರ್ಣನ ಕತೆ ನೆನಪಿಸುವಂತೆ, ಗೋರಖನು  ಗೊಬ್ಬರದ ರಾಶಿಯಲ್ಲಿ ಸೂರ್ಯನ ವೀರ್ಯಕಿರಣಗಳ ಸಂಯೋಗದಿಂದ ಹುಟ್ಟಿ ಬೆಳೆಯುವ ಇನ್ನೊಂದು ಕತೆಯೂ ಇದೆ. ಗಂಡುಹೆಣ್ಣಿನ ಸಂಕೇತಗಳಾಗಿ ಮಣ್ಣು ಗೊಬ್ಬರ ಬೆಳಕು ಮುಂತಾದ ದ್ಯಾವಾ ಪೃಥಿವಿಯ ಅಂಶಗಳು ಹುಟ್ಟಿನ ಪ್ರಕ್ರಿಯೆಯಲ್ಲಿ ಭಾಗವಹಿಸುವುದು ಮಾರ್ಮಿಕವಾಗಿದೆ. ಇಂತಹ ಕಥನವನ್ನು ರೈತಾಪಿ ಸಮುದಾಯವೇ ಹುಟ್ಟಿಸಿರಬೇಕು. ಈ ಹಿನ್ನೆಲೆಯಲ್ಲಿ ನಾಯಕನಹಟ್ಟಿ ತಿಪ್ಪೇಸ್ವಾಮಿಯ ಹೆಸರಲ್ಲಿರುವ ತಿಪ್ಪೆಯೂ ಕೆಣಕುತ್ತಿದೆ.  ಕಲ್ಯಾಣದಲ್ಲಿ ಜಂಗಮರು ಪ್ರವೇಶ ನಿರಾಕರಿಸಿದ ಮಂಟೆಸ್ವಾಮಿಯು ತಿಪ್ಪೆಯಲ್ಲೇ ಇರುತ್ತಾನೆ. ಬೇಡವಾದ ಕಸ ಚೆಲ್ಲುವ ಜಾಗವಾದ ತಿಪ್ಪೆಯು ನಮ್ಮ ಯೌಗಿಕಲೋಕದ  ಹೀರೋಗಳನ್ನು ಹಡೆಯುವ ಕ್ರಿಯೆಯು ಅಪೂರ್ವವಾಗಿದೆ. ಮಂಸ್ವಾಮಿಯ ಕಥನವು ಜ್ಯೋತಿಯ ವರ್ಣನೆಯ ಮೂಲಕ ಆರಂಭವಾಗುತ್ತದೆ. ಆ ಜ್ಯೋತಿ ಎಂತಹದ್ದೆಂದರೆ, ತಿಪ್ಪೆ ಮೇಲೆ ಹತ್ತಿಸಿ ಇಟ್ಟರೂ ಉರಿಯುತ್ತದೆ. ಗೋರಖನು ಸೂಕ್ಷ್ಮರೂಪಕಗಳಲ್ಲಿ ಕನ್ನಡ ದೇಶೀ ಸಿದ್ಧರ ಲೋಕದಲ್ಲಿ ಪ್ರವೇಶಿಸಿದ್ದಾನೆ.
ದಾರ್ಶನಿಕತೆ
ನಾಥಪಂಥಕ್ಕೆ ಕಪಾಲಮತ, ಸಿದ್ಧಮತ, ಸಿದ್ಧಮಾರ್ಗ, ಯೋಗಮಾರ್ಗ, ಅವಧೂತಮತ, ಅವಧೂತ ಸಂಪ್ರದಾಯ, ಗೋರಖಪಂಥ ಎಂಬೆಲ್ಲ ಹೆಸರುಗಳಿವೆ. ಮಚೇಂದ್ರ-ಗೋರಖರ ಸಂವಾದ ರೂಪದ ಕೃತಿಗಳಲ್ಲಿ ಗುರುವು ಶಿಷ್ಯನಿಗೆ ‘ಅವಧೂ’ ‘ಯೋಗಿ’ ಎಂದು ಕರೆಯುತ್ತಾನೆ. ‘ನಾಥ’ ಎಂದರೆ ಒಡೆಯ ಹಸು ಇಂದ್ರಿಯ ಇತ್ಯಾದಿ ಅರ್ಥಗಳಿವೆ.  ಕದ್ರಿಮಠದ ನಾಥರಿಗೆ ಶಾಸನಗಳಲ್ಲಿ ಒಡೆಯ (ಮಂಗಲನಾಥ ಒಡೆಯ)   ಕರೆದಿದೆ. ಒಡೆಯ, ಪ್ರಭು (ಅಲ್ಲಮಪ್ರಭು) ಎಂಬರ್ಥದಲ್ಲಿ ‘ಮಚೇಂದ್ರನಾಥ’ನು ‘ಮಚ್ಚಿಂದಪ್ರಭು’  ಕೂಡ ಆಗುತ್ತಾನೆ. ಪ್ರಶ್ನೆಯೆಂದರೆ, ಈ ಒಡೆತನ ಅಥವಾ  ಪ್ರಭುತ್ವ ಯಾರ ಮೇಲೆ ಯಾರು ಸ್ಥಾಪಿಸುವುದು? ಯೋಗ ಪರಿಭಾಷೆಯಲ್ಲಿ ನಾಥನೆಂದರೆ, ತನ್ನ ಇಂದ್ರಿಯಗಳನ್ನು ನಿಯಂತ್ರಿಸಿಕೊಂಡು ಅವುಗಳ ಮೇಲೆ ಪ್ರಭುತ್ವ ಸಾಧಿಸಿದವನು. ಯೋಗ ಸಾಧನೆಯ ಮೂಲಕ ವಾಯವನ್ನು ಮೇಲ್ಮುಖಿಯಾಗಿ ಕಳಿಸಿ, ಮನಸ್ಸನ್ನು ನಿಶ್ಚಲಗೊಳಿಸಿ ಅದರ ಮೇಲೆ ಹಿಡಿತ ಸಾಧಿಸಿದವನು. ವೀರ್ಯಬಿಂದುವನ್ನು ಅಧಃಪತನಕ್ಕೆ ಈಡುಮಾಡದೆ ಸಂಯಮ ಸಾಧಿಸಿದವನು. ನಾಥಪಂಥದ ದಾರ್ಶನಿಕ ಗ್ರಂಥಗಳೆಂದರೆ  ‘ಸಿದ್ಧಸಿದ್ಧಾಂತ ಪದ್ಧತಿ’ ‘ಅಮನಸ್ಕಯೋಗ’ ‘ಅಮರೌಘಶಾಸನ’ ‘ಅವಧೂತಗೀತಾ’  ‘ಹಠಯೋಗ ಪ್ರದೀಪಿಕಾ’ ‘ಗೋರಕ್ಷ ಸಂಹಿತಾ’ ‘ಗೋರಕ್ಷ ಪದ್ಧತಿ’ ಮುಂತಾದವು. ಸಂಸ್ಕೃತದಲ್ಲಿರುವ ಇವು ಗೋರಖನ ಹೆಸರಲ್ಲಿವೆ. ಗೋರಖನ ದಾರ್ಶನಿಕ ತತ್ವಗಳನ್ನು ದೇಶೀಭಾಷೆಯಲ್ಲಿ ಹಿಡಿದಿಟ್ಟಿರುವ ಜನಪ್ರಿಯ ಕೃತಿಯೆಂದರೆ ‘ಗೋರಖಬಾನಿ’. ಗೋರಖನು ತಿಪ್ಪೆಯಲ್ಲಿ ಹುಟ್ಟುವುದಕ್ಕೂ ಅವನ ಚಿಂತನೆ ಜನಭಾಷೆಯಲ್ಲಿ  ಇಳಿದಿರುವುದಕ್ಕೂ  ಸಂಬಂಧವಿದೆ. ನಾಥರ ದರ್ಶನದ ಮುಖ್ಯ ಅಂಶಗಳನ್ನು ಹೀಗೆ ಸಂಗ್ರಹಿಸಬಹುದು:
ಬ್ರಹ್ಮಾಂಡದ ಪ್ರತಿರೂಪವಾಗಿ ಪಿಂಡ ಅಥವಾ ಮನುಷ್ಯ ಶರೀರವಿದೆ. ಆದ್ದರಿಂದ ಮಾನವರೆಲ್ಲರೂ ವಿಶ್ವರೂಪಿಗಳೇ. ಪರತತ್ವದಲ್ಲಿರುವ ಚೈತನ್ಯವು ಮಾನವರಲ್ಲಿ ಇದೆ. ಆದ್ದರಿಂದ ನಾಥವು ಅದ್ವೈತವಲ್ಲ. ದ್ವೈತವೂ ಅಲ್ಲ. ಅದು ದ್ವೈತಾದ್ವೈತಗಳಿಗೆ ಅತೀತವಾದುದು.  ಇದನ್ನು ಗೋರಖ ‘ದ್ವೈತಾದ್ವೈತ ವಿವರ್ಜಿತ’ ಎನ್ನುತ್ತಾನೆ;  ಇದನ್ನು ಅದ್ವಯ ಎಂದೂ ಕರೆಯಬಹುದು. ದ್ವೈತವು ಎರಡರ ಭಿನ್ನತೆಯನ್ನು ಹೇಳಿದರೆ, ಅದ್ವೈತವು ಭಿನ್ನವಾದ ಎರಡು ಸಂಗತಿ ಮತ್ತೆ ಸೇರುವುದನ್ನು ಹೇಳುತ್ತದೆ. ಅದ್ವಯವು ವ್ಯಕ್ತಿ ಮತ್ತು ಚೈತನ್ಯ ಎರಡೂ ಬೇರೆಯೆಂದು ತಿಳಿಯುವುದೇ ಇಲ್ಲ. ಯೋಗಸಾಧನೆಯ ತುದಿಗೆ ಸಿಗುವ ಆನಂದಕ್ಕೆ ಭೋಗಿ ಭೋಗ್ಯ ಎಂಬ ದ್ವೈತವಿಲ್ಲ.  ಈ ದಾರ್ಶನಿಕತೆ ದೈವ ಮಾನವರ ಕಲ್ಪನೆಗಳನ್ನು ಕ್ರಾಂತಿಕಾರಕವಾಗಿ ಬದಲಿಸಿದಂತಿದೆ. ಇದಕ್ಕೆ ನಾಥಪಂಥದ ಬುನಾದಿಯಾಗಿರುವ  ಯೋಗದರ್ಶನವೂ ನೆರವಾಗಿದೆ. ದೈಹಿಕ ಪರಿಭಾಷೆಯುಳ್ಳ ಯೋಗಸಾಧನೆಯು ದೇಹದ ಮೂಲಕವೇ ಉನ್ನತ ಜ್ಞಾನವನ್ನೂ ಮಹಾನಂದವನ್ನೂ ಪರತತ್ವವನ್ನೂೊಪಡೆಯಬೇಕು ಎನ್ನುತ್ತದೆ. ಆದ್ದರಿಂದ ದೇಹ ಮುಖ್ಯ ಮಾತ್ರವಲ್ಲ, ಅದು ಎಲ್ಲ ತಿಳಿವಳಿಕೆಯ ಮೂಲ. ಅಂತಹ ಕಾಯ ದೃಢವಾಗಿರಬೇಕು. ನಿರೋಗಿಯಾಗಿರಬೇಕು.  ಒಂದು ಬಗೆಯಲ್ಲಿ ನಾಥವು ಕಾಯವಾದಿ. ಆದರೆ ಕೆಲವು ಯೋಗಿಗಳು ದೇಹವನ್ನು ವಜ್ರಕಾಯವಾಗಿ ಇರಿಸಿಕೊಳ್ಳಬೇಕು ಎಂದು ರಸವಿದ್ಯೆ ಹಾಗೂ ಔಷಧ ಜ್ಞಾನ ಪಡೆದು, ಅದನ್ನೇ ಒಂದು ಗುರಿಯಾಗಿಸಿಕೊಂಡರು. ಗೋರಖನು ಅದು ತಪ್ಪೆಂದು ವಿಮರ್ಶಿಸುತ್ತಾನೆ. ಬಸವಣ್ಣನ ಕಾಯವೇ ಕೈಲಾಸ, ದೇಹವೇ ದೇಗುಲ ಎಂಬ ಕಲ್ಪನೆಗಳಿಗೆ ಈ ದರ್ಶನದ ಪ್ರೇರಣೆ ಇರಬಹುದು. ನಾಥವು ಆತ್ಮ ವಾದಿಗಳಂತೆ ಆತ್ಮ ಅವಿನಾಶಿ, ದೇಹ ಅಥವಾ ಲೋಕವು ನಶ್ವರ ಎಂದು ಒಪ್ಪುವುದಿಲ್ಲ. ಈ ಕಾರಣದಿಂದ ಅದು ಭೌತವಾದಿಯೂ  ಹೌದು.
ಯೋಗವು ಶರೀರ ಪ್ರಧಾನವಾಗಿ ಕಂಡರೂ ಕೇವಲ ದೈಹಿಕವಲ್ಲ.  ದೈಹಿಕ ಕ್ರಿಯೆ ಮತ್ತು ಉಸಿರಿನ ನಿಯಂತ್ರಣದ ಮೂಲಕ ಮನಸ್ಸಿನ ಹತೋಟಿ ಪಡೆಯಲು ಅದು ಕಲಿಸುತ್ತದೆ. ‘ಯೋಗಸೂತ್ರ’ದ ಪ್ರಕಾರೊಚಿತ್ತವೃತ್ತಿಯನ್ನುನಿರೋಧ ಮಾಡುವುದೇ ಯೋಗ. ಮನಸ್ಸನ್ನು ನಿಯಂತ್ರಿಸಬೇಕಾದರೆ, ಉಸಿರಾಟವನ್ನು ನಿಯಂತ್ರಿಸಬೇಕು. ಪ್ರಾಣ (ಉಸಿರು) ಚಿತ್ತ ಹಾಗೂ ಬಿಂದು (ವೀರ್ಯ) ಇವು ಯಾವಾಗಲೂ ಚಂಚಲ. ಇವುಗಳ ಮೇಲೆ ಹತೋಟಿ ಸಾಧಿಸುವುದೇ ಸಾವನ್ನು ಗೆಲ್ಲುವ ವಿಧಾನ. ಎಲ್ಲಿಯವರೆಗೆ ಉಸಿರನ್ನು ನಿಯಂತ್ರಣ ಮಾಡಲು ಸಾಧ್ಯವಾಗದೊ ಅಲ್ಲಿತನಕ ದೇಹ ಮತ್ತು ಇಂದ್ರಿಯಗಳ ಚಂಚಲತೆ ಇರುತ್ತದೆ. ಚಂಚಲತೆ ಇರುವ ತನಕ ಏಕಾಗ್ರತೆ ಅಸಾಧ್ಯ. ಏಕಾಗ್ರತೆ ಸಿಗದೆ ಪರತತ್ವದ ಜತೆ ವಿಲೀನ ಸಾಧ್ಯವಿಲ್ಲ. ಯಮ ನಿಯಮ ಆಸನ ಪ್ರಾಣಾಯಾಮ ಪ್ರತ್ಯಾಹಾರ ಧಾರಣ ಧ್ಯಾನ ಮತ್ತು ಸಮಾಧಿ ಸಾಧನೆಗಳ ಮೂಲಕ ಉಸಿರಾಟದ ನಿಯಂತ್ರಣ ಸಾಧ್ಯಮಾಡಬೇಕು. ಆಗ ಚಂಚಲತೆ ಹೋಗಿ ಮನಸ್ಸು ಸ್ಥಿರವಾಗುತ್ತದೆ. ಯೋಗ ಎಂದರೆ ಎರಡು ಸಂಗತಿಗಳ ಕೂಡಿರುವಿಕೆ. ಬ್ರಹ್ಮಾಂಡದಲ್ಲಿ ಹರಡಿಕೊಂಡಿರುವ ಚೈತನ್ಯ ಶಕ್ತಿಯು ಮಾನವ ದೇಹದ ಬೆನ್ನುಹುರಿಯ ಕೊನೆಯಲ್ಲಿ ಕುಂಡಲಿನಿ ರೂಪದಲ್ಲಿ ಸುಪ್ತವಾಗಿದೆ. ಅದನ್ನು ಧ್ಯಾನದ ಮೂಲಕ ಎಚ್ಚರಿಸಬೇಕು. ಆಸನವನ್ನು ಹಾಕಿ ಪ್ರಾಣಾಯಾಮದಿಂದ ವಾಯುವಿನ ನಿರ್ಬಂಧ ಮಾಡಬೇಕು. ಆಗ ಸುಷುಮ್ನಾ ಎಂಬ ನಾಡಿಯು ತೆರೆದುಕೊಳ್ಳುತ್ತದೆ. ಅದರ ಮೂಲಕ ಕುಂಡಲಿನಿಯನ್ನು ಮೂಲಾಧಾರ ಸ್ವಾಧಿಷ್ಠಾನ ಮಣಿಪೂರ ಅನಾಹತ ವಿಶುದ್ದಿ ಮತ್ತು ಆಜ್ಞಾ ಎಂಬ ಆರು ಚಕ್ರಗಳನ್ನು ಭೇದಿಸಿಕೊಂಡು ಮೇಲಕ್ಕೆ ಏರುವಂತೆ ಮಾಡಬೇಕು. ಏರಿ ಅದು  ಸಹಸ್ರಾರಕ್ಕೆ ಸೇರುವಂತೆ ಮಾಡಬೇಕು. ಸಹಸ್ರಾರದಲ್ಲಿ ಶಿವನಿದ್ದಾನೆ. ಈ ಶಕ್ತಿಯನ್ನು ಅಲ್ಲಿರುವ   ಶಿವನಲ್ಲಿ ಸಮರಸಗೊಳಿಸಬೇಕು. ಇದೇ  ಮೋಕ್ಷ. ಪಾದರಸವು ಶಿವನ ವೀರ್ಯವಾಗಿದ್ದು, ಅಭ್ರಕವು ಪಾರ್ವತಿಯ ರಜ. ಇವೆರಡು ಮಿಲನಗೊಂಡರೆ ಅಮರತ್ವ ರಸಸಿದ್ಧರ ವಾದವೂ ಇದೇ ಪರಿಭಾಷೆಯನ್ನು ಬಳಸುತ್ತದೆ. ಇಲ್ಲಿ ಬಳಕೆಯಾಗುವ ಶಿವ ಶಿವೆಯರ ಮಿಲನದ ರೂಪಕವು ದೈಹಿಕ ಮಿಲನದ ಅರ್ಥದ ಜತೆಗೆ ಆಧ್ಯಾತ್ಮಿಕ ಅರ್ಥವನ್ನೂ ಪಡೆಯುತ್ತದೆ. ಶಿವಶಿವೆಯರ ಮಿಲನವು ಚಂದ್ರ ಮತ್ತು ಚಂದ್ರಿಕೆಯರಂತೆ ಅಭಿನ್ನವಾದುದು ಎಂದು ನಾಥವು ಭಾವಿಸುತ್ತದೆ.
ನಾಸಿಕಾಗ್ರದಲ್ಲಿ ದಿಟ್ಟಿಯಿಟ್ಟು ಬೆಳಕನ್ನು ಧ್ಯಾನಿಸುತ್ತ ತಾನೇ ಜ್ಯೋತಿಸ್ವರೂಪಿ ಆಗುವಂತೆ ಧ್ಯಾನಿಸಬೇಕು. ಆಗ ಸ್ವಸ್ವರೂಪ ಜ್ಞಾನವು ಪ್ರಕಾಶಿತವಾಗುತ್ತದೆ. ಇದೇ ಸಮಾಧಿಸ್ಥಿತಿ. ಸಿದ್ಧಾವಸ್ಥೆ. ಈ ಹಂತದಲ್ಲಿ ಸಾಧಕನಿಗೆ ಬಗೆಬಗೆಯ ನಾದಗಳು ಕೇಳಿಸುತ್ತವೆ. ನಂತರ ಶಬ್ದನಿಂತು ಹೋಗುತ್ತದೆ. ಬಾಹ್ಯಜ್ಞಾನವೂ ಹೊರಟು ಹೋಗುತ್ತದೆ. ಇದನ್ನು ಅಮನಸ್ಕತೆ ಎನ್ನುತ್ತಾರೆ. ಅಂದರೆ ಚಿತ್ತವು ಯಾವುದೇ ವಿಷಯವನ್ನು ಕುರಿತು ಚಿಂತನೆ ನಡೆಸದೆ ಶೂನ್ಯಸ್ಥಿತಿಯಲ್ಲಿರುವುದು. ಇದನ್ನೇ ಬ್ರಹ್ಮಾನುಭವ ಎನ್ನುತ್ತಾರೆ.  ಇಲ್ಲಿಯೇ ಪಿಂಡವು ಬ್ರಹ್ಮಾಂಡದಲ್ಲಿ ಸಮರಸವಾಗುತ್ತದೆ. ಈ ಅನುಭವವನ್ನು ಮೀನು ಕೊಕ್ಕರೆ ನುಂಗುವ, ಶೃಂಗಿಯೇ ಜೋಗಿಯನ್ನು ಊದುವ ಪ್ರತಿಮೆಗಳ ಮೂಲಕ ವಿವರಿಸಲಾಗುತ್ತದೆ. ಈ ಅವಸ್ಥೆಯ ಅನುಭವನ್ನು ಪ್ರಕಟಿಸಲು ವಚನಕಾರರು ಬೆಡಗಿನ ಭಾಷೆ ಬಳಸುವುದು ನಮಗೆ ಗೊತ್ತಿದೆ. ಯೋಗಪಂಥಗಳು ಕಾವ್ಯಜಗತ್ತಿಗೆ ಪ್ರವೇಶ ಪಡೆಯುವ ಹೆದ್ದಾರಿಗಳು ತೆರೆದುಕೊಂಡಿದ್ದು ಇಲ್ಲಿಂದ.
ಯೋಗಸಾಧನೆಯ ತುತ್ತತುದಿಯ ಅವಸ್ಥೆಯಲ್ಲಿ ಸಾಧಕರು ತಾವೇ ಶಿವರಾಗುವ ಕಾರಣ, ಬೇರೆ ದೇವರ ಕಲ್ಪನೆ ನಾಥರಲ್ಲಿಲ್ಲ. ನಮ್ಮ ಶರೀರದ ಒಳಗೇ ಸ್ವಂಯಂಭೂ ದೇವನಾಗಿ ಗುರುವಿದ್ದಾನೆ. ಆತ್ಮನೇ ಉತ್ತಮದೇವನು. ಯಾವಯಾವುದೊ ದೇವರನ್ನು ಪೂಜಿಸಿ ಯಾಕೆ ಸಾಯುವಿರಿ? (ಗುರುದೇವ ಸ್ವಯಂಭೂದೇವ ಸರೀರ ಭೀತರಿಯೇ|ಆತ್ಮ ಉತ್ತಿಮದೇವ ತಾಹಿಕೀನ ಜಾಂಣಾಂಸೇವ ಆಂನ ದೇವ ಪೂಜಿಪೂಜಿ ಕಾಹಿ ಮರಿಯೆ|) ಎಂದು ನಾಥ ದರ್ಶನ ಕೇಳುತ್ತದೆ. ಈ ಅಥರ್ದಲ್ಲಿ ನಾಥವು ನಾಸ್ತಿಕವಾದಿ ಎನ್ನಬಹುದು. ಭಾರತದ ಬಹುತೇಕ ಸಿದ್ಧಪಂಥಗಳು ನಾಸ್ತಿಕವಾದಿಗಳೆ. ಯೋಗಸಾಧನೆಯನ್ನು ಒಪ್ಪುವ ಬೌದ್ಧ ಜೈನಗಳಲ್ಲೂ  ಸಿದ್ದರಿದ್ದಾರೆ. ದೇವರಿಲ್ಲ.  ದೇವರಿಲ್ಲದ ಮೇಲೆ ಗುಡಿಯ ಪ್ರಶ್ನೆಯೂ ಇಲ್ಲ.[5] ‘ಗೋರಖ ಮಚೇಂದ್ರ ಸಂವಾದ’ ಒಂದರಲ್ಲಿ ಶಿಷ್ಯ ‘ಯಾವುದು ಮಂದಿರ?’ ಎಂದು ಕೇಳುತ್ತಾನೆ. ಅದಕ್ಕೆ ಗುರು ‘ಯಾರ ಮನಸ್ಸಿನಲ್ಲಿ ಜ್ಯೋತಿ ಉರಿಯುತ್ತದೆಯೊ ಅದೇ ಗುಡಿ’ ಎಂದು ಉತ್ತರಿಸುತ್ತಾನೆ; ‘ಮುಂಡನಂ ಚೋಪವಾಸಂ ಚ ತೀರ್ಥಯಾತ್ರಾಂ ತಥೈವ ಚ ಅಗ್ನಿಹೋತ್ರಂ ಚ ಸನ್ಯಾಸಂ ನಾಥಪಂಥೇ ವಿವರ್ಜಯೇತ್’; ನಾಥವು ಮೂರ್ತಿಪೂಜೆಯನ್ನು ಪುರೋಹಿತಶಾಹಿಯನ್ನು, ಗುಡಿಸಂಸ್ಕೃತಿಯನ್ನು, ಕರ್ಮಫಲ, ಸ್ವರ್ಗ ನರಕಗಳ ಕಲ್ಪನೆಯನ್ನು, ತೀರ್ಥಯಾತ್ರೆ, ಯಜ್ಞ ಮುಂತಾದ ಆಚರಣೆಗಳನ್ನು ಕೊಡವಿಕೊಂಡಿದ್ದು ಹೀಗೆ.  ‘ಘಟಹೀ ಭೀತರ ಅಠಸಠ ತೀರಥ, ಕಹಾಂ ಭ್ರಮೈರೇ ಭಾಈ’[6](ದೇಹದಲ್ಲೇ ೬೮ ತೀರ್ಥಗಳಿರುವಾಗ, ತಮ್ಮಾಯಾಕೆ ಅಲೆದಾಡುವೆ?) ಎನ್ನುತ್ತಾನೆ ಗೋರಖ.
ಯೋಗಿಗಳು ಲೋಕದ ಎಲ್ಲವನ್ನು ಭೇದವಿಲ್ಲದೆ ಗ್ರಹಿಸಬೇಕು ಎನ್ನುವ ನಾಥದರ್ಶನವು ಒಂದು ಬಗೆಯಲ್ಲಿ ಸಮದರ್ಶನವಾದಿ. ಯೋಗದ ಉನ್ನತ ಸ್ಥಿತಿಯಲ್ಲಿ ಯೋಗಿಯು ಬೆಂಕಿ ಮತ್ತು ನೀರಿನಿಂದ ಕಬ್ಬಿಣ ಶುದ್ಧವಾಗುವಂತೆ, ಸಾಧನೆಗಳಿಂದ ಶುದ್ಧನಾಗುತ್ತಾನೆ. ಅನಂತರ ರಾಜ ಮತ್ತು ಪ್ರಜೆಯನ್ನು ಸಮಾನದೃಷ್ಟಿಯಿಂದ ನೋಡುತ್ತಾನೆ ಎಂದು ಅದು ಹೇಳುತ್ತದೆ. ಒಬ್ಬ ನಾಥ ಮತ್ತೊಬ್ಬನಾಥನನ್ನು ಕಂಡರೆ ‘ಆದೇಶ್’ ಎಂದು ನಮಸ್ಕಾರ ಮಾಡುವ ಪದ್ಧತಿಯಿದೆ. ಇದರ ಅರ್ಥ ಶಿವ ಜೀವ ಎರಡೂ ಸಮಾನ. ಪ್ರಕೃತಿ ಮತ್ತು ಪುರುಷರ ಜೀವ ಮತ್ತು ಶಿವಗಳ ಮಿಲನವಾಗುತ್ತವೆ ಎಂದು ಒಬ್ಬ ನಾಥಯೋಗಿ ವಿವರಿಸಿದರು.
ಸಾಧಕನು ಸ್ವಾನುಭವದಿಂದಲೆ ಪರತತ್ವ ಪಡೆಯಬೇಕು. ಇದಕ್ಕೆ ಗುರುವಿನ ಮಾರ್ಗ ದರ್ಶನ ಬೇಕು. ಗುರುಮುಖೇನ ವಿದ್ಯೆ ಪಡೆಯುವ ಎಲ್ಲ  ಪಂಥಗಳು ಹುಟ್ಟಿನಿಂದ ಬರುವ ಶ್ರೇಷ್ಠ ಕನಿಷ್ಠಗಳನ್ನು ಒಪ್ಪುವುದಿಲ್ಲ. ಗ್ರಂಥಸ್ಥ ಜ್ಞಾನವನ್ನು ದೊಡ್ಡದು ಎಂದು ತಿಳಿಯುವುದಿಲ್ಲ. ಈ ತರ್ಕವೇ ನಾಥವು ವೇದಶಾಸ್ತ್ರಗಳನ್ನು ಪ್ರಮಾಣವೆಂದು ಒಪ್ಪದಿರಲು ಕಾರಣವಾಯಿತು. ‘ಯೋಗಮಾರ್ಗಾತ್ ಪರೋ ಮಾರ್ಗೊ, ನಾಸ್ತಿನಾಸ್ತಿ ಶ್ರುತೌಸ್ಮೃತೌ’ (ಗೋರಕ್ಷ ಸಿದ್ಧಾಂತ ಸಂಗ್ರಹ) ಎಂಬುದು ಬಹುದೊಡ್ಡ ನಿರಾಕರಣೆಯಾಗಿದೆ.  ದೇವತೆಗಳಿಗೆ ಹವಿಸ್ಸು ಅರ್ಪಿಸುವ ಅಗ್ನಿಹೋತ್ರಿ ಕಾರ್ಯವನ್ನು ಗೇಲಿ ಮಾಡುವ ಗೋರಖನು, ವರ್ಣಾಶ್ರಮದ ಪಾಲಕರನ್ನು ಶ್ರುತಿಕಿಂಕರರು ಎನ್ನುತ್ತಾನೆ.  ಯೋಗಿಯಾದವರು ತಮ್ಮ ತತ್ವವೇ ಹೆಚ್ಚೆಂದು ಪಂಡಿತರಂತೆ ತರ್ಕ ವಾದವಿವಾದ ಮಾಡಬಾರದು ಎಂದು ಹೇಳುತ್ತಾನೆ. ವೇದ, ಸ್ಮೃತಿ, ಶಾಸ್ತ್ರ ಹಾಗೂ ಯಾಗಗಳನ್ನು ನಿರಾಕರಿಸುವ ವಿಷಯದಲ್ಲಿ ನಾಥವೂ ಭಾರತದ ಅನೇಕ ಅನುಭಾವಿ ಪಂಥಗಳೂ ಸಮಾನಮನಸ್ಕವಾಗಿವೆ. ಶರಣರು ಕೂಡ  ವೇದಕ್ಕೆ ಒರೆಯ ಕಟ್ಟುವ ಶಾಸ್ತ್ರಕ್ಕೆ ನಿಗಳವನಿಕ್ಕುವ ಮಾತನ್ನಾಡುತ್ತಾರೆ. ತರ್ಕವನ್ನು ತಗರ ಹೋರಟೆ ಎಂದು ಜರಿಯುತ್ತಾರೆ. ನಾಥರಿಗೆ ಈ ನಿಲುವುಗಳು ಮೂಲತಃ ಬೌದ್ಧರಿಂದ ಹರಿದು ಬಂದವು. ನಾಥರಿಂದ ಮುಂದೆ  ದತ್ತ, ನಾನಕ, ಕಬೀರಪಂಥಗಳಿಗೆ ಇವು ಹರಿದವು. ಕನ್ನಡದ ಶರಣರಿಗೂ ಹರಿದಿರಬಹುದು. ಒಬ್ಬರು ಮತ್ತೊಬ್ಬರಿಗೆ ಕೊಟ್ಟರು ಎಂಬ ಪರಿಭಾಷೆಯೇ ಬಹುಶಃ ಇಲ್ಲಿ ಉಚಿತವಲ್ಲ. ಭಾರತದ ಎಲ್ಲ ಅನುಭಾವಿ ಪಂಥಗಳು ನಾಡಿನುದ್ದಕ್ಕೂ ಹರಿದ ಒಂದು ನದಿಯ ನೀರನ್ನು ತಂತಮ್ಮ ಊರದಡದಲ್ಲಿ ಕುಡಿದವು. ಆದರೆ  ಈ ದಾರ್ಶನಿಕ ನಿಲುವು ಸಾಮಾಜಿಕ ರಾಜಕೀಯ ವ್ಯವಸ್ಥೆಯ ಮೇಲೆ ಪರಿಣಾಮ ಬೀರುವ ಕಾರಣ, ಸಹಜವಾಗಿ ನಾಥರೂ ಒಳಗೊಂಡಂತೆ ಬಹುತೇಕ ಯೌಗಿಕ ಪಂಥಗಳು  ಸನಾತನವಾದಿಗಳ ದ್ವೇಷವನ್ನು ಕಟ್ಟಿಕೊಳ್ಳಬೇಕಾಯಿತು.
ನಾಥವು ಒಂದು ಬಗೆಯಲ್ಲಿ ವಿರಕ್ತಪಂಥ. ಹಳೆಯ ಚಿಂದಿಯಿಂದ ಮಾಡಿದ ಕಂಥೆಯಿಂದ ದೇಹ ಮುಚ್ಚಿಕೊಂಡು, (ಕುತ್ಸಿತ ಕಂಥಾಚ್ಛಾದಿತ ದೇಹಃ) ಹಾಳುದೇಗುಲಗಳಲ್ಲಿ ಗಿರಿಕಂದರಗಳಲ್ಲಿ ವಾಸಮಾಡಿಕೊಂಡು (ಶೂನ್ಯಸುರಾಲಯ ಕಂದರಗೇಹಃ) ಇರುವ ಅವಧೂತನು, ಗುರುಪಾದವನ್ನು ಪೂಜಿಸಿಕೊಂಡು ಸುಖವಾಗಿರುತ್ತಾನೆ ಎಂದು ಚರ್ಪಟನಾಥ ಹೇಳುತ್ತಾನೆ. ಅಕ್ಕಮಹಾದೇವಿಯು ಹಸಿವಾದೊಡೆ ಭಿಕ್ಷಾನ್ನಗಳುಂಟು, ಶಯನಕ್ಕೆ ಹಾಳುದೇಗುಲವುಂಟು ಎಂದು ಹೇಳುವುದು ಇದಕ್ಕೆ ಸಮೀಪವಾಗಿದೆ. ಮನೆ ಸಂಸಾರಗಳ ಹಂಗಿಲ್ಲದೆ ಚಾರಣ ಮಾಡುವುದು, ಲೌಕಿಕ ಸುಖಗಳಿಗಾಗಿ ಹಂಬಲಿಸದಿರುವುದು ಯೋಗಿಗಳ ಲಕ್ಷಣ. ಈ ವಿರಕ್ತಿಗೆ ಇನ್ನೊಂದು ಆಯಾಮವಿದೆ. ಅದು ಹೆಣ್ಣು ಸಂಸಾರ ಕುಟುಂಬದ ಜತೆಗಿನ ವಿಮುಖತೆ. ನಾಥರಲ್ಲಿ ಬಿಂದು ಅಂದರೆ ವೀರ್ಯನಾಶ ತಡೆವುದು ದೊಡ್ಡ ಸಾಧನೆ.  ಬಿಂದು ಸದಾ ಅಧೋಮುಖಿಯಾಗಿ ಹರಿಯಲು ಹಾತೊರೆಯುತ್ತದೆ. ಅದನ್ನು ತಡೆದು  ಊರ್ಧ್ವಮುಖಿ ಆಗುವಂತೆ ಮಾಡಬೇಕು. ಇದನ್ನು ಊರ್ಧ್ವರೇತಸ್ಕ ಸಾಧನೆ ಎನ್ನುತ್ತಾರೆ. ‘‘ಕರುವನ್ನು ಕಟ್ಟು, ಹಾಲನ್ನು ಕುಡಿ’’ ಎಂಬ ಸೂಚನೆ ಸಿದ್ಧಸಾಹಿತ್ಯದಲ್ಲಿ ಬರುತ್ತದೆ. ಇದರರ್ಥ ಕುಂಡಲಿನಿ ಮಲಗಿರುವಾಗ ಮೂಲಾಧಾರ ಚಕ್ರದಲ್ಲಿರುವ ಅಮತೃವೆಲ್ಲ ಚಂಚಲವಾದ ಮನಸ್ಸು ಹೀರುತ್ತಿದೆ. ಜಾಗೃತಗೊಂಡ  ಕುಂಡಲಿನಿಯು ಅಮೃತಪ್ರಾಶನ ಮಾಡುವಂತಾಗಬೇಕು. ಇದುವೇ ಯೋಗಿ ಪಡೆಯುವ ಮಹದಾನಂದ. ಬಿಂದುನಾಶವನ್ನು ದೊಡ್ಡ ನಷ್ಟ ಎನ್ನುವ ನಾಥವು ಬ್ರಹ್ಮಚರ್ಯ ಹಾಗೂ ಸನ್ಯಾಸದ ಪರ. ಈ ತರ್ಕದ ಇನ್ನೊಂದು ತುದಿ,  ಸ್ತ್ರೀಯ ಬಗ್ಗೆ ಅನುಮಾನ ಮತ್ತು ಭಯ. ಹೆಣ್ಣಿನ ಮೋಹದಿಂದ  ಅಮೃತಸ್ಖಲನ ಆಗುತ್ತದೆ. ನಾರಿಯರು ಪುರುಷರ ಅಮೃತಸರೋವರವನ್ನು ಹೀರುವವರು. ಇದು ಗೊತ್ತಿದ್ದೂ ಸ್ತ್ರೀಸಂಗ ಮಾಡಿದರೆ ಮನೆಯಲ್ಲಿ ಹೆಣ್ಣು ಹುಲಿ ಸಾಕಿದಂತೆ.  ನದಿ ತೀರದ ಮರ, ನಾರಿ ಸಂಗದಲ್ಲಿರುವ ಪುರುಷ, ಎರಡೂ ನಾಶವಾಗುವ ಸಾಧ್ಯತೆ ಹೆಚ್ಚು. ಮನಸಿನಲ್ಲಿ ಕಾಮ ಹುಟ್ಟಿದ ಕೂಡಲೆ ಮೇರುದಂಡ ಕುಸಿಯುತ್ತದೆ ಮತ್ತು  ಶರೀರನಾಶಕ್ಕೆ ಕಾರಣವಾಗುತ್ತದೆ ಎಂಬ ಎಚ್ಚರದ ಮಾತುಗಳು ಇಲ್ಲಿವೆ. ಇಡೀ ಯೋಗಸಾಧನೆಯ ಕ್ರಿಯೆ ಮತ್ತು ತತ್ವಗಳು ಪುರುಷರನ್ನು ಉದ್ದೇಶಿಸಿ ಹುಟ್ಟಿದವು. ಬ್ರಹ್ಮಚರ್ಯಕ್ಕೆ ಕೊಡುವ ಒತ್ತು, ಹೆಣ್ಣು ಕಾಮ ಸಂಸಾರಗಳನ್ನು ಎದುರಾಳಿಯಾಗಿ ಪರಿಭಾವಿಸುತ್ತದೆ. ಹುಲಿಯ ಬಾಯಿಗೆ ಸಿಲುಕುವ ರೂಪಕಗಳಲ್ಲಿರುವ ಆತಂಕವನ್ನು ಗಮನಿಸಬೇಕು. ಈ ತಾತ್ವಿಕ ಚಿಂತನೆಯು ನಾಥರಲ್ಲಿ ಯಾವ ಸಾಧ್ಯತೆಗಳನ್ನು ಮೊಳೆಸಿದವು ಹಾಗೂ ಯಾವೆಲ್ಲ ಮಿತಿಗೆ ತಳ್ಳಿದವು ಎಂಬುದನ್ನು ಶೋಧಿಸಬೇಕಿದೆ.  ಶರಣರು, ಆರೂಢರು  ಸೂಫಿಗಳು  ಗುರುಪಂಥಿಗಳಾದರೂ ಸಂಸಾರಿಗಳು. ಸಂಸಾರಿಗಳಾದರೂ  ಸಂಸಾರವಿರೋಧಿ ನೆಲೆಯುಳ್ಳವರು. ಗುರುಪಂಥಗಳಲ್ಲಿ ಸಂಸಾರ, ಹೆಣ್ಣು, ಲೌಕಿಕತೆಗಳ ಬಗ್ಗೆ ಅನುಮಾನ ದ್ವಂದ್ವಗಳು ಕಡೆಗೂ ಉಳಿದುಬಿಡುತ್ತವೆ..
‘ದರ್ಶನ’ ಎಂದರೆ ನೋಡುವುದು ಅಥವಾ ಮುಂಗಾಣ್ಕೆ. ಸಾಮಾಜಿಕವಾಗಿ ದರ್ಶನವು, ಯಾವುದೇ ಪಂಥ ಅಥವಾ ಧರ್ಮವು, ಮನುಷ್ಯರ, ಜೀವನದ, ಸಮಾಜದ ಹಾಗೂ ಲೋಕದ ಬಗ್ಗೆ ಇರಿಸಿಕೊಂಡಿರುವ ಲೋಕದೃಷ್ಟಿಯನ್ನು ಒಳಗೊಂಡಿರುತ್ತದೆ. ಹೀಗಾಗಿ ಒಂದು ಪಂಥದ ದಾರ್ಶನಿಕತೆ ಎಂದರೆ ಅಂತಿಮವಾಗಿ ವ್ಯಕ್ತಿ, ಜಗತ್ತು, ಸಮಾಜಗಳನ್ನು ಕುರಿತ ಅದರ ದೃಷ್ಟಿಕೋನವೇ ಆಗಿದೆ. ಆದರೆ ತಾತ್ವಿಕವಾಗಿ ಒಂದು ಪಂಥದ ಲೋಕದೃಷ್ಟಿಗೂ ಅದು ವಾಸ್ತವದಲ್ಲಿ ಅದನ್ನು  ಆಚರಣೆ ಮಾಡುತ್ತಿರುವುದಕ್ಕೂ ವ್ಯತ್ಯಾಸ ಇರಬಹುದು. ಎಲ್ಲ ಧರ್ಮ ಹಾಗೂ ಪಂಥಗಳಲ್ಲೂ ತತ್ವ ಹಾಗೂ ಆಚರಣೆಗಳ ನಡುವೆ ಬಿರುಕು ಇದ್ದೇ ಇರುತ್ತದೆ. ಇದಕ್ಕೆ ಕಾರಣ, ಮೂಲದರ್ಶನಕ್ಕೆ  ಬೇರೆಬೇರೆ ಕಾಲಘಟ್ಟ ಗಳಲ್ಲಿ ಉಂಟಾಗುವ ಸೇರ್ಪಡೆಗಳು. ಹೊಸ ಚಾರಿತ್ರಿಕ ಸನ್ನಿವೇಶಗಳು ಮೂಲ ದರ್ಶನವನ್ನು ವರ್ತಮಾನದ ಅಗತ್ಯಕ್ಕೆ ತಕ್ಕಂತೆ ಬದಲಾಗಲುಒತ್ತಡ ಹಾಕುತ್ತವೆ. ಹೀಗೆ ಸೇರಿಸುವಿಕೆ ಮತ್ತು ಬದಲಿಸುವಿಕೆಗಳು ನಿರಂತರ ನಡೆಯುತ್ತ ಪಂಥವೊಂದರ ದರ್ಶನವು ಪರಿವರ್ತನೆ ಪಡೆಯುತ್ತ ಹೋಗುತ್ತದೆ. ಹೀಗಾಗಿ ನಾಥದರ್ಶನ ಎಂಬುದು ಒಂದಲ್ಲ. ಅದು ಅನೇಕ ಧಾರೆಗಳ ಗುಚ್ಚ. ಇದಕ್ಕೆ ಕಾರಣ, ಅದರ ದರ್ಶನವನ್ನು ರೂಪಿಸಿದವರು ಬೇರೆಬೇರೆ ಪಂಥಗಳ ದರ್ಶನಗಳ ಸಮಾಜದ ಹಾಗೂ ಕಾಲದ ಹಿನ್ನೆಲೆಯವರು. ಹೀಗಾಗಿಯೇ ನಾಥದರ್ಶನದಲ್ಲಿ ಶಕ್ತಿ ಮತ್ತು ಶಿವರ ಮಿಲನದ ಪರಿಭಾಷೆಯೂ ಇದೆ. ಸ್ತ್ರೀಸಂಗದ ಬಗೆಗೆ ತಿರಸ್ಕಾರದ ವಿಚಾರಗಳೂ ಇವೆ. ಸಮದರ್ಶನದಲ್ಲಿ ನಿಷ್ಕ್ರಿಯತೆಯೂ ಇದೆ.
ಇಷ್ಟಾಗಿಯೂ ಗೋರಖನು ಯಾಕೆ ಬ್ರಹ್ಮಚರ್ಯ ಸನ್ಯಾಸ ವಿರಕ್ತಿಗಳನ್ನು ಅಷ್ಟು ಏರುದನಿಯಲ್ಲಿ ಮಂಡಿಸಬೇಕಾಯಿತು ಎಂಬ ಪ್ರಶ್ನೆಯು ಹಾಗೆ ಉಳಿಯುತ್ತದೆ. ಇದಕ್ಕೆ ವಿಶ್ಲೇಷಣೆ ಕೊಡುವವರು,  ಕೌಳಪಂಥದಿಂದ ಬಂದು ಸಾಧಕರು  ಕೆಳಜಾತಿಯ ಹೆಣ್ಣನ್ನು ಮುದ್ರೆಯನ್ನಾಗಿ ಮಾಡಿಕೊಂಡು ಸಾಧನೆಯ ಹೆಸರಲ್ಲಿ ಭೋಗಲೋಲುಪರಾಗಿದ್ದರು; ಪಂಚಮಕಾರಗಳಲ್ಲಿ ಮುಳುಗಿ ನೈತಿಕ ಅಧಃಪತನಕ್ಕೆ ಕಾರಣರಾಗಿದ್ದರು. ಹೀನಾಯಾನದ ಅತಿವಿರಕ್ತಿಯನ್ನು ನಿವಾರಿಸಲು ತಾಂತ್ರಿಕಪಂಥವಾಗಿ ಸ್ತ್ರೀಯನ್ನು ಒಳಗೆ ಬಿಟ್ಟುಕೊಂಡ ವಜ್ರಯಾನ ಕೂಡ ಇದೇ ಹಾದಿಯಲ್ಲಿತ್ತು. ಆಗ ಗೋರಖನು ಕಠಿಣವಾಗಿ ಭೋಗ, ಸ್ತ್ರೀ ಮತ್ತು ಬಿಂದುನಾಶಗಳು ಹಾನಿಕರವೆಂದು ಹೇಳಬೇಕಾಯಿತು. ಅದರಲ್ಲೂ ಕೌಳ, ಕಾಪಾಲಿಕ ವಜ್ರಯಾನ  ಪಂಥಗಳಿಂದ ಬಂದವರನ್ನು ಯೋಗಮಾರ್ಗಕ್ಕೆ ತರಲು ಪ್ರಯಾಸ ಪಡಬೇಕಾಯಿತು ಎಂದು ಹೇಳುತ್ತಾರೆ. ಇದೇ ಕಾರಣಕ್ಕೆ ನಾಥದರ್ಶನವು ಏಕರೂಪಿಯಲ್ಲ. ಅನೇಕ ದರ್ಶನಗಳಿಂದ ಕಾಲಕಾಲಕ್ಕೆ ಸ್ವೀಕಾರ ಮಾಡಿಪಡೆದ ಸಂಕರರೂಪಿ. ಷಡ್‌ದರ್ಶನಗಳಲ್ಲಿ ಒಂದಾದ ಯೋಗವು ಅದರ ತಾತ್ವಿಕ ಬುನಾದಿಯಾದರೆ, ವಜ್ರಯಾನ ಶಾಕ್ತ, ಕೌಳ, ಕಾಪಾಲಿಕ ದರ್ಶನ ಹಾಗೂ ಆಚರಣೆಗಳು ಅದರ ಕಟ್ಟಡವಾದವು. ಹಲವು ದಿಕ್ಕುಗಳಿಂದ ಬಂದು ಸೇರಿಕೊಂಡ ದರ್ಶನ ಹಾಗೂ ಪಂಥಗಳು ಇದರೊಳಗೆ ಬೆರೆತವು ಮಾತ್ರವಲ್ಲ,  ತಂತಮ್ಮ ಕುರುಹುಗಳನ್ನು ಪ್ರತ್ಯೇಕವಾಗಿಯೂ ಉಳಿಸಿಕೊಂಡವು. ಭೈರವನು ನಾಥಪಂಥದ  ಆರಾಧ್ಯದೈವವಾಗಿ ಉಳಿದಿರುವುದು ಕಾಪಾಲಿಕರ ಕುರುಹು; ಘ್ರಿಶೂಲ ಹಾಗೂ ಶಕ್ತಿದೇವತೆಯ ಆರಾಧನೆಯು  ಶಾಕ್ತ ಕುರುಹು. ದೇಹ, ವಜ್ರದ ಪ್ರಸ್ತಾಪ ಬರುವುದು ವಜ್ರಯಾನದ ಸಂಕೇತ. ಆದರೆ ಈ ಎಲ್ಲ ಪಂಥಗಳ ಒಳಗಿದ್ದ ಅತಿರೇಕಗಳನ್ನು ವಿಸರ್ಜಿಸಿ, ಅವುಗಳಲ್ಲಿ ತನಗೆ ಬೇಕಾದ ಅಂಶಗಳನ್ನು ಇರಿಸಿಕೊಂಡು ಗೋರಖನಾಥನು ನಾಥಪಂಥವನ್ನು ರೂಪಿಸಿದನು. ಗೋರಖನು ನಾಥಪಂಥವನ್ನು ಸಂಘಟಿಸುವಾಗ ತನ್ನ ಕಾಲದ ಅನೇಕ ಪಂಥಗಳ ಜತೆ ಸ್ನೇಹ-ಸಂಘರ್ಷ ಎರಡನ್ನೂ ಮಾಡಬೇಕಾಯಿತು ಎಂಬುದು ಮಾತ್ರ ನಿಜ. ಇಂತಹ ಬಹುಮುಖಿಯಾದ ಅನುಸಂಧಾನ ಮಾಡಿದ ಕಾರಣದಿಂದಲೇ ಗೋರಖನ ಹೆಸರು ವಜ್ರಯಾನ, ಕೌಲ, ಕಾಪಾಲಿಕ, ಸಿದ್ಧ, ರಸೇಶ್ವರ ಮುಂತಾದ ಅನೇಕ ಶೈವ ದರ್ಶನಗಳ ಒಳಗೆ ನುಸುಳಿತು.  ಭಾರತದ ಯಾವುದೇ ಪಂಥವು ಹಾಗೆ ಸ್ವತಂತ್ರವಾಗಿ ಹುಟ್ಟಿಯೇ ಇಲ್ಲ. ಈ ಮಾತು ನಮ್ಮ ಶರಣ ಚಳುವಳಿಗೂ ಅನ್ವಯವಾಗುತ್ತದೆ. ಪಂಥಗಳು ಒಂದು ಬಗೆಯಲ್ಲಿ ಅಳಿದ ಅಸ್ಥಿಗಳ ಮೇಲೆ ಹುಟ್ಟುವ ನವಭಾರತ ಲೀಲೆಗಳು.
ನಾಥಪಂಥದಲ್ಲಿ ೧೨ ಶಾಖೆಗಳಿವೆ.  ಇವನ್ನು ಬಾರಾಪಂಥ ಎನ್ನಲಾಗುತ್ತದೆ. ಇವು ನಾಥಪಂಥದ ಬಹುರೂಪಿ ಲಕ್ಷಣವನ್ನು ಮಾತ್ರವಲ್ಲ, ಅದರ ಬಹುಮೂಲವನ್ನು ಸಹ ಸಂಕೇತಿಸುತ್ತಿವೆ. ನಾಥಪಂಥವು ಮೂಲತಃ ಶೈವಪಂಥ. ಆದ್ದರಿಂದ ಶೈವಸಂಸ್ಕೃತಿಯ ಭಾಗವಾಗಿರುವ ಶಾಕ್ತಪಂಥವು ಅದರೊಳಗೆ ಸಹಜವಾಗಿ ಸೇರಿತು. ಆದರೆ ರಾಮಾಯಣದ ರಾಮ ಹನುಮಾನ ಮುಂತಾದ ವೈಷ್ಣವ ದೈವಗಳು, ಮಹಾಭಾರತದ ಕೃಷ್ಣ ಯುಧಿಷ್ಠಿರ ಭೀಷ್ಮರು ಕೂಡ ಇದರಲ್ಲಿ ಸೇರಿಹೋದರು. ನಾಥರ ಬೇರೆಬೇರೆ ಶಾಖೆಗಳನ್ನು ಈ ಪುರಾಣ ಪುರುಷರು ಸ್ಥಾಪಿಸುವ ಮಿತ್‌ಗಳಿವೆ. ಮಹಾರಾಷ್ಟ್ರ ಹಾಗೂ ಬಂಗಾಲಗಳಲ್ಲಿ ನಾಥಪಂಥವು ವೈಷ್ಣವೀಕರಣಗೊಂಡರೆ,  ಕರ್ನಾಟಕದ ಮಟ್ಟಿಗದು ಶೈವರೂಪಿಯಾಗಿಯೇ ಉಳಿಯಿತು. ಈ ಬಾರಾಪಂಥಗಳ ವಿಭಜನೆ ಗೋರಖನ ನಂತರ ಆಯಿತು. ಬಾರಾಪಂಥಗಳಾಗಿ ವಿಂಗಡಣೆಗೊಂಡ ನಾಥರ ಶಾಖೆಗಳು, ೨೦ನೇ ಶತಮಾನದಲ್ಲಿ ಅಖಿಲ ಭಾರತ ಅವಧೂತ ಯೋಗಿ ಮಹಾಸಭಾ ಎಂಬ ಸಂಘಟನೆಯಲ್ಲಿ ಮತ್ತೆ ಒಗ್ಗೂಡಿದವು.  ಒಗ್ಗೂಡಿ ಭಾರತದ  ಬೇರೆಬೇರೆ ನಾಥಮಠಗಳ ಮೇಲೆ ಅಧಿಕಾರವನ್ನು ಹಂಚಿಕೊಂಡವು. ಆದರೂ ಒಳಪಂಥಗಳ ದಾಯಾದಿ ಕಲಹಗಳು ನಿಂತಿಲ್ಲ. ಇದು ನಾಥರ ಸಭೆಗಳಲ್ಲಿ ಕಾಣಸಿಗುತ್ತಿತ್ತು. ಬಹುದಾರ್ಶನಿಕತೆ ಬಹುಪಂಥೀಯತೆಗಳು ಕೂಡಿ ಹುಟ್ಟಿದ ಎಲ್ಲ ಪಂಥಗಳಲ್ಲಿ, ವೈರುಧ್ಯಗಳು ಸುಪ್ತವಾಗಿ ಇರುತ್ತವೆ ಮತ್ತು ಸಮಯ ಬಂದಾಗ ಹೊರಗೆ ಕಾಣಿಸಿಕೊಳ್ಳುತ್ತವೆ.
ನಾಥಪಂಥದಲ್ಲಿ ಬೇರೆಬೇರೆ ಪಂಥ ಹಾಗೂ ತಾತ್ವಿಕ ಮೂಲದಿಂದ ಬಂದು ಸೇರಿ ಕೊಂಡವರು  ತಮ್ಮ ಹಿಂದಿನ  ಆಚರಣೆಗಳನ್ನು ಕೈಬಿಡಲಿಲ್ಲ. ಹೀಗಾಗಿ  ಗೋರಖನು  ಕೆಲವು ನಾಥರ  ವರ್ತನೆಗಳನ್ನು ಟೀಕಿಸುವ ಪ್ರಸಂಗ ಬಂದಿತು.  ಲಿಂಗದೀಕ್ಷೆಯಾದ ಬಳಿಕವೂ ಹಿಂದಿನ ಆಚರಣೆ ಬಿಡದವರನ್ನು ಶರಣರೂ ಟೀಕೆ ಮಾಡುತ್ತಾರಷ್ಟೆ. ಇದು ಎಲ್ಲ ದಾರ್ಶನಿಕರೂ ತಂತಮ್ಮ ಕಾಲದ ವಿದ್ಯಮಾನಗಳಿಗೆ ಪ್ರತಿಕ್ರಿಯೆಯಾಗಿ ಚಿಂತನೆ ಮಂಡಿಸಿ ದರು ಹಾಗೂ ಆಚರಿಸಿದರು. ಆಚರಣೆಯಲ್ಲಿ ಹುಟ್ಟುವ ವೈರುಧ್ಯಗಳಿಗೆ ವಿಮರ್ಶೆಯನ್ನು ಮಾಡಿಕೊಂಡರು. ಇದೊಂದು ಪ್ರಕ್ರಿಯೆ. ಇದಕ್ಕೆ ಗೋರಖನೂ ಅಲ್ಲಮನೂ ಹೊರತಲ್ಲ.
ಮಚೇಂದ್ರನಾಥನು ಸ್ತ್ರೀರಾಜ್ಯಕ್ಕೆ ಹೋಗಿ ತಾಂತ್ರಿಕ ಸಾಧನೆಗಳಲ್ಲಿ ಮುಳುಗುವ ಮತ್ತು ಗೋರಖನು ಅವನನ್ನು ಅಲ್ಲಿಂದ ಹೊರತರುವ ಕಥೆಯು, ಪರಸ್ಪರ ವಿರುದ್ಧ ಧಾರೆಗಳ ಜಗ್ಗಾಟವನ್ನೇ ಸೂಚಿಸುತ್ತದೆ.  ‘ಸಿದ್ಧಸಿದ್ಧಾಂತ ಪದ್ಧತಿ’ಯ ಕೊನೆಯ ಭಾಗವು ಯೋಗಿಗಳು ಮಾಡುವ ಅತಿರೇಕಗಳನ್ನು ಕುರಿತ  ಟೀಕೆಗಳಿಂದ ತುಂಬಿದೆ. ಗೋರಖನು ಮದ್ಯ ಮಾಂಸ ಭಂಗಿ ಸೇವನೆಗಳನ್ನು ವಿರೋಧಿಸುತ್ತಾನೆ.  ರಾಜದ್ವಾರದಲ್ಲಿ ಕಾಲಿಡಬೇಡ ಎನ್ನುತ್ತಾನೆ. ವಿರಕ್ತಿ ಅತಿಯಾದಾಗ ಅಯ್ಯ ಇಷ್ಟೊಂದು ಗಂಭೀರರಾದರೆ ಹೇಗೆ. ಕೊಂಚ  ನಗಾಡಿರಿ  (‘ಹಸೀಬಾ ಖೇಲಿಬಾ ರಹೀಬಾ ರಂಗ್ ಕಾಮಕ್ರೋಧ ನಕರಿಬಾ ಸಂಗ್| ಹಸೀಬಾ ಖೇಲಿಬಾ ಗಾಯಿಬಾ ಗೀತ್ ಧಿಡ ಕರೀಬಾ ಅಪನಾ ಚೀತ್’) ಎಂದು ನಿರಾಳ ಮಾಡುತ್ತಾನೆ; ಅನಗತ್ಯವಾಗಿ ದೇಹದಂಡನೆ ಮಾಡುವುದು, ಸುಖವನ್ನು ಕಠೋರವಾಗಿ ನಿರಾಕರಿಸುವುದು, ಸುಖಲೋಲುಪನಾಗುವುದು, ಸಾಧನೆಗಳ ಬಗ್ಗೆ ಅಹಂಕಾರ ಪಡುವುದು, ದೀರ್ಘಕಾಲ ಬದುಕಲು ಮೂಲಿಕೆ ಯಂತ್ರ ಮಂತ್ರಗಳ ಮೊರೆಹೋಗುವುದು, ಮೋಹನ ಸ್ಥಂಭನ ವಶೀಕರಣ ಮಾಡುವುದು, ಭಂಗಿ ಮಾಂಸ ಮದ್ಯ ಸೇವಿಸುವುದು ತಪ್ಪೆಂದು ವಿಧಿಸುತ್ತಾನೆ. ವಿಶೇಷವೆಂದರೆ, ಅಲ್ಲಮನು ತಾಂತ್ರಿಕ ಪಂಥಗಳನ್ನು ಯಾವ ಕಾರಣಗಳಿಗೆ ವಿಡಂಬಿಸುತ್ತಾನೆಯೊ ಅದೇ ಕಾರಣದಿಂದ ಗೋರಖನು ಕೆಲವು ನಾಥರನ್ನು ಟೀಕಿಸುತ್ತಾನೆ.
೧. ಹಠಯೋಗ ಲಂಬಿಕೆಯೆಂದು ಅಕುಂಚನವೆಂದು ವಜ್ರಿ ಅಮರಿಯ ಕಲ್ಪವೆಂದು  ಮಲ ಮೂತ್ರಂಗಳಂ ಸೇವಿಸುತ, ಇದು ಪೂರ್ವನವನಾಥ ಸಿದ್ಧರ ಮತೋಕ್ತವೆಂದು  ಕಾಪಾಲಿ ಕಾಚರಣೆಯನಾಚರಿಸುವರಲ್ಲ ಶರಣರು-ಅಲ್ಲಮಪ್ರಭು
೨. ತಾಲ ಓಷ್ಠ ನಾಸಾರಸಂ ಮುಂತಾದವನ್ನು, ಕಪಾಲಪಟಾನ, ಅಮರೀಪಾನ, ಖರ್ಪಧಾರಣ, ಸ್ವಕೀಯ ವೀರ್ಯವನ್ನು ತಾನೇ ದ್ರವೀಕರಿಸಿ ಪಾನ ಮಾಡುವುದು, ಲೇಪಮಾಡುವುದು, ಮುಂತಾದ ಅಬದ್ಧ ಕಾರ್ಯ ಮಾಡುವವರಿಗೆ ಸಿದ್ಧಾಂತದಲ್ಲಿ ಹೇಳಿದ ಫಲ ದೊರೆಯುವುದಿಲ್ಲ-ಗೋರಖನಾಥ (ಸಿದ್ಧಸಿದ್ಧಾಂತ ಪದ್ಧತಿ ೬.೮೯)
ಅಲ್ಲಮನು ನಾಥರನ್ನು ಕುರಿತು ಮಾಡುವ ಟೀಕೆಯು, ಇಡೀ ಪಂಥಕ್ಕೊ ನಿರ್ದಿಷ್ಟ  ನಾಥರ  ವರ್ತನೆಗೊ ಎಂಬ ಪ್ರಶ್ನೆಯಿದೆ. ‘ಉಂಡು ಉಪವಾಸಿ ಬಳಸಿ ಬ್ರಹ್ಮಚಾರಿ’ ಎಂಬರ್ಥದ ಮಾತುಗಳು ಗೋರಖಬಾನಿಯಲ್ಲಿ  ಬಹಳ ಇವೆ. ನಾಥ ದರ್ಶನವು ಮಧ್ಯಮ ಮಾರ್ಗಿ. ಅದು ಊಟದ ವಿರೋಧಿಯಲ್ಲ. ಅದು ಲೋಲುಪತೆಯ ಪರವಲ್ಲ. ದೇಹ ದಂಡನೆಯ ವಿರೋಧಿಯಲ್ಲ. ಆದರೆ ಅವುಗಳ ಅತಿಯ ವಿರೋಧಿ. ದೇಹವಾದಿಯಾದ ಅದು ಆರೋಗ್ಯದ ಕಾಳಜಿ ಮಾಡುತ್ತದೆ. ಔಷಧಿ ಬಳಸುತ್ತದೆ. ದೀರ್ಘಾಯುಷ್ಯ ಬೇಡುತ್ತದೆ. ಆದರೆ ಅದಕ್ಕಾಗಿಯೆ ಹರಿದಾಡುವವರನ್ನೂ ವಿಡಂಬಿಸುತ್ತದೆ. ಗಿಡಮೂಲಿಕೆ ಹಿಂದೆ ಓಡಬೇಡಿ.  ವೈದ್ಯನ ಹೆಂಡತಿಯೇ ಮೊದಲು ವಿಧವೆಯಾಗುವುದು. ಗಿಡಮೂಲಿಕೆ ಸಾವನ್ನು ತಡೆಯುವುದಾಗಿದ್ದರೆ, ಧನ್ವಂತರಿ ಯಾಕೆ ಸಾಯುತ್ತಿದ್ದ ಎಂದು ಗೋರಖ ವಿಡಂಬಡಿಸುತ್ತಾನೆ.
ಗೋರಖನು ನಾಥಪಂಥವನ್ನು ತನ್ನ ಕಾಲದ ಪಂಥಗಳನೆಲ್ಲ ಸಂಕರಗೊಳಿಸಿ ರೂಪಿಸಿ ದನೊ ಅಥವಾ ದುರ್ಬಲಗೊಂಡಿದ್ದ ಅವನ್ನು ನಾಶಮಾಡಿ ಹೊಸತಾಗಿ ಹುಟ್ಟಿಸಿದನೊ ಸ್ಪಷ್ಟವಿಲ್ಲ. ಆದರೆ ಅನೇಕ ಪ್ರಬಲ ಜನಪ್ರಿಯ ಪಂಥಗಳ ಶಕ್ತಿಯನ್ನೂ  ಆಗಲೇ ದುರ್ಬಲ ವಾಗಿದ್ದ ಪಂಥಗಳ ದುರ್ಬಲತೆಯನ್ನೂ ಬಳಸಿಕೊಂಡು ರೂಪಿಸಿದನು ಎಂದು ಊಹಿಸಬಹುದು.   ಅವನೊಬ್ಬ ಚತುರ ಸಂಘಟಕನೂ  ದೂರದರ್ಶಿಯೂ ಪ್ರಖರ ಚಿಂತಕನೂ ಆಗಿದ್ದನು. ಪುಣೇಕರರ್ ಸ್ವಲ್ಪ ಉತ್ಪ್ರೇಕ್ಷೆಯಿಂದ ಹೇಳುವಂತೆ, ಅವನೊಬ್ಬ ಭಾರತ ಕಂಡ ದೊಡ್ಡ ದಾರ್ಶನಿಕ.[7] ಎಂತಲೇ ನಾಥಪಂಥವು ಬಹಳ ಬೇಗನೆ ಭರತ ಖಂಡದ ತುಂಬ ಪಸರಿಸಿತು. ಗೋರಖನ ನಂತರ  ಅನೇಕ  ಪಂಥಗಳಿಗೆ ಜನ್ಮಕೊಡುವ ಹಾಗೂ ಅವುಗಳಿಂದ ಪಡೆದು ಕೊಳ್ಳುವ ಕೆಲಸವನ್ನೂ ಅದು ಮಾಡಿತು.  ನಾಥವು ಆಫಘಾನಿಸ್ಥಾನ ಕಾಶ್ಮೀರ ಬಂಗಾಲ ಸಿಂಧ್ ಪಂಜಾಬುಗಳಲ್ಲಿದ್ದ ಸೂಫಿಪಂಥದಿಂದ  ಸಾಕಷ್ಟು ಪಡೆದುಕೊಂಡಿತು. ಒಂದು ಕಾಲಕ್ಕೆ ನಾಥರ ಝುಂಡಿಯು ನೇಪಾಳದಿಂದ ಮೆಕ್ಕಾದವರೆಗೆ ಹೋಗುತ್ತಿತ್ತು ಎಂಬ ಉಲ್ಲೇಖವನ್ನು ಈ ಹಿನ್ನೆಲೆಯಲ್ಲಿ ಗಮನಿಸಬೇಕು.
ಪ್ರಶ್ನೆ ಎಂದರೆ, ಹೀಗೆ ಹಲವು ಪಂಥಗಳ ಸಂಯೋಗದಲ್ಲಿ ಹುಟ್ಟಿದ ನಾಥಪಂಥದ ದಾರ್ಶನಿಕತೆಯು  ಪಠ್ಯಗಳಲ್ಲಿ ಬಂದ ಹಾಗೆ ನಾಥರಲ್ಲಿ ಆಚರಣೆ ಪಡೆಯಿತೇ? ಪಠ್ಯಸ್ಥ ಚಿಂತನೆಗೂ ಅನುಪಾಲನೆಗೂ  ಅಂತರ ಬಂದಿತೆ? ಬಂದರೆ ಯಾಕೆ ಬಂದಿತು? ತತ್ವಗಳು ಮೂರ್ತ ಸಮಾಜದಲ್ಲಿ ಹೇಗೆ ಅನ್ವಯಗೊಂಡವು? ಅನ್ವಯ ಕ್ರಮದಲ್ಲಿ ಮೂಲತತ್ವವನ್ನು ಎಷ್ಟು ಪಾಲಿಸಿದವು ಇಲ್ಲವೆ  ಉಲ್ಲಂಘಿಸಿದವು? ಹಾಗೆ ಒಂದು ಮೂಲತತ್ವ ಎಂಬುದು ಇರುತ್ತದೆಯೇ? ನಾಥಪಂಥವು ಭಾರತದ ಸಾಮಾಜಿಕ ವ್ಯವಸ್ಥೆಯಲ್ಲಿ ಯಾವ ರೂಪಗಳಲ್ಲಿ ನೆಲೆಸಿತು? ಈಗ ಅದರೊಳಗೆ ಸಂಭವಿಸುತ್ತಿರುವ ಪಲ್ಲಟಗಳು ಯಾವುವು? ಇವನ್ನೆಲ್ಲ ತಪಶೀಲಾಗಿ ತಿಳಿಯಬೇಕಿದೆ. ದಾರ್ಶನಿಕ ಮೂಲ ಮಾತೃಕೆಗೆ ಅನುಸಾರವಾಗಿ ಪಂಥ ಅಥವಾ ಧರ್ಮವು ಬದುಕಿತು ಎಂದು ನೋಡುವ ವಿಧಾನವೊಂದು ಧರ್ಮಗಳ ಅಧ್ಯಯನಗಳಲ್ಲಿ ಬಳಕೆಯಲ್ಲಿದೆ. ಅದು ತತ್ವ ಮತ್ತು ಆಚರಣೆಗಳ ನಡುವೆ, ವಿಚಾರ ಮತ್ತು ಆಚಾರಗಳ ನಡುವೆ ಸಂಭವಿಸಿರುವ ಕಂದಕಗಳನ್ನು ಬೈಪಾಸ್ ಮಾಡುತ್ತದೆ. ಪಂಥದ ತತ್ವದರ್ಶನದ  ಮೂಲವನ್ನು ಅರಿಯುವುದು ಒಂದು ಕ್ರಮವಾದರೆ,  ಅದರೊಳಗೆ ನಾನಾ ಚಾರಿತ್ರಿಕ ಒತ್ತಡಗಳ ಕಾರಣದಿಂದ ಸಂಭವಿಸಿದ ಪರಿವರ್ತನೆಯನ್ನು ಅರಿಯುವುದು ಇನ್ನೊಂದು ಕ್ರಮ. ಇವೆರಡನ್ನೂ ಒಟ್ಟಾಗಿಸಿ ಮುಖಾಮುಖಿ ಮಾಡುವಾಗ, ತತ್ವದರ್ಶನಗಳ ಸಾಮಾಜಿಕ ವಿಶ್ಲೇಷಣೆ ಮಾಡುವುದು ಅನಿವಾರ್ಯವಾಗುತ್ತದೆ.  ಯೋಗದಂತಹ ವ್ಯಕ್ತಿವಾದಿ ಸಾಧನೆ ಮುಖ್ಯವಾಗಿರುವ ನಾಥಪಂಥವು ಭಾರತದಲ್ಲಿ ಕೆಳಸ್ತರದ ದುಡಿವ  ವಿಶಾಲ ಸಮುದಾಯಗಳಲ್ಲಿ ಹೇಗೆ ಜನಪ್ರಿಯವಾಯಿತು, ಅದು ಯಾವ ಸಮುದಾಯ ಮತ್ತು ವರ್ಗಗಳ ಆಧ್ಯಾತ್ಮಿಕ ಅಗತ್ಯಗಳನ್ನು ಪೂರೈಸಿತು. ಅದು ಅವುಗಳ ಆರ್ಥಿಕ ಸಾಮಾಜಿಕ ಬದುಕಿಗೆ ಹೇಗೆ ಸಂಬಂಧಪಟ್ಟಿತ್ತು, ಸಮುದಾಯಗಳು ನಾಥ ದರ್ಶನವನ್ನು ಹೇಗೆ ತಮ್ಮ ಅಗತ್ಯಕ್ಕೆ ತಕ್ಕಂತೆ ರೂಪಾಂತರ ಮಾಡಿಕೊಂಡವು, ನಾಥಪಂಥದ ಪ್ರಗತಿಪರ ದರ್ಶನದೊಳಗೆ ಯಾವಾಗ ಇತರೆ ಪ್ರತಿಗಾಮಿ ತತ್ವ ಮತ್ತು ಆಚರಣೆಗಳು ಸೇರಿಕೊಂಡು ಅದನ್ನು ಸಂಕೋಚಗೊಳಿಸಿದವು-ಇದನ್ನೆಲ್ಲ  ಶೋಧಿಸಬೇಕಿದೆ. ಇಲ್ಲದಿದ್ದರೆ ದರ್ಶನ ಜಿಜ್ಞಾಸೆಯ ಅಮೂರ್ತ ವಾಯು ಯಾನವು ನೆಲಕ್ಕಿಳಿಯದೆ ಹೋಗುತ್ತದೆ.
* * *

[5]       ‘ದೇವರಿಗೆ ಹೋಗಬೇಕು ದಾರಿಬಿಡು ಪೂಜಾರಿ, ದೇವರಿಗೂ ನನಗೂ ಒಳಮಾತು|ಭೈರವನ ಠಾವಿಗೆ ಹೋಗಿ ಕೈಯ ಮುಗಿದೇನು’ ಎಂಬ ಜನಪದ ಪದವಿದೆ. ಪೂಜಾರಿಯ  ಮಧ್ಯಸ್ಥಿಕೆಯಿಲ್ಲದೆ ದೇವರ ಜತೆ ನೇರವಾಗಿ ಸಂವಾದ ಮಾಡುವ ಇಲ್ಲಿನ ದನಿಯು ಧ್ಯಾನ ಮತ್ತು ಯೋಗದ ಮೂಲಕ ತನ್ನೊಳಗಿನ ಶಕ್ತಿಯನ್ನು ತಾನೇ ಕಂಡುಕೊಳ್ಳುವಿಕೆಯಾಗಿದೆಯೆಂದು ಅನಿಸುತ್ತದೆ. ‘ಒಳಮಾತು’  ಎನ್ನುವುದು ಅವಧೂತ ದರ್ಶನದ ತನ್ನತಾನರಿವ ತತ್ವವೆನಿಸುತ್ತದೆ. ಇಲ್ಲಿ ನಾಥ ಅಥವಾ ಅವಧೂತ ದಾರ್ಶನಿಕತೆಯು ಜನಪದ ಸಾಹಿತ್ಯದಲ್ಲಿ ಜಿನುಗಿ ಬಂದಂತಿದೆ.
[6]       ಕುಂಭಮೇಳದ ಕೇಂದ್ರ ಘಟನೆಯಾದ ಪರಬಣಿ ಸ್ನಾನ ಹಾಗೂ ಶಾಹಿಸ್ನಾನಗಳು ಜರುಗುವ  ಮುನ್ನವೆ ನಾಥರ ಝುಂಡಿ ನಾಸಿಕವನ್ನು ಬಿಟ್ಟು ಕದ್ರಿಯತ್ತ ಹೊರಟುಬಿಡುತ್ತದೆ. ಕದ್ರಿಯ ಪ್ರಸ್ಥಾನವು ಪರಬಣಿಯ ಸ್ನಾನಕ್ಕಿಂತಲೂ ಮುಖ್ಯ ಎಂದು ಒಬ್ಬ ನಾಥಯೋಗಿ ಹೇಳಿದನು.
[7]       ‘Siddha-Siddhanta Paddhati’ is the greatest single contribution of a Harijan to India, stylistically, philosophically and sociologically. Harijan Contribution to Medieval Indian Thought, Pp.89
ಕರ್ನಾಟಕದ ನಾಥಪಂಥ : ೩. ವಜ್ರಯಾನ ಹಾಗೂ ನಾಥಪಂಥ
ಒಂದರೊಳಗಿಂದ ಮತ್ತೊಂದು
ಮಹಾಯಾನ ಬೌದ್ಧದಲ್ಲಿ ಒಂದು ಕತೆಯಿದೆ. ಬುದ್ಧನ ಬೋಧಿಸತ್ವ ಅವತಾರವಾದ ಅವಲೋಕಿತೇಶ್ವರನು, ಒಂದು ದಿನ ಸುಮೇರು ಪರ್ವತದ ತುದಿಯಲ್ಲಿ ಕುಳಿತು, ಮಹಾನಿರ್ವಾಣ ಪಡೆದು ಶೂನ್ಯದಲ್ಲಿ ಕರಗಿಹೋಗಬೇಕು ಎಂದು ಸಿದ್ಧನಾಗಿರುತ್ತಾನೆ. ಆಗ, ಮಾನವ ಲೋಕದಿಂದ ಒಂದು ಗೋಳಿನ ದನಿ ಬಂದು ಕಿವಿಗೆ ತಾಕುತ್ತದೆ. ಆಗ ಅವನು ‘ಓಹೋ, ಯಾವ  ಜನರ ದುಃಖವನ್ನು ಪರಿಹರಿಸಲು ನಾನು ಈತನಕ ಯತ್ನ ಮಾಡಿದೆನೊ, ಅದಿನ್ನೂ ಪೂರಾ ಶಮನವಾಗಿಲ್ಲ. ಹಾಗಾಗಿ ನಾನೊಬ್ಬನೇ ಮೋಕ್ಷವನ್ನು ಪಡೆಯುವುದು ಸಲ್ಲದು. ಲೋಕದ ಪ್ರತಿಯೊಂದು ಜೀವಿಯೂ ದುಃಖದಿಂದ ಬಿಡುಗಡೆ ಆಗುವವರೆಗೆ ನನಗೂ ಮೋಕ್ಷಬೇಡ’ ಎಂದವನೆ ಮರಳಿ ಲೋಕಕ್ಕೆ ಬರುತ್ತಾನೆ. ಇದನ್ನು ಬುದ್ಧನ ಮಹಾಕರುಣೆ ಎಂದು ಬಣ್ಣಿಸಲಾಗಿದೆ.ಇಂತಹ ‘ಕರುಣೆ’ಯ ಹಿನ್ನೆಲೆಯುಳ್ಳ ಮಹಾಯಾನದ  ಕುಡಿಗಳಲ್ಲಿ ಒಂದಾದ ವಜ್ರಯಾನದ ಸಹವಾಸದಲ್ಲಿ ನಾಥಪಂಥವು ಮೂಡುತ್ತದೆ ಮತ್ತು ಅವಲೋಕಿತೇಶ್ವರನ ಜತೆ ನಾಥಪಂಥದ ಮಚೇಂದ್ರನಾಥನು ಏಕೀಭವಿಸುತ್ತಾನೆ.
ನಾಥಪಂಥವು ಅನೇಕ ದರ್ಶನ ಹಾಗೂ ಪಂಥಗಳ ಸಂಸರ್ಗದಿಂದ ಹುಟ್ಟುವುದು ಮಾತ್ರವಲ್ಲ, ಹುಟ್ಟಿದ ಬಳಿಕವೂ ಅನೇಕ ದರ್ಶನ ಹಾಗೂ ಪಂಥಗಳ ಜತೆ ಅನುಸಂಧಾನ ಮಾಡುತ್ತಾ ಬೆಳೆಯಿತು. ಅವುಗಳಲ್ಲಿ ಮುಖ್ಯವಾದವು ಕಾಪಾಲಿಕ, ಶಾಕ್ತ, ರಸಸಿದ್ಧ, ಶರಣ, ಸೂಫಿ, ದತ್ತ, ವಾರಕರಿ, ಮಹಾನುಭಾವ, ನಾನಕ, ಕಬೀರ ಪಂಥಗಳು. ಕೊನೆಯ ೫ ಪಂಥಗಳು ನಾಥದ ಗರ್ಭದಿಂದಲೆ ಹುಟ್ಟಿದವು. ಒಂದು ಪಂಥ ಮತ್ತೊಂದರ ಜತೆಗೆ ಸೇರುವುದು, ಒಂದರ ಹೊಟ್ಟೆಯೊಳಗೆ ಇನ್ನೊಂದು ಹುಟ್ಟುವುದು, ಒಂದು ಇನ್ನೊಂದಾಗಿ ರೂಪಾಂತರ ಆಗುವುದು, ಭಾರತದ ಪಂಥಗಳ ಚರಿತ್ರೆಯಲ್ಲಿ ನಿರಂತರ ಸಾಗಿ ಬಂದಿದೆ. ನಾಥಪಂಥಕ್ಕೆ  ಜಲಂಧರನಾಥನು ಕಾಪಾಲಿಕ ಮೂಲದಿಂದ ಬಂದರೆ,  ಮಚೇಂದ್ರನು ಕೌಳ ಇಲ್ಲವೆ ವಜ್ರಯಾನ ಪಂಥದಿಂದ ಬರುತ್ತಾನೆ. ಕಣ್ಹಪಾದನು ಸಹಜಯಾನದಿಂದ ಬಂದವನು. ನಾಥವನ್ನೂ ಸೇರಿಸಿಕೊಂಡು ಹೆಚ್ಚಿನವು ತಾಂತ್ರಿಕ ಯೌಗಿಕ ಪಂಥಗಳು. ಗುರುಕೇಂದ್ರಿತ ಪಂಥಗಳು. ವೇದ, ಶಾಸ್ತ್ರ, ಸ್ಮೃತಿ, ಯಾಗ, ವರ್ಣಪದ್ಧತಿಗಳನ್ನು ಮಾನ್ಯ ಮಾಡದವು.  ಅನಾತ್ಮವಾದಿ ಅಥವಾ ನಾಸ್ತಿಕವಾದಿ ಆದವು. ಕಾಯಪ್ರಧಾನವಾದವು. ವೈಯಕ್ತಿಕ ಸಾಧನೆಯ ಅನುಭವದಿಂದ ಪಡೆಯುವ  ಅರಿವು ಸಾಂಪ್ರದಾಯಕ ಜ್ಞಾನಕ್ಕಿಂತ ಮುಖ್ಯ ಎಂದು ನಂಬಿದವು. ಈ ಪಂಥಗಳಲ್ಲಿ ಇಷ್ಟೆಲ್ಲ ಮಾನ ಗುಣಗಳಿದ್ದರೂ ಅವುಗಳ ಒಳಗೆ ತಾತ್ವಿಕ ಸಂಘರ್ಷಗಳಿದ್ದವು. ಉದಾ. ಸಿದ್ಧರು ಮತ್ತು ಯೋಗಿನಿಯರ ನಡುವೆ ನಡೆಯುವ ಸ್ಪರ್ಧೆಗಳು. ಕಾಪಾಲಿಕರನ್ನು ನಾಥರನ್ನು ಕೌಳರನ್ನು ಶರಣರು ಟೀಕಿಸುವ ಪ್ರಕರಣಗಳು. ಹೀಗೆ ಪಂಥಗಳ ಅನುಸಂಧಾನದಲ್ಲಿ ಸಹಅಸ್ತಿತ್ವ, ಭಿನ್ನಮತ, ಕೊಡುಕೊಳೆ, ಸಂಘರ್ಷ ಎಲ್ಲ ಮುಖಗಳೂ ಇವೆ.  ಈ ಸಂಘರ್ಷ ಮತ್ತು ಸ್ನೇಹಕರ ಮುಖಾಮುಖಿಯು  ದಾರ್ಶನಿಕ ಪಂಥಗಳ ರೋಚಕ ಅಧ್ಯಾಯ. ನಾಥಪಂಥವು ಮುಖ್ಯವಾಗಿ ಮೂರು ಪಂಥಗಳ ಸಂಸರ್ಗದಲ್ಲಿ ಮೂಡಿತು. ೧. ವಜ್ರಯಾನ. ೨. ಶಾಕ್ತ ೩.ಕಾಪಾಲಿಕ. ಮೊದಲನೆಯದು ಬೌದ್ಧ. ಕೊನೆಯ ಎರಡು ಶೈವಪಂಥಗಳು.
ವಜ್ರಯಾನ ಹಾಗೂ ನಾಥಪಂಥ
ಬೌದ್ಧ ತಂತ್ರಪಂಥವಾದ ವಜ್ರಯಾನಕ್ಕೂ ಶೈವಪಂಥವಾದ ನಾಥಕ್ಕೂ ಎತ್ತಣಿಂದೆತ್ತ ಸಂಬಂಧ ಎನಿಸಬಹುದು. ಆದರೆ ಇದು ಸಂಭವಿಸಿದ್ದು ಮಾತ್ರ ನಿಜ. ಈ ಸಂಭವದ ಬಗ್ಗೆ ಎರಡು ವಾದಗಳಿವೆ. ೧.ಮಚೇಂದ್ರ ಗೋರಖರು ಮೂಲತಃ ವಜ್ರಯಾನದವರಾಗಿದ್ದು,  ಶೈವ ನಾಥಪಂಥಕ್ಕೆ ಕಾರಣವಾದರು ಎಂಬುದು.  ಈಗಲೂ ಬಂಗಾಲದ ಬೌದ್ಧಪರಂಪರೆಯಲ್ಲಿ ಗೋರಖನ ಹೆಸರು ರಮಣವಜ್ರ. ನೇಪಾಲದಲ್ಲಿ ಮಚೇಂದ್ರನನ್ನು ಅವಲೋಕಿತೇಶ್ವರ ಎಂದೂ ಕರೆಯುತ್ತಾರೆ; ೨. ಮೂಲತಃ ಶೈವತಾಂತ್ರಿಕ ಪಂಥಗಳಿಗೆ ಸೇರಿದ ಗೋರಖ ಮಚೇಂದ್ರರು, ವಜ್ರಯಾನದ ಸಂಯೋಗದಿಂದ ನಾಥಪಂಥವನ್ನು ರೂಪಿಸಿದರು ಎಂಬುದು. ವಾದ ಹೇಗೂ ಇರಲಿ, ವಜ್ರಯಾನದ ಪ್ರಸ್ತಾಪವಿಲ್ಲದೆ ನಾಥಪಂಥದ ಚರಿತ್ರೆ ಪೂರ್ಣಗೊಳ್ಳುವುದಿಲ್ಲ. ಪಂಥಗಳ ಈ ರೂಪಾಂತರ ಪ್ರಕ್ರಿಯೆ ಆರಂಭವಾಗಿದ್ದು ಬಂಗಾಲ ನೇಪಾಳ ಟಿಬೇಟುಗಳಲ್ಲಿ. ಇದರ ಪರಿಣಾಮವು ಕಾಬೂಲು ಬಲೂಚಿಸ್ಥಾನದಿಂದ  ಕರ್ನಾಟಕದ ಕದ್ರಿಯ ತನಕ ಹರಡಿತು.
ಸರಳ ಮಾಡಿ ಹೇಳುವುದಾದರೆ, ಬೌದ್ಧಧರ್ಮದಲ್ಲಿ ಹೀನಯಾನ ಮಹಾಯಾನಗಳೆಂಬ ಎರಡು ವಿಭಜನೆಗಳಾದವಷ್ಟೆ. ಹೀನಯಾನವು ಪಾಲಿ ಭಾಷೆಯಲ್ಲಿರುವ ಬುದ್ಧನ ಮೂಲ ತತ್ವಗಳಿಗೆ ನಿಷ್ಠವಾಗುಳಿಯಿತು. ನಾಸ್ತಿಕವಾದಿಯೂ ಅನಾತ್ಮವಾದಿಯೂ ವಿರಕ್ತವಾದಿಯೂ ಆದ ಅದು, ವಕ್ತಿಗತ ನಿರ್ವಾಣಕ್ಕೆ ಪ್ರಾಮುಖ್ಯ ಕೊಡುತ್ತದೆ. ಕರ್ನಾಟಕದಲ್ಲಿ ಅಶೋಕನು ಶಾಸನ ಹಾಕಿಸಿದ ಕಾಲದಲ್ಲಿ ಇದ್ದುದು ಈ ಬೌದ್ಧಶಾಖೆ. ಈಗಿನ ಶ್ರೀಲಂಕಾ, ಬರ್ಮಾ ಇಂಡೋನೇಶಿಯಾಗಳಲ್ಲಿ ಅದರ ರೂಪಗಳಿವೆ. ಆದರೆ ಮಹಾಯಾನದ್ದು ಇದಕ್ಕಿಂತ ಕೊಂಚ ಭಿನ್ನ ಹಾದಿ. ಅದು ಸುಮೇರು ಪರ್ವತದ ಅವಲೋಕಿತನ ಕಥೆ ಸೂಚಿಸುವಂತೆ, ಸಾಮೂಹಿಕ ಬಿಡುಗಡೆಯ ಕಲ್ಪನೆ ಹೊಂದಿತ್ತು. ಇದರ ಮುಖ್ಯ ಲಕ್ಷಣವೆಂದರೆ ಬೋಧಿಸತ್ವರ ಕಲ್ಪನೆ. ಬೋಧಿಸತ್ವರೆಂದರೆ ಮುಂದೆ ಬುದ್ಧನಾಗಲಿರುವವರು. ಬುದ್ದಿ ಮತ್ತು ಮನಸ್ಸಿನ ಉತ್ಕರ್ಷಕ್ಕೆ ಯತ್ನಿಸುವ ಸಾಧಕರು. ಇದು ಅವಲೋಕಿತೇಶ್ವರ, ಮಂಜುಶ್ರೀ, ವಜ್ರಪಾಣಿ ಮುಂತಾದ ಅವತಾರ ಕಲ್ಪನೆಗೆ ಕಾರಣವಾಯಿತು. ಇಲ್ಲಿ ಬುದ್ಧನು ದೈವವಾಗಿ ಬೌದ್ಧಮೂರ್ತಿಗಳ ಪೂಜೆ ಆರಂಭವಾಯಿತು.  ಯೋಗಸಾಧನೆಗೂ ತಾಂತ್ರಿಕ ಆಚರಣೆಗಳಿಗೂ ಆಸ್ಪದವಿದ್ದ ಇಲ್ಲಿ, ಗಂಡು ಹೆಣ್ಣುಗಳ ಮಿಲನದ ಅನೇಕ ಗುಪ್ತ ಆಚರಣೆಗಳು ಇದ್ದವು. ನೇಪಾಳ ಜಪಾನು ಚೀನಾ ಟಿಬೇಟುಗಳಲ್ಲಿ ಹರಡಿದ ಮಹಾಯಾನವು, ಕರ್ನಾಟಕಕ್ಕೆ  ಶಾತವಾಹನರ ಕಾಲದಲ್ಲಿ (ಕ್ರಿಶ೧-೨)  ಆಗಮಿಸಿತು. ಇಲ್ಲಿನ ಸನ್ನತಿ (ಚಿತಾಪುರ) ಮುಂತಾದ ಬೌದ್ಧಕೇಂದ್ರಗಳು ಆಗ ರೂಪುಗೊಂಡವು. ಚೀನೀ ಯಾತ್ರಿಕ ಹ್ಯೂಯನ್ ತ್ಸಾಂಗನು ಬನವಾಸಿಗೆ ಬಂದು ನೂರಾರು ವಿಹಾರಗಳನ್ನೂ ಸಾವಿರಾರು ಭಿಕ್ಷುಗಳನ್ನೂ ಕಂಡ ಬಗ್ಗೆ ವರದಿ ಮಾಡುತ್ತಾನಷ್ಟೆ. ಬಹುಶಃ ಅಲ್ಲಿದ್ದುದು ಮಹಾಯಾನ. ಮೂರನೆಯ ಘಟ್ಟವೆಂದರೆ, ಮಹಾಯಾನದ ಒಂದು ಟಿಸಿಲೂ ನಾಥಪಂಥದ ದೃಷ್ಟಿಯಿಂದ ಮುಖ್ಯವೂ ಆದ ವಜ್ರಯಾನದ್ದು. ೮ನೇ  ಶತಮಾನದ  ಬಳಿಕ ಕರ್ನಾಟಕವನ್ನು ಪ್ರವೇಶಿಸಿದಂತಿರುವ ವಜ್ರಯಾನವು ೧೫ನೇ ಶತಮಾನದವರೆಗೂ ಇತ್ತು.  ವಜ್ರಯಾನ ಕ್ಷೇತ್ರಗಳಾದ ಬನವಾಸಿ, ಶ್ರೀಶೈಲ, ಡಂಬಳ, ಕೋಳಿವಾಡ ಹಾಗೂ ಕದ್ರಿಗಳಲ್ಲಿ ಅವಲೋಕಿತೇಶ್ವರ, ತಾರಾಭಗವತಿ ಹಾಗೂ ಮಂಜುಶ್ರೀ ದೇವತೆಗಳಿಗೆ ವಿಹಾರ, ಹಾಗೂ ಗುಡಿಗಳು ಆಗ ನಿರ್ಮಾಣಗೊಂಡವು. ಅವಲೋಕಿತನು ಕರುಣೆಯ ದೇವತೆ. ತಾರಾ ಅವನ ಸ್ತ್ರೀಸಂಗಾತಿ. ಆಕೆಯ ಇನ್ನೊಂದು ಹೆಸರು ಪ್ರಜ್ಞಾ. ಎಂದರೆ ವಿವೇಕವನ್ನು ಪ್ರತಿನಿಧಿಸುವಳು. ಮಂಜುಶ್ರೀ ಜ್ಞಾನದ ದೇವತೆ. ‘ಗುಹ್ಯಸಮಾಜ ತಂತ್ರ’ ‘ಮಂಜುಶ್ರೀಕಲ್ಪ’ ಇವು  ವಜ್ರಯಾನದ ದಾರ್ಶನಿಕ ಕೃತಿಗಳು. ವಜ್ರಯಾನದಲ್ಲಿ ಬರುವ ‘ವಜ್ರ’ ಶಬ್ದಕ್ಕೆ ದಾರ್ಶನಿಕವಾದ ವಿಭಿನ್ನ ಅರ್ಥಗಳಿವೆ.
೧. ದೇಹವನ್ನು ಎಲ್ಲ ಅನುಭವಕ್ಕೂ ಕೇಂದ್ರವೆಂದು ಭಾವಿಸಿ, ಅದನ್ನು ವಜ್ರದಂತೆ ದೃಢವಾಗಿಸಿ, ಅದರ ಮೂಲಕ ಸಾಧನೆ ಮಾಡುವುದು. ಮೆಲ್ಲಮೆಲ್ಲನೆ ಆದೆಹೆನೆಂಬನ್ನಬರ ನಾನು ವಜ್ರದೇಹಿಯೆ?ನಾನೇನು ಅಮೃತವ ಸೇವಿಸಿದೆನೆ?ಆನು ಮರುಜವಣಿಯ ಕೊಂಡೆನೆ?ನುಡಿದ ನುಡಿಯೊಳಗೆ ಷಡುಸ್ಥಲ ಬಂದು ಎನ್ನ ಮನವನಿಂಬು ಗೊಳ್ಳದಿದ್ದಡೆ, ಸುಡುವೆನೀ ತನುವ ಕೂಡಲ ಸಂಗಮದೇವಾ ಈ ಬಸವಣ್ಣನ ವಚನದಲ್ಲಿ  ವಜ್ರಕಾಯ ಸಾಧನೆಗಳ ಬಗೆಗೆ ವ್ಯಕ್ತವಾಗಿರುವ ಭಿನ್ನಮತವು ಬಹುಶಃ ವಜ್ರಯಾನಿಗಳನ್ನು ಕುರಿತದ್ದಾಗಿರಬಹುದು.
೨. ಸಾಧಕರು ಯೋನಿ ಯಲ್ಲಿ ವಿಸರ್ಜಿಸಿದ ವೀರ್ಯವನ್ನು ಮತ್ತೆ ಹೀರಿಕೊಂಡು ಊರ್ಧ್ವರೇತಸ್ಕರಾಗುವುದನ್ನು ವಜ್ರೋಲಿ ವಿದ್ಯೆ ಎನ್ನಲಾಗುತ್ತದೆ. ಮನಸ್ಸು ವೀರ್ಯಬಿಂದು ಹಾಗೂ ಉಸಿರು ಎಂಬ ಮೂರು ವಜ್ರಗಳ ಮೇಲೆ ನಿಯಂತ್ರಣ ಸಾಧಿಸುವುದೇ ಯೋಗ ಎಂದು ಕೂಡ ಹೇಳಲಾಗುತ್ತದೆ.
೩. ವಿಜ್ಞಾನ (ವ್ಯಕ್ತಿಗತ ಮನಸ್ಸು) ಶೂನ್ಯ ಮತ್ತು ಮಹಾಸುಖಗಳೆಂಬ ಮೂರು ಪರಿಕಲ್ಪನೆಗಳ ಗುಚ್ಛ. ವಿಜ್ಞಾನವು ಶೂನ್ಯಕ್ಕೆ ಮುಟ್ಟಿದಾಗ ಮಹಾಸುಖ ಸಿಗುತ್ತದೆ. ೪. ಸುಷುಮ್ನಾ ನಾಡಿಯ ಒಳಗೆ ಅಡಗಿರುವ ಒಂದು ನರ. ಸಾಧಕರಿಗೆ ಮಹಾಸುಖ ಕೊಡುವ  ಯೋಗ, ಮುದ್ರೆ, ಸಮಾಧಿ ಮಂತ್ರ ಮುಂತಾದ ತಂತ್ರದ ಅಂಶಗಳು, ವಜ್ರಯಾನದಲ್ಲಿ ಬೇರೆ ರೂಪಾಂತರ ಪಡೆದು ಕೊಂಡವು. ಮಹಾಸುಖವು ಶೂನ್ಯತೆಯನ್ನು ಅನುಭವಿಸುವ ಯೋಗದ ಅಂತಿಮ ಅವಸ್ಥೆಯಲ್ಲಿದೆ ಎಂದು ಮೂಲ ಬೌದ್ಧಧರ್ಮ ಹೇಳಿದರೆ, ವಜ್ರ ಯಾನವು ಅದು ಮುದ್ರೆಯಲ್ಲಿ ಅಂದರೆ ಹೆಣ್ಣಿನ ಜತೆಗಿನ ಸಂಯೋಗದಲ್ಲಿ ಇದೆ ಎಂದಿತು.
ಇಲ್ಲಿ ಬುದ್ಧನು ಬೋಧಿಸತ್ವ ಅವತಾರಗಳಾಗಿ ದೈವೀಕರಣ ಪಡೆದುದು ಮಾತ್ರವಲ್ಲ,  ಪ್ರತಿ ಬೋಧಿಸತ್ವರಿಗೂ ಬೇರೆಬೇರೆ ಶಕ್ತಿದೇವತೆಗಳು ಸೃಷ್ಟಿಯಾದರು. ಶಕ್ತಿದೇವತೆಗಳ  ಆರಾಧನೆಯ ಜತೆ ವಜ್ರಯಾನಕ್ಕೆ ಯೋಗಿನಿಯರ ಪ್ರವೇಶವಾಯಿತು.  ಬೋಧಿಸತ್ವ ಹಾಗೂ ಶಕ್ತಿದೇವತೆಗಳ ಮೂರ್ತಿಗಳು ರೂಪುಗೊಂಡವು. ಅವುಗಳ ಪೂಜೆಗೆ  ತಾಂತ್ರಿಕ ಆಚರಣೆಗಳು ಆರಂಭವಾದವು. ಇದರೊಂದಿಗೆ ದೇಹ ಸ್ತ್ರೀ ಮೈಥುನ ಮಾಟ ಮಂತ್ರ ಸಿದ್ದಿಗಳ ದೊಡ್ಡ ಜಗತ್ತು ಈ ತಾಂತ್ರಿಕ ಪಂಥದಲ್ಲಿ ಮೈದಳೆಯಿತು. ತಂತ್ರವೆಂದರೆ ಹೆಣ್ಣಿನ ಅರ್ಥಾತ್ ಶಕ್ತಿಯ ಆರಾಧನೆ. ವಜ್ರಯಾನದಲ್ಲಿ ಮಹಾಮುದ್ರಾ ಎಂದರೆ ಹೆಣ್ಣು. ಮಹಾಮುದ್ರೆಯಿಲ್ಲದೆ ಮಹಾಸುಖವಿಲ್ಲ. ಮಹಾಸುಖವಿಲ್ಲದೆ ಮೋಕ್ಷವಿಲ್ಲ.  ವಜ್ರಯಾನವು ಹೆಣ್ಣನ್ನು ಪ್ರಜ್ಞಾ ಎಂದೂ  ಗಂಡನ್ನು ಉಪಾಯವೆಂದೂ ಕರೆಯುತ್ತದೆ. ಪ್ರಜ್ಞೆ ಮತ್ತು ಉಪಾಯಗಳ ಮಿಲನವೇ ಮಹಾಸುಖ ಅಥವಾ ನಿರ್ವಾಣ. ಇದು ನಾಥರು ಪ್ರತಿಪಾದಿಸುವ ಕುಂಡಲಿನಿ ಶಕ್ತಿಯು ಸಹಸ್ರಾರದಲ್ಲಿರುವ ಶಿವನ ಜತೆ ಮಿಲನವಾಗುವ ಕಲ್ಪನೆಗೆ ಹತ್ತಿರವಾದುದು.  ಹೀಗೆ ಅವಲೋಕಿತೇಶ್ವರನ ಜಾಗದಲ್ಲಿ  ಶಿವನೂ ತಾರೆಯ ಜಾಗದಲ್ಲಿ ಶಕ್ತಿಯೂ ಬರಲು, ವಜ್ರಯಾನವು  ಶೈವೀಕರಣಗೊಂಡು ನಾಥಪಂಥದ ರೂಪಧಾರಣೆ ಮಾಡಲು ಸುಲಭವಾಯಿತು. ಆದರೆ ಈ ರೂಪಾಂತರವು ಕದ್ರಿಯಲ್ಲಿ ಆದಂತೆ  ಕೋಳಿವಾಡ ಡಂಬಳಗಳಲ್ಲಿ ಯಾಕೆ ಸಾಧ್ಯವಾಗಲಿಲ್ಲವೊ ತಿಳಿಯಬೇಕಿದೆ.
ಯೌಗಿಕ ಚಟುವಟಿಕೆ ಮತ್ತು ತಂತ್ರಾಚರಣೆಗಳು, ವಜ್ರಯಾನವು ನಾಥವಾಗಿ ರೂಪಾಂತರವಾಗಲು ಮುಖ್ಯ ಭೂಮಿಕೆಯಾದವು. ನಾಥಪಂಥದಲ್ಲಿ ಗಂಡುಹೆಣ್ಣಿನ ಮಿಲನದ ಪರಿಭಾಷೆ ಸೇರಿದ್ದೇ ತಂತ್ರಪಂಥಗಳಿಂದ. ನಾಥರಲ್ಲಿ  ‘ವಜ್ರಯೋಗಿನಿ ಸಾಧನಾ’ ಎಂಬ ಗ್ರಂಥವಿದೆ. ಕೆಲವು ನಾಥರು ಬೌದ್ಧ ಪರಂಪರೆಯಲ್ಲೂ ಕೆಲವು ಬೌದ್ಧಯತಿಗಳು ನಾಥಪರಂಪರೆಯಲ್ಲೂ ಅದಲು ಬದಲಾಗಿ ಕಾಣಿಸಿಕೊಳ್ಳುತ್ತಾರೆ. ವಜ್ರಯಾನದ ಸರಹಪಾ, ಸಹಜಯಾನದ ಕಣ್ಹಪಾ, ನಾಥರ ಚೌರಾಸಿ ಸಿದ್ಧರಲ್ಲಿ ಕಾಣಿಸುತ್ತಾರೆ. ಸರಹಪಾನ ಶಿಷ್ಯನಾದ ಶ್ರೀಶೈಲದ ನಾಗಾರ್ಜುನನು ನಾಥರಲ್ಲೂ ಕಾಣಿಸಿಕೊಳ್ಳತೊಡಗಿದನು. ನೇಪಾಲ ಹಾಗೂ ಟಿಬೇಟುಗಳಲ್ಲಿ ನಾಥಪಂಥದ  ಮಚೇಂದ್ರನು ಅವಲೋಕಿತನ ಅವತಾರಿಯೂ ಆದಾಗ, ಎರಡೂ ಪಂಥಗಳ ನಡುವೆ ಗಾಢಬೆಸುಗೆ ಏರ್ಪಟ್ಟಿತು. ಸ್ವತಃ ಶಿವನು ಅವಲೋಕಿತನಿಗೆ ಯೋಗರಹಸ್ಯ ತಿಳಿಸಿದನು ಎಂದು ಅಲ್ಲಿ ನಂಬಿಕೆಯಿದೆ. ಬುದ್ಧ ಹುಟ್ಟಿದ ನೇಪಾಳದಲ್ಲಿ ವರ್ಷಕ್ಕೊಮ್ಮೆ ನಡೆಯುವ ಮಚೇಂದ್ರನ ಉತ್ಸವವು ಬೌದ್ಧರ ದೊಡ್ಡಹಬ್ಬ.  ಬಂಗಾಳದ ಪರಂಪರೆಯಲ್ಲಿಯೂ ಗೋರಖ ಮಚೇಂದ್ರರು ಬೌದ್ಧಸಿದ್ಧರು. ವಜ್ರಯಾನದಲ್ಲಿ ಗೋರಖನ ಹೆಸರು ‘ಅನಂಗವಜ್ರ’ ‘ರಮಣವಜ್ರ’; ತಾಂತ್ರಿಕ ಆಚರಣೆಗಳಿಂದ ಕೂಡಿದ ಬೌದ್ಧಪಂಥದೊಳಗಿಂದ ೧೦ನೇ ಶತಮಾನದ ಹೊತ್ತಿಗೆ ಗೋರಖ ಮಚ್ಚೇಂದ್ರರು ಶೈವ ನಾಥಪಂಥವನ್ನು ರೂಪಿಸಿದರು ಎಂದು ಹೆಚ್ಚಿನ ವಿದ್ವಾಂಸರು ಭಾವಿಸುತ್ತಾರೆ. ನಾಥಪಂಥವು ವಜ್ರಯಾನ ಕಾಪಾಲಿಕ ಪಂಥಗಳು ಸಂಕರಗೊಂಡು  ಹುಟ್ಟಿತೊ ಅಥವಾ ವಜ್ರಯಾನವನ್ನು ನಾಶಮಾಡಿ ಹುಟ್ಟಿತೊ ಹೇಳುವುದು ಕಷ್ಟ.  ಬಹುಶಃ ಏಕಕಾಲಕ್ಕೆ ಸಂಕರ ನಾಶ ರೂಪಾಂತರ ದಂತಹ ಹಲವು ಬಗೆಯ ಪ್ರಕ್ರಿಯೆಗಳು  ನಡೆದಿರಬಹುದು. ಶೈವ ಹಾಗೂ ಬೌದ್ಧ ಎಂದು ವಿಂಗಡಿಸಿ ಹೇಳಲಾಗದಂತಹ ಒಂದು ಸಂಕರ ಸನ್ನಿವೇಶ ರೂಪುಗೊಂಡಿರಬಹುದು. ಭೌಗೋಳಿಕವಾಗಿ ತಾಂತ್ರಿಕ ಬೌದ್ಧರ ಟಿಬೆಟ್ ಹಾಗೂ ಶೈವಾರಾಧನೆಯ ಭಾರತಗಳ ನಡುವೆ ಇರುವ ನೇಪಾಳವು, ಕಾಪಾಲಿಕ ವಜ್ರಯಾನ ಪಂಥಗಳ ಮಿಲನದ ವೇದಿಕೆಯಾಗಿದ್ದು ಸಹಜವಾಗಿದೆ. ನೇಪಾಳದಲ್ಲಿ ನಾಥರ ಭೈರವಾರಾಧನೆ ಹಾಗೂ ಬೌದ್ಧರ ಅವಲೋಕಿತನ ಆರಾಧನೆಗಳು ಹೇಗೆ ಬೆರೆತವೆಂದರೆ,  ಅಲ್ಲಿನ ಭೈರವ ಮೂರ್ತಿಗಳೂ  ಬೌದ್ಧ ಮೂರ್ತಿ ಗಳಂತೆ ರೂಪಾಂತರ ಪಡೆದವು.
[1]
ನೇಪಾಲದಲ್ಲಿ ಉಂಟಾದ ಪಂಥಗಳ ಸಂಕರ ಹಾಗೂ ರೂಪಾಂತರಗಳು, ನಂತರದ ಘಟ್ಟದಲ್ಲಿ ಭಾರತದ ಇತರೆಡೆಗೆ ಹರಡಿರಬಹುದು ಅಥವಾ ಈ ಪ್ರಕ್ರಿಯೆ ಕಠಮಂಡುವಿನಿಂದ ಕದ್ರಿಯ ತನಕ ಏಕಕಾಲಕ್ಕೆ ನಡೆದಿರಬಹುದು. ಬೌದ್ಧ ತಾಂತ್ರಿಕಪಂಥಗಳೂ  ಶೈವ ತಾಂತ್ರಿಕ ಪಂಥಗಳೂ ಬೆರೆಯಲು ಅವುಗಳ ನಡುವೆ, ಯೋಗಾಚರಣೆ, ಶೂನ್ಯತತ್ವ ಪ್ರತಿಪಾದನೆ, ಕಾಯ ಪ್ರಧಾನ ಚಿಂತನೆ, ಆನಾತ್ಮವಾದ, ವೇದ ಪ್ರಮಾಣ ಒಪ್ಪದಿರುವಿಕೆ,  ವರ್ಣಾಶ್ರಮ ವಿರೋಧಿ ನಿಲುವು, ಮುಂತಾದ ಸಮಾನ ಕಾರಣಗಳಿದ್ದವು. ಇದರಿಂದ ಸಂಕರಕ್ಕಾಗಲಿ ರೂಪಾಂತರಕ್ಕಾಗಲಿ ಕಷ್ಟವಾಗಲಿಲ್ಲ. ಈ ಲಕ್ಷಣಗಳು ರೂಪಾಂತರ ಪ್ರಕ್ರಿಯೆ ಮುಗಿದ ಬಳಿಕವೂ ಉಳಿದವು. ಇದೇ ಪ್ರಕ್ರಿಯೆಯಲ್ಲಿ ಕರ್ನಾಟಕದಲ್ಲಿದ್ದ ವಜ್ರಯಾನ ಪಂಥವು ರೂಪಾಂತರಗೊಂಡು ಕಾಪಾಲಿಕ ಪಂಥದ ಜತೆ ಸೇರಿ ನಾಥಪಂಥ ರೂಪುಗೊಂಡಿತು. ಈ ಸೇರುವಿಕೆ ಹಾಗೂ ರೂಪಾಂತರ ಪ್ರಕ್ರಿಯೆಯನ್ನು ಅಲ್ಲಮನ ‘ವಜ್ರ ಅಮರಿಯ ಕಲ್ಪ’ ಎಂದು ಆರಂಭವಾಗುವ ವಚನ ಚೆನ್ನಾಗಿ ಪ್ರತಿನಿಧಿಸುತ್ತದೆ. ಇಲ್ಲಿ  ವಜ್ರಅಮರಿಯ ಕಲ್ಪ, ನವನಾಥರ ಹೆಸರು, ಕಾಪಾಲಿಕ ಆಚರಣೆ ಮೂರೂ ಇವೆ. ದೇವರ ದಾಸಿಮಯ್ಯನ ವಚನದಲ್ಲಿ ಬರುವ ನವನಾಥರ ಪಟ್ಟಿಯಲ್ಲಿ ಮಂಜುನಾಥ ನಾಗಾರ್ಜುನರೂ ಸೇರಿದ್ದಾರೆ. ಇದಕ್ಕೆ ತಕ್ಕಂತೆ ಕರ್ನಾಟಕದ ಕದ್ರಿ, ಲುಂಕೆಮಲೆ, ಹುಲಿಗೊಂದಿ, ಚಂದ್ರಗುತ್ತಿ ಮುಂತಾದ ನಾಥಮಠಗಳು ಬೌದ್ಧ ವಜ್ರಯಾನದ ಪರಿಸರದಲ್ಲಿಯೇ ಇವೆ. ಚುಂಚನಗಿರಿ ಮಠಕ್ಕೆ ಅಧಿಪತಿಯಾಗಿದ್ದ ನಾಥರಲ್ಲಿ ಒಬ್ಬನ ಹೆಸರು ವಜ್ರನಾಥ ಎಂದಿತ್ತು.
ಕರ್ನಾಟಕದಲ್ಲಿ ಬೌದ್ಧಧರ್ಮದ ಇರುವಿಕೆಯನ್ನು ಕೆಲವು ವಿಶಿಷ್ಟ ಕುರುಹುಗಳ ಮೂಲಕ ಗುರುತಿಸಬಹುದು. ಅವೆಂದರೆ , ಧರ್ಮ, ಹೇಮ, ವಜ್ರ, ಮಂಜು, ಅವಲೋಕಿತ, ತಾರಾ, ಚಂದ್ರ, ಕದಳಿ. ಇವೆಲ್ಲ ಕುರುಹುಗಳು ಒಂದೇಕಡೆ ಇರುವುದೂ ಉಂಟು. ಬನವಾಸಿ ಪರಿಸರದಲ್ಲಿ ವಜ್ರ, ಮಂಜು, ಲೋಕ, ತಾರೆ, ಭಗವತಿ, ಜೋಗ, ಚಂದ್ರ ಎಂಬ ಹೆಸರಿ ನಿಂದ ಶುರುವಾಗುವ ಸ್ಥಳಗಳು ಕಿಕ್ಕಿರಿದಿವೆ. ಖಾನಾಪುರದ ಬಳಿ ಹರಿಯುವ ಮಹದಾಯಿ ನದಿಯ ಒಂದು ಜಲಪಾತಕ್ಕೆ ವಜ್ರಪೂಹ ಎಂಬ ಹೆಸರಿದೆ. ಇದೇ  ಪರಿಸರದಲ್ಲಿ ಚಂದ್ರಗುತ್ತಿಯ ನಾಥ ಮಠವೂ ಬರುತ್ತದೆ. ಕರ್ನಾಟಕದಲ್ಲಿ ವಜ್ರಮಟ್ಟಿ (ಮುಧೋಳ) ವಜ್ರಳ್ಳಿ (ಯಲ್ಲಾಪುರ) ವಜ್ರ(ಹೊಸದುರ್ಗ) ವಜ್ರಹೊಸಹಳ್ಳಿ (ದೊಡ್ಡಬಳ್ಳಾಪುರ) ವಜ್ರದಹಳ್ಳಿ(ಮಧುಗಿರಿ)  ವಜ್ರಹಳ್ಳಿ(ನೆಲಮಂಗಲ)  ವಜ್ಜನಕುರ್ಕೆ(ಕೊರಟಗೆರೆ.) ಮುಂತಾದ ಸ್ಥಳಗಳಿವೆ. ಕರಾವಳಿ ನಾಡಿನಲ್ಲಿ ಬಜ್ರೆ(ಬೆಳ್ತಂಗಡಿ) ಇದೆ. ಕೊನೆಯ ಸ್ಥಳಕ್ಕೂ ಕದ್ರಿಯಲ್ಲಿದ್ದ ವಜ್ರಯಾನ ಪಂಥಕ್ಕೂ ಯಾವ ಸಂಬಂಧವಿತ್ತೊ ಸ್ಪಷ್ಟವಾಗುವುದಿಲ್ಲ. ಭಾರತಾದ್ಯಂತ ಬಹುತೇಕ ವಜ್ರಯಾನ ಕೇಂದ್ರಗಳು, ನಂತರ ಕಾಪಾಲಿಕ ಹಾಗೂ ನಾಥಪಂಥದ ಕ್ಷೇತ್ರ ಗಳಾದವು. ಮಹಾರಾಷ್ಟ್ರದ ವಜ್ರೇಶ್ವರಿಯೂ ಇದರಲ್ಲಿ ಒಂದು. ಆದರೆ ವಜ್ರಪರ್ವತ ಎಂಬ ಹೆಸರಿದ್ದ, ನಾಗಾರ್ಜುನನ ನೆಲೆಮನೆಯಾಗಿದ್ದ ಶ್ರೀಶೈಲವು ನಾಥರ ಜಾಗವಾಗದೆ ಹೋದುದು ಮಾತ್ರ ಅರ್ಥವಾಗುವುದಿಲ್ಲ.
ಮಂಜುಸಂಬಂಧ
ಕರ್ನಾಟಕದಲ್ಲಿ ಬೌದ್ಧ ಮತ್ತು ನಾಥಸಂಬಂಧವನ್ನು ಬೆಸೆಯುವ ಹೆಸರುಗಳಲ್ಲಿ  ಮಂಜು ಮುಖ್ಯವಾದುದು. ಮಹಾಯಾನದಲ್ಲಿ ಮಂಜು (ಟಿಬೆಟ್ಟಿನ ಭಾಷೆಯಲ್ಲಿ ‘ಮಾಂಚು’) ಎಂಬುದು ಬುದ್ಧನ ಹೆಸರು. ಇದಕ್ಕೆ ನಂತರ ನಾಥ ಎಂಬ ಶಿವಸೂಚಕ ಶಬ್ದ ಸೇರಿಕೊಂಡಿತು. ಬೌದ್ಧತಾಂತ್ರಿಕ ಪಂಥದಲ್ಲಿ ‘ಮಂಜುಶ್ರೀಕಲ್ಪ’ ಎಂಬ ಗ್ರಂಥವಿರುವ ಉಲ್ಲೇಖ ಹಿಂದೆ ಬಂದಿತು. ಕರ್ನಾಟಕದಲ್ಲಿರುವ ಮಂಜುನಾಥ ಗುಡಿಗಳು ಕದ್ರಿಬೆಟ್ಟ, ಧರ್ಮಸ್ಥಳಗಳಲ್ಲಿ ಇವೆ; ಕರ್ನಾಟಕದಲ್ಲಿ ಮಂಜೇಶ್ವರ (ಕಾಸರಗೋಡು) ಕಿರುಮಂಜೇಶ್ವರ (ಮಂಗಳೂರು) ಮಂಜೇನಹಳ್ಳಿ (ಕಡೂರು) ಮಂಜಲಾಪುರ (ಸುರಪುರ) ಮಂಜನಹಾಳು(ಸಿರಗುಪ್ಪ) ಮಂಜನಾಡಿ (ಮಂಗಳೂರು) ಮಂಜುಗುಳಿಕೆರೆ (ಕೋಲಾರ) ಕೋಳಿಮಂಜುಣಿ (ಕುಮಟಾ) ಮಂಜಗುಣಿ (ಅಂಕೋಲಾ) ಹೊಸಮಂಜು (ಸಿದ್ಧಾಪುರ) ಮುಂತಾದ ಊರುಗಳಿವೆ.
ವಜ್ರಯಾನವು ಶೈವನಾಥಕ್ಕೆ ರೂಪಾಂತರಗೊಂಡ ಅತ್ಯುತ್ತಮ ನಿದರ್ಶನವೆಂದರೆ, ಕದ್ರಿಯ ಮಂಜುನಾಥ ಗುಡಿ. ಕದ್ರಿಯ ಶಾಸನಗಳಲ್ಲಿ ಕದ್ರಿಯ ಮಂಜುನಾಥನನ್ನು ಮಂಜಿನಾಥ, ಮಂಜೇಶ್ವರ ದೇವರು ಎಂದು ಕರೆಯಲಾಗಿದೆ.  ಇಲ್ಲಿನ ಬೌದ್ಧ ಮತ್ತು ನಾಥಪಂಥದ ಕುರುಹುಗಳನ್ನು ಮರೆಮಾಚಲು ಮತ್ತು ಕಳೆಯಲು ಎಷ್ಟೊ ಯತ್ನ ನಡೆಯಿತು. ಆದರೆ ಸಾಧ್ಯವಾಗಲಿಲ್ಲ.  ಕದ್ರಿ ಮಂಜುನಾಥ ಗುಡಿಯಲ್ಲಿ ಇರುವ ಮುಖ್ಯ ಬೌದ್ಧ ಕುರುಹುಗಳೆಂದರೆ, ಮಂಜುನಾಥನೆಂಬ ಹೆಸರು. ಶಾಸ್ತಾವು ದೇವರು (ಬುದ್ಧನಿಗೆ ಧರ್ಮಶಾಸ್ತಾವು ಎಂಬ ಹೆಸರಿದೆ). ನಾಲ್ಕೂ ಬದಿ ಬುದ್ಧರಿರುವ ಆಯಕ ಸ್ಥಂಭ[2], ಬುದ್ಧನ ಎರಡು ಮೂರ್ತಿಗಳು ಹಾಗೂ  ಪ್ರಸಿದ್ಧವಾದ ಅವಲೋಕಿತೇಶ್ವರನ  ಮೂರ್ತಿ. ಪದ್ಮಾಸನದಲ್ಲಿರುವ ಈ ಮೂರ್ತಿಯ  ಬುಡದಲ್ಲಿ ಸಂಸ್ಕೃತ ಶಾಸನವಿದ್ದು ಅದರ ಕೊನೆಯ ಚರಣಗಳು ಹೀಗಿವೆ:
ಲೋಕೇಶ್ವರಸ್ಯ ದೇವಸ್ಯ ಪ್ರತಿಷ್ಠಾಮಕರೋತ್ ಪ್ರಭುಃ
ಶ್ರೀಮತ್ ಕದರಿಕಾ ನಾಮ್ನಿ ವಿಹಾರೇ ಸುಮನೋಹರೇ
ಅಳುಪದೊರೆ ಕುಂದವರ್ಮನು (ಕ್ರಿಶ.೯೬೮) ಕದರಿಕಾ ವಿಹಾರ ಕಟ್ಟಿಸಿದ ದಾಖಲೆಯಿದು. ವಿಹಾರವೆಂದರೆ ಬೌದ್ಧ ಸನ್ಯಾಸಿಗಳು ಇರುತ್ತಿದ್ದ ಮಠ. (ಚೈತ್ಯಾಲಯ ಎಂದರೆ ಬೌದ್ಧಮೂರ್ತಿ ಇರುವ ಗುಡಿ. ಸ್ಥೂಪವೆಂದರೆ ಅಸ್ಥಿಸಂಚಯದ ಸಮಾಧಿ.) ಗೋವಿಂದ ಪೈಗಳ ಪ್ರಕಾರ, ಶಿವನಿಗೇ ಏಕೆ, ಸನಾತನ ಧರ್ಮದ ಯಾವ ದೇವತೆಗೂ ಮಂಜುನಾಥ ಎಂದು ಹೆಸರಿಲ್ಲ. ಇದು ಸ್ಪಷ್ಟವಾಗಿ ಬೋಧಿಸತ್ವರಲ್ಲಿ ಒಬ್ಬನಾದ ಅವಲೋಕಿತೇಶ್ವರನ ಹೆಸರು. ಆದರೆ ಈ ಅವಲೋಕಿತನು ಮಚೇಂದ್ರನ ಜತೆ   ಸಮೀಕರಣಗೊಂಡವನು. ಹೀಗಾಗಿ ನಂತರದ ಕಾಲದಲ್ಲಿ ಮಂಜುನಾಥನ ಗುಡಿಯು ನಾಥಪಂಥಕ್ಕೆ ರೂಪಾಂತರವಾಯಿತು.[3] ಕೆಲವು ವಿದ್ವಾಂಸರು ಅವಲೋಕಿತೇಶ್ವರನ ಜಟೆಯಲ್ಲಿ ಶಿವಲಿಂಗದ ಕುರುಹುಗಳಿರುವುದನ್ನು ಗಮನಿಸಿ, ಇದು  ಶಿವನ ವಿಗ್ರಹವೆಂದೂ, ಬಹಳವೆಂದರೆ ಬೌದ್ಧಪ್ರಭಾವ ಪಡೆದ ಶಿವನ ಮೂರ್ತಿಯೆಂದೂ, ಭಾವಿಸಿದರು.  ಹಲವು ಕಡೆ ಶಿವನಿಗೆ ಲೋಕೇಶ್ವರನೆಂಬ ಹೆಸರು ಇರುವ ಕಾರಣ, ಇದು ಮೂಲತಃ ಶೈವಗುಡಿ. ಶೈವಧರ್ಮೀಯನಾದ ಕುಂದವರ್ಮನು ವಿಹಾರ ಕಟ್ಟಿಸಲು ಸಾಧ್ಯವಿಲ್ಲವೆಂದೂ ವಾದಿಸಿದರು.[4] ಒಂದೊಮ್ಮೆ ಇದು ಶಿವನ ಮೂರ್ತಿ ಯಾಗಿದ್ದಲ್ಲಿ,  ಗರ್ಭಗುಡಿಯಿಂದ ಯಾಕೆ ಹೊರಹಾಕಲ್ಪಟ್ಟಿತು ಎಂಬುದಕ್ಕೆ ವಿವರಣೆ ಸಿಗುವುದಿಲ್ಲ. ಇದರ ಜತೆಗೆ ಇನ್ನೂ ಕೆಲವು ಪ್ರಶ್ನೆಗಳು ಏಳುತ್ತವೆ.  ಶೈವಧರ್ಮೀಯನಾದ ಕುಂದವರ್ಮನು ಹೇಗೆ ಬೌದ್ಧವಿಹಾರ ಕಟ್ಟಿಸಿದನು? ಬೌದ್ಧವಿಹಾರವು ನಾಥಪಂಥದ ಕೇಂದ್ರವಾಗಿ ಹೇಗೆ ಬದಲಾಯಿತು?  ಬೌದ್ಧವಿಹಾರವು ಶೈವಪಂಥವಾದ ನಾಥಕ್ಕೆ ಬದಲಾದ ಬಳಿಕವೂ ಯಾಕೆ ಮಂಜುನಾಥ ಎಂಬ ಹೆಸರನ್ನು ಬದಲಿಸಲಿಲ್ಲ?
ಗೋವಿಂದ ಪೈ ಹಾಗೂ ಸಾಲೆತ್ತೂರು ಮುಂತಾದ ವಿದ್ವಾಂಸರು, ಈ ಪ್ರಶ್ನೆಗಳನ್ನು ಬಿಡಿಸಿದರು.  ೧. ಬನವಾಸಿ ಬಳ್ಳಿಗಾವೆಗಳಲ್ಲಿ ವಿಹಾರಗಳನ್ನು ಕಟ್ಟಿಸಿದ ಸಾತಕರ್ಣಿ ಹಾಗೂ ಕಲ್ಯಾಣ ಚಾಲುಕ್ಯರೂ ಶೈವರೇ ಆಗಿದ್ದರು. ೧೦ನೇ ಶತಮಾನದ ಹೊತ್ತಿಗಾಗಲೇ ಬೌದ್ಧಧರ್ಮವು ಶೈವೀಕರಣ ಆರಂಭಿಸಿತ್ತು. ಆದ್ದರಿಂದ ಕುಂದವರ್ಮ ವಿಹಾರ ಕಟ್ಟಿಸಿದ್ದರಲ್ಲಿ ವಿಶೇಷವೇನಿಲ್ಲ.[5] ೨. ಅವಲೋಕಿತನ ವಿಗ್ರಹವು ಬೌದ್ಧರ ಲೋಕೇಶ್ವರನೊಡನೆ ಸಮೀಕೃತಗೊಂಡು ದೇವೀಭೂತನಾದ (deified) ಮಚೇಂದ್ರನದು. ಇವನ ಜಡೆಯಲ್ಲಿರುವ ಧ್ಯಾನಮೂರ್ತಿಗಳು ಧ್ಯಾನಿಬುದ್ಧರವು. ಈ ಧ್ಯಾನಮೂರ್ತಿಗಳು ಮಚೇಂದ್ರನಿಗೆ ಅವನು ಮತ್ಸ್ಯರೂಪದಲ್ಲಿದ್ದಾಗ ಯೋಗರಹಸ್ಯ ಹೇಳಿದ ಶಿವನವು. ಆದ್ದರಿಂದ ಶೈವನಾದ ಕುಂದವರ್ಮನಿಗೆ ಅವಲೋಕಿತೇಶ್ವರನ ಜತೆ ಸಮೀಕರಣಗೊಂಡ ಹಾಗೂ ಶಿವನ ಶಿಷ್ಯನಾದ ಮಚೇಂದ್ರನಾಥನ ಮೂರ್ತಿಸ್ಥಾಪನೆ ಮಾಡುವುದು ದೊಡ್ಡ ಸಮಸ್ಯೆ ಆಗಲಿಲ್ಲ. ‘‘ಲೋಕೇಶ್ವರನ ಬೌದ್ಧವಿಗ್ರಹವೂ ಅದನ್ನು ಪ್ರತಿಷ್ಠಿಸಿದ ವಿಹಾರ ಎಂಬ ಬೌದ್ಧ ನಾಮಧೇಯ ಉಳ್ಳ ಮಂದಿರವೂ, ಬೌದ್ಧಧರ್ಮದ ಪ್ರಭಾವಕ್ಕೆ ಶಾನೆ ಈಡಾದ ಉತ್ತರ ಭಾರತದ ಬೇರಾವುದೊಂದು ಬೌದ್ಧೇತರ ಪಂಥದಿಂದ ಅತಏವ ಹಿಂದೂಧರ್ಮದ ಪಂಥದಿಂದ ನಿರ್ಮಿಸಲ್ಪಟ್ಟವಾಗಿರಬೇಕು. ಆ ಪಂಥವೆಂದರೆ, ಈಗಲೂ ಕದಿರೆಯ ಗುಡ್ಡ ದಲ್ಲಿ ಮಠಮಾಡಿಕೊಂಡಿರುವ ಜೋಗಿಗಳೆಂಬವರ ಶೈವಧರ್ಮದ ನಾಥಸಂಪ್ರದಾಯವಲ್ಲದೆ  ಬೇರೆಯಲ್ಲ’’[6]
ವಜ್ರಯಾನ ಪಂಥವು ಶೈವೀಕರಣಗೊಳ್ಳುತ್ತಿದ್ದ ಸಂಕ್ರಮಣ ಸನ್ನಿವೇಶದಲ್ಲಿ ಈ ಮೂರ್ತಿಯು ಮೂಡಿದ್ದು, ಕದ್ರಿಯು ಒಂದು  ಬೌದ್ಧೋಶೈವ ತಾಣವಾಗಿದೆ. ಕದರಿಕಾ ವಿಹಾರವು ಶೈವಗುಡಿಯಾದೊಡನೆ ಮಂಜುಶ್ರೀ ಬುದ್ಧನು ಮಂಜುನಾಥ ಲಿಂಗವಾದನು.  ಮಂಜು ಶಬ್ದದಿಂದ ಘೋಷ ತೆಗೆದು ನಾಥ ಹಾಗೂ ಈಶ್ವರ ಎಂಬ ಹೆಸರುಗಳು ಸೇರಿಸಲ್ಪಟ್ಟವು. ಒಂದು ಗುಡಿಯಲ್ಲಿ ಬೇರೊಂದು ದೈವವು ಬಂದಾಗ, ಸಾಮಾನ್ಯವಾಗಿ ಹಳೆಯ ಹೆಸರನ್ನೇ ಪಡೆಯುತ್ತದೆ. ಉಡುಪಿಯ ಚಂದ್ರನಾಥ ಬಸದಿಯಲ್ಲಿ ಚಂದ್ರಮೌಳೇಶ್ವರ ಸ್ಥಾಪನೆಯಾದಂತೆ, ಅನಂತನಾಥ ಬಸದಿಯಲ್ಲಿ ಅನಂತೇಶ್ವರ ಸ್ಥಾಪನೆಯಾದಂತೆ, ಮಂಜುನಾಥನ ವಿಹಾರವು ಮಂಜುನಾಥನ ಗುಡಿಯಾಯಿತು.[7]
ಒಂದು ಕಾಲಕ್ಕೆ ಕರಾವಳಿಯಲ್ಲಿ ಬೌದ್ಧಧರ್ಮವು ಪ್ರಬಲವಾಗಿತ್ತು ಎಂದು ಈಗಲೂ ಉಳಿದಿರುವ ಕುರುಹುಗಳು ಸಾರುತ್ತವೆ. ಕುಂದಾಪುರ ತಾಲೂಕಿನ ಕಮಲಶಿಲೆಯಲ್ಲಿ ನಾಥಮಠವಿದೆ. ಕಮಲಶಿಲೆಯು ಬೌದ್ಧ ದಾರ್ಶನಿಕನೊಬ್ಬನ ಹೆಸರು. ಇದೇ ಪರಿಸರದ ಕೋಟ, ಮೆಕ್ಕೆಕಟ್ಟೆ, ಕಾಪು, ಉದ್ಯಾವರ, ಬಸರೂರು ಬಾರಕೂರುಗಳಲ್ಲಿ ನಾಥಪಂಥವಿತ್ತು. ಇಲ್ಲಿರುವ ಮಂಗಳಪಾದೆಯಲ್ಲಿ ಬೌದ್ಧವಿಹಾರವಿತ್ತು. ಕಾಪು ಮೂಳೂರು ಪುತ್ತಿಗೆಗಳಲ್ಲಿ ಬೋಧಿಸತ್ವನ ವಿಗ್ರಹಗಳು ಸಿಕ್ಕಿವೆ. ಧರ್ಮಸ್ಥಳ ಅಥವಾ ಕುಡುಮವು ಬೌದ್ಧರ ಸ್ಥಾನ ವಾಗಿತ್ತು. ಧರ್ಮ ಎಂಬುದು ಬುದ್ಧನ ಹೆಸರು. ಇಲ್ಲಿರುವ ಮಂಜುನಾಥ ಕೂಡ ಬೌದ್ಧ ಮೂಲದ ಹೆಸರು. ಅಣ್ಣಪ್ಪದೈವವು ಕದ್ರಿಯಿಂದ ತಂದು ಸ್ಥಾಪಿಸಿದ ದೇವರೇ ಇಲ್ಲಿನ ಮಂಜುನಾಥ ಎಂಬ ಐತಿಹ್ಯವು ಇಲ್ಲಿದ್ದು, ಅದೂ ಸಹ  ಕದ್ರಿಗೆ ಸಂಬಂಧವನ್ನು ಹತ್ತಿಸುತ್ತದೆ. ಈ ಹಿನ್ನೆಲೆಯಲ್ಲಿ  ಧರ್ಮಸ್ಥಳದಲ್ಲಿರುವ ಮಂಜುನಾಥನು ಕೂಡ ಮಚೇಂದ್ರನಾಥನೇ. ಮಚೇಂದ್ರನಾಥವು ಮಛಿಂದ್ರನಾಥ ಮಂಚಿನಾಥ ಮಂಜಿನಾಥ ಎಂಬ ರೂಪಾಂತರಗಳನ್ನು ಪಡೆದಿದೆ. ಇನ್ನು ಕೆಲವು ವಿದ್ವಾಂಸರ ಪ್ರಕಾರ, ತುಳುನಾಡಿನ ಚಂದ್ರನಾಥ ಬಸದಿಗಳು ಚಂದ್ರಗಿರಿಯಲ್ಲಿ ಹುಟ್ಟಿದ ಮಚೇಂದ್ರನಾಥನ ಪ್ರಭಾವದಿಂದ ಬಂದವು. ಇಲ್ಲಿನ ಧರ್ಮನಾಥನ ಬಸದಿಗಳು ಧರ್ಮನ ಅಂದರೆ ಬುದ್ದನ ವಿಹಾರಗಳಾಗಿದ್ದವು. ಮಂಜುನಾಥನಲ್ಲಿ ಶೈವ ಕಳೆಯಿದ್ದರೆ, ಚಂದ್ರನಾಥನಲ್ಲಿ ಜೈನಕಳೆ. ಎರಡರ ಸತ್ವವೂ  ನಾಥಪಂಥದ್ದು’[8]
ಚಾರಿತ್ರಿಕ ಮೂಲವನ್ನು ಹುಡುಕುವುದು ಯಾವಾಗಲೂ ಪ್ರಯಾಸದ ಕೆಲಸ. ಮೂಲವೇನೇ ಇರಲಿ, ಯಾವುದೊ ಒಂದು ಕಾಲಘಟ್ಟದಲ್ಲಿ ಕುಂದವರ್ಮ ಸ್ಥಾಪಿಸಿದ ಅವಲೋಕಿತನನ್ನು ಗರ್ಭಗುಡಿಯಿಂದ ಹೊರಹಾಕಲಾಯಿತು. ನಂತರ ಅವಲೋಕಿತೇಶ್ವರನಿಗೆ ತ್ರಿಲೋಕೇಶ್ವರನೆಂದೂ ಮಂಜುಶ್ರೀಗೆ ವಿಷ್ಣುಮೂರ್ತಿಯೆಂದೂ, ಬುದ್ಧನಿಗೆ ವ್ಯಾಸಮುನಿ ಎಂದೂ, ಧರ್ಮಶಾಸ್ತಾವಿಗೆ ಅಯ್ಯಪ್ಪಸ್ವಾಮಿ ಎಂದೂ ಮರುನಾಮಕರಣ ಮಾಡಲಾಯಿತು. ಇತಿಹಾಸಕಾರರಾದ ಗುರುರಾಜಭಟ್ಟರು ಕದ್ರಿಗುಡಿಗೆ ಬರೆದು ಕೊಟ್ಟಿರುವ ಇತಿಹಾಸ ಪುಸ್ತಕದಲ್ಲೂ ಈ ನಾಮಕರಣಗೊಂಡ ಹೆಸರುಗಳು ಇರುವುದು ಸೋಜಿಗ. ಸದ್ಯಕ್ಕೆ   ಅವಲೋಕಿತೇಶ್ವರ ಮೂರ್ತಿಯನ್ನು ಮಂಜುನಾಥ ಗುಡಿಯ ಬಲಗಡೆಯಿರುವ ಪ್ರದಕ್ಷಿಣಾ ಪಥದಲ್ಲಿಯೂ,  ಮಂಜುಶ್ರೀ ಹಾಗೂ ಬುದ್ಧನ ಮೂರ್ತಿಗಳನ್ನು ಎಡಭಾಗದ ಪ್ರದಕ್ಷಿಣಾ ಪಥದಲ್ಲಿಯೂ, ಎಣ್ಣೆಡಬ್ಬ ತೆಂಗಿನಕಾಯಿಗಳ ನಡುವೆ ಇಡಲಾಗಿದೆ. ಕದ್ರಿಯ ಮಂಜುನಾಥ ಗುಡಿಯು ವಜ್ರಯಾನದಿಂದ ನಾಥಪಂಥದ ಮಚೇಂದ್ರನಾಥನ ಗುಡಿಯಾಯಿತು. ಅಲ್ಲಿ ಗೋರಖನಾಥ ಮಚೇಂದ್ರನಾಥರ ಮೂರ್ತಿಗಳೂ ಸ್ಥಾಪನೆಯಾದವು. ಮುಂದೆ ಗುಡಿಯು ನಾಥರಿಂದ ಕೈಬಿಟ್ಟುಹೋಯಿತು. ಆದರೂ ಮಂಜು ಹೆಸರಿನ ನಾಥರಿದ್ದ ಬಗ್ಗೆ ತಿಳಿಯುತ್ತದೆ. ಮಲ್ಲಿಕಾರ್ಜುನ ಕವಿಯು (ಶಂಕರದಾಸಿಮಯ್ಯ ಪುರಾಣ ೧೫.೩.) ಕೊಡುವ ನಾಥರ ಪಟ್ಟಿಯಲ್ಲಿ ‘ಮಾಂಜವನಾಥ’  ಎಂಬವನು ಇದ್ದಾನೆ. ವಚನಕಾರನಾದ ಆದಯ್ಯ ಹೆಸರಿಸುವ ನವನಾಥರಲ್ಲಿ ‘ಮಂಜಿನಾಥ’ ಇದ್ದಾ.
ಅವಲೋಕಿತೇಶ್ವರ ಸಂಬಂಧ
ಅವಲೋಕಿತೇಶ್ವರ ಹೆಸರಿನ ಸವೆರೂಪಗಳಾದ ಲೋಕ, ಲಕ್ಯ, ಲಕ್ಕ ಹೆಸರಿನ ಹಲವಾರು ಊರುಗಳು ಕರ್ನಾಟಕದಲ್ಲಿವೆ; ಲೋಕಿಕೆರೆ (ಕೂಡ್ಲಿಗಿ, ದಾವಣಗೆರೆ, ತರೀಕೆರೆ) ಲಕ್ಕುಂಡಿ  (ಗದಗ) ಲೋಕಾಪುರ (ಮುಧೋಳ) ಲಕ್ಕವಳ್ಳಿ(ತರೀಕೆರೆ) ಲೋಕವಳ್ಳಿ (ಮೂಡಿಗೆರೆ) ಲಕ್ಯ ಅಥವಾ ಲೊಕ್ಕಿ (ಚಿಕ್ಕಮಗಳೂರು) ಲಕ್ಕನಹಾಳು, ಲೋಕದೊಳಲು (ಹೊಳಲ್ಕೆರೆ) ಲಕ್ಕೆಗುಳಿ (ಅಂಕೊಲಾ) ಲಕ್ಕೊಳ್ಳಿ (ಮುಂಡಗೋಡ) ಲುಕ್ಕೇರಿ (ಕುಮಟಾ) ಲೋಕನಾಥಪುರ (ಹೊಸಪೇಟೆ, ಕೊಪ್ಪಳ) -ಮುಂತಾದವು.   ಇವೆಲ್ಲವೂ ಅವಲೋಕಿತ ಸಂಬಂಧಿಯಾದವು ಎಂದು ವಾದಿಸಲು ಸಾಧ್ಯವಿಲ್ಲ. ಆದರೆ ತಾರಾಭಗವತಿ ಆರಾಧನೆಯಿದ್ದ ಪರಿಸರದಲ್ಲಿರುವ ‘ಲೋಕ’  ಸ್ಥಳನಾಮ ಗಳು ಅವಲೋಕಿತ ಸಂಬಂಧಿಯಾದವು ಎಂದು ಊಹಿಸಬಹುದು. ಲುಂಕೆಮಲೆಯ ನಾಥಮಠವನ್ನು ಲೊಕ್ಕಿಮಠ ಲೋಕಿಮಠ ಎಂದು ಕರೆಯಲಾಗುತ್ತದೆ. ಬೌದ್ಧಧರ್ಮದ ಮಹತ್ವ ಸಾರುವ ಅಶೋಕ ಶಾಸನಗಳಿರುವ ಬ್ರಹ್ಮಗಿರಿ ಸಿದ್ಧಾಪುರಗಳ ಪರಿಸರದಲ್ಲಿ ಲುಂಕೆಮಲೆ ಇದೆ. ಆದರೆ ಲುಂಕೆಮಲೆ ಪರಿಸರದಲ್ಲಿ ಕದ್ರಿಯಲ್ಲಿದ್ದಂತೆ ಅವಲೋಕಿತನ ಆರಾಧನೆಯಿದ್ದ ದಾಖಲೆಗಳು ಸಿಗುವುದಿಲ್ಲ. ರೋಣದಲ್ಲಿ ಲೋಕನಾಥನ ಗುಡಿಯಿದೆ.  ಆದರೆ ಕದ್ರಿಯಲ್ಲಾದಂತೆ ಎಲ್ಲ ಅವಲೋಕಿತನ ಜಾಗಗಳು ನಾಥವಾಗಿ ರೂಪಾಂತರ ಪಡೆಯಲಿಲ್ಲ.
ತಾರಾಸಂಬಂಧ
ಅವಲೋಕಿತೇಶ್ವರನ ಸಂಗಾತಿ ದೇವತೆಯಾದ ತಾರಾದೇವಿಯ ಉಪಾಸನೆ ಕರ್ನಾಟಕದಲ್ಲಿ ವ್ಯಾಪಕವಾಗಿತ್ತು. ತಾರಾಭಗವತಿ, ಲೋಕ ಎಂಬ ಹೆಸರಿನ ಸ್ಥಳನಾಮಗಳು ಕರ್ನಾಟಕದಲ್ಲಿ ಬಹಳ ಕಡೆ ಒಟ್ಟಿಗೆ ಸಿಗುತ್ತವೆ. ತಾರಾಭಗವತಿಯ ಹೆಸರಿನಿಂದ ಹುಟ್ಟಿದ ತರೀಕೆರೆಯ ಸಮೀಪ ಭಗವತಿಕಟ್ಟೆಯೂ  ಲಕ್ಕವಳ್ಳಿಯೂ ಇವೆ. ತಾರೆಯ ಆರಾಧನೆಯು ತಂತ್ರಪಂಥ ಗಳಲ್ಲಿ ಸ್ತ್ರೀಯರ ಭಾಗವಹಿಸುವಿಕೆಯ ಪರಿಣಾಮ ಇರಬಹುದು. ಡಂಬಳದ ಶಾಸನದಲ್ಲಿ (ಕ್ರಿಶ.೧೧) ತಾರೆಯ ವರ್ಣನೆ ಮಾಡುತ್ತಾ, ಅವಳನ್ನು ಅರಿವಿನ ಸಾಗರ ಕಡೆಯಲು ಹುಟ್ಟಿದವಳೆಂದೂ ಬುದ್ಧನಿಗೆ ವಿಭೂತಿ ಕೊಟ್ಟವಳೆಂದೂ ಕರೆಯಲಾಗಿದೆ.
ತಾಂತ್ರಿಕ ಪಂಥಗಳ ದೇಶವಾದ ನೇಪಾಳದಲ್ಲಿ ಕುಮಾರಿಪೂಜೆಯಿದೆ. ಈ ಕುಮಾರಿಯೇ ತಾರಾದೇವಿ. ವಜ್ರಯಾನದ ಅಸ್ಮಿತೆಯಂತಿರುವ ತಾರಾಭಗವತಿಯ ಆರಾಧನೆಯು ನೇಪಾಳ ಹಾಗೂ ಟಿಬೇಟಿನ ತಾಂತ್ರಿಕ ಬೌದ್ಧರಿಂದ ಭಾರತದ ದಕ್ಷಿಣಕ್ಕೆ ಯಾವಾಗ ಬಂದಿತು? ಹೇಗೆ ಬಂದಿತು? ಈ ಚರಿತ್ರೆಯ ಚಿತ್ರ ಇನ್ನೂ  ಅಸ್ಪಷ್ಟ. ಉತ್ತರ ಕರ್ನಾಟಕದ ರಾವುಳರಲ್ಲಿ ಕುಮಾರಿ ಪೂಜೆಯಿತ್ತು. ಕುಮಾರಿಯನ್ನು ನೇಪಾಳದಲ್ಲಿ ಶಾಕ್ಯರ ಬಜ್ರಯಾನಿ  (<ವಜ್ರಯಾನ) ಜಾತಿಯಿಂದಲೆ ಆರಿಸಲಾಗುತ್ತದೆ. ಬಜ್ರಯಾನಿ ಪುರೋಹಿತರೆ ಆಕೆಯನ್ನು ಪೂಜಿಸುವವರು. ಅದೇ ಹೊತ್ತಲ್ಲಿ ಕಾಲಭೈರವನ ಗುಡಿಯಲ್ಲಿ ಲಿಂಗದ ಕಂಭವನ್ನು ನಿಲ್ಲಿಸಲಾಗುತ್ತದೆ. ಭೈರವಬಲಿಯನ್ನು ಕೊಡಲಾಗುತ್ತದೆ. ಭೈರವ ಹಾಗೂ ಕುಮಾರಿಯರ ರಥಗಳನ್ನು ಜತೆಯಲ್ಲಿ ಎಳೆಯಲಾಗುತ್ತದೆ. ಮದ್ಯವನ್ನು ಪ್ರಸಾದವಾಗಿ ಸ್ವೀಕರಿಸಲಾಗುತ್ತದೆ. ಇವೆಲ್ಲವೂ ಶೈವ ತಾಂತ್ರಿಕ ಪಂಥದ ಕುರುಹುಗಳು. ಇವು ವಜ್ರಯಾನವು ನಾಥವಾಗಿ ರೂಪಾಂತರ ಪಡೆದದ್ದನ್ನೂ ಪಡೆದ ಬಳಿಕವೂ ಎರಡೂ ಒಟ್ಟಿಗೆ ಇದ್ದುದನ್ನೂ ಅರುಹುತ್ತಿವೆ.  ಯೋಗಿ ಗಳಾದ ಶಿವ ಮತ್ತು ಬುದ್ಧರ, ಶಕ್ತಿದೇವತೆಗಳಾದ ತಾರೆ ಮತ್ತು ಶಿವೆಯ ಸಮೀಕರಣವು ಭಾರತದಾದ್ಯಂತ ಶುರುವಾಗಿತ್ತು. ವಜ್ರಯಾನ ಪಂಥವು ಶೈವ ನಾಥಪಂಥವಾಗಿ ರೂಪಾಂತರ ಗೊಂಡ ಮಹಾಪಲ್ಲಟದಲ್ಲಿ ಇದು ನಿರ್ಣಾಯಕವಾದ ಪಾತ್ರವಹಿಸಿತು.
ಐಹೊಳೆಯ ದುರ್ಗಾಗುಡಿಯ ವಾಸ್ತು ಬೌದ್ಧ ಚೈತ್ಯಾಲಯದ ಮಾದರಿಯದು ಎಂದು ವಾಸ್ತುಶಿಲ್ಪದ ಪರಿಣತರು ಗುರುತಿಸುತ್ತಾರೆ. ಈ ದುರ್ಗಾದೇವಿಯು ತಾರಾಭಗವತಿ ಇರಬಹುದು. ಈ ಭಾಗದಲ್ಲಿ ತಾರೆಯ ಇನ್ನೊಂದು ಹೆಸರಾದ ಮಂಗಳೆಯ ಹೆಸರಲ್ಲಿ ೨  ಮಂಗಳೂರುಗಳಿವೆ  (ಬದಾಮಿ ಹಾಗೂ ಯಲಬುರ್ಗಾ). ಇವು ತಾರೆಯ ಶಾಸನ, ಗುಡಿ ಹಾಗೂ ವಿಗ್ರಹಗಳು ಸಿಗುವ ಲಕ್ಕುಂಡಿ, ಡಂಬಳ, ಕೋಳಿವಾಡಕ್ಕೆ  ಸಮೀಪದಲ್ಲಿವೆ. ಕರಾವಳಿಯ ಮಂಗಳೂರು ಭಗವತೀ ಆರಾಧನೆಗೆ ಹೆಸರಾದುದು. ಕೇರಳದಲ್ಲಿ ದಟ್ಟವಾಗಿದ್ದ ಭಗವತಿ ಆರಾಧನೆ ಇಲ್ಲಿಗೆ ಬಂದಿತು ಎಂದು ಊಹಿಸಲು ಅನುವಾಗುವಂತೆ,  ಮಂಗಳೂರಿನ ಮಂಗಳಾದೇವಿಯು ಮಚೇಂದ್ರನ ಶಿಷ್ಯೆಯಾಗಿ ಕೇರಳದಿಂದ ಬಂದವಳು ಎಂಬ ಕತೆಯಿದೆ. ಮಚೇಂದ್ರನು ಅವಲೋಕಿತೇಶ್ವರನ ಅವತಾರವಾದರೆ, ತಾರೆ ಮಂಗಳೆಯಾದಳು.  ಅವಲೋಕಿತನಿಗಾಗಿ ಕದ್ರಿಯಲ್ಲಿ ವಿಹಾರ ನಿರ್ಮಾಣವಾದಂತೆ, ಮಂಗಳಾದೇವಿಗೆ ಮಂಗಳೂರಲ್ಲಿ ಗುಡಿಯನ್ನೂ ಕಟ್ಟಿಸಲಾಯಿತು. ತಾರಾಭಗವತಿಗೆ ಮಂಗಳಾದೇವಿಯ ಹಾಗೆಯೇ ಆರ್ಯಾ, ಪ್ರಮೀಳೆ, ಪಿಂಗಳೆ,  ಹಿಂಗುಳಾಂಬೆ ಎಂಬ ಹೆಸರುಗಳಿವೆ. ಕರಾವಳಿ ಹಾಗೂ ಅಂಚಿನ ಘಟ್ಟಗಳಲ್ಲಿ ಮಂಗಳಾದೇವಿ, ರಾಜರಾಜೇಶ್ವರಿ, ಅಮೃತೇಶ್ವರಿ, ಮೂಕಾಂಬಿಕೆ, ದುರ್ಗಾ ಭಗವತಿ, ಮುಂತಾದ ಶಕ್ತಿದೇವತೆಯ ಜಾಗಗಳಿವೆ. ಇವು  ವಜ್ರಯಾನದ ಶಕ್ತಿದೇವತೆಗಳ ಸ್ಥಳೀಕ ರೂಪಗಳು. ಕೊಲ್ಲೂರಿನ ಮೂಕಾಂಬಿಕೆಯಂತೂ ತಾರಾಭಗವತಿಯೆ. ಕೊಲ್ಲೂರು  ಕಾಡಿಗೆ ಈಗಲೂ ಭಗವತಿಕಾಡು ಎಂಬ ಹೆಸರಿದೆ.  ಗೌಡಪಾದರ ಶಿಷ್ಯರಾಗಿ ಪ್ರಚ್ಛನ್ನ ಬೌದ್ಧರೆಂಬ ಹೆಸರಿದ್ದ ಶಂಕರಾಚಾರ್ಯರು ಕೇರಳದಿಂದ ಉತ್ತರ ಭಾರತಕ್ಕೆ ಹೋಗುವ ಹಾದಿಯಲ್ಲಿ,   ಕೊಲ್ಲೂರು ಹಾಗೂ ಶೃಂಗೇರಿಗಳಿಗೆ ಬಂದು ಅಲ್ಲಿ ಶ್ರೀಚಕ್ರದ ಆರಾಧನೆ ಯನ್ನು ಪ್ರತಿಷ್ಠಾಪಿಸಿದರು ಎಂಬ ಐತಿಹ್ಯವಿದೆ. ಶಂಕರರು ಭಗವತಿ ಆರಾಧನೆ ದಟ್ಟವಾಗಿರುವ ಕೇರಳದವರು. ಈಗಲೂ ಕೊಲ್ಲೂರಿಗೆ ಕೇರಳೀಯರೇ ದೊಡ್ಡ ಭಕ್ತರು. ಶಂಕರ ಬೌದ್ಧಧರ್ಮದ ವಿರುದ್ಧ ಮಾಡಿದ ಹೋರಾಟದ ಕಥನಗಳಿಗೂ, ಬೌದ್ಧರ ಭಗವತಿ ಗುಡಿಗಳನ್ನು ಪರಿವರ್ತಿಸುತ್ತ ಹೋದದ್ದಕ್ಕೂ ವೈರುಧ್ಯವೇನಿಲ್ಲ.
ವಿಚಿತ್ರವೆಂದರೆ, ತಾರೆಯ ಮೂರ್ತಿಗಳು ಕರಾವಳಿಯಲ್ಲಿ  ಸಿಗುವುದಿಲ್ಲ. ಅವು ಬಳ್ಳಿಗಾವೆ, ಕೋಳಿವಾಡ, ಬನವಾಸಿ ಹಾಗೂ ಡಂಬಳಗಳಲ್ಲಿ ಸಿಗುತ್ತವೆ. ತಾರೆಯ ಚಹರೆ ಬಹಳ ಸುಂದರ. ‘‘ದುಂಡು ಕೋಲುಮುಖ, ಚಿಕ್ಕಕಣ್ಣು, ಪ್ರಧಾನವಾದ ಮೂಗು, ಕಿರಿ ಬಾಯಿ, ನಗುಮುಖಭಾವ, ದುಪ್ಪ ಕುಚದ್ವಯ’’[9]; ಅವಳ ಕಿರೀಟದಲ್ಲಿ ಧ್ಯಾನಿಬುದ್ಧನಿದ್ದಾನೆ.  ಶಾಸನಗಳ ಪ್ರಕಾರ, ಕರ್ನಾಟಕದಲ್ಲಿ ಮೂರು ತಾರಾ ವಿಹಾರಗಳಿದ್ದವು. ಒಂದು ಲಕ್ಕುಂಡಿಯಲ್ಲಿ. ಎರಡು ಬಳ್ಳಿಗಾವೆಯಲ್ಲಿ. ಬಳ್ಳಿಗಾವೆಯ ೧೦೬೪ರ ಶಾಸನವು ರೂಪಯ್ಯ ಭಟ್ಟನು ತಾರಾಭಗವತಿ ಹಾಗೂ ಲೋಕೇಶ್ವರದೇವರಿಗೆ ಜಯಂತಿಪ್ರಭ ಎಂಬ ವಿಹಾರ ಕಟ್ಟಿಸಿ, ಅಲ್ಲಿದ್ದ ಯೋಗಿನಿಯರ ಆಹಾರವ್ಯವಸ್ಥೆಗೆ ಭೂದಾನ ಕೊಟ್ಟದ್ದನ್ನು ಹೇಳುತ್ತದೆ. ೧೦೬೭ರ ಶಾಸನವು ನಾಗಿಯಕ್ಕಳು ತಾರೆಯ ವಿಹಾರ ಕಟ್ಟಿಸಿದ ಬಗ್ಗೆಯಿದೆ. ಬಳ್ಳಿಗಾವೆಯವನೇ ಆದ ಕವಿ ಶಾಂತಿನಾಥನು (ಕ್ರಿಶ ೧೧) ತನ್ನ ‘ಸುಕುಮಾರ ಚರಿತೆ’ಯಲ್ಲಿ  ಒಬ್ಬ ಜೋಯಿಸನ ವರ್ಣನೆ ಮಾಡುತ್ತ, ‘ತಥಾಗತ ಮತೋಪಾಸಕನಂತೆ ತಾರಾಪಥಕ್ಕೆರಗಿ’ ಎಂಬ ಉಪಮೆಯನ್ನು ಬಳಸುತ್ತಾನೆ. ಸಂಶೋಧಕರ ಪ್ರಕಾರ ಈ ತಥಾಗತ ಮತೋಪಾಸಕನು ಬೌದ್ಧ ವಜ್ರಯಾನ ಪಂಥದ ತಾಂತ್ರಿಕ ಸಾಧಕನು.[10] ಡಂಬಳದ ೧೦೯೫ರ ಶಾಸನವು ಲೊಕ್ಕಿಗುಂಡಿಯ ಸಂಗಮಯ್ಯಸೆಟ್ಟಿ ‘ಶ್ರೀಭಗವತಿ ಆರ್ಯ ತಾರಾದೇವಿಯ ವಿಹಾರ’ ಕಟ್ಟಿಸಿದ್ದನ್ನು ಹೇಳುತ್ತದೆ.
ಕೇರಳದಲ್ಲಿ ತಾರಾಭಗವತಿಯ ಆರಾಧನೆಯ ಸ್ಥಾನಗಳಲಿದ್ದ ಬೌದ್ಧ ಯೋಗಿನಿಯರನ್ನು ಹೊರಗೆ ಬಲಾತ್ಕಾರದಿಂದ ಹೊರಹಾಕಲಾದ ಪ್ರಸಂಗಗಳು ದಾಖಲಾಗಿವೆ.[11] ಕರ್ನಾಟಕದ ಮಟ್ಟಿಗೆ  ತಾರೆಯ ವಿಗ್ರಹಗಳು ಭಗ್ನವಾಗಿಯಾದರೂ ಸಿಗುತ್ತವೆ. ಆದರೆ ಗುಡಿಗಳು ಮಾತ್ರ ಸಂಪೂರ್ಣ ನಾಶವಾಗಿವೆ ಇಲ್ಲವೆ ರೂಪಾಂತರವಾಗಿವೆ. ತಾರೆಯ ಹೆಸರಲ್ಲಿ ಕೆರೆ ಕಾಡು ಹಳ್ಳಿಗಳು ಮಾತ್ರ ವಿಪುಲವಾಗಿವೆ. ಭಗವತಿಕಾಡುಗಳು (ಬೆಳ್ತಂಗಡಿ ಹಾಗೂ ಹೊಸನಗರ); ಭಗವತಿಕಟ್ಟೆ (ತರೀಕೆರೆ) ಭಗವತಿಕೆರೆಗಳು (ಭದ್ರಾವತಿ ಮತ್ತು ಹಿರಿಯೂರು); ತಾವರೆಕೆರೆಗಳು (ತರೀಕೆರೆ ಬೆಂಗಳೂರು ಉತ್ತರ ಮತ್ತು ದಕ್ಷಿಣ, ಮಂಡ್ಯ,  ನಾಗಮಂಗಲ,  ಮಾಗಡಿ, ಚೆನ್ನಗಿರಿ, ಶಿರಾ, ತುರುವೇಕೆರೆ, ನೆಲಮಂಗಲ, ತುಮಕೂರು, ಅರಸೀಕೆರೆ);  ತಾರೀಕೆರೆ (ಹೊಸದುರ್ಗ, ಹೊಳಲ್ಕೆರೆ) ತರೀಕೆರೆಗಳು (ಕುಣಿಗಲ್ಲು, ಮದ್ದೂರು, ತರೀಕೆರೆ);  ತಾರೆಹಳ್ಳಿ(ಜಗಳೂರು)  ತಾರಹುಣಸೆ(ದೇವನಹಳ್ಳಿ)  ತಾವರೆಹಳ್ಳಿ  (ಹೊಸಕೋಟೆ)ಗಳಿವೆ.
ತಾರಾಭಗವತಿ ವಿಗ್ರಹ ಸಿಕ್ಕಿರುವ ಬಳ್ಳಿಗಾವೆಯ ಕೆರೆಯ ಹೆಸರು ತಾವರೆಯ ಕೆರೆ. ತಾರೆಯಕೆರೆಗಳ ಪಕ್ಕದಲ್ಲಿ ಊರುಗಳು ಬೆಳೆದಿರಬಹುದು. ಊರಿದ್ದಲ್ಲಿ ತಾರೆಯಕೆರೆಗಳು ನಿರ್ಮಾಣವಾಗಿರಬಹುದು. ತಾರೆಯ ಹೆಸರಿನಲ್ಲಿ ತಾರೀಹಳ್ಳಿ(ಹೊಸಪೇಟೆ) ತಾರೆಹಳ್ಳಿ (ಜಗಳೂರು) ತಾವರಗೇರಾ (ಕುಷ್ಟಗಿ) ತಾವರೆಕೊಪ್ಪ (ಶಿವಮೊಗ್ಗ) ತಾವರಗೊಪ್ಪ (ಹಾನಗಲ್ಲು) ತಾರೀಹಾಳು (ಹುಬ್ಬಳ್ಳಿ) ತಾವರಗಿ (ಹಿರೇಕೆರೂರ) ತಾರಾಪುರ (ಟಿ.ನರಸೀಪುರ);  ತಾರದಗಾಲ (ಚಾಮರಾಜನಗರ) ತಾವರೆಹಳ್ಳಿ ಮುಂತಾದ ಊರುಗಳಿವೆ. ತಾರಾಭಗವತಿ ಆರಾಧನೆಯು ಬನವಾಸಿ ಸೀಮೆಯಲ್ಲಿ ವ್ಯಾಪಕವಾಗಿತ್ತು ಎನಿಸುತ್ತದೆ. ಉತ್ತರ ಕನ್ನಡ ಜಿಲ್ಲೆಯಲ್ಲಿ ತಾರೇಸರ, ತಾರೆಹಳ್ಳಿ, ತಾರಗೋಡು, ತಾರಾಗಾರ, ತಾರಖಂಡ, ಭಗವತಿ -ಹೀಗೆ ತಾರೆಯ ಹೆಸರಲ್ಲಿ ಊರುಗಳ ಗುಚ್ಛವೇ ಇದೆ.[12]
ತಾರೆಯ ಹೆಸರಿನಲ್ಲಿ ಈ ಪ್ರಮಾಣದಲ್ಲಿ ಜಲತಾಣಗಳು ಯಾಕೆ ನಿರ್ಮಾಣವಾದವು? ತಾರೆಗೆ ಕೆರೆಕಟ್ಟಿಸುವ ಹರಕೆಯ ಆಚರಣೆಯಿತ್ತೇ ಸ್ಪಷ್ಟವಾಗುವುದಿಲ್ಲ. ಡಂಬಳದಲ್ಲಿ ಈಗಲೂ ಕೆರೆಯಿದೆ. ಇಲ್ಲಿನ ಶಾಸನವು (೧೦೯೫) ತಾರೆಯನ್ನು ‘ಜಳಾರ್ಣವ ಪಿಶಾಚಭಯ ಶಮನೀ’ ಎಂದು ವರ್ಣಿಸುತ್ತದೆ. ಹಾಗೆಂದರೇನು? ನಾಥಪಂಥದ ದೃಷ್ಟಿಯಿಂದ ಗಮನಿಸುವುದಾದರೆ, ಹಿಂದೆ ವಜ್ರಯಾನ ಪಂಥವಿದ್ದು ಈಗ ನಾಥಪಂಥವಿರುವ ಕದ್ರಿ ಬೆಟ್ಟದಲ್ಲಿ ಒಂದು ತಾವರೆಕೆರೆಯಿದೆ. ನಾಥಪಂಥವಿದ್ದ ಚುಂಚನಗಿರಿ ಬೆಟ್ಟದ ಕೆಳಗೆ ಒಂದು ತಾವರೆಕೆರೆ ಇದೆ. ಇನ್ನೊಂದು ತಾವರೆಕೆರೆಯ (ಬೆಂಗಳೂರು ದಕ್ಷಿಣ) ಪಕ್ಕವೇ ನಾಥಪಂಥಿ ಕಾಪಾಲಿಕರ ಜೋಗೇರಹಳ್ಳಿ ಇದೆ.
ಮಾಗಡಿ ತಾಲೂಕಿನ ಕಲ್ಯವು ಮೂಲತಃ ಕಲಾವತಿ ಎಂಬ ಪ್ರಾಚೀನ ಬೌದ್ಧಕೇಂದ್ರ ಎಂದು ವಿದ್ವಾಂಸರು ಹೇಳುತ್ತಾರೆ.  ಕಲ್ಯದ ಬಳಿ ಭೈರವಾದ್ರಿಯಿದೆ. ಬೆಟ್ಟದ ಮೇಲೆ ಭೈರವದುರ್ಗ ಕೋಟೆಯಿದೆ. ಪಕ್ಕದಲ್ಲಿ ಭೈರಾಪುರ ಹಾಗೂ  ತಾವರೆಕೆರೆಯಿವೆ. ಇಲ್ಲಿಗೆ ಸಮೀಪವಿರುವ ಒಂದು ಬೆಟ್ಟವನ್ನು ತಾರಕಾಚಲವೆಂದು ಕರೆಯಲಾಗುತ್ತದೆ. ತಾರೆಯ ಹೆಸರಿನ ಕೆರೆ ಮತ್ತು ಬೆಟ್ಟ, ಭೈರವಾರಾಧನೆಯ ಭೈರವಾದ್ರಿ, ಬಹುಶಃ ಕಾಪಾಲಿಕರಿದ್ದ ಭೈರಾಪುರ ಈ ನಾಲ್ಕೂ ಪರಸ್ಪರ ಸಂಬಂಧವುಳ್ಳವು. ಇವೆಲ್ಲವೂ ಚುಂಚನಗಿರಿ ಪರಿಸರದಲ್ಲಿ ರುವುದು ಗಮನಾರ್ಹ. ಕಲ್ಯದ ತಾಮ್ರಪಟದಲ್ಲಿ ಇಲ್ಲಿದ್ದ ಗುರುಗಳನ್ನು ಬೌದ್ಧರೆಂದು ಕರೆಯಲಾಗಿದೆ. ಆದರೆ ಈ ಬೌದ್ಧರು ‘ಶೈವಧರ್ಮದ ಪ್ರಭಾವಕ್ಕೊಳಗಾಗಿ ಕ್ರಮೇಣ ನಾಥಪಂಥವಾಗುವ ಸಂಕ್ರಮಣ ಅವಸ್ಥೆಯಲ್ಲಿದ್ದ ಶೈವೋ-ಬೌದ್ಧಧರ್ಮದ ಅಂದರೆ ನಾಥಪಂಥದ ಗುರುಗಳು ಇರಬಹುದೆ?’ ಎಂಬ ಪ್ರಶ್ನೆಯನ್ನು ವಿದ್ವಾಂಸರು ಎತ್ತುತ್ತಾರೆ.[13]
ಹೇಮಕನಕ ಸಂಬಂಧ
ಕರ್ನಾಟಕದಲ್ಲಿ ಹೇಮ, ಕನಕ, ಸುವರ್ಣ,ಬಂಗಾರ, ಕಸವರ ಸಂಬಂಧಿಯಾದ ಅನೇಕ ಜಾಗಗಳಿವೆ.  ಸಾಮಾನ್ಯವಾಗಿ ಬೆಟ್ಟಗಳಾಗಿರುವ ಇವು ಶ್ರೀಶೈಲಕ್ಕೂ ನಾಗಾರ್ಜುನನಿಗೂ ಸಂಬಂಧ ಕಲ್ಪಿಸಿಕೊಂಡಿವೆ. ಹೇಮಗಿರಿಯಲ್ಲಿ (ಕುಣಿಗಲ್ಲು) ಮಲ್ಲಿಕಾರ್ಜುನ ಗುಡಿಯಿದೆ. ಕನಕಗಿರಿ-ಮಲೆಯೂರಲ್ಲಿ(ಚಾಮರಾಜನಗರ) ನಾಗಾರ್ಜುನನ ಗುಹೆಯಿದೆ. ಸುವರ್ಣ ಕದಲಿಯು (ಮಂಗಳೂರು) ಶ್ರೀಶೈಲದ ಕದಳಿವನವನ್ನು ನೆನಪಿಸುತ್ತದೆ. ಸುವರ್ಣ ಚಂದ್ರದ್ರೋಣ  ಎಂಬ ಪ್ರಸ್ತಾಪ ಇರುವ ಶಾಸನವುಳ್ಳ ಬಾಬಾಬುಡನಗಿರಿ ಪರಿಸರದಲ್ಲಿರುವ  ಫಲಾಹಾರಮಠವು ಶ್ರೀಶೈಲಕ್ಕೆ ಸೇರಿದೆ. ಅದರಲ್ಲಿ ನವನಾಥರ ಪ್ರಸ್ತಾಪವೂ ಇದೆ.  ಹೀಗೆ  ಕರ್ನಾಟಕದ ಹೇಮ ಕನಕ ಸುವರ್ಣ ಗಿರಿಗಳು ಶ್ರೀಶೈಲ, ರಸಸಿದ್ಧರು ಹಾಗೂ ಬೌದ್ಧರ ನಾಗಾರ್ಜುನರ ನಡುವೆ ಯಾವುದೊ ಬಗೆಯ  ಸಂಬಂಧವನ್ನು ಸೂಚಿಸುತ್ತಿವೆ. ಇವುಗಳಲ್ಲೆಲ್ಲ ನಾಥಪಂಥದ ಒಂದು ಸಣ್ಣಎಳೆ ಹೇಗೊ ತೊಡಕಿಕೊಂಡಿದೆ.
ಚಂದ್ರ ಸಂಬಂಧ
ಚಂದ್ರನು ಬೌದ್ಧ ಮತ್ತು ನಾಥಪಂಥ ಎರಡರಲ್ಲೂ ಕಾಣಿಸುವ ಹೆಸರು. ಯೋಗಶಾಸ್ತ್ರದ   ಪ್ರಕಾರ, ಪ್ರಾಣ ಅಥವಾ ಉಸಿರನ್ನು ನಿಯಂತ್ರಿಸುವುದು ಯೋಗದಲ್ಲಿ ಮುಖ್ಯ ಕ್ರಿಯೆ. ಇಲ್ಲಿ  ಪ್ರಾಣವಾಯುವನ್ನು ಸೂರ್ಯನೆಂದೂ  ಅಪಾನವಾಯುವನ್ನು ಚಂದ್ರನೆಂದೂ ಕರೆಯಲಾಗುತ್ತದೆ.  ಇವೆರಡನ್ನು ಪ್ರಾಣಾಯಾಮದಿಂದ  ನಿಗ್ರಹಿಸುವುದೇ ಯೋಗ. ಮೂಲಾಧಾರದಲ್ಲಿ ಇರುವ ಸೂರ್ಯ, ಸಹಸ್ರಾರದಲ್ಲಿ ಇರುವ ಚಂದ್ರನ ಜತೆ ಕೂಡುವುದನ್ನು ಮೋಕ್ಷ ಎನ್ನಲಾಗುತ್ತದೆ. ಎರಡನೆಯದಾಗಿ ಇಡಾ ಮತ್ತು ಪಿಂಗಳ ನಾಡಿಗಳನ್ನು ಸೂರ್ಯ ಚಂದ್ರರ ಮೂಲಕ ಸಂಕೇತಿಸುವರು. ಹಠಯೋಗದ ಪರಿಭಾಷೆಯಲ್ಲಿ ಹ ಎಂದರೆ ಸೂರ್ಯ, ಠ ಎಂದರೆ ಚಂದ್ರ.  ಚಂದ್ರಮಂಡಲವೆಂದರೆ ಯೋಗದಲ್ಲಿ ಬ್ರಹ್ಮರಂಧ್ರದ ಬಳಿ ಇರುವ ಜಾಗ. ಅಲ್ಲಿಂದ ಅಮೃತದ ಸ್ರವಿಸುವಿಕೆ ಆಗುತ್ತದೆ ಎಂದು ಯೋಗ ದರ್ಶನ ವಿವರಿಸುತ್ತದೆ. ಹೀಗೆ ಚಂದ್ರ  ಸೂರ್ಯರು, ಚಂದ್ರ ಹಾಗೂ ಚಂದ್ರಿಕೆಗಳು ಯೋಗದರ್ಶನದಲ್ಲಿ ದಾರ್ಶನಿಕ ರೂಪಕಗಳು. ಇದಕ್ಕೆ ತಕ್ಕಂತೆ ಯೋಗ ವಿಚಾರದ ಕೃತಿಗಳು ‘ಸುಧಾಕರ’ ‘ಚಂದ್ರಿಕಾ’ ಎಂಬ ಹೆಸರನ್ನುಳ್ಳವು. ನಾಥಪಂಥದ ಕಟ್ಟಡಗಳಲ್ಲಿ ದ್ವಾರಗಳಲ್ಲಿ ಶಾಸನಗಳಲ್ಲಿ ಸೂರ್ಯಚಂದ್ರರ ಕೆತ್ತನೆ ಕಡ್ಡಾಯವಾಗಿ ಇರುತ್ತದೆ. ಚಂದ್ರವಳ್ಳಿಯ ಅಂಕಲಿಮಠದೊಳಗೆ ಸೂರ್ಯಚಂದ್ರರು ಇದ್ದಾರೆ. ಶಾಸನಗಳಲ್ಲಿ ಕೊಟ್ಟ ದಾನವು ಆಚಂದ್ರಾರ್ಕವಾಗಿ ಇರಬೇಕು ಎಂಬುದರ ಸಂಕೇತವಾಗಿ  ಸೂರ್ಯಚಂದ್ರರನ್ನು ಕೆತ್ತಿರಲೂಬಹುದು. ಆದರೆ ಈ ಆಕಾಶಕಾಯಗಳು ನಾಥರಲ್ಲಿ ಯೌಗಿಕ ಅರ್ಥದಲ್ಲಿ ಬರುತ್ತವೆ. ನಾಥರಲ್ಲಿ ಚಂದ್ರನಾಥ ಎಂಬ ಹೆಸರು ಸಾಮಾನ್ಯ. ಚುಂಚನಗಿರಿಯಲ್ಲಿ ಚಂದ್ರನಾಥನೆಂಬ ಪ್ರಸಿದ್ಧ ನಾಥಯೋಗಿಯಿದ್ದನು. ಮಚೇಂದ್ರನಾಥನು ಹುಟ್ಟಿದ್ದು ಚಂದ್ರಗಿರಿಯಲ್ಲಿ. ಹೀಗೆ ಹಲವು ಬಗೆಯಲ್ಲಿ ಚಂದ್ರನಿಗೂ ನಾಥರಿಗೂ ಸಂಬಂಧವಿದೆ. ಚಂದ್ರನಿಗೂ ಬೌದ್ಧರಿಗೂ ಇರುವ ಸಂಬಂಧವಂತೂ ಲೋಕಪ್ರಸಿದ್ಧವಾಗಿದೆ. ಬೌದ್ಧರಲ್ಲಿ  ಚಂದ್ರನು ಅಹಿಂಸೆ ಮತ್ತು ಶಾಂತಿಯ ಸಂಕೇತ. ಬುದ್ಧ ಜನಿಸಿದ್ದು ಹುಣ್ಣಿಮೆಯಲ್ಲಿ. ಅವನಿಗೆ  ಬೋಧವಾದ ದಿನವೂ ವೈಶಾಖ ಪೂರ್ಣಿಮೆ.
ಈ ಹಿನ್ನೆಲೆಯಲ್ಲಿ ಕರ್ನಾಟಕದ ಚಂದ್ರ ಸಂಬಂಧಿಯಾದ ಸ್ಥಳಗಳು ಏಕಕಾಲಕ್ಕೆ ಬೌದ್ಧ ಹಾಗೂ ನಾಥರ ಜಾಗಗಳಾಗಿರುವ ಸಾಧ್ಯತೆಗಳಿವೆ. ಇವುಗಳಲ್ಲಿ ಚಂದ್ರಗುತ್ತಿ (ಸೊರಬ) ಹಾಗೂ ಚಂದ್ರವಳ್ಳಿ (ಚಿತ್ರದುರ್ಗ)ಮುಖ್ಯವಾದವು. ಚಂದ್ರಗುತ್ತಿಯ ಚಂದ್ರಲಾಂಬಾ ದೇವಿ ಮೂಲತಃ ತಾರಾಭಗವತಿ ಇರಬಹುದು. ಯಾಕೆಂದರೆ ಬೌದ್ಧಸ್ಥಾನವಾಗಿದ್ದ ಸನ್ನತಿಯಲ್ಲಿರುವ  (ಚಿತಾಪುರ) ತಾರಾದೇವಿಯು, ನಂತರ ಚಂದ್ರಲಾಂಬೆಯಾಗಿ ಬದಲಾಗುತ್ತಾಳೆ.  ನಾಥಮಠ ವಿರುವ ಚಂದ್ರಗುತ್ತಿಯು ಬೌದ್ಧವಿಹಾರಗಳಿಗೂ ತಾರೆಯ ಚೈತ್ಯಾಲಯಕ್ಕೂ ಪ್ರಸಿದ್ಧವಾಗಿದ್ದ ಬನವಾಸಿ ಹಾಗೂ ಬಳ್ಳಿಗಾವೆಗಳ ನಡುವೆ ಇರುವುದು ಗಮನಾರ್ಹ. ಬೌದ್ಧಕೇಂದ್ರವಾಗಿದ್ದ ಚಂದ್ರವಳ್ಳಿಯಲ್ಲಿ ನಾಥರ ಹುಲಿಗೊಂದಿ ಮಠವಿದೆ. ಇದಕ್ಕೆ ಲಗತ್ತಾಗಿ ಜೋಗಿಮಟ್ಟಿಯೂ ಸಿದ್ಧಯ್ಯನ ಬೆಟ್ಟವೂ ಸಿದ್ಧೇಶ್ವರ ಗುಡಿ ಗವಿಗಳೂ ನಾಥಪಂಥಿಗಳಾದ ಕಾಪಾಲಿಕರು ವಾಸವಾಗಿರುವ ಊರುಗಳೂ ಇವೆ. ಲುಂಕೆಮಲೆಯ ನಾಥಮಠದ ಮತ್ತೊಂದು ಶಾಖೆಯು ಚಂದ್ರಗೊಳದಲ್ಲಿದೆ.[14]
ನಾಥಮಠವಿದ್ದ ಚುಂಚನಗಿರಿಯ ಹಾಗೂ ಸಿದ್ಧಪರಂಪರೆಯ ಮಂಟೆಸ್ವಾಮಿಯ ಜಾತ್ರೆ ಗಳಲ್ಲಿ ಚಂದ್ರಮಂಡಲ ಎಂಬ ಆಚರಣೆಗಳಿವೆ. ಇಂತಹ ಆಚರಣೆಗಳು ಬೌದ್ಧರಲ್ಲಿಯೂ ಇವೆಯೆಂದು ತಿಳಿಯುತ್ತವೆ.. ಈ ಆಚರಣೆಗಳು ಯೋಗದ ಅರ್ಥದಲ್ಲಿ ಹುಟ್ಟಿದವೊ, ಬೌದ್ಧರ ಪ್ರಭಾವದಿಂದ ಬಂದವೊ ತಿಳಿಯದು. ಚಂದ್ರ ಹೆಸರಿನ ಎಲ್ಲ ಜಾಗಗಳು ಬೌದ್ಧಧರ್ಮ ಹಾಗೂ ನಾಥಪಂಥದ ಜತೆ ಸಂಬಂಧಪಡೆದಿವೆ ಎಂದು ಹೇಳುವುದಕ್ಕೆ ಸಾಧ್ಯವಿಲ್ಲ. ಆದರೆ ಕರ್ನಾಟಕದ ಚಂದ್ರ ಹೆಸರಿನ ಊರು, ಗಿರಿ, ಕೊಳ್ಳಗಳನ್ನು ಬೌದ್ಧ ಹಾಗೂ ನಾಥರ ದೃಷ್ಟಿಯಿಂದ ಪರಿಶೀಲಿಸಿದರೆ ಹೊಸ ಸತ್ಯಗಳು ಹೊರಬರಬಹುದು.
ಧರ್ಮಸಂಬಂಧ
ಬುದ್ಧನ ಇನ್ನೊಂದು ಹೆಸರು ಧರ್ಮ. ಅವನ ಚಿಂತನೆಗಳು ‘ಧಮ್ಮಪದ’ದಲ್ಲಿವೆ.  ಧರ್ಮನ ಹೆಸರಲ್ಲಿ ಅನೇಕ ಊರುಗಳಿವೆ. ಧರ್ಮಸಾಗರ (ಹೊಸಪೇಟೆ) ಧರ್ಮಾಪುರ (ಸಂಡೂರು, ಅರಕಲಗೂಡು) ಧರ್ಮಪುರ (ಹಿರಿಯೂರು, ದೇವನಹಳ್ಳಿ,) ಧರ್ಮಸ್ಥಳ (ಬಂಟವಾಳ) ಇತ್ಯಾದಿ. ತಾರಾಭಗವತಿಗೂ ಬುದ್ಧನಿಗೂ ವಿಹಾರಗಳಿದ್ದ ಡಂಬಳದ ಪ್ರಾಚೀನ ಹೆಸರು ‘ಧಮ್ಮವೊಳಲ್’. ಈಗಲೂ ಡಂಬಳದ ದೊಡ್ಡಬಸಪ್ಪನ ಗುಡಿಯಲ್ಲಿ ಧ್ಯಾನಿಬುದ್ಧನ ರುಂಡವು ನೋಡಲು ಸಿಗುತ್ತದೆ. ತುಳುನಾಡಿನಲ್ಲಿ  ಧರ್ಮಶಾಸ್ತಾವು ಎಂಬ ದೈವಸ್ಥಾನಗಳಿದ್ದು, ಇವು  ಮೂಲತಃ ಬೌದ್ಧ ಚೈತ್ಯಾಲಯಗಳು.  ಕದ್ರಿಯ ಮಂಜುನಾಥ ಗುಡಿಯ ಆವರಣದಲ್ಲಿರುವ ಧರ್ಮಶಾಸ್ತಾವು ಗುಡಿಯ ಉಲ್ಲೇಖ ಹಿಂದೆ ಬಂತಷ್ಟೆ. ನಾಥಪಂಥದಲ್ಲಿ ಧರ್ಮನಾಥಿ ಎಂಬ ಶಾಖೆಯಿದೆ. ಅದನ್ನು ಮಹಾಭಾರತದ ಧರ್ಮರಾಜ ಸ್ಥಾಪಿಸಿದನು ಎನ್ನಲಾಗುತ್ತದೆ. ಆದರೆ ಇದು ಧರ್ಮನಾದ ಬುದ್ಧನ ಹೆಸರಲ್ಲಿರುವ ಪಂಥ ಎಂದು ಅನಿಸುತ್ತದೆ.
ನಾಥರ ಬೌದ್ಧವಿರೋಧ
ಹೀಗೆ ನಾಥಪಂಥಕ್ಕೆ ಬೌದ್ಧ ಧರ್ಮದ ಚಾರಿತ್ರಿಕವೂ ದಾರ್ಶನಿಕವೂ ಆದ ದಟ್ಟ ಹಿನ್ನೆಲೆಯಿದೆ. ಆದರೆ ವರ್ತಮಾನದ ನಾಥಪಂಥದಲ್ಲಿ ಇದು ವಿಸ್ಮೃತಿಗೆ ಒಳಗಾಗಿದೆ. ಲುಂಕೆಮಲೆಯ ಕಾಪಾಲಿಕರು ಹಾಗೂ ಬೆಳಗಾವಿ ನಾಥಪಂಥದ ರಾವುಳರು ಕಾಪಾಲಿಕ ಮೂಲದಿಂದ ನಾಥಪಂಥಕ್ಕೆ ಬಂದವರು. ಆದರೆ ಕದ್ರಿಯ ಜೋಗಿಗಳು ಕರಾವಳಿಯಲ್ಲಿದ್ದ  ವಜ್ರಯಾನ ಪಂಥಕ್ಕೆ ಸೇರಿದ ಬೌದ್ಧರಾಗಿದ್ದು,  ವಜ್ರಯಾನವು ನಾಥಪಂಥವಾಗಿ ರೂಪಾಂತರಗೊಂಡ ಬಳಿಕ ನಾಥರಾದವರು. ಈ ಬಗ್ಗೆ ಅವರಲ್ಲಿ ಅರಿವು ಹಾಗೂ ಆಸಕ್ತಿ ಕಡಿಮೆಯಿದೆ. ನಾಥಪಂಥದ ಬಗ್ಗೆ ಅಪಾರ ಜ್ಞಾನವಿರುವ ಕದ್ರಿಯ ಜೋಗಿ ಆನಂದನಾಥ ಅವರು, ಜೋಗಿಮಠದ ಬಗ್ಗೆ ಬರೆದ ಕೃತಿಯಲ್ಲೂ ಅದರ ಬೌದ್ಧಹಿನ್ನೆಲೆಯನ್ನು ಗೌಣವಾಗಿಸಲಾಗಿದೆ. ನಾಥಪಂಥದ ಬಗ್ಗೆ ಕಾಪಾಲಿಕ ಸಮುದಾಯಕ್ಕೆ ತಿಳಿವಳಿಕೆ ಕೊಡು ವುದಕ್ಕಾಗಿ ಕೃತಿ ರಚಿಸಿದ ಸಿದ್ಧಪ್ಪನವರು, ನಾಥರ ಬೌದ್ಧಮೂಲ ವಾದವನ್ನು ನಿರಾಕರಿಸು ತ್ತಾರೆ. ಅವರ ಪ್ರಕಾರ ‘‘ನಾಥರು ಬೌದ್ಧ ಸಂಪ್ರದಾಯದಿಂದ ಬೆಳೆದು ಬಂದವರಾಗಿದ್ದರೆ, ಶೈವಸಾಹಿತ್ಯ ಮತ್ತು ಸಂಪ್ರದಾಯಗಳಲ್ಲಿ ಬುದ್ಧಂ ಶರಣಂ ಗಚ್ಛಾಮಿ ಸಂಘಂ ಶರಣಂ ಗಚ್ಛಾಮಿ ಎಂಬೀ ಶರಣಾಂಗಗಳು ಎಲ್ಲಿಯಾದರೂ ಕಂಡು ಬರಬೇಕಾಗಿತ್ತು…ಬೌದ್ಧಧರ್ಮದ ಸಂಕೇತ ಅಥವಾ ಆ ಮೂಲಕ ಬೆಳೆದು ಬಂದದ್ದು ಕೇವಲ ಕುಹಕವಾಗುತ್ತದೆ, ಅಲ್ಲದೆ ಈ ಧರ್ಮದ ಶ್ರೇಷ್ಠತೆಯನ್ನು ಅರಿಯದೆ ಹಾಗೂ ಸಹಿಸಲಾರದವರ ಹೊಟ್ಟೆಕಿಚ್ಚಿನ ಕುಯುಕ್ತಿಯ ಮಾತಾಗುತ್ತದೆ’’[15]
ಬೌದ್ಧ ಪರಂಪರೆಯಲ್ಲಿ ಗುರುತಿಸಿಕೊಳ್ಳಲು ಯಾಕೆ ಈ ಹಿಂಜರಿಕೆ ಮತ್ತು ನಿರಾಕರಣೆ? ಬಹುಶಃ ಕೆಲವು  ಕಾರಣಗಳಿವೆ. ೧. ನಾಥರ ಮೇಲಿನ ಭಕ್ತಿಯೇ ಮುಖ್ಯವಾಗಿರುವ ನಾಥ ಪಂಥಿ ಸಮುದಾಯಗಳಿಗೆ ಅದರ ಚಾರಿತ್ರಿಕ ಹಿನ್ನೆಲೆಗಳು ಅಷ್ಟು ಮುಖ್ಯವಾಗಿಲ್ಲ. ೨. ಕದ್ರಿಯ ಮಂಜುನಾಥನು ಬೌದ್ಧರ ಅವಲೋಕಿತೇಶ್ವರ ಎಂಬ ವಾದವನ್ನು ಒಪ್ಪಿದರೆ,  ಕದ್ರಿಯ ಮಂಜುನಾಥ ದೇವಾಲಯವನ್ನು ವೈದಿಕರ ಕಬಜಾದಿಂದ ಮರಳಿ ಪಡೆಯುವ ವಾದ ದುರ್ಬಲವಾಗುವುದು ಎಂಬ ಅನುಮಾನ ಇರಬಹುದು. ೩.ಬೌದ್ಧವಿರೋಧಿಯಾದ ವೈದಿಕ ಸಂಸ್ಕೃತಿಯ ಪ್ರಭಾವದ ಕಾರಣದಿಂದ ನಾಥರು, ಸಹಜವಾಗಿ  ಬೌದ್ಧ ಧರ್ಮದ ಬಗ್ಗೆ ಪೂರ್ವಗ್ರಹ ಬೆಳೆಸಿಕೊಂಡಿರಬಹುದು.  ಇದಕ್ಕೆ ಪೂರಕವಾಗಿ ನಾಥರಲ್ಲಿ ಒಂದು ಕತೆಯಿದೆ. ಅದನ್ನು  ಕದ್ರಿ ಝುಂಡಿಯಲ್ಲಿ (೨೦೦೪)  ಬಂದಿದ್ದ ಸೂರಜನಾಥರು ಹೇಳಿದರು. ನೇಪಾಳವನ್ನು ಆಳುತ್ತಿದ್ದ  ಮಲ್ಲವಂಶದ ರಾಜರು ಬೌದ್ಧರಾಗಿದ್ದರು. ಸನಾತನಧರ್ಮದ ವಿರೋಧಿಯಾಗಿದ್ದರು. ಅವರಿಗೆ ಗೋರಖನು ನಾಥದೀಕ್ಷೆ ಕೊಟ್ಟ ಬಳಿಕ, ನಾಥಪಂಥವು ನೇಪಾಳದ ರಾಷ್ಟ್ರೀಯ ಧರ್ಮವಾಯಿತು ಅವರು ವಿವರಿಸಿದರು. ಬೌದ್ಧಧರ್ಮದ ಹಿನ್ನೆಲೆಯಿಂದ ಹುಟ್ಟಿದ ನಾಥಪಂಥದಲ್ಲಿ  ಬೌದ್ಧವಿರೋಧಿ ಚಿಂತನೆಗಳು ಸೇರಿಕೊಂಡಿವೆ! ಬಹುಶಃ ಪಂಥಗಳು ವೈದಿಕೀಕರಣ ಪಡೆದ ಕೂಡಲೆ, ಬೌದ್ಧವಿರೋಧಿ ನಿಲುವನ್ನು ತಳೆಯುತ್ತವೆ ಎಂದು ಕಾಣುತ್ತದೆ. ಬೌದ್ಧಧರ್ಮದ ಪ್ರಸಾರವನ್ನು ತಡೆಯಲೆಂದೇ ನಾಥಪಂಥವು ಹುಟ್ಟಿತು ಎಂಬ ವಾದವೂ ಇದೆ. ಇದಕ್ಕೆ ನಾಥಪಂಥಿ ಕಾಪಾಲಿಕರ ನಾಯಕರಲ್ಲಿ ಒಬ್ಬರಾದ ಹಿರಿಯೂರಿನ ನಾಗರಾಜ್ ಅವರು ಹೇಳಿದ ಅನುಭವವು ಪೂರಕವಾಗಿದೆ. ಒಮ್ಮೆ ನಾಗರಾಜ್ ಶೃಂಗೇರಿಗೆ ಹೋಗಿದ್ದಾಗ, ಅಲ್ಲಿನ ಗುರುಗಳಿಗೆ ನಾಥಪಂಥದ ಸಂಪ್ರದಾಯದ ಪ್ರಕಾರ ಸಿಂಗನಾದ ಊದಿ ಆದೇಶ್(ನಮಸ್ಕಾರ) ಮಾಡಿದರಂತೆ. ಕುತೂಹಲಗೊಂಡ ಗುರುಗಳು,  ನಾಗರಾಜರ ಹಿನ್ನೆಲೆ ಕೇಳಿದರಂತೆ. ನಾಗರಾಜ್ ತಾವು ನಾಥಪಂಥಿ ಎಂದಾಗ, ಸಂತೋಷಪಟ್ಟು, ಅಗ್ರತೀರ್ಥ ಕೊಟ್ಟು  ‘ನಿಮ್ಮ ಗೋರಖನಾಥ ಬೌದ್ಧಧರ್ಮವನ್ನು ಹಿಮಾಲಯದ ಆಚೆ ಅಟ್ಟಿ ಹಿಂದೂ ಧರ್ಮವನ್ನು ಉಳಿಸಿದವನಪ್ಪಾ’ ಎಂದು ನುಡಿದರಂತೆ.
ನಾಥಪಂಥವು ಬೌದ್ಧಮತವನ್ನು ನಾಶಮಾಡಿ ಅದರ ಅವಶೇಷಗಳಿಂದ ಹುಟ್ಟಿಬಂದಿದ್ದೆ ಅಲ್ಲವೆ ಎಂಬುದು  ಇನ್ನೂ ಸ್ಪಷ್ಟವಾಗಿಲ್ಲ. ಆದರೆ ಅದು ಬೌದ್ಧ ವಜ್ರಯಾನದ ಗರ್ಭದಲ್ಲಿ ಮೂಡಿತು ಎನ್ನುವುದರಲ್ಲಿ ಅನುಮಾನವಿಲ್ಲ. ಅಂಥ ನಾಥಪಂಥಕ್ಕೆ  ಬೌದ್ಧಧರ್ಮವನ್ನು ಗಡಿಪಾರು ಮಾಡಿದ ಕೀರ್ತಿ ಸಲ್ಲುತ್ತಿರುವುದು  ಮಾತ್ರ ಚಾರಿತ್ರಿಕ ವ್ಯಂಗ್ಯವಾಗಿದೆ. ಸ್ವತಃ ಶಂಕರರಿಗೂ ಪ್ರಚ್ಛನ್ನ ಬೌದ್ಧರೆಂಬ ಹೆಸರಿತ್ತಷ್ಟೆ. ತಮ್ಮ ಪಂಥವು  ಸ್ವತಂತ್ರವಾದುದು, ಪ್ರಾಚೀನವಾದುದು ಎಂಬ ಅಭಿಮಾನಕ್ಕೆ, ಅದು ಇನ್ನೊಂದು ಧರ್ಮದ ರೂಪಾಂತರ ಎಂಬ ಚಾರಿತ್ರಿಕ ಸತ್ಯವನ್ನು ಒಪ್ಪುವುದು ಕಷ್ಟವಾಗುತ್ತದೆ. ಶಿವನಿಂದಲೇ ನಾಥಪಂಥವು ಮೂಡಿತು ಎಂದು ನಂಬುವ ನಾಥಪಂಥೀಯ ಸಮುದಾಯಗಳು, ನಾಥವನ್ನು  ‘ಶುದ್ಧ ಶೈವಧರ್ಮ’ವಾಗಿ ನೋಡಲು ಬಯಸುತ್ತವೆ. ಆದರೆ ಜಗತ್ತಿನ ಅನೇಕ ದೊಡ್ಡ ಧರ್ಮಗಳು ಒಂದರ ವಿರುದ್ಧ ಇನ್ನೊಂದು  ಭಿನ್ನಮತದಿಂದಲೊ ಬಂಡಾಯ ಮಾಡಿಯೊ ಒಟ್ಟಿನಲ್ಲಿ  ‘ಪಿತೃಹತ್ಯೆ’ಗೈದೇ ಹುಟ್ಟಿವೆ. ಕದ್ರಿಯ ಗುಡಿಯಲ್ಲಿ ನಾಥಪಂಥದ ಕುರುಹುಗಳನ್ನು ವೈದಿಕರು ನಾಶಮಾಡದಂತೆ ಅದರ ಉತ್ತರಾಧಿಕಾರಿಗಳಾದ ಜೋಗಿ ಸಮುದಾಯದ ಕಣ್ಗಾವಲಿದೆ. ಆದರೆ ಹೀಗೆ ಯಾವುದೇ ಜೀವಂತ ಉತ್ತರಾಧಿಕಾರಿ ಸಮುದಾಯವಿಲ್ಲದ ಕಾರಣಕ್ಕೊ ಏನೊ, ವಜ್ರಯಾನಕ್ಕೆ ಅದರ ಕುರುಹುಗಳ ನಾಶವನ್ನು ಕೇಳುವವರಿಲ್ಲ ಎಂಬಂತಾಗಿದೆ. ಈಗಲೂ ಮನೆಯಿಂದ ಹೊರಹಾಕಲ್ಪಟ್ಟ ಮಗುವಿನಂತೆ ಕಾಣವ ಅವಲೋಕಿತೇಶ್ವರನ ಮೂರ್ತಿಯು, ಕದ್ರಿಯ ಮಂಜುನಾಥ ಗುಡಿಯಲ್ಲಿದೆ. ಲೋಕದ ದುಃಖಕ್ಕೆ ತನ್ನ ನಿರ್ವಾಣವನ್ನೆ ತ್ಯಾಗಮಾಡಿದ ಅವಲೋಕಿತನ ಕತೆಗೆ, ಚರಿತ್ರೆ ಕೊಟ್ಟಿರುವ ಈ ಉಪಸಂಹಾರ ಮಾತ್ರ ವಿಚಿತ್ರವಾಗಿದೆ.
* * *
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)



[1]       ಚಿದಾನಂದಮೂರ್ತಿ ಎಂ., ಕರ್ನಾಟಕ ನೇಪಾಳ ಸಾಂಸ್ಕೃತಿಕ ಸಂಬಂಧ, ಪು.೪೩-೪೪
[2]       ಗೋವಿಂದ ಪೈಯವರು ಇವು ಬುದ್ಧನ ಮೂರ್ತಿಗಳು ಎನ್ನುತ್ತಾರೆ. ಆದರೆ ಇವು ಒಂಟಿಕಾಲಿನಲ್ಲಿ ನಿಂತಿವೆ. ಬೌದ್ಧ ಯೋಗಿಗಳು ಹಾಗೆ ನಿಂತಿರುವ ಶಿಲ್ಪಗಳು ಕಡಿಮೆ.
[3]       ‘ಕದ್ರಿಯಲ್ಲಿರುವ ಅಲೂಪರದೊಂದು ಲೇಖ’ (೧೯೨೭) ‘ಕದಿರೆಯ ಮಂಜುನಾಥ’ (೧೯೪೭) ‘ಧರ್ಮಸ್ಥಳದ ಶಿವಲಿಂಗಕ್ಕೆ ಮಂಜುನಾಥ ಎಂಬ ಹೆಸರು ಹೇಗೆ ಬಂತು?’(೧೯೫೦)
[4]       ಗುರುರಾಜಭಟ್ ಪಿ, ಕದ್ರಿಶ್ರೀ ಮಂಜುನಾಥ ದೇವಾಲಯ ಕ್ಷೇತ್ರ ಮಹಾತ್ಮ್ಯೆ ಮತ್ತು ಇತಿಹಾಸ, ಕದ್ರಿ ಮಂಜುನಾಥ ದೇವಸ್ಥಾನ, ಪು.೪೩-೪೪
[5]       ತಾಳ್ತಜೆ ವಸಂತ ಕುಮಾರ, ಬೌದ್ಧಾಯನ, ಪು.೨೦೭
[6]       ‘ಕದಿರೆಯ ಮಂಜುನಾಥ’, ಗೋವಿಂದಪೈ ಸಂಶೋಧನ ಸಂಪುಟ, ಪು. ೬೬೧
[7]       ‘ಧರ್ಮಸ್ಥಳದ ಶಿವಲಿಂಗಕ್ಕೆ ಮಂಜುನಾಥ ಎಂಬ ಹೆಸರು ಹೇಗೆ ಬಂತು?’, ಅದೇ ಪು. ೬೬೫-೬೭೨
[8]       ರಾಮಚಂದ್ರರಾವ್ ಎಸ್.ಕೆ., ಅಣ್ಣಪ್ಪದೈವ, ಪು.೧೧೪-೧೧೫
[9]       ರಘುನಾಥಭಟ್ಟ ಎಚ್.ಆರ್., ಬನವಾಸಿಯ ಬೌದ್ಧಾವಶೇಷಗಳು : ಒಂದು ಸಮೀಕ್ಷೆ, ಪು.೬೬
[10]      ‘ಬಳ್ಳಿಗಾವೆಯ ತಾರಾಭಗವತಿ ವಿಗ್ರಹ ಮತ್ತು ‘ಸುಕುಮಾರ ಚರಿತೆ’ಯ ರಚನಾಕಾಲ’, ಹೊಸತು ಹೊಸತು, ಪು. ೨೫೬
[11]      ಅಮೃತ ಸೋಮೇಶ್ವರ, ಭಗವತೀ ಆರಾಧನೆ, ಪು.೬೮
[12]      ಭದ್ರಾವತಿ ತಾಲೂಕಿನಲ್ಲಿ ಹೊಲತಿಹಾಳು ಎಂಬ ಊರಿದೆ. ಅದರ ಅಗಸೆಬಾಗಿಲ ಬಳಿ ನೆಟ್ಟಕಲ್ಲಿನಲ್ಲಿ ತಾಂತ್ರಿಕ ಪಂಥಕ್ಕೆ ಸೇರಿರಬಹುದಾದ ನಕ್ಷೆಗಳಿವೆ. ಎರಡು ಕಡೆ ತ್ರಿಶೂಲಗಳನ್ನು ನಡುವೆ ಎರಡು ಚೌಕಗಳು ಬರುವಂತೆ ಜೋಡಿಸಿ ಮಾಡಿರುವ ಮಂಡಲದ ಗುರುತಿದೆ.  ಸಮೀಪದಲ್ಲಿ ಭಗವತಿಕೆರೆ  ಊರಿದೆ. ಇದು ಭಗವತಿಯ ಆರಾಧನೆಗೆ ಸಂಬಂಧಪಟ್ಟಿದ್ದೇನು?
[13]      ಚಿದಾನಂದಮೂರ್ತಿ ಎಂ., ಬೌದ್ಧಕೇಂದ್ರ ‘‘ಕಲಾವತಿ’’ನಗರ ಅಭಿಜ್ಞೆ-ಈಗಿನ ‘‘ಕಲ್ಯ’’, ಹೊಸತು ಹೊಸತು, ಪು. ೨೬೧
[14]      ನೋಡಿ: ಹುಲ್ಲೂರು ಶ್ರೀನಿವಾಸ ಜೋಯಿಸರ ‘ಚಿತ್ರದುರ್ಗ ಜಿಲ್ಲೆಯ ಬೌದ್ಧಧರ್ಮದ ಕುರುಹುಗಳು’ ಎಂಬ ಲೇಖನ, ಶತಮಾನದ ಸಂಶೋಧನೆ, ಪು.೧೯೨
[15]      ಸಿದ್ಧಪ್ಪ ಬಿ., ನಾಥಪಂಥ ಶೈವಧರ್ಮ ಮತ್ತು ಕರ್ನಾಟಕ ನಾಥಪಂಥ ಶೈವ ಸಮಾಜದ ಸಂಕ್ಷಿಪ್ತ ಪರಿಚಯ, ಪು.೧
ಕರ್ನಾಟಕದ ನಾಥಪಂಥ : ೫. ಶಾಕ್ತರು ಹಾಗೂ ನಾಥರು

ಬಹುಶಃ ದೇವತೆಗಳಲ್ಲೇ ತನ್ನ ಮಡದಿಯನ್ನು ಅತಿಹೆಚ್ಚು ಪ್ರೀತಿಸುವ, ಅಗಲುವ ಹಾಗೂ  ಹುಡುಕುವ ದೇವತೆಯೆಂದರೆ ಶಿವನು. ಆತ ಮಡದಿಯನ್ನು ಸಂಗಾತಿಯಾಗಿ ಭಾವಿಸಿ, ತನಗೆ ತಿಳಿದಿರುವ ರಹಸ್ಯ ವಿದ್ಯೆಗಳನ್ನು ಹಂಚಿಕೊಳ್ಳುವ ದೇವತೆ ಕೂಡ.  ಕೊನೆಗೆ ಈ ಅಗಲಿಕೆಯೇ ಬೇಡವೆಂದು ಆಕೆಯನ್ನುತನ್ನ ದೇಹದ ಎಡಭಾಗವನ್ನಾಗಿ ಮಾಡಿಕೊಂಡವನು. ಒಮ್ಮೆ ಸತ್ತ ಉಮೆಯ ಶವವನ್ನು ಹೆಗಲಮೇಲೆ ಹೊತ್ತುಕೊಂಡು ಶಿವ, ಇಡೀ ಲೋಕವನ್ನೆಲ್ಲ ಹುಚ್ಚನಂತೆ  ತಿರುಗುತ್ತಾನೆ. ಹುಚ್ಚು ಅಥವಾ ಮರುಳು ಶಿವನ ಮುಖ್ಯ ಲಕ್ಷಣ. ಆತ ಮರುಳುಶಂಕರ. ಅವನ ಹೆಸರಲ್ಲಿ ಸಿದ್ಧರಾಗುವವರೂ ಮರುಳುಸಿದ್ಧರೆ. ಶಿವನ ಈ ಹುಚ್ಚಾಟ ಕಂಡ ದೇವತೆಗಳು ವಿಷ್ಣುವಿಗೆ ಏನಾದರೂ ಮಾಡಬೇಕೆಂದು ಕೇಳಲು, ವಿಷ್ಣುವು ಉಮೆಯ ಶವವನ್ನು ಹಲವು ತುಂಡು ಮಾಡಿ ಭೂಮಿಯ ಮೇಲೆ ಚೆಲ್ಲುತ್ತಾನೆ. ಆಕೆಯ ಅಂಗಾಗಗಳು ಬಿದ್ದ ಜಾಗಗಳೆಲ್ಲ ಶಕ್ತಿಪೀಠಗಳಾಗುತ್ತವೆ. ಉಮೆಯ ಹಣೆ ಬಿದ್ದ ಜಾಗ ಬಲೂಚಿಸ್ತಾನದಲ್ಲಿ ಹಿಂಗ್ಲಜವಾಯಿತು. ಯೋನಿ ಬಿದ್ದಜಾಗ ಅಸ್ಸಾಮಿನ ಕಾಮಾಖ್ಯವಾಯಿತು (ಈಗಲೂ ಇಲ್ಲಿ ಯೋನಿಯಂತಿರುವ ಸೀಳುಬಂಡೆಯೇ ದೇವಿಯ ಆಕಾರ), ಅವಳ ಬೆರಳು ಬಿದ್ದ ಭಾಗ ನೇಪಾಳದ ಪಾಟನ್ ಆಯಿತು ಎಂದು ನಂಬಲಾಗು ತ್ತದೆ. ವಾಮಾಚಾರದ ಆಚರಣೆ ಹಾಗೂ ಬಲಿಪದ್ಧತಿ ಇರುವ  ಈ ಶಕ್ತಿಪೀಠಗಳೆಲ್ಲ ನಾಥರಿಗೆ ಪವಿತ್ರವಾದವು. ಹಿಂಗ್ಲಜಾದೇವಿ ಪೀಠವು ಮೂಲತಃ ಒಂದು ಗುಹೆ. ಅಲ್ಲಿಗೆ ಹೋದವರು ಯೋನಿಲಿಂಗದ ಮುದ್ರೆ ಧರಿಸಿಕೊಂಡು ಬರುತ್ತಿದ್ದರು ಎಂದು ಬ್ರಿಗ್ಸ್ ಬರೆಯುತ್ತಾನೆ.
ಈ ಅಗಲಿಕೆ ಮತ್ತು ಮಿಲನವು ತಾತ್ವಿಕವಾಗಿ ಅದ್ವೈತಿಯಾಗಿದೆ. ಈ ತತ್ವವನ್ನು ಹೇಳಲು ಪುರಾಣದಲ್ಲಿ ಬರುವ  ಶಿವಪಾರ್ವತಿಯರ ಪ್ರೇಮ ಕಥಾನಕಗಳು ಬಳಕೆಗೊಂಡವು. ಪುರುಷ ಪ್ರಕೃತಿಯರ ಅಥವಾ ಶಿವಶಕ್ತಿಯರ ಅವಿನಾ ಸಂಬಂಧವನ್ನು ಅಭಿನವಗುಪ್ತನು ವಾಗರ್ಥ ಗಳ ಭಾಷಾಶಾಸ್ತ್ರೀಯ ರೂಪಕದಲ್ಲಿ ವರ್ಣಿಸುತ್ತಾನೆ; ಗೋರಖನು ಇದನ್ನು ಚಂದ್ರ-ಚಂದ್ರಿಕೆ (‘ಶಿವಸ್ಯಾಭ್ಯಾಂತರೇ ಶಕ್ತಿಃ ಶಕ್ತೇರಭ್ಯಂತರೇ ಶಿವ: ಅಂತರಂ ನೈವ ಜಾನೀಯಾತ್ ಚಂದ್ರ ಚಂದ್ರಿಕಯೋರಿವ’- ಸಿದ್ಧಸಿದ್ಧಾಂತ ಪದ್ಧತಿ) ಹಾಗೂ ದೀಪ-ದೀಪಿಕೆಯ ರೂಪಕಗಳಲ್ಲಿ ಬಣ್ಣಿಸುತ್ತಾನೆ. ಕೌಳವು ಬೆಂಕಿ-ಹೊಗೆ  (ಅಗ್ನಿಧೂಮೌ) ಹಾಗೂ ಗಿಡ-ನೆರಳುಗಳ  (ಛಾಯಾ ಧ್ರುಮ) ರೂಪಕಗಳಲ್ಲಿ ಬಣ್ಣಿಸುತ್ತದೆ. ಈ ರೂಪಕಗಳು ಶಿವಶಕ್ತಿಯರ ಅಭಿನ್ನತೆಯನ್ನು ಹೇಳುತ್ತಿವೆ. ವ್ಯಂಗ್ಯವೆಂದರೆ ಮಹಾಪ್ರೇಮ ಹಾಗೂ ಮಹಾಮಿಲನದ ಈ ರೂಪಕಗಳಿಗೆ, ಒಂದು ಮೂಲ-ಮತ್ತೊಂದು ಅದರ  ಪರಿಣಾಮ ಎಂಬ ಭೇದಾರ್ಥವನ್ನು ತಪ್ಪಿಸಲು ಆಗಿಲ್ಲದಿರುವುದು. ಇದು ರೂಪಕಗಳ ಮಿತಿಯೊ ನಮ್ಮ ತತ್ವಗಳ ಮಿತಿಯೊ?
ಶಕ್ತಿ ಎಂದರೆ ಹೆಣ್ಣು. ಶಾಕ್ತ ಎಂದರೆ ಶಕ್ತಿಗೆ ಅಥವಾ ಪ್ರಕೃತಿಗೆ ಸಂಬಂಧಿಸಿದ್ದು. ಸ್ತ್ರೀಶಕ್ತಿಯು ಸೃಜನಶೀಲವಾದುದು ಮತ್ತು ಜಗತ್ತಿನ ಸರ್ವಚಲನೆಗಳ ಹಿಂದೆ ಇರುವಂತಹುದು ಎಂದು ಶಾಕ್ತರು ನಂಬುತ್ತಾರೆ. ಶಕ್ತಿಯ ದೈವಿಕರೂಪವೇ ಶಿವೆ. ಗೋರಖನ ಪ್ರಕಾರ, ಶಿವ ಅಥವಾ ಪುರುಷನು, ಶಕ್ತಿಯಿಲ್ಲದೆ ಅಪ್ರಯೋಜಕ (‘ಶಿವೋವಪಿ ಶಕ್ತಿರಹಿತಃ ಕರ್ತು ಶಕ್ತೋ ನ ಕಿಂಚನ’). ಶಕ್ತಿಯ ಸಂಕೋಚ ಹಾಗೂ ವಿಕಸನಗಳಿಂದ ಜಗತ್ತಿನ ಚಲನೆ ಆಗುತ್ತದೆ.  ಶಾಕ್ತದಂತೆ ಕೌಳವೂ ಸ್ತ್ರೀಕೇಂದ್ರಿತ ಪಂಥ. ಕುಲ ಎಂದರೆ ಹೆಣ್ಣು ಅಥವಾ ಶಕ್ತಿ.  ಶಕ್ತಿಯು ಕುಲ ಅಥವಾ ಸಂತಾನವನ್ನು ಸೃಷ್ಟಿಸುವವಳು. ಶಿವನು ಅಕುಲ. ಕುಲ ಅಕುಲಗಳ ಸಂಯೋಗವೇ ಮೋಕ್ಷ. ಶಾಕ್ತ ಕೌಳ ಎರಡೂ ಶೈವ ತಾಂತ್ರಿಕ ಪಂಥಗಳು. ನಾಥಪಂಥಕ್ಕೆ ಬುನಾದಿ ರೂಪದಲ್ಲಿರುವ ಯೋಗದರ್ಶನ ಕೂಡ, ದೇಹದಲ್ಲಿ ಸುಪ್ತರೂಪದಲ್ಲಿರುವ ಕುಂಡಲಿನಿ ಶಕ್ತಿಯು, ಸಹಸ್ರಾರದಲ್ಲಿರುವ ಶಿವನ ಜತೆ ಸೇರುವುದನ್ನೇ ಮೋಕ್ಷವೆನ್ನುತ್ತದೆ. ಎರಡು ತತ್ವ ಅಥವಾ ಚೈತನ್ಯಗಳ ಈ ಅಗಲಿಕೆ ಹಾಗೂ ಮಿಲನದ ಕತೆಗಳಿಗೆ, ದಾರ್ಶನಿಕ ಯೌಗಿಕ ಹಾಗೂ ಲೈಂಗಿಕ ಅರ್ಥ ಸ್ತರಗಳಿವೆ. ಮೂಲತಃ ವಿರಕ್ತವಾದಿಯಾದ ನಾಥಪಂಥವು ಗಂಡು ಹೆಣ್ಣು ಸಂಯೋಗದ ಪರಿಭಾಷೆಯನ್ನು ತಾತ್ವಿಕವಾಗಿ ಹಾಗೂ ಸಾಂಕೇತಿಕವಾಗಿ ಬಳಸುತ್ತದೆ. ಆದರೆ ಶಾಕ್ತರು ಹಾಗೂ ಕೌಳರು ಈ ತತ್ವವನ್ನು ವಾಸ್ತವಿಕ  ಲೈಂಗಿಕ ಕ್ರಿಯಾಚರಣೆಯಾಗಿ ಆಚರಿಸುತ್ತಾರೆ. ಶಕ್ತಿಯ ಸಹವಾಸವು ಎರಡು ಕಾರ್ಯ ಮಾಡುತ್ತದೆ. ೧. ದೈಹಿಕ ಮಿಲನದ ಹೊತ್ತಿನಲ್ಲಿ ತೃಪ್ತವಾಗುವ ಕಾಮನೆ, ಆಹಾರ, ಕುಡಿತಗಳನ್ನು ನಿಯಂತ್ರಿಸುವುದು. ೨. ಸಿದ್ದಿ ಪಡೆವ ಮತ್ತು ಶತ್ರು ನಿವಾರಣೆಯ  ಸಾಮರ್ಥ್ಯವನ್ನು ಕೊಡುವುದು.
ಶಿವಶಕ್ತಿಯರ ಈ ಸಂಯೋಗ ತತ್ವವು, ವಜ್ರಯಾನದಲ್ಲಿ ಬೇರೊಂದು ರೂಪದಲ್ಲಿದೆ. ಅಲ್ಲಿ ಸ್ತ್ರೀ ಇಂದ್ರಿಯವು ಪದ್ಮವಾದರೆ ಪುಲ್ಲಿಂಗವು ವಜ್ರ. ಹೂವು ಮೃದುತ್ವಕ್ಕೂ ವಜ್ರವು  ಕಠಿಣತೆಗೂ ರೂಪಕ. ಇವು ಪರಸ್ಪರ ವಿರುದ್ಧ ಗುಣವುಳ್ಳವಾದರೂ ಜೀವಸೃಷ್ಟಿಗೆ ಇವುಗಳ ಮಿಲನ ಅನಿವಾರ್ಯ. ಪದ್ಮ ಮತ್ತು ವಜ್ರಗಳ ಮಿಲನವೇ ಮೋಕ್ಷ. (ಬೇಂದ್ರೆಯವರು ತಮ್ಮೊಂದು ಕವನದಲ್ಲಿ ‘ವಜ್ರಮುಖವ ಚಾಚಿ ಮುತ್ತುತಿತ್ತು ಹೂವಹೂವ’ ಎಂದು ದುಂಬಿಯನ್ನು ಬಣ್ಣಿಸುವಾಗ ಮಿಲನ ಹಾಗೂ ಸೃಷ್ಟಿಕ್ರಿಯೆಯಲ್ಲಿ ಸೇರುವ ಈ ವೈರುಧ್ಯ ಸಾಮರಸ್ಯ ತತ್ವವನ್ನೆ ಸೂಚಿಸುತ್ತಾರೆ.) ತಾಂತ್ರಿಕ ಪಂಥಗಳಲ್ಲಿ ಸಾಧನೆಗೆ ಹೆಣ್ಣು ಉಪಕರಣ ಮಾತ್ರವಲ್ಲ, ಸಾಧನೆಯ ಕೊನೆಗೆ ಸಿಗುವ ದೈವಿಕ ಅನುಭವ ಕೂಡ. ಇಂತಹ ಆಚರಣೆ ಮಾಡುತ್ತಿದ್ದ ಯೋಗಿನಿಯರು, ಶಾಕ್ತ ಕೌಳ ವಜ್ರಯಾನ ಪಂಥಗಳಲ್ಲಿದ್ದರು. ನಾಥಪಂಥವು ರೂಪುಗೊಳ್ಳುವಾಗ ಶಾಕ್ತ ಮತ್ತು ಕೌಳ ಯೋಗಿಗಳೂ ಇದ್ದರಷ್ಟೆ. ಸ್ತ್ರೀರಾಜ್ಯದಲ್ಲಿದ್ದು ಭೋಗಸಾಧನೆಯಲ್ಲಿ ಮೈಮರೆತಿದ್ದ ಮಚೇಂದ್ರನು ಕೌಳಮಾರ್ಗಿ ಆಗಿದ್ದನು. ಆದಯ್ಯನು ತನ್ನೊಂದು ವಚನದಲ್ಲಿ ‘ನವನಾಥ ಸಿದ್ಧರನಪಹರಿಸಿತ್ತು ಈ ಮಾಯೆ’ ಎಂದು ಹೇಳುವುದು ಈ ಪ್ರಸಂಗ ಉದ್ದೇಶಿಸಿಯೆ ಇದ್ದೀತು. ಕದ್ರಿಯ ಸ್ಥಳಪುರಾಣಗಳು ಮಾತ್ರ, ಈ ಸ್ತ್ರೀರಾಜ್ಯವು ಕೇರಳವೆಂದೂ, ಗೋರಖನು ಮಚೇಂದ್ರನನ್ನು ಅಲ್ಲಿಂದ ಬಿಡಿಸಿಕೊಂಡು ಬರುವಾಗ ಮಚೇಂದ್ರನ ಪ್ರೇಮದಲ್ಲಿ ಮರುಳಾಗಿದ್ದ ಶಿಷ್ಯೆಯಾಗಿದ್ದ ಪಿಂಗಳಾದೇವಿಯು ಹಿಂಬಾಲಿಸಿಕೊಂಡು  ಬಂದಳೆಂದೂ, ಅವಳೇ ಮಂಗಳಾದೇವಿ ಎಂದೂ, ಅವಳಿಂದಲೇ ಮಂಗಳೂರಿಗೆ ಹೆಸರು ಬಂತೆಂದೂ ಗಟ್ಟಿಯಾಗಿ ನಂಬಿವೆ.  ಮಾತೃಪ್ರಧಾನ ಕುಟುಂಬ ವ್ಯವಸ್ಥೆಯೂ ಭಗವತಿ ಆರಾಧನೆಯೂ ಇದ್ದ ಕೇರಳವು, ಶಾಕ್ತಪಂಥದ ಸಹಜ ತಾಣ ವಾಗಿತ್ತು. ಶಂಕರರು  ಶಾಕ್ತಪೀಠಗಳಲ್ಲಿ ಚಕ್ರಪೂಜೆಯಂಥ ತಾಂತ್ರಿಕ ಆಚರಣೆಗಳನ್ನು ಸ್ಥಾಪಿಸಿದ್ದು ಈ ಪ್ರಭಾವದಿಂದಲೇ. ಆದ್ದರಿಂದ ಕದ್ರಿಯ ಸ್ಥಳಪುರಾಣಗಳಲ್ಲಿ ಚಾರಿತ್ರಿಕ ತಥ್ಯವೂ ಇದೆ.
ಮಚೇಂದ್ರನ ‘‘ನಾರೀಸಾಧನೆ’’ ಪ್ರಕರಣವು ೨ ಸಂಗತಿಗಳನ್ನು ಹೇಳುತ್ತಿದೆ. ೧. ನಾಥಪಂಥದಲ್ಲಿ ಕೌಳಮಾರ್ಗಿಗಳು ಸಾಕಷ್ಟು ಸಂಖ್ಯೆಯಲ್ಲಿದ್ದರು. ಅವರು ನಾಥರಾದ ಬಳಿಕವೂ ಕೌಳಮಾರ್ಗದ ಆಚರಣೆಗಳನ್ನು ಪೂರ್ಣಕೈಬಿಟ್ಟಿರಲಿಲ್ಲ; ನಾಥ ಹಿನ್ನೆಲೆಯುಳ್ಳ ಸಿಂದಗಿಯ ಭೀಮಾಶಂಕರನು ಒಬ್ಬ ಶಾಕ್ತಸಿದ್ಧನ ಜತೆ ಬನಶಂಕರಿಯಲ್ಲಿ ಸುರೆಯಿಟ್ಟು ‘‘ಮೂಳಶಕ್ತಿ ಕುಳಸ್ವಾಮಿನಿ’’ ಆದ ದೇವಿಯ ಉಪಾಸನೆ ಮಾಡುವ ಪ್ರಸಂಗವಿದೆ.
[1]ನಾಥಪಂಥದ ವಿದ್ವಾಂಸರಾದ ತಿಪ್ಪೂರಿನ ನೀಲಕಂಠ ಸ್ವಾಮಿಯವರೂ ಒಬ್ಬ ಶಾಕ್ತ ಸಾಧಕರು. ೨. ಯೋಗಿಗಳು ಯೋಗಿನಿಯರನ್ನು ಹುಡುಕಿಕೊಂಡು ಹೋಗುತ್ತಿದ್ದರು ಇಲ್ಲವೆ ಯೋಗಿಗಳನ್ನು ಯೋಗಿನಿಯರು ಹಿಂಬಾಲಿಸಿಕೊಂಡು ಬರುತ್ತಿದ್ದರು. ಈ ಯೋಗಿನಿಯರಿಗೆ ಭೈರವಿಯರು ಎಂಬ ಹೆಸರೂ ಇತ್ತು.
ಹರಿಹರನ ‘ರೇವಣಸಿದ್ಧೇಶ್ವರರ ರಗಳೆ’ಯಲ್ಲಿ ಒಬ್ಬ ಜೋಗಿಯ ಪ್ರಸಂಗವಿದೆ. ರೇವಣಸಿದ್ಧನು ಹೊಳೆಯಲ್ಲಿ ಅಡಗಿಸಿಟ್ಟಿರುವ ಕಬ್ಬಿಣದ ಸುರಗಿಯನ್ನು ತೆಗೆದುಕೊಡುವುದಾದರೆ, ಹೊನ್ನು ಕೊಡುವುದಾಗಿ ಮಂಗಳವಾಡೆಯ ದೊರೆ ಬಿಜ್ಜಳನು ಡಂಗುರ ಸಾರಿಸುತ್ತಾನೆ. ಅದನ್ನು ಕೇಳಿ ಒಬ್ಬ ಜೋಗಿ ಬರುತ್ತಾನೆ. ‘ಒಪ್ಪುವ ಸಹಸ್ರ ಯೋಗಿಣಿಯರ್ಗೆ ಪತಿ’ ಯಾಗಿದ್ದ ಆತ, ಹೊನ್ನಿನ ಬದಲಿಗೆ ಹನ್ನೆರಡು ಸಾವಿರ ಕನ್ಯೆಯರು ಕೊಡಬೇಕೆಂದು ಶರತ್ತು ಇಡುತ್ತಾನೆ. ರಾಘವಾಂಕನ ‘ಸಿದ್ಧರಾಮ ಚಾರಿತ್ರ’ದಲ್ಲಿ  ಖರ್ಪರ ಜೋಗಿಯೊಬ್ಬ ‘ಹದಿನೆಂಟು ಪೀಠದ ದಿವ್ಯ ಜೋಗಿಣಿಯ ವಿಸರವೆರೆಸಿ’ ಸಿದ್ಧರಾಮನನ್ನು ನೋಡಲು ಬರುವ (೬.೨೬) ಪ್ರಸಂಗವಿದೆ. ಈ  ಚಿತ್ರಗಳಲ್ಲಿ ಉತ್ಪ್ರೇಕ್ಷೆಯಿದೆ, ನಿಜ. ಆದರೆ ಇವು ಪರೋಕ್ಷ ವಾಗಿ ಜೋಗಿ ಜೋಗಿಣಿಯರ ಸಂಬಂಧದ ಬಗ್ಗೆ ಬೆಳಕನ್ನು ಚೆಲ್ಲುತ್ತಿವೆ.  ಈ ಸಂಬಂಧವು ಒಂದನ್ನೊಂದು ಬಿಟ್ಟಿರದ ಎರಡು ಸಂಗತಿಗಳನ್ನು ಸಂಕೇತಿಸುವ ಗಾದೆಯಾಗಿ, ತಂತ್ರ ಪಂಥಗಳನ್ನು ಟೀಕಿಸುವವರು ವ್ಯಂಗ್ಯವಾಗಿ ಬಳಸುವಂತೆ ಭಾಷೆಯಲ್ಲಿ ಸೇರಿಹೋಗಿತ್ತು.  ಅಕ್ಕಮಹಾದೇವಿಯು ‘ಬಿಟ್ಟೇನೆಂದೊಡೆ ಬಿಡದೀ ಮಾಯೆ’ ವಚನದಲ್ಲಿ ‘ಜೋಗಿಗಂ ಜೋಗಿಣಿಯದಾಯ್ತು ಮಾಯೆ’ ಎಂದು ಹೇಳುವಾಗಲೂ ಇದೇ ದನಿಯಿದೆ.  ಬ್ರಹ್ಮಶಿವನು ೬೪ ಭೈರವರನ್ನೂ ಅವರ ಜತೆಯಲ್ಲಿ ಇರುತ್ತಿದ್ದ ಯೋಗಿಣಿಯರನ್ನೂ ‘ಸಮಯಪರೀಕ್ಷೆ’ಯಲ್ಲಿ ಕಂಡರಿಸುತ್ತಾನೆ. ಕಿನ್ನರಿ ಗಾಯಕರು ಹಾಡುವ ‘ಅರ್ಜುನ ಜೋಗಿಹಾಡು’ಗಳಲ್ಲಿ ಒಂದೊಮ್ಮೆ ಅರ್ಜುನನು ಜೋಗಿಯಾಗಿ ಮಣಿಪುರಕ್ಕೆ ಹೊರಟಾಗ, ತಾನೂ ಜೋಗಿಣಿಯಾಗಿ ಬರುವೆ ಎಂದು ದ್ರೌಪದಿ ಹಠಹಿಡಿಯುತ್ತಾಳೆ.  ‘ಮಾರಮ್ಮನಿಗೆ ಗಂಡಿಲ್ಲ ಬೋರಪ್ಪನಿಗೆ ಹೆಂಡ್ರಿಲ್ಲ’ ಎಂಬ ಗಾದೆ ಲುಂಕೆಮಲೆ ಪರಿಸರದಲ್ಲಿದೆ. ಇವೆಲ್ಲವೂ ಎರಡು ದೈವಗಳ ಅವಸ್ಥೆ ಯನ್ನು ಮಾತ್ರವಲ್ಲ, ತಾಂತ್ರಿಕ ಪಂಥಗಳ ಯೋಗಿನಿಯರಿಗೂ ಕಾಪಾಲಿಕ ಜೋಗಿಗಳಿಗೂ ಇದ್ದ ಸಂಬಂಧವನ್ನು ಕಾಣಿಸುತ್ತವೆ..
ಚೌರಾಸಿ ಸಿದ್ಧರಲ್ಲಿ ಮಣಿಭದ್ರಾ ಮೇಖಲಿಪಾ ಕನಖಲಿಪಾ ಎಂಬ ೩ ಯೋಗಿನಿಯರು ಬರುತ್ತಾರೆ.  ಜ್ವಾಲಾಮುಖಿಯ (ಹಿಮಾಚಲ ಪ್ರದೇಶ) ಜ್ವಾಲಾಮಾಯಿ ನಾಥರ ಶಕ್ತಿ ದೇವತೆ. ರಾಜ್ಯತ್ವವನ್ನು ಬಿಟ್ಟು ನಾಥದೀಕ್ಷೆ ಪಡೆದ ಶೃಂಗಾರ ಶತಕದ ಕವಿ  ಭರ್ತೃಹರಿಯ ಜತೆಯಲ್ಲಿದ್ದ ಪಿಂಗಳಾದೇವಿ ಎಂಬ ಯೋಗಿನಿಯ ಪ್ರಸ್ತಾಪವೂ ಬರುತ್ತದೆ.  ಪಿಂಗಳಾ ಅಂದರೆ ಕೆಂಬಣ್ಣ. ಈ ಕೆಂಪು ರಕ್ತ ಹಾಗೂ ಬಲಿಪದ್ಧತಿಯ ಸಂಕೇತ. ಇದೇ ಹಿಂಗ್ಲಜೆ ಕದ್ರಿಮಠದ ಸ್ಥಳಪುರಾಣದಲ್ಲಿ ಪಿಂಗಳೆಯಾಗಿ ಬರುತ್ತಾಳೆ. ನಾಥರ ಬಾರಾಪಂಥಗಳಲ್ಲಿ ಒಂದಾದ ಆಯಿ(=ತಾಯಿ) ಪಂಥದ ಸ್ಥಾಪಕಿಯಾದ ಭಗವತಿ ವಿಮಲಾದೇವಿಯು, ಒಬ್ಬ ಯೋಗಿನಿ. ಗೋರಖನ ಶಿಷ್ಯೆಯಾದ ಈಕೆ ಬಂಗಾಳದವಳು. ಬಂಗಾಳವು ಶಾಕ್ತರ ಸೀಮೆ. ಈ ಸೀಮೆಗೆ ಹೊಂದಿಕೊಂಡಂತೆ ಶಕ್ತಿಪೀಠಗಳಾದ ಕಾಮಾಖ್ಯ ಹಾಗೂ ದೇವಿಪಾಠನ್‌ಗಳಿವೆ. ಇಡೀ ನೇಪಾಳವೆ ಕುಮಾರಿ ಪೂಜೆಯ ಸೀಮೆ. ಗೋರಖನ ಆಡುಂಬೊಲ ಆಗಿರುವ ನೇಪಾಳದ  ಮೃಗಸ್ಥಲಿ ಬೆಟ್ಟದ ಬಳಿ, ಪಶುಪತಿನಾಥನ ಮಡದಿ ಗುಹೇಶ್ವರಿಯ ಆರಾಧನೆ ಯಿದೆ. ಗುಹೇಶ್ವರಿ ಎಂದರೆ ಯೋನಿಶಿಲ್ಪದ ಪೂಜೆ. ಅದರ ಅರ್ಚಕರು ಅಸ್ಪೃಶ್ಯರು. ಇಂತಹ ಪರಿಸರದಲ್ಲಿ ಹುಟ್ಟಿದ ನಾಥಪಂಥವು ಯೋಗಿನಿಯರಿಂದ ಹೊರತಾಗುವುದು ಅಸಾಧ್ಯವಾಗಿತ್ತು.
ಆದರೆ ದಕ್ಷಿಣದ ನಾಥಪಂಥದಲ್ಲಿ ದೊಡ್ಡಸಂಖ್ಯೆಯ ಯೋಗಿನಿಯರು ಕಾಣುವುದಿಲ್ಲ.  ಮಹಾರಾಷ್ಟ್ರದ ನವನಾಥರಲ್ಲಿ ಗೌರಾಯಿ ಗಂಗಾದೇವಿ ಮುಕ್ತಾಯಿಯರು ಬರುತ್ತಾರೆ. ನಾಥರ ಪವಿತ್ರ ಕ್ಷೇತ್ರವಾದ ತ್ರ್ಯಂಬಕೇಶ್ವರ ಇರುವುದೇ ಕೌಳಗಿರಿಯ ಬುಡದಲ್ಲಿ.  ಹೆಸರೇ ನುಡಿಯುವಂತೆ ಕೌಳಗಿರಿಯು ಕೌಳಯೋಗಿನಿಯರ ತಾಣ. ಇದು ನಾಥ ಹಾಗೂ ಕೌಳರ ಅವಿನಾ ಸಂಬಂಧದ ಇನ್ನೊಂದು ಪುರಾವೆ. ಮಚೇಂದ್ರನು ಸ್ತ್ರೀಸಂಗದಲ್ಲಿದ್ದ ಎನ್ನಲಾಗುವ ಕದಳಿವನವು,  ಶ್ರೀಶೈಲದ ಕದಳಿವನವೇ ಎಂದು ಮರಾಠಿ ಸಂಶೋಧಕ ರಾಚಿಂ ಢೇರೆ ವಾದಿಸುತ್ತಾರೆ. ಇದು ನಿಜವಾದಲ್ಲಿ,  ಶ್ರೀಶೈಲದ ಕದಳಿವನವು ಕೇವಲ ಅಲ್ಲಮನಂತಹ ಸಿದ್ಧನ ಹಾಗೂ ಅಕ್ಕನಂತಹ ಯೋಗಿನಿಯ ದೇಹತ್ಯಾಗದ ಜಾಗ ಮಾತ್ರವಲ್ಲ. ಅದು ವಿಭಿನ್ನ ಯೋಗಿ-ಯೋಗಿನಿಯರು ಭೇಟಿಯಾಗುತ್ತಿದ್ದ ತಾಣವೂ ಆಗಿತ್ತು. ಬಹುಶಃ ಅಲ್ಲಿ ಏಕಕಾಲಕ್ಕೆ ವಜ್ರಯಾನ, ಶಾಕ್ತ, ಕೌಳ ಮುಂತಾದ ಪಂಥಗಳಿಗೆ ಸೇರಿದ ಯೋಗಿನಿಯರು ಇದ್ದರು. ಮರಾಠಿ ನಾಥಸಂಪ್ರದಾಯದಲ್ಲಿ ಗೋರಖನು ಮುಕ್ತಾಬಾಯಿಯನ್ನು ಕರೆದುಕೊಂಡು ಶ್ರೀಶೈಲಕ್ಕೆ ಹೋಗುತ್ತಾನೆ. ಮುಕ್ತಾಬಾಯಿ  ಅಲ್ಲಿನ ಕದಳಿವನದಲ್ಲಿ  ಚಕ್ರಧರನನ್ನು ಭೇಟಿಯಾಗುತ್ತಾಳೆ. ಇದು ಗಮನಾರ್ಹ.
ಕರ್ನಾಟಕ-ಆಂಧ್ರಗಳಲ್ಲಿದ್ದ ಯೋಗಿನಿಯರ ಬಗ್ಗೆ, ದಖನಿ ಚಿತ್ರಕಲೆಯನ್ನು ಇಟ್ಟುಕೊಂಡು ಕೆ.ಎಲ್. ನಿಗಂ ಬರೆದ ಒಂದು ಅಪೂರ್ವ ಲೇಖನವಿದೆ. ಅದರಲ್ಲಿ ಮುಡಿಯನ್ನು ಕಟ್ಟಿ, ಕೈಯಲ್ಲಿ ನವಿಲುಗರಿ ಏಕತಾರಿ ತ್ರಿಶೂಲ ಹಿಡಿದ ಯೋಗಿನಿಯರ ಚಿತ್ರಗಳಿವೆ.  ಇವರು ನಾಥವನ್ನೂ ಒಳಗೊಂಡಂತೆ ವಿಭಿನ್ನ ಶೈವಪಂಥಗಳಲ್ಲಿ ಇದ್ದವರು.   ತಮ್ಮಕಾಲದ ಸಾರ್ವಜನಿಕ ಬದುಕಿನಲ್ಲಿ ಮಹತ್ವದ ಸ್ಥಾನ ಪಡೆದಿದ್ದವರು ಎಂದು ನಿಗಂ ವಿಶ್ಲೇಷಿಸುತ್ತಾರೆ. ಯೋಗಿನಿಯರು ಕಾಡಿನಲ್ಲಿದ್ದು ಹುಕ್ಕಾಸೇದುವ ಚಿತ್ರಗಳಿವೆ. ಅವರನ್ನು ನೋಡಲು ಪಲ್ಲಕ್ಕಿಯಲ್ಲಿ ರಾಜಮನೆತನದ ಮಹಿಳೆಯರು ಬಂದಿರುವ ಚಿತ್ರವಿದೆ.  ಒಂದರಲ್ಲಿ ಒಬ್ಬ ಯೋಗಿನಿಗೆ ಸಿಂಹವು ನಮಸ್ಕರಿಸುತ್ತಿದೆ. ಇದು ಅವರು ಅತೀಂದ್ರಿಯ ಶಕ್ತಿ ಪಡೆದಿದ್ದರ ಸಂಕೇತ. ಕರ್ನಾಟಕದಲ್ಲಿ ದೊಡ್ಡ  ಪ್ರಮಾಣದ ಯೋಗಿನಿಯರು ಇದ್ದರೆಂದೂ ಅವರಲ್ಲಿ ಸೂಫಿ ಪಂಥದವರೂ ಇದ್ದರೆಂದೂ ನಿಗಂ ವಾದಿಸುತ್ತಾರೆ.[2] ಶಿಕಾರಿಪುರ ಶಾಸನವು(೧೦೬೫) ಬಳ್ಳಿಗಾವೆಯಲ್ಲಿ ರೂಪಭಟ್ಟಯ್ಯನು ಜಯಂತಿಪ್ರಭ ಬೌದ್ಧವಿಹಾರವನ್ನು ಕಟ್ಟಿಸಿ, ತಾರಾಭಗವತಿಯ ಅರ್ಚನೆಗೂ ಯೋಗಿನಿಯರ ಆಹಾರ ಧಾನ್ಯಕ್ಕೂ ದತ್ತಿಬಿಟ್ಟದ್ದನ್ನು  ದಾಖಲಿಸಿದೆ. ಈ ಯೋಗಿನಿಯರು ವಜ್ರಯಾನ ಪಂಥದವರು.  ಇವರ ಜತೆ ಇತರ ಪಂಥಗಳ ಯೋಗಿನಿಯರೂ ಇದ್ದಿರುವ ಸಾಧ್ಯತೆಯಿದೆ. ಕರ್ನಾಟಕದಲ್ಲಿದ್ದ ಎಲ್ಲ  ತಾಂತ್ರಿಕ ಪಂಥಗಳಲ್ಲಿ ಯೋಗಿನಿಯರು ಇದ್ದರು. ಶ್ರೀಶೈಲ, ಸಿದ್ಧನಕೊಳ್ಳ(ಹುನಗುಂದ) ಹುಲಿಗಿ  (ಕೊಪ್ಪಳ) ಎಲ್ಲಮ್ಮನಗುಡ್ಡ(ಸವದತ್ತಿ) ಶಿರಸಂಗಿ(ರಾಮದುರ್ಗ) ಇವು ಶಾಕ್ತಪಂಥದ ಜಾಗಗಳಾಗಿದ್ದವು.
ತಾಂತ್ರಿಕ ಪಂಥಗಳ ಮುಖ್ಯ ಲಕ್ಷಣವೆಂದರೆ, ಸಾಧನೆಯಲ್ಲಿ ‘ಪಂಚಮಕಾರ’ಗಳಾದ  ಮಾಂಸ ಮದ್ಯ ಮತ್ಸ್ಯ ಮುದ್ರಾ ಮೈಥುನಗಳನ್ನು ಬಳಸುವುದು.  ಕೌಳರು ಈ ವಿಷಯದಲ್ಲಿ ಮತ್ತಷ್ಟು ಮುಂದೆ ಹೋಗುವುದುಂಟು. ಇದರ ವಿವರಗಳು ಕೌಳರ ದಾರ್ಶನಿಕ ಗ್ರಂಥ ‘ಕೌಲಜ್ಞಾನ ನಿರ್ಣಯ’ದಲ್ಲಿವೆ. ಆಹಾರದಲ್ಲಿ ಯಾವುದೇ ಭೇದವನ್ನು ಎಣಿಸಬಾರದು ಎಂಬ ಕೌಳರ ತತ್ವವು, ಮಾನವರಲ್ಲಿ ಜಾತಿಭೇದವನ್ನು ಎಣಿಸಬಾರದು ಎಂಬುದರ ವಿಸ್ತರಣೆಯಾಗಿದೆ.  ಕೌಳರ  ಸಾಧನೆಗೆ ಬಳಕೆಯಾಗುವ ಹೆಣ್ಣು ಪರಸತಿಯೂ ಆಗಬಹುದು. ಇಂತಹ ಅತಿಮಾರ್ಗಿ ಆಚರಣೆಗಳು ಸಮಕಾಲೀನರಾದ ಶರಣರಿಗೆ ಒಪ್ಪಿಗೆಯಾಗಲಿಲ್ಲ.  ಬಸವಣ್ಣನು ‘ಅಂಗದಿಚ್ಛೆಗೆ ಮದ್ಯಮಾಂಸವ ತಿಂಬರು, ಕಂಗಳಿಚ್ಛೆಗೆ ಪರವಧುವ ನೆರೆವರು, ಲಿಂಗ ಲಾಂಛನಧಾರಿಯಾದಲ್ಲಿ ಫಲವೇನು? ಲಿಂಗಪಥವ ತಪ್ಪಿ ನಡೆವವರು’  ಎಂದು ಟೀಕಿಸಿದ್ದು, ಇವರನ್ನೇ ಕುರಿತು ಎಂದು ತೋರುತ್ತದೆ.
ಶಾಕ್ತರ ತಂತ್ರಸಾಧನೆಗಳಲ್ಲಿ ಎರಡು ಆಮ್ನಾಯ ಅಥವಾ ಆಚಾರಗಳಿವೆ. ದಕ್ಷಿಣಾಚಾರದಲ್ಲಿ ಆಸನ, ಜಪ, ತಪ ಮುಂತಾದ ಸಾತ್ವಿಕ ಆಚಾರಗಳಿವೆ. ವಾಮಾಚಾರದಲ್ಲಿ ಪಂಚಮಕಾರಗಳಿವೆ. ಸ್ತ್ರೀಸಂಭೋಗವಿದೆ. ಸ್ತ್ರೀಯ ಪ್ರತಿ ಅಂಗವೂ ಒಂದು ಶಕ್ತಿಪೀಠವೆಂದು  ಭಾವಿಸಲಾಗುತ್ತದೆ. ಇಲ್ಲಿರುವ ಚಕ್ರಪೂಜೆಯು ಯೋನಿಪೂಜೆಗೆ ಸಂಬಂಧಪಟ್ಟಿದ್ದು. ಹಿಂಗ್ಲಜಾದೇವಿಯಿರುವ ಕರ್ಜಗಿಯ(ಹಾವೇರಿ) ನಾಥಮಠದಲ್ಲಿ ಈಗಲೂ ಚಕ್ರಪೂಜೆಯಿದೆ. ಒಬ್ಬ ಯೋಗಿನಿಯ ಸಮಾಧಿಯೂ ಇದೆ. ನಾಥರು ಭೈರವಚಕ್ರ ಎಂಬ ಚಕ್ರಪೂಜೆ ಮಾಡುತ್ತಿದ್ದರು.  ಚಕ್ರಸಾಧನೆಯಲ್ಲಿ ಜಾತಿಭೇದವಿಲ್ಲ. ಗಂಡು ಹೆಣ್ಣುಗಳ ಭೇದವೂ ಇಲ್ಲ. ಇದರಲ್ಲಿ ೮ ಅಥವಾ ೧೦ ಗಂಡುಹೆಣ್ಣುಗಳ ಜೋಡಿ ಭಾಗವಹಿಸಬಹುದು. ಚಕ್ರಪೂಜೆಯಲ್ಲಿ ಗಂಡು ಹೆಣ್ಣುಗಳು ಭೈರವ ಭೈರವಿಯರಾಗುತ್ತಾರೆ. ಭೈರವಿಯ ಪೂಜೆಯ ನಂತರ ಭೈರವ ತನ್ನನ್ನು ತಾನೇ ಪೂಜಿಸಿಕೊಳ್ಳುತ್ತಾನೆ. ಮದ್ಯ, ಮತ್ಸ್ಯ, ಮಾಂಸ ಮುಂತಾದ ವಸ್ತುಗಳ ಸೇವನೆಯಾಗು ತ್ತದೆ. ನಂತರ  ಭೈರವನು ಭೈರವಿಗೆ ನಮಸ್ಕರಿಸಿ, ತಾಯಿ, ಬ್ರಹ್ಮಾನಂದಕ್ಕೆ ಅವಕಾಶ ಮಾಡಿಕೊಡು ಎಂದು ಪ್ರಾರ್ಥಿಸುತ್ತಾನೆ. ಅನಂತರ ೯ ಬಗೆಯ ರತಿಕ್ರೀಡೆಗಳು ನಡೆಯುತ್ತವೆ. ಬ್ರಹ್ಮಶಿವನು ‘‘ಘಿಂಬ ಕುಡಿವ ಬಸನಮೆ ಗಡ ಕೌಳರ ದೀಕ್ಷಿತಂಗೆ’’ಎಂದು ಟೀಕಿಸುವುದು ಈ ಆಚರಣೆಗಳನ್ನೆ.  ಜನಪದರಲ್ಲಿ ಈಗಲೂ ಈ ಚಕ್ರಪೂಜೆಯ ಉಳಿಕೆ ರೂಪಗಳಿವೆ.[3]
ಈ ಬಗೆಯ ಆಚರಣೆಗಳು ಸಾಮಾನ್ಯವಾಗಿ ರಹಸ್ಯವಾಗಿ ನಡೆಯುತ್ತವೆ. ನಾನು ಕಂಡ ಒಂದು ಆಚರಣೆ, ತರೀಕೆರೆ ತಾಲೂಕಿನ ಒಂದು ಹಳ್ಳಿಯಲ್ಲಿ ನಡೆಯಿತು. ಈ ಆಚರಣೆಯನ್ನು  ‘ಕಾರ್ಯ’ ಎಂದು ಕರೆಯುತ್ತಾರೆ.  ‘ಕಾರ್ಯ’ಕ್ಕೆ ಸೇರುವ ಸದಸ್ಯರು ತಮ್ಮಲ್ಲೆ ಒಂದು ಸಂಘಟನೆ ಮಾಡಿಕೊಂಡಿದ್ದಾರೆ.  ಅದರಲ್ಲಿ ದಲಿತರು ಲಿಂಗಾಯತರು ದೇವಾಂಗದವರು ಕುರುಬರು ಇದ್ದಾರೆ. ಹೆಚ್ಚಿನವರು  ಸಣ್ಣರೈತರು ಹಾಗೂ ಸಂತೆ ವ್ಯಾಪಾರಿಗಳು.  ಇವರಲ್ಲಿ ಮಹಿಳೆಯರೂ ಇದ್ದಾರೆ. ಊರುಮಲಗುವ ನಡುರಾತ್ರಿ ತನಕ ಭಜನೆ ಹಾಡುಗಳನ್ನು ಹಾಡಲಾಗುತ್ತದೆ. ಭಜನೆಯಲ್ಲಿ ಕೀರ್ತನೆ, ಶರೀಫರ ಪದ, ಪಾಂಡುರಂಗನ ಹಾಡುಗಳಿದ್ದವು. ಕಾರ್ಯವನ್ನು ಏರ್ಪಡಿಸಿದ ಮನೆಯ ಯಜಮಾನನಿಗೆ ಬಂದವರೆಲ್ಲ ನಮಸ್ಕರಿಸಿ ದುಂಡಗೆ ಕೂರುತ್ತಾರೆ. ಎಲ್ಲರಿಗೂ ಮದ್ಯದ ಲೋಟಗಳನ್ನು ಹಂಚುತ್ತಾರೆ.  ಕುರಿ ಕೋಳಿಯ ಅಡುಗೆಯಾಗಿರುತ್ತದೆ. ಆದಿನ ಒಬ್ಬ ದೇವಾಂಗದ ವ್ಯಕ್ತಿಯನ್ನು ಗುರುವನ್ನಾಗಿ ಮಾಡಿದ್ದರು. ಎಲ್ಲರೂ ತಂತಮ್ಮ ಎಲೆಯಲ್ಲಿದ್ದ ಮಾಂಸದ ಚೂರನ್ನು ಪಕ್ಕದವರಿಗೆ ತಿನ್ನಿಸಿದರು. ಎಲ್ಲರೂ ಗುರುವಿನ ಎಲೆಗೆ ಹೋಗಿ ಅವನ ಎಲೆಯಿಂದ ಒಂದು ತುತ್ತು ತೆಗೆದು ಗುರುವಿಗೆ ತಿನ್ನಿಸಿದರು. ಗುರುವಿನ ಕೈಯಿಂದ ತಾವೂ ಒಂದು ತುತ್ತು ತಿಂದು ಬಂದರು. ನಂತರ ಅವರು ಮೈಥುನದಲ್ಲಿ ತೊಡಗುತ್ತಾರೆ ಎಂದು ಗೆಳೆಯ ರಾಜಪ್ಪ ದಳವಾಯಿ ಹೇಳಿದರು. ಈ ‘ಕಾರ್ಯ’ವು ಕಾಪಾಲಿಕ ಶಾಕ್ತಪಂಥಗಳ ತಾಂತ್ರಿಕ ಆಚರಣೆಗಳ ಯಾವುದೊ ಉಳಿಕೆ ರೂಪದಂತಿದೆ.
ಶ್ರೀಶೈಲದ ಗುಡಿಯ ಗೋಡೆಗಳಲ್ಲಿ ನಗ್ನಯತಿಗಳ ಹಾಗೂ  ತೆರೆದ ಯೋನಿಯ ಹೆಣ್ಣಿನ ಅಕ್ಕಪಕ್ಕದಲ್ಲಿ ಉದ್ರಿಕ್ತ ಶಿಶ್ನವುಳ್ಳ ಪುರುಷರ ಶಿಲ್ಪಗಳು ಇವೆ.   ಬಹುಶಃ ಇವು ಕೌಳ ಆಚರಣೆಯುಳ್ಳ ಯೋಗಿನಿ ಪಂಥದ ಕುರುಹುಗಳು.  ಶ್ರೀಶೈಲವು ಭಾರತದ ಪ್ರಸಿದ್ಧ ತಂತ್ರಪೀಠವಾಗಿ ಹೆಸರಾಗಿತ್ತು. ಮಲಪ್ರಭೆ ಹಾಗೂ ಕೃಷ್ಣಾ ನದಿಗಳು ಕೂಡುವ ಕೂಡಲ ಸಂಗಮವು, ಬಸವನು ಐಕ್ಯವಾದ ಸ್ಥಳವಾಗಿ ಖ್ಯಾತವಾಗಿದೆ. ಇದರ ಹೆಸರಲ್ಲಿರುವ ಕೂಡಲಸಂಗಮ ಎಂಬ ಶಬ್ದವು, ತಾಂತ್ರಿಕ ಪಂಥಗಳ ಆಚರಣೆಗಳನ್ನು ಕೂಡ ಸಂಕೇತಿಸುತ್ತಿರ ಬಹುದು. ಇಲ್ಲಿನ ಸಂಗಮನಾಥನ ಗುಡಿಯಲ್ಲಿ ನರ್ತಿಸುವ ಯೋಗಿಗಳ ಚಿತ್ರವಿದೆ.  ಗುಡಿಯ ಗೋಡೆಗಳಲ್ಲಿ ಒಂದು ಕಡೆ ನಗ್ನರಾದ ಭೈರವ-ಭೈರವಿಯರ ಕೆತ್ತನೆಯಿದೆ. ಇನ್ನೊಂದೆಡೆ ಸಂಭೋಗದಲ್ಲಿ ಗಂಡನ್ನು ಕೆಳಗೆ ಹಾಕಿರುವ ತಾನು ಮೇಲಿರುವ ಹೆಣ್ಣಿನ ಶಿಲ್ಪವಿದೆ. ನಗ್ನಭೈರವಿಯೊಬ್ಬಳ ಮೊಳಕಾಲಿಗೆ ಸರ್ಪಬಂಧವಿದೆ. ಅವಳ ಯೋನಿ ಎದ್ದು ಕಾಣುವಂತೆ ಕೆತ್ತಿದೆ. ಪ್ರವೇಶದ್ವಾರದ ಕಟಾಂಜನದಲ್ಲಿ ಕೆಳಗೆ ಮಲಗಿ ಉದ್ರಿಕ್ತ ಶಿಶ್ನವುಳ್ಳ ಪುರುಷನ ಮೇಲೆ ಕೂತಿರುವ ತೆರೆದ ಯೋನಿಯ ಹೆಣ್ಣಿನ ಶಿಲ್ಪವಿದೆ. ಇಲ್ಲಿ ಸುತ್ತಮುತ್ತ ಯೋಗಿಗಳ ಸಮಾಧಿಗಳೂ ಈ ಗುಡಿಯು ತಾಂತ್ರಿಕ ಪಂಥವೊಂದರ ಕೇಂದ್ರವಾಗಿತ್ತು ಎಂಬುದನ್ನು ಸ್ಪಷ್ಟಪಡಿಸುತ್ತವೆ. ಎಂ. ಎಂ. ಕಲಬುರ್ಗಿಯವರೂ ಇದನ್ನು ಚರ್ಚಿಸುತ್ತಾರೆ.[4]  ಸಂಗಮದ ಜತೆ ಸಂಬಂಧ ಪಡೆದ ಬಸವಣ್ಣ ಸಹಜವಾಗಿ ಇವುಗಳನ್ನು ವಿಮರ್ಶಿಸಿದನು. ಪಂಚಮಕಾರವಾದಿಗಳಾದ ಕೌಳರನ್ನು ಚೆನ್ನಬಸವಣ್ಣ, ನಿಜಗುಣ ಶಿವಯೋಗಿ ಮೊದಲಾದವರು ಮುಂದೆ ನಿಂದಿಸಿದರು.
ಶ್ರೀಶೈಲವು ಕೌಳರ ಪ್ರಖ್ಯಾತ ಕೇಂದ್ರವಾಗಿತ್ತು. ಕೌಳಮಾರ್ಗದಲ್ಲಿ ಪೂರ್ವಕೌಳರು ಯೋನಿಯ ಚಿತ್ರ ಅಥವಾ ಶಿಲ್ಪವನ್ನು ಪೂಜಿಸುತ್ತಾರೆ. ಉತ್ತರ ಕೌಳರು ಸದೇಹ ಯೋನಿಯ ಪೂಜಕರು. ವಾಮಾಚಾರಿಗಳು. ವಿದ್ವಾಂಸರ ಪ್ರಕಾರ ಕರ್ನಾಟಕದಲ್ಲಿ ಇದ್ದವರು ಉತ್ತರ ಕೌಳರು.[5]  ಇದು ನಿಜವಾದರೆ, ಕರ್ನಾಟಕದಲ್ಲಿ ಇಷ್ಟೊಂದು  ಲಜ್ಜಾಗೌರಿಯರ ವಿಗ್ರಹಗಳು ಯಾಕೆ ಸಿಗುತ್ತವೆ ಮತ್ತು ಅವು ಯಾವ ಕೌಳರಿಗೆ ಸೇರಿದವು ಎಂಬುದು ಪ್ರಶ್ನೆಯಾಗಿಯೆ ಉಳಿಯುತ್ತದೆ. ಭೈರವಿ ಎನ್ನುವುದು ಯೋಗಿನಿಯರ ಇನ್ನೊಂದು ಹೆಸರಾಗಿತ್ತಷ್ಟೆ. ಐಹೊಳೆ ಬಳಿಯ ಸಿದ್ಧನಕೊಳ್ಳ ಹಾಗೂ ಹುಲಿಗೆಮ್ಮನ ಕೊಳ್ಳಗಳಲ್ಲಿ ಲಜ್ಜಾಗೌರಿ ಹಾಗೂ ಭೈರವಿ ಯರ ವಿಗ್ರಹಗಳಿವೆ. ಈಗಲೂ ದುರ್ಗಮವಾಗಿರುವ ಈ ಕೊಳ್ಳಗಳು ಇಂತಹ ಪಂಥಗಳ ರಹಸ್ಯ ಆಚರಣೆಯ ತಾಣಗಳಾಗಿ ಇದ್ದಿರಬಹುದು. ಇಲ್ಲಿಗೆ ತುಸು ದೂರದಲ್ಲಿ ಎಲ್ಲಮ್ಮನ ಕೊಳ್ಳವೂ ಇದೆ. ಕರ್ನಾಟಕದ ಅಪೂರ್ವವಾದ ಲಜ್ಜಾಗೌರಿಯ ವಿಗ್ರಹವು ಬದಾಮಿಯಲ್ಲಿದೆ. ಬದಾಮಿ, ಬನಶಂಕರಿ, ಐಹೊಳೆ, ಪಟ್ಟದಕಲ್ಲು, ಹೂಲಿ, ರಾಮದುರ್ಗ, ಸವದತ್ತಿ ಮುಂತಾದ ಭಾಗದಲ್ಲಿರುವ ಬೆಟ್ಟ ಕೊಳ್ಳ ಗುಹೆಗಳನ್ನು ತಾಂತ್ರಿಕ ಪಂಥಗಳ ನೆಲೆಯಿಂದ ಶೋಧಿಸಿ ತಿಳಿಯುವ ಕೆಲಸವನ್ನು ಮಾಡಬೇಕಿದೆ. ಬನಶಂಕರಿ, ಸಿದ್ಧನಕೊಳ್ಳ, ಎಲ್ಲಮ್ಮನಕೊಳ್ಳ, ಹುಲಿಗೆಮ್ಮನಕೊಳ್ಳ, ಸೂರವ್ವನ ಕೊಳ್ಳಗಳ ಸಾಲಿನಲ್ಲಿ ಮಹಾಕೂಟ ಬರುತ್ತದೆ. ಮಹಾ ಕೂಟವು ತಂತ್ರಪಂಥಗಳಲ್ಲಿ ಒಂದು ಪರಿಭಾಷೆ ಕೂಡ. ನಾಥಮಠವಿರುವ ಚಂದ್ರಗುತ್ತಿಯೂ ಒಂದು ಕೊಳ್ಳವಾಗಿದೆ. ಇಲ್ಲಿರುವ ಶೂಲದ ಬೀರಪ್ಪನು ಸಿಕ್ಕಸಿಕ್ಕ ಮಹಿಳೆಯರನ್ನು ಪೀಡಿಸುತ್ತಿದ್ದ ಅತಿಕಾಮಿ. ಇದಕ್ಕಾಗಿಯೇ ಅವನನ್ನು ಶೂಲಕ್ಕೆ ಏರಿಸಲಾಯಿತು ಎಂಬ ಕತೆಯಿದೆ. ಈ ಕಥೆಯನ್ನು ಇಲ್ಲಿರುವ ಬೆತ್ತಲೆಸೇವೆಯ ಆಚರಣೆಯ ಜತೆಯಿಟ್ಟು ನೋಡಬೇಕು. ಇವು ತಾಂತ್ರಿಕ ಪಂಥವೊಂದು ಇದ್ದ ಕುರುಹುಗಳಿರಬಹುದು. ಈಗಲೂ ಚಂದ್ರಗುತ್ತೆಮ್ಮನದು ಎಂದು ಒಂದು ಮೂರ್ತಿಯಿಲ್ಲ. ಕಾಮಾಖ್ಯದಂತೆ ಇಲ್ಲೂ ಹುಟ್ಟು ಬಂಡೆಯ ಸೀಳು. ಅದಕ್ಕೇ ಪೂಜೆ.
ಕೊಲ್ಲೂರು(ಕುಂದಾಪುರ), ಕೋಲಾರ, ಕೊಲ್ಲಾಪುರ ಮುಂತಾದ ಶಕ್ತಿದೇವತೆಗಳ ಜಾಗ ಗಳಿಗೂ ಕೌಳಪಂಥಕ್ಕೂ ಸಂಬಂಧವಿದೆ. ಶಂಕರರು ಕೊಲ್ಲೂರಿನಲ್ಲಿ ಚಕ್ರಪೂಜೆ ಆರಂಭಿಸಿದರು ಎನ್ನಲಾಗುತ್ತದೆ.  ಕೊಲ್ಲೂರಿಗೆ ಸಮೀಪದಲ್ಲಿ ಚಕ್ರಾ ಎಂಬ ನದಿಯಿದೆ.  ನಾಥರ ಕದ್ರಿ-ತ್ರ್ಯಂಬಕ ಪಥದಲ್ಲಿ ಬರುವ ಕೊಡಚಾದ್ರಿಯಿದೆ. ಕೊಡಚಾದ್ರಿಯು ಪ್ರಾಚೀನ ಭೈರವಾರಾಧನೆಯೊಜಾಗ. ಈ ವಿವರಗಳ ಜಾಡು ಹಿಡಿದು ಹೋದರೆ, ಕೌಳ, ಭೈರವಾರಾಧನೆ ಹಾಗೂ ನಾಥಪಂಥಗಳ ಒಳನಂಟಿನ ಸುಳಿವು ಸಿಗುತ್ತದೆ. ಕೋಲಾರದ ಕೋಲಾರದಮ್ಮನ ಗುಡಿಯಲ್ಲೂ ಅಪರೂಪದ ಭೈರವ ವಿಗ್ರಹವಿದೆ. ಇಲ್ಲಿಗೆ ಸಮೀಪದ ಸೀತಿಬೆಟ್ಟವು ಕಾಪಾಲಿಕ ನಾಥರ  ಕೇಂದ್ರ. ಕನ್ನಡ ಪಠ್ಯಗಳ ಪ್ರಕಾರ ಕೊಲ್ಲಾಪುರವು ಗೋರಖನಾಥನಿದ್ದ ಊರು ಕೂಡ. ಇಲ್ಲಿ ಗೋರಖನಾಥ ಮಠವಿದೆ. ನಾಥರ ಶಾಕ್ತರ ಅಥವಾ ಕೌಳರಮೂಲ ಗಳಿಗೆ ಕುರುಹೆಂದರೆ, ಅವರ ಮಠಗಳಲ್ಲಿರುವ ಶಕ್ತಿದೇವತೆಗಳು. ಚುಂಚನಗಿರಿಯಲ್ಲಿ ಕಂಬದಮ್ಮ. ಲುಂಕೆಮಲೆಯಲ್ಲಿ ತುಪ್ಪದಮ್ಮ. ಚಂದ್ರಗುತ್ತಿಯಲ್ಲಿ ಗುತ್ತೆಮ್ಮ. ಕದ್ರಿಯಲ್ಲಿ ಮರುಳು ಧೂಮಾವತಿ. ಸವದತ್ತಿಯ ಏಕನಾಥ ಜೋಗನಾಥರ ಆವರಣದಲ್ಲಿರುವ ಎಲ್ಲಮ್ಮ. ಎಲ್ಲಮ್ಮನ ಪಂಥದಲ್ಲಿ ಜೋಗಪ್ಪಗಳು, ಜೋಗ ಹೇಳುವುದು, ಜೋಗಕ್ಕೆ ಹೋಗುವುದು, ಜೋಗುಳದ ಬಾವಿ, ಇವು ಯೌಗಿಕ ಪರಿಭಾಷೆಯಲ್ಲಿವೆ. ನಾಥಪಂಥೀಯ ಜೋಗಿಗಳೇ ಜೋಗಪ್ಪಗಳಾಗಿ ರೂಪಾಂತರ ಪಡೆದಿರಬಹುದು ಎಂಬ ಶಂಕೆಯಿದೆ. ನಾಥ ಪಂಥದ ಲಾಂಛನವಾದ ತ್ರಿಶೂಲವು ಶಕ್ತಿಯ ಸಂಕೇತ. ಈಗಲೂ ಕರ್ನಾಟಕದಲ್ಲಿ ಕಾಪಾಲಿಕರು ಏಕಕಾಲದಲ್ಲಿ ಭೈರವ ಹಾಗೂ ಶಕ್ತಿದೇವತೆಗಳ ಆರಾಧಕು. ಕೋಟದ ಅಮೃತೇಶ್ವರಿ ದೇಗುಲದ ಅರ್ಚಕರು ಜೋಗಿಗಳು. ಚಂದ್ರಗುತ್ತಿಯ ಕಿನ್ನರಿ ಜೋಗಿಗಳು ಗುತ್ತೆಮ್ಮನನ್ನೂ ಭೈರವನನ್ನೂ ಒಟ್ಟಿಗೆ ಬೆತ್ತದ ಪುಟ್ಟಿಯಲ್ಲಿಟ್ಟು ಪೂಜಿಸುತ್ತಾರೆ. ಮೋಕಳಿಯ(ಅರಕಲಗೂಡು) ಕಾಪಾಲಿಕರು ಕೂಡ ಭೈರವನ ಜತೆಗೆ ಪೆಟ್ಟಿಗೆಯಲ್ಲಿ ಲಕ್ಷ್ಮಿದೇವಿಯನ್ನು ಪೂಜಿಸುತ್ತಾರೆ. ಹಿರಿಯೂರು, ಹುಳಿಯಾರು, ಶಿರಾ ಹಾಗೂ ಬೆಂಗಳೂರಿನ ಕಬ್ಬನ್‌ಪೇಟೆಯಲ್ಲಿ, ಈಗಲೂ   ಕಾಪಾಲಿಕರು ದುರ್ಗಮ್ಮನ ಅರ್ಚಕರು.  ಕದ್ರಿಯ ಜೋಗಿ  ಆನಂದನಾಥರು ರಕ್ತೇಶ್ವರಿ ಪೂಜಿಸುವ ಕುಟುಂಬದವರು. ಇವೆಲ್ಲ ಶಕ್ತಿ ಹಾಗೂ ಭೈರವರ ಏಕೀಕರಣದ ಸಂಕೇತಗಳಾಗಿವೆ.
ಕರ್ನಾಟಕದ ನಾಥಪಂಥೀಯ ಶಕ್ತಿದೇವತೆಗಳ ಜೀವನಕ್ಕೆ ಸಂಬಂಧಿಸಿದ ಮಿತ್‌ಗಳಿಗೂ ಯೋಗಿನಿಯರ ಸಾಮಾಜಿಕ ಹಿನ್ನೆಲೆಗೂ ಸಂಬಂಧ ಇದ್ದಂತಿದೆ. ಮಂಗಳಾದೇವಿಯು ಮಚೇಂದ್ರನ ಮೋಹಕ್ಕೆ ಒಳಗಾಗಿ ದೇಶಮನೆ ಬಿಟ್ಟು ಬಂದವಳು. ಭಾರತದಾದ್ಯಂತ ಇರುವ ಜೋಗಿಯ ಹಾಡುಗಳಲ್ಲಿ ಮನೆ ಗಂಡ ಹಾಗೂ ಮಕ್ಕಳನ್ನು ಬಿಟ್ಟು ಜೋಗಿಯನ್ನು ಹಿಂಬಾಲಿಸಿದ ಹೆಣ್ಣಿನ ಚಿತ್ರಗಳಿವೆ. ರೇಣುಕೆ ಎಲ್ಲಮ್ಮ, ಪರಪುರುಷನನ್ನು ಮೋಹಿಸಿದ ಕಾರಣಕ್ಕಾಗಿ ಜಮದಗ್ನಿಯಿಂದ ಬಹಿಷ್ಕೃತೆಯಾದವಳು. ಮಾತ್ರವಲ್ಲ, ಮಗನಿಂದ ಈ ಕಾರಣಕ್ಕಾಗಿ ಕೊಲ್ಲಲ್ಪಟ್ಟವಳು. ಚಂದ್ರಗುತ್ತಿಯ ಗುತ್ಯಮ್ಮನು ತನ್ನನ್ನು ಅಟ್ಟಿಸಿಕೊಂಡು ಬಂದ ಮಗನಿಂದ ಅಡಗಿಕೊಳ್ಳಲು ಓಡಿಬಂದು ಗುಹೆ ಹೊಕ್ಕವಳು. ಈ ಕಥೆಗಳು ಮಧ್ಯಕಾಲೀನ ಕರ್ನಾಟಕದ ಯೋಗಿನಿಯರ ಕಥನಗಳೂ ಆಗಿವೆಯೇನು? ಯೋಗಿನಿ ಆಗುತ್ತಿದ್ದವರಲ್ಲಿ ಬಹಳ ಜನ ಹೀಗೆ ಕುಟುಂಬಗಳಿಂದ ಹೊರಹಾಕಲ್ಪಟ್ಟವರು. ಜೀವನ ದಲ್ಲಿ ನಿರಾಶೆಗೊಂಡವರು. ಕೆಲವೊಮ್ಮೆ ವಿಧವೆಯರು. ವಿಧವೆಗೆ ವಿಯೋಗಿನಿ ಎಂದೇ ಕರೆಯಲಾಗುತ್ತದೆ ಎಂಬುದು ಮಾರ್ಮಿಕವಾಗಿದೆ. ಬ್ರಿಟಿಶರು ಮಾಡುತ್ತಿದ್ದ ಜನಗಣತಿಯಲ್ಲಿ ಬಹಳಷ್ಟು ಯೋಗಿನಿಯರು ವಿಧವೆಯರು.[6] ನಾಥ ಹೆಂಗಸರು ವಿಧವೆಯರಿದ್ದ ಜೋಗಿಣಿಯರ ಮಠವೊಂದು ಚುಂಚನಗಿರಿ ಬೆಟ್ಟದ ಹಿಂದೆ ಇತ್ತೆಂದೂ, ಅವರು ಬೆಳಿಗ್ಗೆ ಮಠಕ್ಕೆ ಬಂದು ಸಂಜೆಯ ತನಕ ಅಡಿಗೆಗೆ ಬೇಕಾದ ದವಸಧಾನ್ಯ ಚೊಕ್ಕಮಾಡಿ ಕೊಡುವ ಕೆಲಸ ಮಾಡಿ ಹೋಗುತ್ತಿದ್ದರೆಂದೂ ಮಾಹಿತಿಗಳಿವೆ.[7] ಆಧುನಿಕ ಕಾಲದ ಯೋಗಿನಿ ಪಂಥವಾಗಿರುವ ಬ್ರಹ್ಮಕುಮಾರಿಯನ್ನು ಈ ದೃಷ್ಟಿಯಿಂದ ಅರ್ಥ ಮಾಡಿಕೊಳ್ಳಬೇಕಾಗಿದೆ. ನಮ್ಮ ಎಷ್ಟೊ ಪಂಥಗಳ ಬೇರುಗಳನ್ನು ದಾರ್ಶನಿಕ ಪಠ್ಯಗಳಲ್ಲಿ ಮಾತ್ರವಲ್ಲ,  ನಮ್ಮ ಸಾಮಾಜಿಕ ವಿಘಟನೆಯಲ್ಲಿ ಹುಡುಕಬೇಕು ಅನಿಸುತ್ತದೆ.
ನಾಥಮಠಗಳಲ್ಲಿ ಯೋಗಿನಿಯರಿಲ್ಲ. ಕದ್ರಿಬೆಟ್ಟದಲ್ಲಿ ಒಬ್ಬ ಯೋಗಿನಿಯ ಸಮಾಧಿಯಿದ್ದು, ಆಕೆಯ ಬಗ್ಗೆ ಮಾಹಿತಿ ಇಲ್ಲವಾಗಿದೆ.  ನಾಥ ವಿದ್ವಾಂಸನಾದ ಬ್ರಿಗ್ಸನು ಸರಸ್ವತಿ(೬೦) ಎಂಬ ಒಬ್ಬ ಯೋಗಿನಿಯ ಚಿತ್ರವನ್ನು ಕೊಡುತ್ತಾ, ಅವರ ಸಂಖ್ಯೆ ಕ್ಷೀಣಿಸುತ್ತಿತ್ತು ಎಂದೂ ಟಿಪ್ಪಣಿ ಮಾಡುತ್ತಾನೆ. ಮುಕುಂದೂರು ಸ್ವಾಮಿಯ ಜತೆಯಲ್ಲಿದ್ದು ಬಾಗೂರಿನಲ್ಲಿ ದೇಹತ್ಯಾಗ ಮಾಡಿದ ಕಣ್ಣಮ್ಮ ಎಂಬ ಯೋಗಿನಿಯ ಬಗ್ಗೆ ಬೆಳಗೆರೆ ಕೃಷ್ಣಶಾಸ್ತ್ರಿಯವರು ಬರೆಯುತ್ತಾರೆ.  ನಾನು ಕಂಡ ಯೋಗಿನಿಯರು ನಾಲ್ವರು. ೧. ನಾಸಿಕದ ಕಾಲಾರಾಮ ಮಂದಿರದಲ್ಲಿ ಬಿಡಾರ ಮಾಡಿದ್ದ ನಾಥರ ಜತೆ ಇದ್ದ (೨೦೦೩) ಒಬ್ಬಾಕೆ. ೨.  ಕುಣಿಗಲ್ಲು ಹೇಮಗಿರಿ ಬೆಟ್ಟದಲ್ಲಿದ್ದ ಕೆಂಪಮ್ಮಾಜಿ  ೩. ತುರುವನಹಳ್ಳಿಯ (ಕಡೂರು)  ಭೈರವಸ್ಥಾನದಲ್ಲಿ ಇದ್ದ  ಕಮಲಾನಂದೆ ಹಾಗೂ  ೪. ಕೊಲ್ಹಾಪುರದ ಗೋರಖನಾಥ ಮಠದಲ್ಲಿದ್ದ ಸೋಹನ್ ಭಾರತಿ(೩೦). ‘ನನ್ನ  ಗುರುಗಳಾದ ಲೆಹರನಾಥರು ಕೆಲಕಾಲ ನೋಡಿ ನನಗೆ ಕಾನ್‌ಫಟಾ ದೀಕ್ಷೆ ಕೊಡುವವರಿದ್ದಾರೆ’  ಎಂದು ಸೋಹನ್ ಭಾರತಿ ತಿಳಿಸಿದರು.
ಸಿದ್ಧ ಶಕ್ತಿಯರ ಸಂಘರ್ಷಗಳು
ಕುತೂಹಲಕರವೆಂದರೆ, ಶಕ್ತಿಯಿಲ್ಲದೆ ಶಿವನಿಲ್ಲ, ಅವನು ಶಕ್ತಿಯ ಅಧೀನದಲ್ಲಿದ್ದಾನೆ ಎಂಬ ತತ್ವವನ್ನು ಶಾಕ್ತಪಂಥಗಳು ಹೇಳುತ್ತವೆ. ಶಿವನು ಪಾರ್ವತಿಗೆ ಯೋಗರಹಸ್ಯವನ್ನು ಕಡಲಿನ ಮಧ್ಯೆ ಏಕಾಂತದಲ್ಲಿ ಕರೆದುಕೊಂಡು ಹೋಗಿ ಹೇಳುವಲ್ಲಿ, ಯೋಗವಿದ್ಯೆಗೆ ಸ್ತ್ರೀಯರೂ ಅರ್ಹರು ಎಂಬ ಅರ್ಥವಿರಬಹುದು. ಆದರೂ ಈ ರಹಸ್ಯವಿದ್ಯೆಯನ್ನು ಪುರುಷನಾದ ಶಿವ ಹೇಳುತ್ತಾನೆ ಎನ್ನುವುದು ನಾಥಪಂಥದ ಲಿಂಗ(ಜೆಂಡರ್) ಆಯಾಮವನ್ನು ತೋರುತ್ತದೆ. ನಾಥಪಂಥದಲ್ಲಿ ಇಂದಿಗೂ ಮಹಿಳೆಯರಿಲ್ಲ. ಇದ್ದರೂ ಅವರಿಗೆ ಮಹತ್ವದ ಪಾತ್ರವಿಲ್ಲ. ಯೋಗಕ್ರಿಯೆಯಾದರೂ ಮೂಲತಃ ಪುರುಷರಿಗೆ ಉದ್ದೇಶಿಸಿ ರಚನೆಯಾದ ಮನೋದೈಹಿಕ ಶಾಸ್ತ್ರ. ಎಷ್ಟೇ ಶಾಕ್ತ ಸಂಬಂಧವಿದ್ದರೂ ನಾಥರು ವಿರಕ್ತರು. ಸನ್ಯಾಸಿಗಳು. ಈಗಲೂ ನಾಥದೀಕ್ಷೆ ಗಂಡುಮಕ್ಕಳಿಗೆ ಮಾತ್ರವಷ್ಟೆ. ಈ ಹಿನ್ನೆಲೆಯಲ್ಲಿ ಜೋಗಿಯನ್ನು ಪುರುಷ ಎನ್ನುವುದು ಅರ್ಥಪೂರ್ಣವಾಗಿದೆ.  ತಾಂತ್ರಿಕ ಪಂಥಗಳಲ್ಲಿ ಯೋನಿಪೂಜೆ ಇದ್ದರೂ ಅವಳ ಪಾತ್ರವು ಪುರುಷ ಸಾಧಕರ ಉಪಕರಣವಾಗಿರುವುದೇ ಹೆಚ್ಚು. ತಂತ್ರಪಂಥಗಳಲ್ಲಿ ಸಾಧನೆಗೆ  ಸಾಧ್ಯವಾದಷ್ಟೂ ಕೆಳಜಾತಿಯ ಮಹಿಳೆಯರನ್ನು ಬಳಸಬೇಕು ಎಂಬ ಮಾತಿದೆ.  (‘ಚಾಂಡಾಲ ಕುಲಸಂಭೂತಾಂ ಡೊಂಬಿಕಾಂ ವಾ ವಿಶೇಷತಃ ಜುಗುಪ್ಸಿತ ಕುಲೋತ್ಪಾನ್ನಾಂ ಸೇವಯನ್ ಸಿದ್ಧಮಾಪ್ನುಯಾತ್’-ಗುಹ್ಯಸಮಾಜ ತಂತ್ರ) ಹಠಯೋಗದ ನಾಡಿಗಳಿಗೆ ವಜ್ರಯಾನದಲ್ಲಿ ಡೊಂಬಿನಿ ರಜಕಿ ಚಾಂಡಾಲಿ ಎಂಬ ಹೆಸರುಗಳಿದ್ದು,  ಇವು ಕೂಡ ಜಾತಿ ಸೂಚಕಗಳಾಗಿವೆ. ತಾಂತ್ರಿಕ ಪಂಥಗಳು ಎಷ್ಟೇ ಜಾತ್ಯತೀತ ಎಂದರೂ ಮಹಿಳೆಯ ಮಟ್ಟಿಗೆ ತಾರತಮ್ಯ ಬಿಡಲಿಲ್ಲ. ಸ್ತ್ರೀಯು ದಾರ್ಶನಿಕ ಚರ್ಚೆಯಲ್ಲಿ ಪ್ರಧಾನಳಾದರೂ, ಆಚರಣೆಯಲ್ಲಿ ಪುರುಷಾಧೀನೆ. ಸಿದ್ಧಸಾಧಕರು ಬಿಂದು ಅಥವಾ ವೀರ್ಯವು ಅಧಃಪತನವಾಗದಂತೆ, ಊರ್ಧ್ವಮುಖಿಯಾಗಿ ಏರಿಸುವುದರಿಂದ ಸಿಗುವ ಸಹಜಾನಂದವನ್ನು ಪಡೆಯುವ ಸಾಧನೆಯಿದೆಯಷ್ಟೆ. ಇದರಲ್ಲಿ ಇನ್ನೊಂದಿದೆ. ಅದು ಯೋನಿದ್ರವವನ್ನು ಹೀರಿಕೊಳ್ಳುವ ಸಾಧನೆ. ಈ ಸಾಧನೆಗಳು ಹೆಣ್ಣನ್ನು  ಮಾಧ್ಯಮ ಇಲ್ಲವೆ ಎದುರಾಳಿಯನ್ನಾಗಿ ಅಲ್ಲದೆ ಮತ್ತೇನು ಭಾವಿಸುತ್ತವೆ?
ಲೌಕಿಕವಾಗಿ ಸಂಸಾರವನ್ನೂ ಮಹಿಳೆಯನ್ನೂ ಅನುಮಾನದಿಂದ ನೋಡುವ ವಿರಕ್ತಪಂಥಗಳ ಎಲ್ಲ ಲಕ್ಷಣಗಳು ನಾಥಪಂಥದಲ್ಲಿವೆ. ಆದರದು ದಾರ್ಶನಿಕವಾಗಿ ಶಕ್ತಿಯ ಅಸ್ತಿತ್ವವನ್ನು ನಂಬುತ್ತದೆ ಮತ್ತು ಆಚರಣೆಯಲ್ಲಿ ಅದನ್ನು ಆರಾಧಿಸುತ್ತದೆ. ಇದೊಂದು ವೈರುಧ್ಯ. ಮಂಟೆಸ್ವಾಮಿಯನ್ನೂ ಒಳಗೊಂಡಂತೆ, ಕರ್ನಾಟಕದ ಅನೇಕ ಸಿದ್ಧರ ಕಥನಗಳಲ್ಲಿ ಈ ವೈರುಧ್ಯವಿದೆ. ಹೆಣ್ಣಿನ ಹೊಟ್ಟೆಯಲ್ಲಿ ಹುಟ್ಟುವ ಗಂಡುಮಗು ಶಿಷ್ಯನಾಗಿ ಬೇಕು. ಆದರೆ ಹೆಣ್ಣಿನ ಸಹವಾಸ ಬೇಡ. ಸಂಸಾರವಾದಕ್ಕೂ ವಿರಕ್ತವಾದಕ್ಕೂ ಪರಸ್ಪರ ಆಕರ್ಷಣೆಯೂ ವಿರೋಧವೂ ಮೊದಲಿಂದಲೂ ಇದೆ. ಬಹುಶಃ ವಿರಕ್ತ ಪಂಥಗಳಿಗೆ ತಮ್ಮ ಮಕ್ಕಳನ್ನು ಕೊಡಲು ಲೌಕಿಕರು ತೋರುತ್ತಿದ್ದ ಹಿಂಜರಿಕೆ ಮತ್ತು ವಿರೋಧಗಳು, ವಿಚಿತ್ರವಾದ ಸಂಘರ್ಷಗಳನ್ನು  ಹುಟ್ಟಿಸಿವೆ. ಕೊನೆಗೆ ಜೋಗಿದೀಕ್ಷೆಯನ್ನು ಮನೆಯ ಹಿರಿಮಗ ಪಡೆದರೆ ಸಾಕು, ದೀಕ್ಷೆಯ ನಂತರ ಮದುವೆಯಾಗಬಹುದು ಎಂಬ ಸಂಧಾನಗಳು ಏರ್ಪಟ್ಟವು.
ಕರ್ನಾಟಕದಲ್ಲಿ ಶಾಕ್ತದೈವಗಳಿರುವ ಕಡೆಯಲ್ಲೆಲ್ಲ ಕಡ್ಡಾಯವಾಗಿ ಸಿದ್ಧರ ಜತೆ ಸಂಘರ್ಷಗೈದ ಕಥನಗಳಿವೆ. ನಾಯಕನಹಟ್ಟಿ ತಿಪ್ಪೇರುದ್ರಸ್ವಾಮಿಯು ವಡ್ನಳ್ಳಿ ಮಾರಮ್ಮನ ಗುಡಿಯಲ್ಲಿ  ತನ್ನ ಬೆತ್ತ ಜೋಳಿಗೆಗಳನ್ನಿಟ್ಟು ಅವಳಿಗೆ  ಜಾಗವಿಲ್ಲದಂತೆ ಮಾಡುತ್ತಾನೆ. ಮಂಟೆಸ್ವಾಮಿಯು ಯೋಗಸಮಾಧಿಯಲ್ಲಿರುವ  ಶಿಷ್ಯನಾದ ಸಿದ್ದಪ್ಪಾಜಿಗೆ ಏಳುನೂರ ಜನ ಮಾರೀರಿಗೆ ನಿನ್ನ ಗಂಡನಾಗಿ ಮಾಡತೀನಿ ಎಂದು ಕರೆಯುತ್ತಾನೆ. ಮುಂದೆ ಅವನನ್ನು ಕಳಿಸಿ ಹುಲಗೂರಿನ ಮಾರಿಯರನ್ನು ಶಿಕ್ಷಿಸುತ್ತಾನೆ. ಇವನ್ನು ಹೇಗೆ ಅರ್ಥಮಾಡಿಕೊಳ್ಳುವುದು? ಯೋಗಿನಿ- ಸಿದ್ಧರ ಸಂಘರ್ಷಗಳ ಹಿಂದೆ ಹೆಣ್ಣಿನ ಬಗೆಗಿನ ಪುರುಷರ ಆತಂಕವೂ  ಇದೆಯೇನು?
ಸ್ವಾಮಿ ವಿಮಲಾನಂದ ಎಂಬ ಯೋಗಿಯ ಜೀವನಾಧರಿತ ಪುಸ್ತಕದಲ್ಲಿ ಒಂದು ಕುತೂಹಲಕರ ಸಂಗತಿಯಿದೆ. ಪಾದರಸವನ್ನು ಹಾಲಿನಲ್ಲಿ ಹಾಕಿ ಕುಡಿಯುವುದರಿಂದ ಮುಪ್ಪು ಬರುವುದಿಲ್ಲ,  ಅಪಾರವಾದ ಲೈಂಗಿಕ ಶಕ್ತಿ ಬರುತ್ತದೆ ಎಂದು ಪ್ರತಿಪಾದಿಸುವ  ಒಬ್ಬ ಭೈರವನು, ಭೈರವಿ ಇರುವ ಜಾಗಕ್ಕೆ ಹೋಗಲು ನಿರಾಕರಿಸುತ್ತಾನೆ. ಇದಕ್ಕೆ ಅವನು ಕೊಡುವ ಕಾರಣ, ಆಕೆ  ಹಾಲಿನಲ್ಲಿ ಪಾದರಸ ಹಾಕಿ, ಯೌವನವನ್ನು ಮರುಕೊಳಿಸಿ, ಎಂದೂ ಸ್ಖಲನವಾಗದಂತಹ ಲಿಂಗವನ್ನಾಗಿ ಮಾಡಿ, ನಿರಂತರ ಸಂಭೋಗದಲ್ಲಿ ಸಿಲುಕಿಸಿ ಬಿಡುತ್ತಾಳೆ ಎಂಬುದು.[8] ಮಹಾರಾಷ್ಟ್ರದ ಪ್ರಸಿದ್ಧ ಹಠಯೋಗಿ ಚಾಂಗದೇವನು ತನಗೆ ಸವಾಲು ಹಾಕಿದ ಯೋಗಿನಿಯನ್ನು ಭೇಟಿಮಾಡಲು ಬೆದರಿ ದೇಹತ್ಯಾಗ ಮಾಡಿದ ಕತೆಯೂ ಈ ಭಯ ಮತ್ತು ಸಂಘರ್ಷವನ್ನೆ ಸೂಚಿಸುತ್ತದೆ. ಕೊಲ್ಲಾಪುರದ ಮಹಾಲಕ್ಷ್ಮಿ ಅಥವಾ ಮಾಯಿಯ ಜತೆ ಸಂಘರ್ಷ ಮಾಡುವ ಎಲ್ಲ ಸಿದ್ಧರ ಕಥನಗಳಲ್ಲೂ ಈ ಸವಾಲು ಎದುರಾಗುತ್ತದೆ.  ‘ತಗರ ಪವಾಡ’ದಲ್ಲಿ ಮಾಯಿಯು ರೂಪುಲಾವಣ್ಯ ವಿಭ್ರಮಗಳುಳ್ಳವಳು;  ‘ಜಡೆಮಕುಟವು ಕಂತೆ ದೃಢಚಿತ್ತದೊಳಗಿಹ ಕಡುಗಲಿ ಸಿದ್ಧಯತಿಗಳು ಬಿಡದೆ ಕೂಡಬೇಕು’ ಎಂದು ಹಿಡಿದು ವಿಷ ಕುಡಿಸುವವಳು (೧-೧೭);  ವಿಷಕುಡಿದು ಕೂಡಿದರೆ ಸರಿ. ಇಲ್ಲದಿದ್ದರೆ ಮೂಗಿಗೆ ಕವಡೆಕಟ್ಟಿ ಜೀತ ಗೇಯಿಸಿಕೊಳ್ಳುವಳು; ಹೀಗೆಮಾಡಿ ನವಕೋಟಿ ಯೋಗಸಿದ್ಧರನ್ನು ಜೀತಕ್ಕಿಟ್ಟು ಕೊಂಡವಳು. ತೋಂಟದ ಸಿದ್ಧಲಿಂಗಯತಿಯ ಕಥೆಯಾದ ‘ಗುರುರಾಜ ಚಾರಿತ್ರ’ವು ಮಾಯಿಯನ್ನು ‘‘ಸಕಲ ಸಿದ್ಧರಂ ಸೆರೆವಿಡಿದು ಕವಡೆಗಳ ಪೋಣಿಸುತ್ತವಂ ತೇಜವಹ ಮೂಗಿ ನೊಳು ಕಟ್ಟಿ ಸೇವೆಯ ಕೊಂಬವಳು’’(೨-೧೩) ಎಂದು ವರ್ಣಿಸುತ್ತದೆ. ‘ಮರುಳಸಿದ್ಧಕಾವ್ಯ’ದ ಪ್ರಕಾರ  ಒಮ್ಮೆ ಮಾಯಿ ‘ಸಿದ್ಧರ ಗಂಡ’ನಾದ ಮರುಳಸಿದ್ಧನಿಗೆ ವಿಷವನ್ನು ಊಡುತ್ತಾಳೆ. ಆದರೆ ಅವನು ಅದನುಂಡು ತೇಗಿ ಆಕೆಗೆ ಶಿಕ್ಷಿಸುತ್ತಾನೆ. ಆ ಶಿಕ್ಷೆ ಕ್ರೂರವಾಗಿದೆ. ‘‘ದಿಂಡುಗೆಡೆವಂದೊದೆದು ಮೆಟ್ಟಿಯೆದೆಯಂ ಮಾಯ ಮುಂದಲೆಯ ಪಿಡಿದು ಸೆಳೆಯೆ, ಗಂಡುಗೊಡಲಿಯೊಳು ಮೂಗಂ ಮೊಲೆಯಂ ಕೊಯ್ದು ಮೇಣ್ ದಂಡಸಿಂದೆಸೆವ ಪಲ್ಗಳ ನುಚ್ಚುಬಡೆದೆಲುವ ಖಂಡಿಸುತ ನರವ ತೆಗೆದು’’  ಅವಳ ದೇಹವನ್ನು ಕಿನ್ನರವೀಣೆ ಮಾಡಿ ಬಾರಿಸುತ್ತಾನೆ (೨-೧೫); ‘ತಗರ ಪವಾಡ’ದಲ್ಲಿ ರೇವಣಸಿದ್ಧನು ಪಂಥವನ್ನು ಗೆದ್ದಬಳಿಕ ಶರಣಾದ ಮಾಯಿಗೆ ‘‘ಖಂಡೆಯವನು ಕಿತ್ತು ನಾಸಿಕವನು ಕೊಯ್ದು ರಂಡೆಪೋಗೆಂದು’’ ಓಡಿಸುತ್ತಾನೆ. ರೇವಣಸಿದ್ಧ ಮತ್ತು ಕೊಲ್ಲಾಪುರದ ಮಾಯಿಯರ ಸಂಘರ್ಷವು ಬಹಳ ಪಠ್ಯಗಳಲ್ಲಿ ಕಾಣಬರುತ್ತದೆ. ಬಬಲಾದಿ (ಬೀಳಗಿ) ಸಿದ್ಧರ ಪರಾಕುಗಳಲ್ಲಿ ಸಿದ್ಧನು, ಮಾಯಿ ಕೊಟ್ಟ ವಿಷವನ್ನು ಕುಡಿದು ಗೆದ್ದು ಬಂದವನು ಎಂಬ ವರ್ಣನೆಗಳಿವೆ. ಕಾಡಸಿದ್ಧನ ಮಿತ್‌ಗಳಲ್ಲಿ ಕೊಲ್ಲಾಪುರದ ಮಾಯಿಯು ಸಿದ್ಧರಿಗೆಲ್ಲ ಪಾದರಸ ಸೀಸದರಸ ಕುಡಿಯುವ ಪಂಥವನ್ನು ಒಡ್ಡುತ್ತಿದ್ದಳು. ಕಾಡಸಿದ್ಧನು ಅದನ್ನು ಕುಡಿದು ಮೆಚ್ಚಿಸಿದ ಕಾರಣ, ಮಾಯಿ ಆತನಿಗೆ ಮಠ ಕಟ್ಟಿಸಿಕೊಡುವ ಕಥೆಯಿದೆ. ಮಾಯಿಯು ಕೊಲ್ಹಾಪುರಕ್ಕೆ ಬರುತ್ತಿದ್ದ ಸಿದ್ಧರಿಗೆ ಕೊಡುತ್ತಿದ್ದ ವಿಷವು ವಿಮಲಾನಂದ ಹೇಳುವ ಪಾದರಸವೇನು?
ಶಾಕ್ತಕಥನಗಳಲ್ಲಿ ಈ ಸಂಘರ್ಷದ ಪರಿ ಬೇರೆಯಿದೆ. ಕೊಲ್ಲಾಪುರ ಲಕ್ಷ್ಮಿಗುಡಿಯ ಸುತ್ತಮುತ್ತ ಭೈರವಗುಡಿಗಳಿವೆ. ಅದರಲ್ಲಿ ಪ್ರಸಿದ್ಧನಾದ ರಣಕಾಳ ಭೈರವನಾಥನನ್ನು ಮಾಯಿಯು ಶತ್ರು ನಾಶ ಮಾಡಲು ಯುದ್ಧಕ್ಕೆ ಕಳಿಸಿದ್ದಳು ಎಂದು ಕತೆಯಿದೆ. ಲಕ್ಷ್ಮಿಯ ಗುಡ್ಡರಾದ ಗೊಂದಲಿಗರು ಹಾಡುವ ಕಥನಗಳಲ್ಲಿ, ಮಾಯಿಯು ಸಿದ್ಧರ ವಿರುದ್ಧದ  ಸಂಘರ್ಷದಲ್ಲಿ ಗೆಲ್ಲುತ್ತಾಳೆ.  ಸವದತ್ತಿ ಎಲ್ಲಮ್ಮ ತನ್ನನ್ನು ಭಂಗಿ ಕುಟ್ಟುವ ಜೀತಕ್ಕೆ ಇರಿಸಿ ಕೊಂಡಿದ್ದ ಸಿದ್ಧರನ್ನು, ಅವರು ಭಂಗಿಯೊನಶೆಯಲ್ಲಿದ್ದಾಗ ಗುಹೆಗೆ ದೂಡಿ ಬಂಧಿಸುತ್ತಾಳೆ. ಎಲ್ಲಮ್ಮನ ಸಂಘರ್ಷಗಳಲ್ಲಿ ನಾಥರಾದ ಎಕ್ಕಯ್ಯ ಜೋಗಯ್ಯರ ಪಾತ್ರವಿದೆ. ಉಚ್ಚಂಗಿದುರ್ಗದ (ದಾವಣಗೆರೆ) ಉಚ್ಚಂಗೆಮ್ಮ ತನ್ನ ಜತೆ ಗುದ್ದಾಟಕ್ಕೆ ಬರುವ ಭೈರಿಸಿದ್ಧ ಬದನೆಸಿದ್ಧ ಬಾಳೆಸಿದ್ಧರನ್ನು ಉಪಾಯವಾಗಿ ಭಂಗಿಅಡಿಗೆ ಬಡಿಸಿ  ದಿಕ್ಕುತಪ್ಪಿಸುತ್ತಾಳೆ. ತನ್ನನ್ನು ಮೋಹಿಸಲು ಬಂದ ಸಿದ್ಧರನ್ನು, ಮೂತ್ರದ ರಭಸದಿಂದಲೇ  (ಇದರಿಂದ ಅವಳಿಗೆ ಉಚ್ಚಂಗೆಮ್ಮ ಎಂಬ ಹೆಸರು ಬಂತಂತೆ.) ಕೆಳಕ್ಕೆ ಬೀಳುವಂತೆ ಮಾಡುತ್ತಾಳೆ.
ಸಿದ್ಧರಿಗೂ ದೇವಿಯರಿಗೂ ನಡೆದ ಈ ಸಂಘರ್ಷದ ಕಥನಗಳು ಏನನ್ನು ಹೇಳುತ್ತಿವೆ? ಬಹುಶಃ ಇವು ಶಾಕ್ತ ಹಾಗೂ ಸಿದ್ಧಪಂಥಗಳ ದಾರ್ಶನಿಕ ಕದನದ ರೂಪಕಗಳಿರಬಹುದು.   ನಾಥಪಂಥದಲ್ಲಿ ಕೌಳಮಾರ್ಗಿಗಳು ಸೇರಿದ ಬಳಿಕ, ಅವರಿಗೂ ವಿರಕ್ತವಾದಿಗಳಿಗೂ ಇಂತಹ ಕದನಗಳು ನಡೆದಿರಬಹುದು.  ಕೌಳರು ಅದರಲ್ಲೂ ಯೋಗಿನಿಯರು  ಸಾಧನೆಯಲ್ಲಿ ತಾವೊಂದು ಉಪಕರಣವಾಗಿ ಬಳಕೆಯಾಗುವುದಕ್ಕೆ ವಿರೋಧಿಸುವ, ತಮ್ಮ ಆಧ್ಯಾತ್ಮಿಕ ಹಕ್ಕು ಗಳನ್ನು ಮಂಡಿಸುವ ಕಾರಣಕ್ಕಾಗಿ ಈ ಬಗೆಯ ಸಂಘರ್ಷಗಳು ಜರುಗಿರಬಹುದು. ಕನ್ನಡದ ‘ಹರದೇಶಿ ನಾಗೇಶಿ’ ಹಾಡು ಸಂಪ್ರದಾಯದಲ್ಲೂ, ಸವಾಲು ಜವಾಬು ಪದಗಳಲ್ಲೂ ಈ ನಾಟಕೀಯ ಮುಖಾಮುಖಿ ಇನ್ನೂ ಮುಂದುವರೆದಿದೆ. ಮಾತೃ ಸಮಾಜವು ತನ್ನ ಅಧಿಕಾರ ಕಳೆದುಕೊಳ್ಳುವಾಗ ಮಾಡಿದ ಪ್ರತಿರೋಧದ ಅಥವಾ  ವಾಮಾಚಾರದ ಕೇಂದ್ರಗಳಲ್ಲಿ ಸಿದ್ಧರು ಶಾಕ್ತಸಾಧನೆಯಲ್ಲಿ ತೊಡಗಿ ಅನುಭವಿಸುತ್ತಿದ್ದ ಇವು ಸೋಲು ಗೆಲುವುಗಳ ರೂಪಕಗಳಾಗಿ ತೋರುತ್ತವೆ.
ಎಲ್ಲಮ್ಮ ಸಂಪ್ರದಾಯದಲ್ಲಿ ಸಂಘರ್ಷದಲ್ಲಿ ಸೋತ ಜೋಗಪ್ಪನು, ಕರಾರಿನ ಪ್ರಕಾರ ಅಮ್ಮನ ಗುಣಗಾನ ಮಾಡಿಕೊಂಡು ತಿರುಗುತ್ತಾನೆ. ಯಾವ ಬಗೆಯಲ್ಲಿ ರೇವಣಸಿದ್ಧನು ಮಾಯಿಯ ದೇಹದಿಂದ ಕಿನ್ನರಿ ಮಾಡುತ್ತಾನೊ, ಅದೇ ರೀತಿಯಲ್ಲಿ ಎಲ್ಲಮ್ಮ ಪುರುಷನ ದೇಹ ಮುರಿದು ಚೌಡಿಕೆ ಮಾಡುತ್ತಾಳೆ. ಶಕ್ತಿಯು ಪುರುಷನನ್ನು ಸೋಲಿಸುವ ಕಥನಗಳು ಭಾರತದ ತುಂಬ ಇವೆ. ಇವುಗಳಲ್ಲಿ ಜಮ್ಮುನಲ್ಲಿರುವ ಪ್ರಸಿದ್ಧ ಶಕ್ತಿದೇವತೆ ವೈಷ್ಣೋದೇವಿ ಭೈರವನನ್ನು ದಮನಿಸಿದ ಕತೆಯು ಸ್ವಾರಸ್ಯಕರವಾಗಿದೆ.  ಒಮ್ಮೆ ದೇವಿಯ ಭಕ್ತನೊಬ್ಬ ಊರಿಗೆಲ್ಲ ಔತಣಕ್ಕೆ ಕರೆಯುತ್ತಾನೆ. ಊರಿಗೆ ಬಂದಿದ್ದ ಯೋಗಿಯನ್ನೂ ಅವನ ೩೬೦ ಅನುಯಾಯಿಗಳನ್ನೂ ಕರೆಯುತ್ತಾನೆ.  ನನ್ನ ಶಿಷ್ಯನಾದ ಭೈರವನಿಗೆ ನೀನು ತೃಪ್ತಿಪಡಿಸಲಾರೆ ಎಂದು ಯೋಗಿಗಳ ನಾಯಕ ಸವಾಲು ಹಾಕುತ್ತಾನೆ. ಎಲ್ಲರಿಗೂ ಊಟಕ್ಕೆ ಕೂರಿಸಿದಾಗ, ವೈಷ್ಣೋದೇವಿಯು ಕುಮಾರಿಯಾಗಿ ಬಡಿಸುತ್ತಾ ಬರುತ್ತಾಳೆ. ಭೈರವ ತನಗೆ ಈ ಸಸ್ಯಾಹಾರ ಬೇಡವೆಂದೂ ಮಾಂಸ ಮದ್ಯ ಕೊಡಬೇಕೆಂದೂ ಹಠ ಹಿಡಿಯುತ್ತಾನೆ. ಇದು ಬ್ರಾಹ್ಮಣರ ಮನೆ ಎಂದರೂ ಕೇಳದೆ ಅವಳನ್ನು ಕಾಮುಕನಾಗಿ ಹಿಡಿಯುತ್ತಾನೆ. ಅವಳು ಅದೃಶ್ಯಳಾಗುತ್ತಾಳೆ. ಭೈರವ ಹಿಂಬಾಲಿಸುತ್ತಾ  ಹತ್ತಾರು ಕಡೆ ತುಡುಕುತ್ತಾನೆ. ಕಡೆಗೆ ಆಕೆ ಒಂದು ಗವಿಯಲ್ಲಿ ಅಡಗಿ ತನ್ನನು ಹಿಡಿಯಲು ಬಂದ ಭೈರವನ ಶಿರಚ್ಛೇದ ಮಾಡುತ್ತಾಳೆ. ತಲೆಯನ್ನು ಕಣಿವೆಗೂ ದೇಹವನ್ನು ಗುಹೆಯ ಹೊರಗೂ ಎಸೆಯುತ್ತಾಳೆ. ಈಗಲೂ ಅಲ್ಲಿನ ಒಂದು ಬಂಡೆಯನ್ನು ಭೈರವನ ದೇಹವೆಂದು ಹೇಳಲಾಗುತ್ತದೆ. ಈ ಕತೆಗೆ ಚಂದ್ರಗುತ್ತಿಯ ಕಾಮುಕ ಶೂಲಭೈರನ ಕಥೆಯ ಜತೆ ಆಶ್ಚರ್ಯಕರ ಸಾದೃಶ್ಯವಿದೆ.
ಬಿಟ್ಟೆನೆಂದೊಡೆ ಬಿಡದೀ ಮಾಯೆ
ಈ ಸಂಘರ್ಷಗಳಿಗೆ ಇನ್ನೊಂದು ಮುಖವಿದೆ. ಅದೆಂದರೆ ಸಿದ್ಧರು ಯೋಗಿಗಳು ಸ್ತ್ರೀಯ ಹೊಟ್ಟೆಯಲ್ಲಿ ಹುಟ್ಟಲು ನಿರಾಕರಿಸುವುದು. ವಿಷ್ಣು  ಮೋಹಿನಿ ಅವತಾರದಲ್ಲಿದ್ದಾಗ ಮೋಹಿತನಾದ ಶಿವನ ವೀರ್ಯ ನೀರಿಗೆ ಬಿದ್ದು, ಅದನ್ನು ಮೀನು ನುಂಗಲು ನವನಾಥರು ಹುಟ್ಟಿದರು ಎಂಬ ಕಥೆಯನ್ನು ಗಮನಿಸಬೇಕು. ಇಲ್ಲಿ  ಹುಟ್ಟಿಗೆ ಸ್ತ್ರೀಯ ದೇಹ ಮಾಧ್ಯಮ ವನ್ನೇ ಒಪ್ಪುತ್ತಿಲ್ಲ; ಗೋರಖನು ಗೊಬ್ಬರದ ಗುಂಡಿಯಲ್ಲಿ ಹುಟ್ಟಿದ ಮಿತ್ ಕೂಡ ಹೆಣ್ಣಿನ ಗರ್ಭದ ಹಂಗನ್ನು ನಿರಾಕರಿಸುವಂತಹದು. ಬಹುತೇಕ ಯೋಗಿಗಳು ಅಯೋನಿಜರು.  ಇದು ಸ್ತ್ರೀ ಜತೆಗೆ ಅಥವಾ ಸ್ತ್ರೀಪಂಥಗಳ  ಕುರಿತು ಇರುವ ಭಯ ಮತ್ತು ದ್ವೇಷವನ್ನು ಸೂಚಿ ಸುತ್ತಿರಬಹುದೇ? ತಾಯಿ ಹೊಟ್ಟೆಯಲ್ಲಿ ಹುಟ್ಟಲು ನಿರಾಕರಿಸುವ ಕರ್ನಾಟಕದ ಸಿದ್ಧರಲ್ಲಿ ಮಲೆಮಾದೇಶ್ವರ, ಪರಶುರಾಮ, ಜುಂಜಪ್ಪ, ಚೆನ್ನಬಸವಣ್ಣ ಮುಂತಾದವರು ಇದ್ದಾರೆ. ಕೆಲವರು  ತಾಯ ಹೊಟ್ಟೆಯಲ್ಲಿ ಹುಟ್ಟಿದರೂ ಎದೆಹಾಲನ್ನು ಕುಡಿಯಲು ಮೊಗ ತಿರುವವರು.  ಮಂಟೆಸ್ವಾಮಿ ಶಿಷ್ಯನಾದ ಸಿದ್ಧಪ್ಪಾಜಿ ಇಂತಹವನು. ಈ ಬಗೆಯ ಕಥನಗಳು ಭಾರತದಾದ್ಯಂತ ಇವೆ.
ಸಿದ್ಧ ಮತ್ತು ನಾಥ ದರ್ಶನಗಳು, ಬ್ರಹ್ಮಚರ್ಯ ಸನ್ಯಾಸಗಳ ಮಹತ್ವವನ್ನು ಹೇಳು ತ್ತವೆ. ಆದರೆ ಸಿದ್ಧರ ಜೀವನದ ತುಂಬ ಸ್ತ್ರೀಯರ ಜತೆಗಿನ ಪ್ರೀತಿ ಸಂಘರ್ಷಗಳೇ ತುಂಬಿವೆ. ಇದೊಂದು ವೈರುಧ್ಯ. ನಾಥರು ತಮ್ಮ ಶೈಲಿಯಲ್ಲಿ ಧರಿಸುವ ಉಂಗುರ ಹಾಗೂ ಸಿಂಗನಾದಿಗಳು ಮೂಲತಃ ಯೋನಿ ಲಿಂಗಗಳ ಸಂಕೇತಗಳು. ಅವರು ಶಾಕ್ತಪೀಠಗಳಿಗೆ ನಡೆದುಕೊಳ್ಳುತ್ತಾರೆ. ಮಚೇಂದ್ರ ಕೊಟ್ಟ ಸಂತಾನಶಕ್ತಿಯುಳ್ಳ ವಿಭೂತಿಯನ್ನು ಧರಿಸಲು ನಿರಾಕರಿಸುವ ಮಹಿಳೆ; ಯೋಗಿಯನ್ನು ಹೊರಬಿಡದಂತೆ ತನ್ನ ವಶದಲ್ಲಿ ಇರಿಸಿಕೊಳ್ಳುವ ಸ್ತ್ರೀರಾಜ್ಯದ ಪಿಂಗಳೆ; ಯೋಗಿಗೆ ಸವಾಲು ಹಾಕುವ ಕೊಲ್ಲಾಪುರದ ಮಾಯಿ; ಮಚೇಂದ್ರನನ್ನು ಹಿಂಬಾಲಿಸಿ ಬರುವ ಮಂಗಳಾದೇವಿ. ಮರಾಠಿಯ ‘ನವನಾಥ ಕಥಾಸಾರ’ ವಂತೂ ಯೋಗಿ ಯೋಗಿನಿಯರ  ಕಥನಗಳಿಂದ ತುಂಬಿ ಹೋಗಿದೆ. ‘ರೇವಣಸಿದ್ಧೇಶ್ವರ ಪುರಾಣ’ದಲ್ಲಿ ಗೋರಖನಿಗೆ ಇಬ್ಬರು ಹೆಂಡಿರು! ನಾಥರು ವೀರ್ಯಪಾತ ಮಾಡದೆ, ವಿರಕ್ತಿಯ ಸಂಕೇತವಾಗಿ ಭಗವಾ (ಕಾವಿ) ಧರಿಸುತ್ತಾರೆ. ಆದರೆ ಈ ಕಾವಿಯ ಮೂಲವೇ ಸ್ತ್ರೀಯ ರಕ್ತದಲ್ಲಿದೆ. ಭಗವಾದಲ್ಲಿನ ಭಗ ಶಬ್ದವನ್ನು ಗಮನಿಸಬೇಕು. ಪಾರ್ವತಿ ತನ್ನ ಮುಟ್ಟಿನ ರಕ್ತದಲ್ಲಿ ಬಟ್ಟೆಯನ್ನು ಅದ್ದಿ, ಶಿವನ ಕಂಥೆಯನ್ನು ಸಿದ್ಧಪಡಿಸುತ್ತಾಳೆ. ಇದನ್ನು ಆಕೆ ಗೋರಖನಿಗೆ ನೀಡಿದಳೆಂಬ ಕತೆಯೂ ಇದೆ. ಈ ಪ್ರಸಂಗ ಮಂಟೇಸ್ವಾಮಿ ಕಾವ್ಯದಲ್ಲಿ ಇನ್ನೂ ಅದ್ಭುತವಾಗಿದೆ. ಮಂಟೇಸ್ವಾಮಿ ಒಮ್ಮೆ ಚಾರಣ ಮಾಡುವಾಗ, ಉತ್ರಾಜಮ್ಮ ಎಂಬ ಶಿಷ್ಯೆಗೆ ಮುಟ್ಟಾಗುತ್ತದೆ. ಆಕೆಯ ಮುಟ್ಟಿನ ರಕ್ತದ ಬಟ್ಟೆಯನ್ನೇ ಮಂಟೆಸ್ವಾಮಿ ತನ್ನ ಕಾವಿಯನ್ನಾಗಿ ಮಾಡಿಕೊಳ್ಳುತ್ತಾನೆ.  ಶಿವನು ಉಮೆಯನ್ನು ಹುಡುಕುತ್ತ ಹೋದರೆ, ಅವನ ಹೆಸರಿನ ಪಂಥಗಳು ಶಕ್ತಿಯಿಂದ ಮಹಿಳೆ ಸಂಸಾರ ಭೋಗ ಇವುಗಳಿಂದ ದೂರ ಓಡುತ್ತವೆ. ಆದರೆ ಎಷ್ಟು ದೂರ ಓಡಿದರೂ ಅವಕ್ಕೆ ಸ್ತ್ರೀಋಣದಿಂದ ಬಿಡುಗಡೆ ಮಾತ್ರ ಸಿಗುವುದಿಲ್ಲ.
* * *

ನಾಥರು ಹಾಗೂ ರಸಸಿದ್ಧರು
 
ಕದ್ರಿಯ ಸ್ಥಳಪುರಾಣದಲ್ಲಿ ಒಂದು ಕತೆಯಿದೆ. ಮಚೇಂದ್ರನು ಸ್ತ್ರೀರಾಜ್ಯದಿಂದ ಮರಳಿ ಬರುವಾಗ ಗೋರಖನ ಮೇಲೆ ಚಿನ್ನದ ಇಟ್ಟಿಗೆ ತುಂಬಿದ್ದ ಒಂದು ಚೀಲವನ್ನು ಹೊರಿಸಿದ್ದನಂತೆ. ಅದರ ಭಾರ ಹೊರಲಾರದೆ ಗೋರಖನು ಚೀಲವನ್ನು ಎಲ್ಲೊ ಬಿಸಾಡಿಬಿಟ್ಟನು. ಕದ್ರಿಬೆಟ್ಟ ಬಂದಾಗ ಮಚೇಂದ್ರನು ‘ಎಲ್ಲಿ, ನಾನು ಕೊಟ್ಟಿದ್ದ ಚೀಲ ಕೊಡು’ ಎಂದು ಕೇಳಿದ. ಗೋರಖನು ತಟ್ಟನೆ ಹೊರಗೆ ಹೋಗಿ ಬಂದು ಕದ್ರಿಯ ಕಲ್ಲುಮಣ್ಣುಗಳನೆಲ್ಲ ತುಂಬಿ, ಅವನ್ನು ಚಿನ್ನವಾಗಿಸಿ ಕೊಟ್ಟನಂತೆ. ಅಂದಿನಿಂದ ಕದ್ರಿಗೆ  ‘ಸುವರ್ಣ ಕದಲಿ’ ಎಂಬ ಹೆಸರು ಬಂತಂತೆ. ಈ ಕತೆಗೆ ತಕ್ಕಂತೆ, ಈಗಲೂ ಕದ್ರಿಬೆಟ್ಟದಲ್ಲಿ ರಸಕೂಪ ಎಂಬ ಬಾವಿಯಿದೆ. ‘ಮಂಜುಳಕ್ಷೇತ್ರ ಮಾಹಾತ್ಮ್ಯ’ಎಂಬ ಸ್ಥಳಪುರಾಣದಲ್ಲಿ ಕದ್ರಿಯ ಮಂಜುನಾಥ ದೇವರನ್ನು ‘ರಸ ಕೂಪೋದ್ಭವಂ’ ಎಂದು ಬಣ್ಣಿಸಿದೆ.
[1] ನಾಥಪಂಥವು ದಟ್ಟವಾಗಿದ್ದ ಬಾರಕೂರಿನ ಹೊಸಾಳದಲ್ಲಿ ಸಿದ್ಧರಸದ ಭಾವಿಯಿತ್ತು, ಅದರ ನೀರಿನಿಂದ ಕಬ್ಬಿಣವನ್ನು ಚಿನ್ನವಾಗಿಸುತ್ತಿದ್ದರು ಎಂಬ ಕತೆಯನ್ನು ದಕ್ಷಿಣ ಕನ್ನಡದ ಹಳೆಯ ಭೂಗೋಳದ ಪಠ್ಯಗಳಲ್ಲಿ ಕಾಣಬಹುದು;[2]ಕದ್ರಿಯ ಜೋಗಿಮಠದ ಅಧಿಪತಿಯಾಗಿದ್ದ ಭವಾನಿನಾಥರು ರಸಸಿದ್ಧರಾಗಿದ್ದು, ತಾಮ್ರದ ಕಾಸನ್ನು ಚಿನ್ನವನ್ನಾಗಿಸಿ, ಅದರಲ್ಲಿ ಮಠದ ನಿತ್ಯಖರ್ಚನ್ನು ತೂಗಿಸುತ್ತಿದ್ದ ಕತೆಯಿದೆ. ಇಂತಹ ನೂರಾರು ಕತೆಗಳು ಸಿದ್ಧರ ಸ್ಥಾನ ಗಳಲ್ಲಿವೆ. ಶ್ರೀಶೈಲ ಪರ್ವತವನ್ನೇ ತನಗೆ ಗೊತ್ತಿರುವ ಮೂಲಿಕೆಗಳಿಂದ ಚಿನ್ನದ ಪರ್ವತ ವನ್ನಾಗಿ ಮಾಡಲು ನಾಗಾರ್ಜುನನು ಯತ್ನಿಸುವಾಗ, ವಿಷ್ಣು ತನ್ನ ಚಕ್ರದಿಂದ ಅವನ ತಲೆಕತ್ತರಿಸಿದ ಕತೆಯೂ ಇದರಲ್ಲಿ ಒಂದು. ಕದ್ರಿಗಿರುವ ‘ಸುವರ್ಣಕದಳಿ’ ಎಂಬ ಹೆಸರು ಶ್ರೀಶೈಲದ ಕದಳಿವನವನ್ನು ಹಾಗೂ ಅಲ್ಲಿದ್ದ  ರಸಸಿದ್ಧ ನಾಗಾರ್ಜುನನನ್ನು ನೆನಪಿಸುತ್ತದೆ. ಕದಳಿವನಗಳಿಗೂ ರಸಸಿದ್ದಿಗೂ ಯಾವುವೊ  ಸಂಯೋಗದ ಎಳೆಗಳಿವೆ. ಕೀಳುಲೋಹವನ್ನು ಚಿನ್ನವನ್ನಾಗಿ ಮಾಡುವ ಈ ವಿದ್ಯೆಯು ಭಾರತದ ರಸಸಿದ್ಧರ ಲೋಕದಲ್ಲಿ ಪವಾಡ ಕತೆಗಳಾಗಿ ಹಬ್ಬಿಕೊಂಡಿದೆ. ಇದರಲ್ಲಿ ನಾಥಸಿದ್ಧರು ಹೇಗೆ ತೊಡಕಿಕೊಂಡರು ಎಂಬ ಪ್ರಶ್ನೆಯನ್ನು ಬಿಡಿಸಬೇಕಿದೆ.
ಈ ಹಿಂದೆ ಚರ್ಚಿಸಿದಂತೆ, ನಾಥರು ಶಾಕ್ತರ, ಕಾಪಾಲಿಕರ ಹಾಗೂ ವಜ್ರಯಾನಿಗಳ ಜತೆ  ಮಾತ್ರವಲ್ಲದೆ ಭಾರತದ ಅನೇಕ ಪಂಥ, ಜ್ಞಾನವ್ಯವಸ್ಥೆ ಅಥವಾ ಸಿದ್ಧರ ಜತೆಗೂ ಒಡನಾಟ ಇಟ್ಟುಕೊಂಡಿದ್ದರು. ಅವರಲ್ಲಿ ರಸಸಿದ್ಧರು ಮುಖ್ಯರು. ಈ ರಸಸಿದ್ದಿಯ ಸ್ವರೂಪ ಏನು? ಭಾರತದ ದರ್ಶನಗಳಲ್ಲಿ ರಸೇಶ್ವರವಾದ ಎಂಬ ದರ್ಶನವೂ ಇದೆ. ಮಾಧವಾಚಾರ್ಯನ  ‘ಸರ್ವದರ್ಶನ ಸಂಗ್ರಹ’ವು ರಸವಾದವನ್ನು ಚರ್ಚಿಸುತ್ತದೆ. ಅದರ ಪ್ರಕಾರ, ಸಾಂಖ್ಯ ದರ್ಶನದ ಸ್ಥಾಪಕನಾದ ಕಪಿಲ ಮುನಿಯು ಒಬ್ಬ  ರಸೇಶ್ವರವಾದಿ. ಕಪಿಲ ಮುನಿಯು ನಾಥರ ಬಾರಾಪಂಥಗಳಲ್ಲಿ ಒಂದಾದ ಕಪಲಾನಿ ಪಂಥದ ಸ್ಥಾಪಕನು. ಕಪಿಲನ ಹೆಸರು ಕರ್ನಾಟಕದಲ್ಲಿ ಬಹಳ ಕಡೆಯಿದೆ. ಶರಣ ಸಿದ್ಧರಾಮನ ಅಂಕಿತ ಕಪಿಲಸಿದ್ಧ ಮಲ್ಲಿಕಾರ್ಜುನ. ಕರ್ನಾಟಕದ ಕಪಿಲಾ ನದಿ ಹಾಗೂ ತೀರ್ಥಗಳಿಗೂ ಕಪಿಲನಿಗೂ ಯಾವ್ಯಾವ ಸಂಬಂಧಗಳಿವೆಯೊ?
ರಸ ಎಂದರೆ ಪಾದರಸ. ದ್ರವವೂ ಘನವೂ ಅಲ್ಲದ ಪಾದರಸವು ಭಾರವಾದ ಲೋಹ.  ಪಾದರಸವು ಎಂಬ ಎರಡು ಬಗೆಯ ಸಿದ್ದಿಗಳಿಗೆ ಸಂಬಂಧಪಟ್ಟಿದೆ. ಮೊದಲನೆಯದು, ದೇಹಸಿದ್ದಿ. ಅಂದರೆ  ರೋಗ ಮುಪ್ಪು ಸಾವುಗಳನ್ನು ನಿವಾರಿಸುವ ಸಿದ್ದಿಗಳು. ದೇಹವನ್ನು ವಜ್ರದಂತೆ ದೃಢವಾಗಿಸಿಕೊಳ್ಳುವ, ಕಾಯಿಲೆ ಗುಣಪಡಿಸಬಲ್ಲ ಔಷಧ ಜ್ಞಾನವಾಗುವ ಹಾಗೂ ದೀರ್ಘಕಾಲ ಬದುಕಬಲ್ಲ ಸಾಮರ್ಥ್ಯಕ್ಕೆ ಸಂಬಂಧಿಸಿದ್ದು. ಪಾದರಸ ಸೇವನೆಯಿಂದ ಮುಪ್ಪು ಬರುವುದಿಲ್ಲ ಎಂದು ಭಾವಿಸಲಾಗಿತ್ತು. ರಸೇಶ್ವರವಾದದ ಪ್ರಕಾರ, ಪಾದರಸವು ಶಿವನ ವೀರ್ಯ. ಪಾರ (ವೀರ್ಯ) ಹಾಗೂ ರಜ(ಅಭ್ರಕ)ಗಳ ಸಂಯೋಗದಿಂದ ಸಾವನ್ನು ಗೆದ್ದು ಅಮರತ್ವ ಪಡೆಯಬಹುದು ಎಂದು ರಸಸಿದ್ಧರು ನಂಬಿದ್ದರು. ಮುಪ್ಪು  ರೋಗ ಸಾವುಗಳೆಂಬ ಸಾಗರವನ್ನು ಪಾರುಗಾಣಿಸುವ ಕಾರಣದಿಂದಲೇ ಅದನ್ನು ಪಾರಜ ಎನ್ನಲಾಗುತ್ತಿತ್ತು. ನಾಥರಲ್ಲಿ ರಸಸಿದ್ದಿಗೆ ಮಾನ್ಯತೆಯಿತ್ತು. ‘ವನಸ್ಪತಿ ಸ್ವರೂಪಿ ಚೌರಂಗಿನಾಥ ಚಂದ್ರಮಾ ಔಷಧೀಶ್ ಕೊ ಆದೇಶ್’ ಎಂಬ ಜಯಕಾರವನ್ನು ನಾಥರು ಹಾಕುತ್ತಾರೆ.    ನವನಾಥರಲ್ಲಿ ಒಬ್ಬನಾದ ಚರ್ಪಟಿನಾಥನು ಒಬ್ಬ ರಸಸಿದ್ಧನಾಗಿದ್ದನು. ಸವದತ್ತಿಯ ಎಲ್ಲಮ್ಮನಿಗೆ ಚರ್ಮರೋಗ ಬಂದಾಗ, ಅಲ್ಲಿದ್ದ ಏಕನಾಥ ಜೋಗನಾಥರು ಮದ್ದುಕೊಟ್ಟು ವಾಸಿ ಮಾಡಿದರು ಎಂಬ ಕತೆಯನ್ನು ಇಲ್ಲಿ ನೆನೆಯಬಹುದು. ಆದರೆ ಪಾದರಸ ಬಳಸಿ ದೇಹವನ್ನು ದೃಢವಾಗಿರಿಸುವ ರಸಸಿದ್ಧರನ್ನು ಘುಟಿಕಾ ಸಿದ್ಧರೆಂದೂ ಅವರು ಕಾಯವಾದಿಗಳೆಂದೂ ಶರಣರು ಖಂಡಿಸುತ್ತಾರೆ.
ಎರಡನೆಯದು ಲೋಹಸಿದ್ದಿ.  ‘ಕೀಳುಲೋಹ’ಗಳನ್ನು ಚಿನ್ನವನ್ನಾಗಿ ಪರಿವರ್ತಿಸುವ ಒಂದು ತಿಳಿವಳಿಕೆ ಸಿದ್ಧರಲ್ಲಿತ್ತು ಎಂಬ ನಂಬಿಕೆ. ಪರುಷಮಣಿಯ ಕಲ್ಪನೆ ಇದರಿಂದಲೇ ಬಂದಿದ್ದು. ಇಂಥ ರಸಸಿದ್ದಿ ಪಡೆದವರು ನಾಥವನ್ನೂ ಒಳಗೊಂಡಂತೆ ಅನೇಕ ತಾಂತ್ರಿಕ ಪಂಥಗಳಲ್ಲಿ ಇದ್ದರು. ರಸಸಿದ್ಧರ ಕತೆಗಳಲ್ಲಿ ಚಿನ್ನ ಮಾಡುತ್ತಿದ್ದ ಪ್ರಕರಣಗಳು ಹೆಚ್ಚು ಜನಪ್ರಿಯವಾಗಿವೆ. ಅವು ಹೇಗೋ ಶ್ರೀಶೈಲದ ದಿಕ್ಕಿನತ್ತ ಚಲಿಸುವುದು ಒಂದು ವಿಶೇಷ. ಶ್ರೀಶೈಲವು ಅನೇಕ ಪಂಥದ ಸಿದ್ಧರು ಕೂಡುತ್ತಿದ್ದ ಜಾಗವಾಗಿದ್ದು ಅಲ್ಲಿ ಸಹಜವಾಗಿ ನಾಥರೂ ಇದ್ದರು. ರಾಚಿಂ ಢೇರೆಯವರು ಮಹಮ್ಮದ್ ಸೈದನು ರಚಿಸಿದ  ‘ಕಲ್ಪಸಮೂಹ’ ಕೃತಿಯನ್ನು ಚರ್ಚಿಸುತ್ತಾರೆ. ಇದು  ಶ್ರೀಶೈಲವು ನಾಥಸಂಪ್ರದಾಯದಲ್ಲಿ ಅಂತರ್ಗತವಾದ ರಸವಿದ್ಯೆಯ ಕೇಂದ್ರವಾಗಿತ್ತೆಂದು ಬಣ್ಣಿಸುವ ಕೃತಿ. ಸೈದನು ಆದಿನಾಥ ಚೌರಂಗಿನಾಥರನ್ನು ಅದರಲ್ಲಿ ಸ್ಮರಿಸುತ್ತಾನೆ.[3] ಕರ್ನಾಟಕದಲ್ಲಿ ಹೇಮ, ಕನಕ, ಸುವರ್ಣ, ಬಂಗಾರ ಸಂಬಂಧಿ ಯಾದ ಬೆಟ್ಟಗಳಿವೆ. ಇವುಗಳಲ್ಲಿ ಕನಕಗಿರಿ (ಗಂಗಾವತಿ, ಚಾಮರಾಜನಗರ)  ಹೇಮಗಿರಿಗಳು (ಕುಣಿಗಲ್ಲು, ಕಡೂರು, ಕೆಆರ್‌ನಗರ) ಮುಖ್ಯವಾಗಿವೆ. ಹೀಗೆ ಶ್ರೀಶೈಲ, ನಾಗಾರ್ಜುನ, ರಸಸಿದ್ದಿ, ಚಿನ್ನ ಹಾಗೂ ನಾಥರ ನಡುವಣ ಜೋಡಣೆಗಳು ನಿಗೂಢವಾಗಿವೆ..
ಕುಣಿಗಲ್ ಹೇಮಗಿರಿಯು ಭೈರವಾರಾಧನೆಯ ಸ್ಥಳವಾಗಿದ್ದು, ಬೆಟ್ಟದ ಕೆಳಗೆ  ಕಾಪಾಲಿಕರು ವಾಸಿಸುವ ಹಳ್ಳಿಯಿದೆ. ಅದರ ಹೆಸರು ಹೊನ್ನಾಯಕನಹಳ್ಳಿ. ಅಲ್ಲಿರುವ ಮಿತ್ ಪ್ರಕಾರ, ಸಿದ್ಧರು ವಾಸವಾಗಿರುವ ಜಾಗಕ್ಕೆ ಒಬ್ಬ ಹಳ್ಳಿಗ ಹೋದನಂತೆ. ಆಗ ಸಿದ್ಧರು ಅವನಿಗೆ ಹೊರುವಷ್ಟು ಬಂಗಾರಬೆಳ್ಳಿಯನ್ನು ಕೊಟ್ಟು, ಯಾರಿಗೂ ಹೇಳಬೇಡ ಎಂದು ಎಚ್ಚರಿಸಿ ಕಳಿಸಿದರಂತೆ. ಅವನು ಹೆಂಡತಿ ಕಾಟ ತಡೆಯಲಾಗದೆ ಗುಟ್ಟನ್ನು ಹೇಳಿದಾಗ, ಅವನ ತಲೆ ಸಿಡಿಯಿತಂತೆ. ಹೇಮಗಿರಿ, ಸಿದ್ಧರು, ಚಿನ್ನ, ಹೊನ್ನನಾಯಕನ ಹಳ್ಳಿ ಹಾಗೂ ಕಾಪಾಲಿಕರು ಇವುಗಳ ನಡುವೆ ಯಾವ ತರ್ಕ ಹುದುಗಿದೆ? ಲುಂಕೆಮಲೆಯ ‘ಸಿದ್ಧೇಶ್ವರನ ಪುರಾಣ’ದಲ್ಲಿ ರಸಸಿದ್ಧರನ್ನು ವಿಷವನ್ನು ಕುಡಿವ ರಾಕ್ಷಸರೆಂದು ಚಿತ್ರಿಸಲಾಗಿದೆ. ಈ ರಸಸಿದ್ಧರ ಮೇಲೆ ಭೈರವನು ಯುದ್ಧಹೂಡಿ ಕೊಲ್ಲುತ್ತಾನೆ. ಬಾಬಾಬುಡನಗಿರಿ ಬೆಟ್ಟಗಳಲ್ಲಿ ಶ್ರೀಶೈಲದ ಸೂರ್ಯಸಿಂಹಾಸನ ಮಠಕ್ಕೆ ಸಂಬಂಧಪಟ್ಟ ಮುತ್ತಿನಪುರದ ಘಾಳಿಪೂಜೆ ಮಠವಿದೆ. ಅದರದೊಂದು ಶಾಸನದಲ್ಲಿ(೧೭೦೭) ಚಂದ್ರದ್ರೋಣವನ್ನು ‘‘ಸಂಜೀವನ ಸಿಧರಸ ಸುವರ್ನಮಯವಾದ ಚಂದ್ರದ್ರೋಣಿ ವೇದಪರ್ವತ’’ ಎಂದು ವರ್ಣಿಸಲಾಗಿದೆ. ಇದರಲ್ಲಿ ನವನಾಥಸಿದ್ಧರ ಪ್ರಸ್ತಾಪವೂ ಇದೆ. ೧೯ನೇ ಶತಮಾನದ ದೇವಚಂದ್ರನು ಚಂದ್ರದ್ರೋಣ ಪರ್ವತವನ್ನು ರಸಸಿದ್ಧರ ಸ್ಥಾನವೆಂದು ಬಣ್ಣಿಸುತ್ತ, ಅಲ್ಲಿ ಪ್ರಚಲಿತವಿದ್ದ ಒಂದು ಕತೆಯನ್ನು ಸಂಗ್ರಹಿಸಿ ಕೊಡುತ್ತಾನೆ.
ಆ ಕಾಲದೊಳರ್ವ ಬ್ರಹ್ಮಚಾರಿ ದ್ವಿಜಂ ಚಂದ್ರದ್ರೋಣ ಪರ್ವತದೊಳ್ ಪಾರ್ಶ್ವಕಲ್ಪ ನಾಗಾರ್ಜುನ ಕಲ್ಪ ಸಾಧನೆಯಂ ಮಾಡಿ ಒಂದು ಮಾಸಂಬರಂ ತಪೋಯುಕ್ತನಾಗಿರ್ಪುದುಂ ಸಿದ್ಧರಸಂ ಸಾಧ್ಯಮಾಗಲ್, ಅದನೊಂದು ಬುರುಡೆಯೊಳಿಟ್ಟು ನೆಲವೀಡಿಂಗೆ ಬಂದೊರ್ವ ಅಜ್ಜಿಯ ಮನೆಗೆಯ್ದಿ ಬಹಳ ಕ್ಷುತ್ತಾಗಿದೆ ಗ್ರಾಸಮನಿಕ್ಕೆಂದು ಪ್ರಾರ್ಥಿಸೆ, ಸ್ನಾನಾದ್ಯನುಷ್ಠಾನಮಂ ಮಾಡಿ ಬಪ್ಪುದೆನಲೊಂದು ಗೂಢಪ್ರದೇಶದೊಳಾ ಬುರುಡೆಯಂ ನೇಲ್ದುಪೋಪುದುಮಾ ಅಜ್ಜಿ ನೋಳ್ಪೆನೆಂದು ತೆಗೆಯಲೊಂದು ಬಿಂದು ದೋಸೆಯ ಕಾವಲಿಯಂ ಸೋಂಕಿದಾಕ್ಷಣವೆ ಸುವರ್ಣಮಾಗೆ (ರಾಜಾವಳಿಕಥೆ ೯.೧೬೯)
ರಸಸಿದ್ದಿಯು ಚಿನ್ನದ ತಯಾರಿಕೆಗೆ ಲಗತ್ತಾಗಿರುವ ನೂರಾರು ಜನಪ್ರಿಯ ಕತೆಗಳಿವೆ. ಹೆಚ್ಚುಕಡಿಮೆ ಕರ್ನಾಟಕದ ಸಿದ್ಧರಬೆಟ್ಟಗಳು ರಸಸಿದ್ಧರ ಬೆಟ್ಟಗಳೂ ಆಗಿವೆ.  ನಾಗಾರ್ಜುನ ಗುಹೆಯಿರುವ ಕನಕಗಿರಿ (ಚಾಮರಾಜನಗರ)  ಇಂತಹ ಒಂದು ಬೆಟ್ಟ. ಸಿದ್ದರಬೆಟ್ಟಕ್ಕೆ (ಕೊರಟಗೆರೆ) ಸುವರ್ಣಗಿರಿ ಎಂಬ ಹೆಸರಿದೆ. ನಿಜಗಲ್ಲಿನಲ್ಲೂ (ನೆಲಮಂಗಲ) ರಸಸಿದ್ಧರ ಬೆಟ್ಟವಿದೆ. ರಾಮನಗರ ಸಮೀಪದ ರೇವಣಸಿದ್ಧೇಶ್ವರ ಬೆಟ್ಟವನ್ನು  ರಸಸಿದ್ಧರ ಬೆಟ್ಟವೆನ್ನಲಾಗುತ್ತದೆ.  ಚಿತ್ರದುರ್ಗದ ಪಾಳೆಯಗಾರ ತಿಮ್ಮಣ್ಣನಾಯಕನಿಗೆ (ಕ್ರಿಶ.೧೬) ಚಿತ್ರದುರ್ಗ ಬೆಟ್ಟಗಳಲ್ಲಿರುವ ಸಿದ್ಧೇಶ್ವರ ಗವಿಯಲ್ಲಿ ರಸಸಿದ್ಧರ ದರ್ಶನವಾದ ಐತಿಹ್ಯವಿದೆ.   ಈ ಭಾಗದ ಬಹುತೇಕ ನಾಥಸ್ಥಾನಗಳು ರಸಸಿದ್ಧರ ಜಾಗಗಳು.[4] ಇಲ್ಲಿಗೆ ಸಮೀಪವೇ ಇಂಗಳದಾಳು ತಾಮ್ರದ ಗಣಿಯಿದೆ. ರಸಸಿದ್ಧರ ಬೆಟ್ಟಗಳ ಪರಿಸರದಲ್ಲಿ ಸಾಮಾನ್ಯವಾಗಿ ಲೋಹದ ಗಣಿಗಾರಿಕೆ ಅಥವಾ ಲೋಹ ಕರಗಿಸುವ ಕಸುಬಿನ  ಕುರುಹುಗಳೂ ಇವೆ. ಕುಂದಾಪುರದ ನಾಥಪರಿಸರದಲ್ಲಿರುವ ಕಮಲಶಿಲೆಯ ಸ್ಥಳೀಯ ಹೆಸರು ಕಮ್ಮಾರ ಶಾಲೆಯಾ ಗಿದ್ದು, ಇದೂ ಲೋಹಸಂಬಂಧಿಯಾಗಿರುವುದು. ಮಲೆನಾಡಿನಲ್ಲಿರುವ ಕೊಡಚಾದ್ರಿ ಬೆಟ್ಟವು ಕಬ್ಬಿಣದ ಅದಿರಿನ ಜಾಗವಾಗಿದ್ದು, ಅಲ್ಲಿನ  ಭೈರವಗುಡಿ  ಮುಂದೆ ನಾಡ ಕಬ್ಬಿಣದ  ಭಾರಿ ತ್ರಿಶೂಲವಿದೆ. ಈ ಪ್ರಾಂತದಲ್ಲಿ ಭೈರೇದೇವರು, ಜೋಗಿತೋಟ, ಸಿದ್ಧರಮಠ ಮುಂತಾದ ಊರುಗಳಿವೆ. ಇದಕ್ಕೆ ಪೂರಕವಾಗಿ ಇಲ್ಲಿ  ಕಬ್ಬಿಣದ ಗೌಡ್ಲು ಎಂಬ ಬುಡಕಟ್ಟೂ ಇದೆ. ಚುಂಚನಗಿರಿ ಸಾಹಿತ್ಯದಲ್ಲಿ ಕಬ್ಬಿಣ ಮಾಡುವ ವರ್ಣನೆಯಿದ್ದು, ‘‘ಕಾಯವು ಕಬ್ಬಿಣ ಬೇಯವು ಇದ್ದಲು ಗವಿಸಿದ್ಧಯ್ನ ಮಠದಲ್ಲಿ ಮಾಡ್ಯಾರು ಸ್ವಾಮಿಟ್ಟರೇನ ತಿರುಶೂಲ’’ ಎಂದು ಬರುತ್ತದೆ. ಕೊಡಚಾದ್ರಿಯ ತ್ರಿಶೂಲದಂತೆ ಬಿಸಗ್ನಿಸಿದ್ಧೇಶ್ವರ ಮಠದಲ್ಲಿ (ಚಿಕ್ಕಮಗಳೂರು) ಕೂಡ ನಾಡ ಕಬ್ಬಿಣದ ಪ್ರಾಚೀನ ತ್ರಿಶೂಲಗಳಿವೆ. ಕನಕಪುರ ಮಳವಳ್ಳಿ ಭಾಗದಲ್ಲಿ ರಸಸಿದ್ಧರ ಬೆಟ್ಟವಿದೆ. ಕಬ್ಬಿಣದ ಗಟ್ಟಿಗಳನ್ನು ಪೂಜೆಮಾಡುವೊಮಂಟೆಸ್ವಾಮಿ ಪರಂಪರೆಗೆ ಸೇರಿದ ಹಲಗೂರಿದೆ. ಮಂಟೆಸ್ವಾಮಿಯ ಶಿಷ್ಯನಾದ ಸಿದ್ಧಪ್ಪಾಜಿಯು ಮೂಲತಃ ಕಮ್ಮಾರರ ಮನೆಯವನು. ಮಂಟೆಸ್ವಾಮಿ ಪರಂಪರೆಯಲ್ಲಿ ಈಗಲೂ ಕಬ್ಬಿಣದ ಖಂಡಾಯಕ್ಕೆ ಪೂಜೆ ಸಲ್ಲುತ್ತದೆ. ಕಮ್ಮಾರ ಕುಲದಿಂದ ಬಂದ ತಿಂತಿಣಿಯ ಸುರಪುರ ಮೋನಪ್ಪನೂ ಒಬ್ಬ ರಸಸಿದ್ಧನಾಗಿದ್ದನು. ಅವನು ವಿಸರ್ಜಿಸಿದ ಮಲವು ಬಂಗಾರವಾಗುತ್ತಿದ್ದ ಕಥೆಗಳಿವೆ. ಈಗಲೂ ಮೋನಪ್ಪನ ಸಂಕೇತವಾಗಿ ಕಬ್ಬಿಣದ ಚಪಗೊಡಲಿಯನ್ನು ಪೂಜಿಸುತ್ತಾರೆ.
ವಿಶೇಷವೆಂದರೆ, ಕುರುಬರ ಸಾಂಸ್ಕೃತಿಕ ನಾಯಕನಾದ ರೇವಣ ಸಿದ್ಧೇಶ್ವರನ ಹೆಸರಿಗೆ ಕಬ್ಬಿಣ ಕರಗಿಸುವ ಎರಡು ಪ್ರಕರಣಗಳು ಲಗತ್ತಾಗಿರುವುದು. ಈ ಎರಡರಲ್ಲೂ ನಾಥರು ಬರುತ್ತಾರೆ. ಹರಿಹರನ ‘ರೇವಣಸಿದ್ಧೇಶ್ವರ ರಗಳೆ’ಯಲ್ಲಿ ಈ ಪ್ರಸಂಗಗಳು ಬರುತ್ತವೆ. ೧. ಒಮ್ಮೆ ರೇವಣನು ಮಾಸನೂರಿಗೆ ಬಂದು ಊರಹೊರಗಿನ ಪಾಳು  ಶಿವಾಲಯದಲ್ಲಿ ಬಿಡಾರ ಮಾಡುತ್ತಾನೆ. ಅಲ್ಲಿ ತಂಗಿದವರನ್ನು ಮರದ ಮೇಲೆ ವಾಸವಾಗಿದ್ದ  ಎರಡು ತಿಗಣೆಗಳು ರಾತ್ರಿ ಬಂದು ಕೊಲ್ಲುತ್ತಿರುತ್ತವೆ. ರೇವಣನು ತಿಗಣೆಗಳನ್ನು ತನ್ನ  ನೊಸಲುಗಣ್ಣಿನ ಬೆಂಕಿಯಿಂದ ಸುಟ್ಟುಹಾಕುತ್ತಾನೆ. ಅವು ‘‘ಕಾಹೇರಿ ಕರಗಿ ಕುದಿದುಕ್ಕಿ ತಕ್ಕಳಿಯ ಮುಕ್ಕುರಿಕ್ಕಿ ಕೆಡೆದುಕ್ಕಿನ ಗುಂಡು’’ಗಳಾಗುತ್ತವೆ. ರೇವಣನು ಅವುಗಳನ್ನು ಬಳಸಿ,  ಕಠಾರಿಯನ್ನೂ ಸುರಗಿಯನ್ನೂ ಮಾಡಿಸುತ್ತಾನೆ. ಕಠಾರಿಯನ್ನು ಮಾಸನೂರಿನ ದೊರೆಗೆ ಬಳುವಳಿಯಾಗಿ ನೀಡುತ್ತಾನೆ. ಸುರಗಿಯನ್ನು ಮಾಸನೂರಿನ ನದಿಯಲ್ಲಿ ಬಚ್ಚಿಡುತ್ತಾನೆ. ಈ ಸುರಗಿಯನ್ನು ತೆಗೆಯಲು ಒಬ್ಬ ನಾಥಜೋಗಿ ಯತ್ನಿಸುತ್ತಾನೆ. ಇಲ್ಲಿರುವ ಉಕ್ಕಿನಗುಂಡು ಸುರಗಿ ಕಠಾರಿ ಎಲ್ಲವೂ ರಸವಿದ್ಯೆಗೆ ಸಂಬಂಧಪಟ್ಟವು. ೨. ರೇವಣನು  ಕೊಲ್ಲಾಪುರದ ‘ಗೋರಖ ನಿಳಯ’ಕ್ಕೆ ಬಂದು ಭಿಕ್ಷೆ ಬೇಡುತ್ತಾನೆ. ಆಗ ಗೋರಖನು ತನ್ನ ಕಿರಿಯ ಮಡದಿ ಚಿಕ್ಕಲಕ್ಕಾದೇವಿಯಿಂದ ಹೊಸಕಠಾರಿಯ  ಭಿಕ್ಷವನ್ನು ನೀಡಿಸುತ್ತಾನೆ. ರೇವಣನು ಅದನ್ನು ಬಿಸುಗಣ್ಣಿಂದ ದಿಟ್ಟಿಸಿ ಕರಗಿಸಿ ರಸವನ್ನಾಗಿ ಮಾಡಿ ಕುಡಿದುಬಿಡುತ್ತಾನೆ. ಕೂಡಲೇ ‘‘ಮೂಡಿತ್ತು ತಾನೊಡನೆ ಗೋರಕನ ವಕ್ಷಮಂ ಕುಳ್ಳಿರ್ದನುದೊಳಗೆ ಮೂಡಿದ ಕಠಾರಿಯಂ’’; ಆಗ ಗೋರಖನ ಹಿರಿಮಡದಿ ಹಿರಿಯ ಲಕ್ಕಾದೇವಿ ಓಡಿಹೋಗಿ ಮಹಾಲಕ್ಷ್ಮಿಗೆ ವರದಿ ಮಾಡುತ್ತಾಳೆ. ಆಗ ಮಾಯಿ ಬಂದು ರೇವಣನೊಡನೆ ಬೇಡಿಕೊಳ್ಳಲು, ರೇವಣನು ಮನಕರಗಿ, ಲೋಹರಸವನ್ನು ಉಗುಳಿ ಗೋರಖನನ್ನು ಕಠಾರಿಯ ವೇದನೆಯಿಂದ ಪಾರುಮಾಡುತ್ತಾನೆ.  ರೇವಣನು ನೊಸಲಗಣ್ಣಿನ ಬೆಂಕಿಯಿಂದ ಲೋಹ ಕರಗಿಸಿ ರಸಮಾಡುವುದು ರಸಸಿದ್ದಿಯ ರೂಪಕವಾಗಿದೆ. ಆದರೆ ಈ ಕತೆಯಲ್ಲಿ ಬರುವ ಗೋರಖನು ಯಾರೆಂದು ತಿಳಿಯುವುದಿಲ್ಲ. ಈಗಲೂ ಕೊಲ್ಲಾಪುರದಲ್ಲಿ ಗೋರಖ ನಾಥ ಮಠವಿದೆ. ಹೀಗೆ ರಸವಿದ್ಯೆಗೂ ಕರ್ನಾಟಕದ ಸಿದ್ಧರಿಗೂ ಬಳ್ಳಿಯಂತೆ ಎಳೆಗಳು ಸುತ್ತಿಕೊಂಡಿವೆ. ಅದರಲ್ಲೂ ಚಿನ್ನದ ವಿಷಯದಲ್ಲಿ ಜನರಿಗಿರುವ ಆಕರ್ಷಣೆಯು, ವಿಚಿತ್ರ ಕತೆಗಳ ಹುಟ್ಟಿಗೆ ಕಾರಣವಾಗಿದೆ. ಈ ಕತೆಗಳ ಹಿಂದೆ ಇರುವ ರಸವಿಜ್ಞಾನದ ಸ್ವರೂಪವನ್ನು ಅರಿಯುವುದು ಒಂದು ಸವಾಲಾಗಿದೆ. ಈ ಕತೆಗಳಲ್ಲಿ ನಾಥರು ಹೇಗೊ ತಳುಕು ಹಾಕಿಕೊಂಡಿರುವುದನ್ನು ಮಾತ್ರ ಸದ್ಯಕ್ಕೆ ಗಮನಿಸಬಹುದು.
ಶರಣರ ಜತೆ
ಶರಣ ಚಳುವಳಿಯು ರೂಪುಗೊಳ್ಳುವಾಗ, ತನ್ನ ಹಿಂದಿನ ಹಾಗೂ ಸಮಕಾಲೀನವಾದ ಅನೇಕ ದರ್ಶನ ಹಾಗೂ ಪಂಥಗಳ ಜತೆ, ಸ್ವೀಕಾರ ಹಾಗೂ ಪ್ರತಿರೋಧಗಳ  ದ್ವಂದಾತ್ಮಕ ಸಂಬಂಧ ಏರ್ಪಡಿಸಿಕೊಂಡಿತ್ತು. ಈ ಸ್ವೀಕಾರ ಹಾಗೂ ವಿರೋಧಗಳು ನಿರ್ದಿಷ್ಟ ಪಂಥಕ್ಕೆ  ಇಡಿಯಾಗಿ ಇದ್ದವು. ಕೆಲವೊಮ್ಮೆ ಆ ಪಂಥದ ನಿರ್ದಿಷ್ಟ ಅಂಶದ ಮಟ್ಟಿಗೆ ಇದ್ದವು. ಉದಾ. ಶರಣರ ತಕರಾರು ನಾಥರ ಯೋಗಸಾಧನೆಗಳ ಬಗ್ಗೆ ಇರಲಿಲ್ಲ. ಆ ಸಾಧನೆಯನ್ನು ಕಾಯಕ್ಕೆ ಸೀಮಿತ ಮಾಡುವುದರ ಬಗ್ಗೆ ಇತ್ತು. ಮದವೇರಿದ ಮಹಾವ್ರತಿಗಳನ್ನು ಚೆನ್ನಬಸವಣ್ಣ ಟೀಕಿಸಿದರೆ, ಅಲ್ಲಮನೊಂದು ಕಡೆ ನಿಮ್ಮ ಮಹಾವ್ರತಿಗಳನು ಅಗಲಿ ಇರಲಾರೆ ಎಂದು ಹೇಳುತ್ತಾನೆ. ಅಂದರೆ ಕಾಪಾಲಿಕರಲ್ಲಿ ಅವರು ಅತಿಮಾರ್ಗಿಗಳನ್ನು ಖಂಡಿಸಿದರು ಎಂದು ಭಾವಿಸಬಹುದು. ಶರಣರು ಮಾತ್ರ ನಾಥರನ್ನು ಜೋಗಿಗಳು ಎಂದೇ ಕರೆಯುತ್ತಿದ್ದರು.
ಅಂಗಜಂಗುಳಿಗಳೆಲ್ಲಾ ಅಶನಕ್ಕೆ ನೆರೆದರು, ಲಿಂಗದ ಹವಣನಿವರೆತ್ತ ಬಲ್ಲರು?
ಕಾಯಜೀವಿಗಳು ಕಳವಳಧಾರಿಗಳು, ದೇವರ ಸುದ್ದಿಯನಿವರೆತ್ತ ಬಲ್ಲರು?
ಮದ್ಯ ಉಂಡು ಮದವೆದ್ದ ಜೋಗಿಯಂತೆ ನುಡಿವರು,
ಗುಹೇಶ್ವರ, ನಿಮ್ಮ ಶರಣರನಿವರೆತ್ತ ಬಲ್ಲರು?
ವಾಸ್ತವಾಗಿ ಈ ವಚನವು ಅಂಗಜಂಗುಳಿಗಳನ್ನು ಟೀಕಿಸಲು ಜೋಗಿಗಳ ಉಪಮೆ ಬಳಸುತ್ತಿದೆ. ಆದರೆ ಇದು ನೇರವಾಗಿ ಜೋಗಿಗಳ ಟೀಕೆಯಲ್ಲ. ‘ಕೊಂಕಣ ದ್ವೀಪದಲ್ಲೊಂದು ಕಪಿಹುಟ್ಟಿತ್ತು, ತಪವ ಮಾಡಿ ಸಪ್ತ ಋಷಿಯರ ನುಂಗಿತ್ತು, ನವನಾಥ ಸಿದ್ಧರ ತೊತ್ತಳ ದುಳಿಯಿತ್ತು’  ಎಂಬ ಅಲ್ಲಮನ ವಚನದಲ್ಲಿ  ನವನಾಥರ ಉಲ್ಲೇಖವಿದೆ. ಬಸವಣ್ಣ ತನ್ನದೊಂದು ವಚನದಲ್ಲಿ  ‘ಒಲೆಯಡಿಯನು ಉರುಹಿದೆಡೆ ಹೊಗೆ ಗೋಳಕನಾಥನ ಕೊರಳ ಸುತ್ತಿತ್ತು’  ಎಂಬ ಉಲ್ಲೇಖ ತರುತ್ತಾನೆ. ಇವರಿಬ್ಬರು ಯಾವ ಪ್ರಸಂಗಗಳನ್ನು ಉಲ್ಲೇಖಿಸಿ ಮಾತಾಡುತ್ತಿದ್ದಾರೆ ಎಂಬುದು ಖಚಿತವಾಗುವುದಿಲ್ಲ. ಬೆಡಗಿನ ಭಾಷೆಯಲ್ಲಿರುವ ಈ ಸಾಲುಗಳನ್ನು ನಾಥರ ಟೀಕೆ ಎಂದು ವಾಚ್ಯವಾಗಿ ಹೇಳುವುದು ಕಷ್ಟ. ಈ ವಚನಗಳಲ್ಲಿ  ನಾಥರ ಬಗೆಗಿನ ನಿಲುವು ಖಚಿತವಾಗದಿದ್ದರೂ,  ಜೋಗಿಗಳ ಪ್ರಸ್ತಾಪ ಬಂದಾಗಲೆಲ್ಲ ಮೆಚ್ಚುದನಿ ಕಾಣದು. ಮದವೇಳುವ, ತೊತ್ತಳ ತುಳಿಸಿಕೊಳ್ಳುವ, ಕೊರಳ ಸುತ್ತುವ ಕ್ರಿಯೆಗಳು ನೇತ್ಯಾತ್ಮಕ ದನಿಯನ್ನೆ ಪಡೆದಿವೆ. ಬಹುಶ: ಕರ್ನಾಟಕದಲ್ಲಿ ನಾಥರೂ ಕಾಪಾಲಿಕರೂ ವಿಲೀನಗೊಂಡ ಬಳಿಕ, ಅನೇಕ ಕಾಪಾಲಿಕ ಆಚರಣೆಗಳು ಮುಂದುವರೆದವು. ಅವು ಶರಣರಿಗೆ ಸಮ್ಮತವಾಗಿರಲಿಲ್ಲ. ವೈದಿಕ ವಿರೋಧಿಯಾದ ಶರಣರು, ನಾಥರ ಮತ್ತು ಕಾಪಾಲಿಕರ ವಿಷಯ ಬಂದಾಗ ವೈದಿಕ ನಿಲುವನ್ನೇ ತಳೆಯುತ್ತಾರೆ.  ಉದಾ. ಅವರು ನಾಯಿಯನ್ನು ಅಪಾವಿತ್ರ್ಯದ ಸಂಕೇತವಾಗಿಸಿದರು. ಭೈರವಾರಾಧನೆಯಲ್ಲಿ ಬಲಿ, ಮಾಂಸಾಹಾರ, ಮದ್ಯಪಾನಗಳನ್ನು ತಿರಸ್ಕರಿಸಿದರು.  ಶರಣರು ಗೋರಖನನ್ನು ಸೋಲಿಸುವ ಕಥನಗಳು ಹುಟ್ಟಿದ್ದನ್ನು ಈ ಹಿನ್ನೆಲೆಯಲ್ಲೇ ಗಮನಿಸಬೇಕು. ವ್ಯಂಗ್ಯವೆಂದರೆ, ನಾಥರು ಚೌರಾಸಿ ಸಿದ್ಧನನ್ನಾಗಿ ಆದರದಿಂದ ನೆನೆಯುವ ಅಲ್ಲಮನೆ ಈ ಕಥನಗಳಲ್ಲಿ ನಾಥರ ಮೇಲಿನ ದಾಳಿಯ ದಂಡನಾಯಕ ಆಗಿರುವುದು. ‘ಸಿದ್ಧಸಿದ್ಧಾಂತ ಪದ್ಧತಿ’  ಬರೆದ ಗೋರಖನು ಒಬ್ಬ ದೊಡ್ಡಜ್ಞಾನಿ ಹಾಗೂ ಯೋಗಿ; ಕಾಲದ ದೃಷ್ಟಿಯಿಂದ ಅಲ್ಲಮನಿಗಿಂತ ಹಿರಿಯ; ಭಾರತದಾದ್ಯಂತ ಆದರ ಪಡೆದವನು. ಈ  ಗೋರಖನೂ  ಅಲ್ಲಮನೂ ಚಾರಿತ್ರಿಕವಾಗಿ ಮುಖಾಮುಖಿ ಆಗಿರುವ ಸಂಭವ ಕಡಿಮೆ. ಕನ್ನಡ ಕಥನಗಳಲ್ಲಿ ಅಲ್ಲಮನು ಕದಳಿವನದಲ್ಲಿ ಭೇಟಿಮಾಡುವ ಗೋರಖನು ಯಾವುದೊ ಕಾಯವಾದಿ ಸಾಧನೆಗೆ ಸೀಮಿತನಾಗಿದ್ದ ನಾಥಯೋಗಿ. ಬಹುಶಃ  ನಾಥರ ಬಗ್ಗೆ ಅಲ್ಲಮನ ವಚನಗಳಲ್ಲಿದ್ದ ಟೀಕೆಗಳೇ,  ಅಲ್ಲಮನ ಚಾರಿತ್ರ ಬರೆದ ಕವಿಗಳಿಗೆ ರೋಚಕ ಮುಖಾಮುಖಿ ಪ್ರಸಂಗಗಳನ್ನುಸೃಷ್ಟಿಸಲು ಪ್ರಚೋದನೆ ನೀಡಿರಬಹುದು.  ಶ್ರೀಶೈಲವು ಅನೇಕ ಪಂಥಗಳ ಸಿದ್ಧರು ಭೇಟಿಯಾಗುತ್ತಿದ್ದ ಸಾಮಾನ್ಯ ಸ್ಥಳವಾಗಿದ್ದು, ಅವರ ನಡುವೆ ನಡೆದಿರಬಹುದಾದ ತಾತ್ವಿಕ ವಾಗ್ವಾದ ಕೂಡ ಈ ಕವಿಗಳಿಗೆ   ತಮ್ಮ ಕಥಾನಾಯಕನನ್ನು ವೈಭವೀಕರಿಸು ಕಥನವಾಗಿ ಪ್ರೇರಣೆ ಕೊಟ್ಟಿರ ಬಹುದು.
ಇದರ ಜತೆಗೆ ನಾಥ ಮತ್ತು ಕಾಪಾಲಿಕ ಪಂಥಗಳಿಂದ ಅನೇಕರು ಶರಣ ಸಮೂಹವನ್ನು ಪ್ರವೇಶಿಸಿರುವ ಸಾಧ್ಯತೆಯಿದೆ. ಶರಣರಲ್ಲಿ ಇರುವ ಯೋಗಸಾಧಕರ ಸಂಖ್ಯೆ ಬಹಳ ದೊಡ್ಡದಾಗಿದೆ. ಜಗಳೂರಿನ ಒಂದು ಶಾಸನಾಧಾರದಿಂದ ಕಪಟರಾಳರು ‘ಬಸವೇಶ್ವರನು ನಾಥ ಸಿದ್ಧಪಂಥದ ಅನುಯಾಯಿ’  ಎಂದು ವಾದಿಸುತ್ತಾರೆ.[5] ಆದರೆ ಈ ವಾದ ಒಪ್ಪುವಷ್ಟು ಬಲವಾಗಿಲ್ಲ. ಸಿದ್ಧರಾಮನ ಹೆಸರಲ್ಲಿರುವ ಸಿದ್ಧ, ಅವನ ಅಂಕಿತದಲ್ಲಿರುವ ಕಪಿಲಸಿದ್ಧ, ಇವನ್ನು ಆಧರಿಸಿ ಅವನೊಬ್ಬ ನಾಥಸಿದ್ಧ ಎಂದು ಕಲಬುರ್ಗಿಯವರು ಪ್ರತಿಪಾದಿಸುತ್ತಾರೆ.[6] ಈ ಸಂಗತಿ ಕೂಡ ಒಪ್ಪಲು ಕಷ್ಟವಾಗಿದೆ. ಆದರೆ ಶರಣರಲ್ಲಿದ್ದ ಅನೇಕ ಪ್ರಗತಿಪರ  ಚಿಂತನೆಗಳು, ಕಾಪಾಲಿಕ ನಾಥ ಶಾಕ್ತ ಕೌಳ ಮುಂತಾದ ತಂತ್ರ ಪಂಥಗಳಿಂದ ಬಂದವು ಎಂಬ ಬಗ್ಗೆ ಕೆಲವು ವಿದ್ವಾಂಸರು ಶೋಧಿಸಿದ್ದಾರೆ. ಅವರಲ್ಲಿ ಪುಣೇಕರ್, ಕಪಟರಾಳ ಹಾಗೂ ಕೆ ಜಿ ನಾಗರಾಜಪ್ಪನವರು ಮುಖ್ಯರು. ಕೆ.ಜಿ.ನಾಗರಾಜಪ್ಪನವರ ಪ್ರಕಾರ, ವಿವಿಧ ತಾಂತ್ರಿಕ ಪಂಥಗಳು ಜನರ ಗುಪ್ತಸಾಧನೆಯಲ್ಲಿದ್ದವು. ಹಲವು  ಜಾತಿ ಮತ ಪಂಥಗಳಿಂದ ವೀರಶೈವ ಧರ್ಮಕ್ಕೆ ಮತಾಂತರಗೊಂಡ ಶರಣರು, ಅಂಥ ಗುಪ್ತಸಮಾಜದ ದೀಕ್ಷಾಬದ್ಧ ಸದಸ್ಯರಾಗಿದ್ದರು. ಶರಣರಲ್ಲಿರುವ ವೇದವಿರೋಧ,ಗುರುವಿನ ಮಹತ್ವ, ಜಾತ್ಯತೀತ ಧಾರ್ಮಿಕ ಆಚರಣೆ, ತತ್ವಕ್ಕಿಂತ ಸಾಧನೆಗೆ ಮಹತ್ವ, ಮಾತೃಭಾಷೆಯ ಬಳಕೆ, ಹೆಣ್ಣಿಗೆ ಧಾರ್ಮಿಕ ಸ್ವಾತಂತ್ರ್ಯ ಮುಂತಾದ ಅನೇಕ ಪ್ರಗತಿಪರ ಚಿಂತನೆಗಳು ಈ ಗುಪ್ತಸಮಾಜದಿಂದ ಬಂದವು.[7]
೧೨ನೇ ಶತಮಾನದ ಬಳಿಕ ನಾಥರು ಮತ್ತು ಕಾಪಾಲಿಕರು ಅಲ್ಲಲ್ಲಿ ಸುಳಿಯುತ್ತಾರೆ.  ತೋಂಟದ ಸಿದ್ದಲಿಂಗ ಪರಂಪರೆಯ ಒಬ್ಬ ವಚನಕಾರ ಗೋರಖನನ್ನು ನೆನೆಯುತ್ತಾನೆ. ಅಷ್ಟೇಕೆ ಗೋರಖನಾಥ ಎಂಬ ಹೆಸರಿನ ಒಬ್ಬ ವಚನಕಾರನೂ ಇದ್ದಾನೆ. ಆದರೂ ನಾಥಪಂಥವು ಮಹಾರಾಷ್ಟ್ರದಲ್ಲಿರುವಂತೆ ಕರ್ನಾಟಕದಲ್ಲಿ ಬೆಳೆಯಲಿಲ್ಲ. ಇದಕ್ಕೆ ಕಾರಣ ೧. ಸಮುದಾಯಗಳ ಸಾಮಾಜಿಕ ಆರ್ಥಿಕ ಆಧ್ಯಾತ್ಮಿಕ ಸಮಾನತೆಯನ್ನು ಪ್ರತಿಪಾದಿಸುವ ಶರಣ ಚಳುವಳಿಯು ಒಂದು ಪರ್ಯಾಯವಾಗಿ ಮೂಡಿ ಜನಪ್ರಿಯತೆ ಪಡೆದಿದ್ದು. ೨. ನಾಥರು ಗುಹೆ ಕಾಡು ಕಣಿವೆಗಳಲ್ಲಿ ವಾಸಿಸುತ್ತ, ಸಾರ್ವಜನಿಕ ಬದುಕಿಗೆ ದೂರವಾಗಿ ಉಳಿದುದು. ೩. ನಾಥರ  ಅಖಿಲ ಭಾರತೀಯ ವ್ಯಾಪ್ತಿಯು ಶರಣರಂತೆ, ಸ್ಥಳೀಯ ಪರಿಸರದ ಭಾಗ ವಾಗಲು ಅಸಾಧ್ಯವಾದುದು. ೪. ನಾಥವು  ದಾರ್ಶನಿಕವಾಗಿ ಪ್ರಗತಿಪರ ಆಗಿದ್ದರೂ ಅದರ ಯೋಗ ಮಾರ್ಗದ ವ್ಯಕ್ತಿವಾದಿ ಆಯಾಮವು, ವಿಶಾಲ ಸಮುದಾಯಗಳ ಆಶೋತ್ತರ ಗಳನ್ನು ಒಳಗೊಳ್ಳಲು ಆಗದೆ ಹೋದುದು. ಕರ್ನಾಟಕಕ್ಕೆ ಹೋಲಿಸಿದರೆ ಮಹಾರಾಷ್ಟ್ರದಲ್ಲಿ ನಾಥಪಂಥವು ಮಹಾನುಭಾವ ವಾರಕರಿ  ದತ್ತ ಮೊದಲಾದ ಜನಪ್ರಿಯ ಪಂಥಗಳ ಹುಟ್ಟಿಗೆ ಕಾರಣವಾಯಿತು ಹಾಗೂ ವಿಶಾಲ ಸಮುದಾಯಗಳ ಭಾಗವಾಯಿತು.  ಮರಾಠಿಯ  ‘ನವನಾಥ ಚರಿತ್ರೆ’  ಹಾಗೂ ‘ಅವಧೂತಗೀತ’ಗಳ ಪ್ರಕಾರ, ದತ್ತಾತ್ರೇಯನು ಗೋರಖ ಮಚೇಂದ್ರ ರನ್ನು ಒಳಗೊಂಡಂತೆ, ನವನಾಥರಿಗೆ ದೀಕ್ಷಾ ಗುರುವಾಗುತ್ತಾನೆ. ‘ದತ್ತಗೋರಕ್ಷ ಗೋಷ್ಠಿ’ ಎಂಬ ಗ್ರಂಥವು ಅಲ್ಲಿ ಹುಟ್ಟಿಕೊಂಡಿತು. ವಾರಕರಿ ಹಾಗೂ ಮಹಾನುಭಾವಗಳು ನಾಥಪಂಥದ ಯೋಗ ಹಾಗೂ ಗುರುತತ್ವವನ್ನು ಸ್ವೀಕರಿಸಿದರೂ, ಜತೆಗೆ ಭಕ್ತಿತತ್ವವನ್ನೂ ಅಳವಡಿಸಿಕೊಂಡವು. ಜ್ಞಾನೇಶ್ವರನು ನಾಥಪಂಥದಿಂದ ಪ್ರಭಾವಿತನಾಗಿದ್ದ ಜನಪ್ರಿಯ ಸಂತನು. ನಾನೊಬ್ಬ ನಾಥಪಂಥದ ನಮ್ರ ಅನುಯಾಯಿಯಾಗಿ (‘ಅಮ್ಹಿ ಏಕದೀನ ಜಾಣ ನಾಥಪಂಥಿ’) ಎಂದು ಆತ ತನ್ನನ್ನು ಅಭಂಗಗಳಲ್ಲಿ ಬಣ್ಣಿಸಿಕೊಳ್ಳುತ್ತಾನೆ. ಕರ್ನಾಟಕದ ನಾಥರಲ್ಲಿ ಈ ಪರಿಯ ಜನಪ್ರಿಯ ಸಂತರು ಬರಲಿಲ್ಲ. ಇಲ್ಲಿ ನಾಥವು ಕೆಲವು ಮಠ, ಸಮುದಾಯ ಹಾಗೂ ಪ್ರದೇಶಗಳಿಗೆ ಸೀಮಿತಗೊಂಡಿತು. ಇದ್ದುದರಲ್ಲಿ ಕರ್ನಾಟಕದ ಆರೂಢರು ನಾಥರ ರೂಪಾಂತರ ಎನ್ನಬಹುದು. ಆದರೂ ಅವರು ಗೋರಖನಿಗಿಂತ ಅಲ್ಲಮನನ್ನು ಹೆಚ್ಚು ನೆನೆಯುತ್ತಾರೆ. ಹಾಗೆಂದು ಶರಣರಂತೆ ಇವರು ನಾಥರನ್ನು ವಿರೋಧಿಸುವುದಿಲ್ಲ.  ಗ್ರಾಮೀಣ ಪ್ರದೇಶದ ಸಣ್ಣಪುಟ್ಟ ಮಠಗಳಲ್ಲಿದ್ದ ಇವರು ತಮ್ಮ ಭಾಗದ ನಾಥರ ಜತೆ ಸಹಬಾಳುವೆ ಮಾಡಿದಂತೆ  ತೋರುತ್ತದೆ.
ಶರಣರ ವಿರೋಧದಿಂದ ನಾಥರು ಮತ್ತು ಕಾಪಾಲಿಕರು ಕೊಂಚ ಹಿನ್ನಡೆ ಕಂಡರು.  ಶರಣ ಧರ್ಮದ ಪ್ರವೇಶವಿಲ್ಲದ ಕಣಿವೆ ಕಂದರಗಳ ಜಾಗಗಳಿಗೆ ಅವರು ತಮ್ಮನ್ನು ಸೀಮಿತಗೊಳಿಸಿಕೊಂಡರು. ಕದ್ರಿ, ಚುಂಚನಗಿರಿ, ಲುಂಕೆಮಲೆ, ಚಂದ್ರಗುತ್ತಿ, ಹಲವೇರಿ ಮುಂತಾದ ಮಠಗಳು ಲಿಂಗಾಯತ ಪ್ರಾಬಲ್ಯವಿಲ್ಲದ ಜಾಗಗಳಲ್ಲಿವೆ ಎಂಬುದು ಗಮನಿಸ ಬೇಕು. ಬಹುಶಃ ಎಲ್ಲ ಗುಪ್ತಪಂಥಗಳಲ್ಲೂ ಹೇಗೂ ಬದುಕುಳಿಯವ ಗುಟ್ಟುಗಳಿರುತ್ತವೆ. ಇಲ್ಲದಿದ್ದರೆ ೨೦ನೇ ಶತಮಾನದವರೆಗೆ ನಾಥರು ಉಳಿಯಲು ಸಾಧ್ಯವಾಗುತ್ತಿರಲಿಲ್ಲ. ಮಾತ್ರವಲ್ಲ,  ಲಿಂಗದೀಕ್ಷೆ  ಪಡೆದ ಬಳಿಕವೂ  ಗುಪ್ತವಾಗಿ ಕಾಪಾಲಿಕ ಆರಾಧನೆಗಳನ್ನು ಮುಂದುವರೆಸಿಕೊಂಡು ಅನೇಕ ಸಮುದಾಯಗಳು ಉಳಿದವು. ಅವುಗಳಲ್ಲಿ ಈಗಲೂ ಭೈರವರಾಧನೆಗೆ ಉಳಿದಿದೆ. ಲುಂಕೆಮಲೆ, ಮಣಕತ್ತೂರು,  ಸೊಂಡೆಕೊಪ್ಪಗಳಲ್ಲಿ ಇದನ್ನು ಕಾಣಬಹುದು. ಮಣಕತ್ತೂರಿನ ಭೈರವ ಮೂರ್ತಿಯು ಕಪಾಲ ಮಾಲೆಯ ಬದಲು ಲಿಂಗಗಳ ಮಾಲೆಯನ್ನು ತೊಟ್ಟಿದೆ. ಸೊಂಡೆಕೊಪ್ಪದ ಭೈರವನಿಗೆ  ಲಿಂಗದ ಕರಡಿಗೆ ಕಟ್ಟಿದೆ. ಸಮುದಾಯಗಳ ಬದುಕಿನಲ್ಲಿ ಬೇರುಬಿಟ್ಟ ಪಂಥೀಯ ಆಚರಣೆ ಹಾಗೂ ಚಿಂತನೆಗಳು ಪ್ರಬಲವಾದ ವಿರೋಧ ಬಂದಾಗ, ಕಣ್ಮರೆಯಾದಂತೆ ನಟಿಸುತ್ತವೆ. ಆದರೆ ಅವಕಾಶ ಸಿಕ್ಕೊಡನೆ ಪುಟಿದು ಮೇಲೆ ಬಂದು ಬದುಕುತ್ತವೆ.
೩. ಸೂಫಿಗಳ ಜತೆ
ನಾಥಪಂಥಕ್ಕೂ ಸೂಫಿಪಂಥಕ್ಕೂ ಗಾಢವಾದ ತಾತ್ವಿಕ ಸಂಬಂಧ ಇತ್ತು. ಇದು ಸದ್ಯದ  ಮತೀಯವಾದದ ಮಂಜು ಮುಸುಕಿರುವ ಸನ್ನಿವೇಶದಲ್ಲಿ ನಂಬಲಾಗದ ಸಂಗತಿಯಾಗಿ ತೋರಬಹುದು.  ಈಗಲೂ ನಾಥ ಸೂಫಿಗಳಲ್ಲಿ ದೀರ್ಘಕಾಲದ ಅನುಸಂಧಾನದ ಕುರುಹು ಗಳು ಅಳಿದಿಲ್ಲ. ಸಾಂಕೇತಿಕವಾಗಿಯಾದರೂ ಇವೆ. ಮೂಲತಃ ಎರಡೂ ಗುರುಪಂಥಗಳು. ಅನುಭಾವಿಗಳು. ಎರಡರ ದಾರ್ಶನಿಕ ಪ್ರೇರಣೆಗಳು ಬಹಳಷ್ಟು ಸಮಾನವಾಗಿವೆ. ನಾಥರ ‘ಅಲಖ್ ನಿರಂಜನ್’ ಘೋಷಣೆಯು ಸೂಫಿಗಳ ‘ಅಲ್‌ಹಖ್’ನಿಂದ ಬಂದುದು. ತಾತ್ವಿಕವಾಗಿ ‘ಅಲಖ್’ ಕೂಡ  ತನ್ನ ತಾನರಿಯುವುದನ್ನು ಹೇಳುತ್ತದೆ. ಸಾಧಕರು ತಮ್ಮೊಳಗಿನ ಬೆಳಕನ್ನು ಕಂಡುಕೊಂಡು ತಾವೇ ಪರತತ್ವವಾಗುವುದು. ನಾಥಯೋಗಿಗಳನ್ನು ‘ಪೀರ್’ (ಗುರು) ಎಂದು ಕರೆಯಲಾಗುತ್ತದೆ; ಅವರ ಘೋಷಣೆಗಳಲ್ಲಿ ‘ಗುರು ಪೀರೋಂಕಾ ಜಯಕಾರ್’ ಎಂಬ ಸಾಲು ಬರುತ್ತದೆ. ನವನಾಥರಲ್ಲಿ ಜಾಲಂಧರನಿಗೆ ಜಾನ್‌ಪೀರ್ ಎಂದೂ ಗಹಿನಿನಾಥನಿಗೆ ಗಹಿರಿಪೀರ್ ಎಂದೂ ಖನೀಫನಾಥನಿಗೆ ಖಾನಪೀರ್ ಎಂದೂ ಕರೆಯಲಾಗುತ್ತದೆ. ಕದ್ರಿಯ ನಾಥಮಠಕ್ಕೆ ಅರಸರಾಗಿದ್ದ ಟೆಹಲ್‌ನಾಥರು ಸೂಫಿ ಕುಲಾವಿ ಧರಿಸುತ್ತಿದ್ದರು. ಈಗಿನ  ಹಂಡಿಬಡಗ ಮಠದ ಮಹಂತನ ಹೆಸರು ಪೀರ್ ಸಿಧನಾಥ್; ಹಲವರಿ ಮಠದ ಗುರುವಿನ ಹೆಸರು ಪೀರ್ ಸೋಮನಾಥ್.
ನಾಥರಿಗೆ  ‘ಪೀರ್’ ಎಂದು ಯಾಕೆ ಕರೆಯುತ್ತಾರೆ ಎಂದು ವಿಟ್ಲದ ಜೋಗಿಮಠದಲ್ಲಿ ಭೇಟಿಯಾದ ಸೋಮವಾರ ನಾಥರಿಗೆ  ಕೇಳಿದೆ. ಅವರು  ‘ಹಿಂದೂಕಾ ಗುರು. ಮುಸಲ್ಮಾನಕೆ ಪೀರ್. ಜೋ ನ ಮಾನೆ ವೋ ಹೋಗಾ ಕಾಫಿರ್’ (ಹಿಂದುವಿನ ಗುರು, ಮುಸಲ್ಮಾನರಿಗೆ ಪೀರ್. ಇದನ್ನು ಒಪ್ಪದಿರುವವರೆಲ್ಲ ಕಾಫಿರರು) ಎಂದು ಉತ್ತರಿಸಿದರು. ಇದೇ ಪ್ರಶ್ನೆಯನ್ನು ಬತ್ತೀಸಶಿರಾಳದ ನಾಥಮಠದಲ್ಲಿ ಶಿವನಾಥರಿಗೆ ಕೇಳಿದೆ. ಅದಕ್ಕವರು ‘ನಾಥಪಂಥದಲ್ಲಿ ಜಾತಿಭೇದವಿಲ್ಲ. ಕರ್ಮವನ್ನು ನೋಡಲಾಗುತ್ತದೆ. ಕಬ್ಬಿಣವನ್ನು ಚಿನ್ನವಾಗಿಸುವ ಪರುಷಮಣಿಗೆ ಏನೂ ಭಾಧೆ ಆಗುವುದಿಲ್ಲ. ಹಾಗೇ ಗುರುವಿಗೆ ಕೂಡ’ ಎಂದರು. ಆದರೂ ಮುಸ್ಲಿಮರ ಬಗ್ಗೆ ಆಳದಲ್ಲಿ ಅವರಲ್ಲಿ ಪೂರ್ವಗ್ರಹ ಕಾಣುತ್ತಿತ್ತು. ಮರಾಠಿಯ ‘ನವನಾಥ ಕಥಾಸಾರ’ದ ಪ್ರಕಾರ, ನಾಥರಿಗೆ ಪೀರ್ ಎಂಬುದು  ‘‘ಯವನರೇ ಬದಲಿಸಿ ಇಟ್ಟ ಹೆಸರು’’; ಸಿಂದಗಿಯ ಜಕ್ಕಪ್ಪಯ್ಯನಿಗೆ ಔರಂಗಜೇಬನು ಹಾಕಿಕೊಟ್ಟ ಫಾರಸಿ ಸನದಿನಲ್ಲಿ  ‘ಬ್ರಾಹ್ಮಣ ಫಕೀರ’ ಎಂದು ಕರೆದಿದೆ. ನಾಥರನ್ನು ಕರೆಯಲು ಮುಸ್ಲಿಮರಿಗೆ ಸುಲಭಕ್ಕೆ ಸಿಗುತ್ತಿದ್ದ ಪರಿಭಾಷೆ ಸೂಫಿಗಳದ್ದೇ ಆಗಿತ್ತು.
ಕೆಲವು ನಾಥರ ಅಭಿಪ್ರಾಯದಂತೆ, ನಾಥಪಂಥಕ್ಕೆ ದೊಡ್ಡ ಪ್ರಮಾಣದಲ್ಲಿ ಸೂಫಿಗಳು ಸೇರಿಕೊಂಡರು. ಅವರೇ ಮುಂದೆ ಪೀರರಾದರು. ನಿಜವೇನೆಂದರೆ, ತಾತ್ವಿಕವಾಗಿ ಆಚರಣೆ ಹಾಗೂ ಸಾಧನೆಗಳಲ್ಲಿ ಸೂಫಿಗಳಿಗೂ ನಾಥರಿಗೂ ನೂರಾರು ವರ್ಷ ಕೊಡುಕೊಳೆ ನಡೆಯಿತು. ಈ  ಅನುಸಂಧಾನದಿಂದ ಎರಡು ಮುಖ್ಯ ಪರಿಣಾಮಗಳಾದವು. ೧. ನಾಥರ ಮತ್ತು ಸೂಫಿಗಳ ಪಠ್ಯಗಳು ದಾರ್ಶನಿಕ ವಿನಿಮಯ ಮಾಡಿಕೊಂಡವು.  ‘ಹೌಜ್ ಉಲ್ ಹಯಾತ್’(ಜ್ಞಾನದ ಬಾವಿ) ಎಂಬ ಸೂಫಿಪಠ್ಯವು ಯೋಗಸಾಧನೆಯನ್ನು ವಿವರಿಸುತ್ತದೆ. ಇದು ನಿಸ್ಸಂಶಯವಾಗಿ ಇಸ್ಲಾಮಿನ ಮೇಲೆ ಯೋಗದ ಪ್ರಭಾವ ಎಂದು ಬ್ರಿಗ್ಸನು ಹೇಳುತ್ತಾನೆ. ವಾಸ್ತವದಲ್ಲಿ ಇದು  ಸೂಫಿಪಂಥದ ಮೇಲಾದ ಪ್ರಭಾವ. ಮುಂದೆ ಸೂಫಿಮತ ವನ್ನು ಭಾರತದ ಷಡು ದರುಶನಗಳಲ್ಲಿ ಸೇರಿಸಲಾಯಿತು.[8] ೨.ಸಾಮಾಜಿಕವಾಗಿ ಉತ್ತರ ಭಾರತದಲ್ಲಿ ಮುಸ್ಲಿಂಜೋಗಿ ಎಂಬ ಸಮುದಾಯವೇ ಸೃಷ್ಟಿಯಾಯಿತು. ಇಸ್ಮಾಯಿಲ್ ಜೋಗಿ ಎಂಬ ಸಮುದಾಯವೂ ಇದೆ. ಹಿಂದಿಯ  ಸೂಫಿಕವಿ ಮಲಿಕ್ ಮಹಮ್ಮದ್ ಜಾಯಸಿಯು ನಾಥಪಂಥದಿಂದ ಪ್ರಭಾವಿತನಾಗಿದ್ದನು. ಅವನ ‘ಪದ್ಮಾವತ್’ ಕಾವ್ಯದಲ್ಲಿ ಗೋರಖನ ಸ್ಮರಣೆಯಿದೆ. ನಾಥರು ಪಠಿಸುವ  ‘ಶಾಬರ ಮಂತ್ರ’ ಗಳನ್ನು ಗಮನಿಸಬೇಕು.  ನಾಥಪಂಥದ ಜನಪ್ರಿಯ ಸಾಹಿತ್ಯ ಎನ್ನಬಹುದಾದ ಇಲ್ಲಿ ಕೆಲವು ಮಂತ್ರಗಳು ಸೂಫಿಗಳ ಹೆಸರಿನಲ್ಲಿವೆ. ಒಂದು ಮಂತ್ರವು ಪಂಜಾಬಿನ ಸೂಫಿ ಬಾಬಾ ಫರೀದನ ಹೆಸರಲ್ಲಿದೆ. ಇನ್ನೊಂದು  ಮಹಮ್ಮದ್ ಹೆಸರಲ್ಲಿವೆ. ಕೆಲವು ಇಸ್ಮಾಯಿಲ್ ಹೆಸರಲ್ಲಿವೆ. ಸೂಫಿಗಳಲ್ಲಿ ಇಸ್ಲಾಮಿನ ಸಾಮಾಜಿಕ ಕಟ್ಟಳೆಗಳಾದ ಶರಿಯತ್ತನ್ನು ಪಾಲಿಸದೊಖಲಂದರಿಯಾ ರಫಾಯಿಯಾ ಮುಂತಾದ ಬಂಡುಕೋರ ಶಾಖೆಗಳಿವೆ. ಇವುಗಳಿಗೂ ನಾಥರಿಗೂ ಸಮಾನ ಅಂಶಗಳೆಂದರೆ, ಶಸ್ತ್ರಧಾರಣೆ, ದೇಹದಂಡನೆ,  ಸನ್ಯಾಸ, ತಿರುಗಾಟ. ಸಮಾನ ಆಸಕ್ತಿ ಹಾಗೂ ಕಾರ್ಯಗಳು ಪಂಥಾತೀತ ಗೆಳೆತನಕ್ಕೆ ಕಾರಣವಾಗುತ್ತವೆ.
ಭಾರತದ ಅನೇಕ ಕಡೆ ಸೂಫಿಗಳ ದರ್ಗಾ ಹಾಗೂ ನಾಥರ ಮಠಗಳು ಒಟ್ಟಿಗೆ ಇವೆ.  ಚಿಸ್ತಿಸೂಫಿಗಳ ಕೇಂದ್ರವಾದ ಅಜ್ಮೀರದಲ್ಲಿ ನಾಥಪಂಥದ ಭೈರಾಗ್ ಶಾಖೆಯನ್ನು ಭರ್ತೃಹರಿ ಸ್ಥಾಪಿಸುತ್ತಾನೆ. ಗೋರಖನಾಥ ಮಠವಿರುವ ತ್ರ್ಯಂಬಕೇಶ್ವರದಲ್ಲಿ ಗುಲಾಬಶಾ ವಲಿ ಹಾಗೂ ಕರೀಮಶಾವಲಿಯರ  ದರ್ಗಾಗಳಿವೆ. ಈ  ದರ್ಗಾಗಳಲ್ಲಿರುವ ಗುಹೆಗಳು ಸೂಫಿಗಳೂ ಯೋಗಸಾಧಕರು ಎಂಬುದರ ಕುರುಹಾಗಿವೆ.. ಹಿಂದೆ ಕದ್ರಿಬೆಟ್ಟದಲ್ಲಿ ಒಬ್ಬ ಮುಸ್ಲಿಂ ನಾಥಯೋಗಿ ವಾಸವಾಗಿದ್ದನು. ಅವನು ದೇಹಬಿಟ್ಟ ಬಳಿಕ ನಾಥ ಸಂಪ್ರದಾಯದ ಪ್ರಕಾರ ಸಮಾಧಿ ಮಾಡಲಾಯಿತು. ಆ ಸಮಾಧಿ ಈಗಲೂ ಕದ್ರಿಬೆಟ್ಟದಲ್ಲಿದೆ. ಸಿದ್ಧಾಪುರದ (ಬೀಳಗಿ) ದಿಗಂಬರೇಶ್ವರ ಮಠದ ಆವರಣದಲ್ಲಿ ಸಿದ್ಧರ ಗದ್ದುಗೆಗಳಿವೆ. ಅವುಗಳಲ್ಲಿ ಒಂದು ಸೂಫಿಶೈಲಿಯ ಗೋರಿಯಿದೆ. ಬೀಳಗಿ ಡೋಂಗ್ರಿಸಾಬನ ದರ್ಗಾದಲ್ಲಿ ಅವನ ‘ಹಿಂದೂ’ ಶಿಷ್ಯರ ಸಮಾಧಿಗಳಿವೆ. ಇವೆಲ್ಲ ನಾಥರ ಸಿದ್ಧರ ಸೂಫಿಗಳ ಸಂಗವನ್ನು ಸೂಚಿಸುತ್ತಿವೆ.
ಸೂಫಿ ಹಾಗೂ ನಾಥರ ಕೊಡಕೊಳೆಯ ದೃಷ್ಟಿಯಿಂದ ಬಾಬಾಬುಡನಗಿರಿ ಒಂದು ಮಹತ್ವದ ತಾಣ. ಇದು ಖಲಂದರ್ ಶಾಖೆಯ ಪ್ರಸಿದ್ಧ ಕೇಂದ್ರ. ಬಾಬಾಬುಡನಗಿರಿಯನ್ನು ದಾದಾಕ ಪಹಾಡ್(ಅಜ್ಜನಬೆಟ್ಟ) ಎಂದೂ ಇಲ್ಲಿದ್ದ ಸೂಫಿಗೆ ದಾದಾಹಯಾತ್ ಎಂದೂ ಕರೆಯತ್ತಾರೆ. ನಾಥರು ಮಚ್ಚೇಂದ್ರನಿಗೆ ದಾದಾ ಎಂದೂ ಮುಸ್ಲಿಮರು ‘ಯಾದ್ ಖಲಂದರ್’  ಎಂದೂ ಕರೆಯುತ್ತಾರೆ. ಡೊಂಗರಗಾಂವಿನ (ಖಾನಾಪುರ) ಮಚೇಂದ್ರನಾಥನ ಮಠವನ್ನು ದಾದಾಕಾ ಮಠ್ ಎಂದೇ ಕರೆಯಲಾಗುತ್ತದೆ. ಬಾಬಾಬುಡನಗಿರಿಗೆ ಬರುವ ಫಕೀರರಿಗೂ ನಾಥರಿಗೂ ಬಹಳ ಸಾಮ್ಯಗಳಿವೆ. ಬಾಬಾಬುಡನಗಿರಿಯ ಸೂಫಿಗುರು ತಿಳಿಕಾವಿ ಧರಿಸುತ್ತಾರೆ. ಇಲ್ಲಿ ನಾಥಪಂಥದ ಧುನಿಯಂತಹ ಧುನಿಯಿದೆ. ಅದರಲ್ಲಿ ದಸ್‌ಪನಾ (ಶಸ್ತ್ರ) ಹಾಗೂ ಚಿಮುಟಾ ಇಡಲಾಗಿದೆ. ಬಾಲ್ಯದಲ್ಲಿ ನಾನು ಕಂಡಂತೆ ಅದರಲ್ಲಿ ಸದಾ ಬೆಂಕಿಯಿರುತ್ತಿತ್ತು. ಇಲ್ಲಿಗೆ ಬಂದ ಯೋಗಿಗಳಿಗೆ ದರ್ಗಾದ ವತಿಯಿಂದ ಭಂಗಿ ಕೊಡುವ ವ್ಯವಸ್ಥೆಯಿತ್ತು ಎಂದು ಬ್ರಿಟಿಶ್ ದಾಖಲೆಗಳು (೧೯ನೇ ಶತ.) ಹೇಳುತ್ತವೆ.  ಹರಿದ್ವಾರ ಸಮೀಪದ ಕುಲ್ಯಾರ್ ಶರೀಫದ ದರ್ಗಾದಲ್ಲೂ ಧುನಿಯಿದೆ ಎಂದು ಉತ್ತರ ಭಾರತದಿಂದ ಬಂದಿದ್ದ ಫಕೀರರು ಹೇಳಿದರು. ಗಿರಿಕಂದರಗಳಲ್ಲಿ ಇರುವ ದರ್ಗಾ ಹಾಗೂ ನಾಥಮಠಗಳಲ್ಲಿ ಚಳಿಕಾಯಿಸಲು, ಅಡಿಗೆಗೆ, ಭಂಗಿಸೇದುವ ಕೆಂಡಕ್ಕಾಗಿ, ಕಾಡು ಪ್ರಾಣಿಗಳಿಂದ ರಕ್ಷಣೆಗಾಗಿ- ಧುನಿ ಬೇಕಾಗುತ್ತದೆ. ಬಾಬಾಬುಡನಗಿರಿ ಉರುಸಿಗೆ ಬಂದ ಫಕೀರರು ತಂತಮ್ಮ ಬಿಡಾರಗಳಲ್ಲಿ ಧುನಿ ಹಾಕಿಕೊಂಡು(೨೦೦೪) ಖವಾಲಿ ಹಾಡಿದರು.
ಬಾಬಾಬುಡನಗಿರಿಯ ಉರುಸಿನಲ್ಲಿ ಫಕೀರರ ಮಹಾಸಭೆ ನಡೆಯುತ್ತದೆ. ಇದನ್ನು ಫುಕ್ರಾ ಅಥವಾ ಚೌಕ್ ಎನ್ನಲಾಗುತ್ತದೆ. ಇದು ನಾಥರ ಮಹಾಸಭೆಯಾದ ದಲೀಚಾವನ್ನು ಹೋಲುತ್ತದೆ. ಇದರಲ್ಲಿ ದರ್ಗಾದ ಪ್ರಧಾನ ಗುರುವಿನಿಂದ ದೀಕ್ಷೆಪಡೆದು ನೇಮಕವಾದ ಸಮಸ್ತ ಮುರ್ಶಿದರು ಹಾಗೂ ಫಕೀರರು, ದೇಶಾಟನೆ ಮಾಡುತ್ತ ಎಲ್ಲಿದ್ದರೂ ಬಂದು ಸೇರುತ್ತಾರೆ. ನಾಥರ  ಝುಂಡಿಯಲ್ಲೂ ಮಹಂತ, ಪಂಚರು, ಕಾರಭಾರಿ ಎಂಬ ಸ್ತರಗಳಿವೆ. ಸಭೆಯ ಅಧ್ಯಕ್ಷತೆ ಸಜ್ಜಾದರದು. ನಾಥರ ದಲೀಚಾದಲ್ಲಿ ಅಧ್ಯಕ್ಷತೆ ಮಹಂತರದು. ಸಜ್ಜಾದರ ಅಕ್ಕಪಕ್ಕ ರಾಜಸಭೆಯಲ್ಲಿ ನಿಲ್ಲುವಂತೆ ದಂಡಧಾರಿಗಳು ನಿಲ್ಲುತ್ತಾರೆ. ಅವರು ಸಭಾ ಗದ್ದಲವನ್ನು ನಿಲ್ಲಿಸುವ ಹಾಗೂ ಸಭಿಕರಿಗೆ ನಿಂತು ಮಾತಾಡಲು ಆಜ್ಞೆಮಾಡುವ ಕೆಲಸ ಮಾಡುತ್ತಾರೆ. ನಾಥರ ದಲೀಚಾದಲ್ಲಿ ಇದನ್ನು ಪಂಖಾಪೀರನು ಮಾಡುತ್ತಾನೆ. ಆತ ಸಭಾಧ್ಯಕ್ಷರ ತೀರ್ಮಾನಗಳನ್ನು  ಪ್ರಕಟಿಸುವ ಹಾಗೂ ಸದ್ದು ಹೆಚ್ಚಾದಾಗ ‘ಸಿದ್ಧೋ ಶಾಂತಿರಖೆ’ ಎಂದು ಎಚ್ಚರಿಸುವ ಕೆಲಸ ಮಾಡುತ್ತಾನೆ. ನಾಥರಲ್ಲಿ ಬಾರಾಪಂಥದ ಒಳಪಂಗಡಗಳು ಇರುವಂತೆ ಇಲ್ಲಿ ಜಲಾಲಿ, ಬಾನ್ವಾ, ರಫಾಯಿಯಾ ಎಂಬ ಪಂಗಡಗಳಿವೆ. ಜಲಾಲಿಗಳು ಕಪ್ಪುಬಟ್ಟೆ ಹಾಗೂ ಆಯುಧವನ್ನು ಧರಿಸುತ್ತಾರೆ. ಕಪ್ಪು ನಿಲುವಂಗಿಯನ್ನು ನಾಥರಲ್ಲಿ ನಿರ್ದಿಷ್ಟ ಪಂಥದವರು ಧರಿಸುತ್ತಾರೆ. ಉಳಿದಂತೆ ಫಕೀರರಲ್ಲೂ ಚಿಮಟ, ಕೊಡಲಿ, ಕಾವಿಧಾರಣೆ, ಮುಂಡಾಸು ನಾಥರಲ್ಲಿ ಇರುವಂತೆ ಇದ್ದವು. ಈ ವೇಷ ಮತ್ತು ಆಚರಣೆಗಳನ್ನು ಈ ಎರಡೂ ಪಂಥಗಳು ಬಹುಕಾಲದ ಬಾಂಧ್ಯವ್ಯದಿಂದ ಪರಸ್ಪರ ಪಡೆದುಕೊಂಡಿವೆ ಎಂದು ಯಾರೂ  ಊಹಿಸಬಹುದು.
ಸೂಫಿಗಳು ನಾಥಪಂಥದೊಳಗೆ ಬಂದಂತೆ ನಾಥರೂ ಸೂಫಿಪಂಥದಲ್ಲಿ ಪ್ರವೇಶಿಸಿದರು. ಗೋರಖ ಮಚೇಂದ್ರರು ಸೂಫಿ ಪರಂಪರೆಯಲ್ಲಿ ದೊಡ್ಡ ಗುರುಗಳಾದರು. ಗೋರಖನ ಹೆಸರು ರತನಹಾಜಿಯೆಂದೂ, ಜಾಮಿಲ್‌ಶಾ ಎಂದೂ, ಈತನು  ಪ್ರವಾದಿಗೆ ಗುರುವೆಂದೂ ಭಾವಿಸುವ ಕಥನಗಳಿವೆ. ಇದರ ಪರಿಣಾಮವಾಗಿ ನಾಥ ಮತ್ತು ಸೂಫಿಗಳ ಸಂಕರ ಸಮುದಾಯಗಳು ಸೃಷ್ಟಿಯಾದವು. ೧೯೨೧ರ ಜನಗಣತಿಯ ಪ್ರಕಾರ, ಭಾರತದಲ್ಲಿ ೬೩೦೦೦  ಹಿಂದೂ ಜೋಗಿಗಳು, ೩೧೦೦೦ ಮುಸ್ಲಿಂ ಜೋಗಿಗಳು, ೧೪೧೦೦ ಹಿಂದೂ ಫಕೀರರು ಇದ್ದರು. ರಾವಳ್ ಪಂಥಿ, ನಾಗನಾಥಿ ಹಾಗೂ ಧರ್ಮನಾಥಿಗಳಲ್ಲಿ ಹೆಚ್ಚಾಗಿ ಮುಸ್ಲಿಂ ಜೋಗಿಗಳಿದ್ದರು. ಕಬೀರನು ಇದೇ ‘ಜುಗಿ’ ಸಮುದಾಯದಲ್ಲಿ ಹುಟ್ಟಿದವನು. ಪೇಶಾವರದ ಹಾಜಿ ರತನನಾಥನು ಗೋರಖನ ಶಿಷ್ಯರಲ್ಲಿ ಒಬ್ಬನು. ರತನನಾಥನಿಗೆ ಕಾಬೂಲು ಜಲಾಲಾಬಾದು ಭಾಗದ ಮುಸ್ಲಿಂ ಯೋಗಿಗಳಲ್ಲಿ ಬಹಳ ಗೌರವವಿತ್ತು. ಅವನು ನಾಥಸಂಪ್ರದಾಯವನ್ನು ಕಾಬೂಲಿನ ಕಡೆ ಪ್ರಸಾರ ಮಾಡಿದವನು. ಆಫಘಾನಿಸ್ಥಾನದ ಬಲಖ್ ಬೊಖಾರಾದಿಂದ ಬಂದ ಕರ್ನಾಟಕದ ಹಂಡಿಬಡಂಗನಾಥ ಮಠದ ಹಂಡಿಬಡಂಗನು ಬಹುಶಃ ಈ ಪರಿಸರದಲ್ಲಿ ಬೆಳೆದವನು. ಈತ ತನ್ನ ಪೂರ್ವಾಶ್ರಮದಲ್ಲಿ ಮುಸ್ಲಿಮನೂ ದೊರೆಯೂ ಆಗಿದ್ದವನು. ಆದರೂ ಭಾರತದಲ್ಲಿ ೨೦ನೇ ಶತಮಾನದಲ್ಲಿ ನಡೆದ ಅನೇಕ ರಾಜಕೀಯ ಸಾಮಾಜಿಕ ವಿದ್ಯಮಾನಗಳ ಕಾರಣದಿಂದ ನಾಥಪಂಥದಲ್ಲಿ ಮುಸ್ಲಿಮರ ಪ್ರವೇಶವು ಕ್ಷೀಣವಾಗುತ್ತ ಹೋಯಿತು.
ದತ್ತ ಹಾಗೂ ಮಹಾನುಭಾವ ಪಂಥಗಳ ಜತೆ
ಮಹಾರಾಷ್ಟ್ರದ ಗುರುಪಂಥಗಳಲ್ಲಿ ವಾರಕರಿ, ಮಹಾನುಭಾವ ಹಾಗು ದತ್ತಪಂಥಗಳು ಮುಖ್ಯವಾದವು. ಇವುಗಳ ಜತೆ ನಾಥಪಂಥವು ಅನುಸಂಧಾನ ಮಾಡಿತು. ಇವನ್ನು ನಾಥಪಂಥದ ಸಹವಾಸದಿಂದ ಮೂಡಿದ ಪ್ರಾದೇಶಿಕ ಪಂಥಗಳು ಎನ್ನಬಹುದು. ಸ್ಥಳೀಯ ಒತ್ತಡಗಳು ಶಕ್ತಿಶಾಲಿಯಾಗಿದ್ದಾಗೆಲ್ಲ ಅಖಿಲ ಭಾರತೀಯ ಪಂಥಗಳು ರೂಪಾಂತರ ಪಡೆಯುತ್ತವೆ. ಈ ಹಿನ್ನೆಲೆಯಲ್ಲಿ ನಾಥಪಂಥದ ಮಹಾನುಭಾವೀಕರಣ ಹಾಗೂ ದತ್ತೀಕರಣ ನಡೆಯಿತು. ಇದರ ಪರಿಣಾಮವಾಗಿ ಇಲ್ಲಿ ಗೋರಖನಾಥನು ದತ್ತಾತ್ರೇಯನ ಶಿಷ್ಯನಾಗುತ್ತಾನೆ. ಸನಾತನ ಬ್ರಾಹ್ಮಣವಾದದ ಕಠೋರತೆಯ ಒಳಗೆ ಉಸಿರುಗಟ್ಟಿಕೊಂಡು ಬದುಕುತ್ತಿದ್ದ ಮರಾಠಿಗರಿಗೆ, ವರ್ಣಾಶ್ರಮ ವಿರೋಧಿಯಾದ ನಾಥಪಂಥದಿಂದ ಬಹುದೊಡ್ಡ ಪ್ರೇರಣೆ ಸಿಕ್ಕಿತು. ನಿವೃತ್ತಿನಾಥ, ಜ್ಞಾನೇಶ್ವರ, ತುಕಾರಾಮ, ಏಕನಾಥ, ಖನೀಫನಾಥ ಮುಂತಾದ ಮರಾಠಿ ಸಂತರೆಲ್ಲ ನಾಥಪ್ರಭಾವದಲ್ಲಿ ಬೆಳೆದವರು. ಜ್ಞಾನೇಶ್ವರನ ಅಣ್ಣನೂ ಗುರುವೂ ಆದ ನಿವೃತ್ತಿನಾಥನ ಸಮಾಧಿಯು, ನಾಥರ ಕೇಂದ್ರವಾದ ತ್ರ್ಯಂಬಕೇಶ್ವರದಲ್ಲಿದೆ. ಜ್ಞಾನೇಶ್ವರನ ಸಮಾಧಿ ಇರುವ ಆಳಂದಿಯು ತ್ರ್ಯಂಬಕ-ಕದ್ರಿ ನಾಥಪಥದಲ್ಲಿ ಬರುತ್ತದೆ. ಇಲ್ಲಿ ಕದ್ರಿಯ ಝುಂಡಿ ಒಂದುದಿನ ತಂಗುತ್ತದೆ.
ನಾಥಪಂಥೀಕರಣ ಪಡೆದ ಮರಾಠಿ ಪಂಥಗಳು, ನಂತರದ ಘಟ್ಟದಲ್ಲಿ ಕರ್ನಾಟಕದ  ಭಾಲ್ಕಿಯಿಂದ ಹಿಡಿದು ಆಳಂದ, ಬಿಜಾಪುರ, ಇಂಡಿ, ಜಮಖಂಡಿ, ಅಕ್ಕಲಕೋಟೆ, ಸೊಲ್ಲಾಪುರ, ಅಥಣಿ, ಚಿಕ್ಕೋಡಿ, ಬೆಳಗಾವಿ, ಖಾನಾಪುರದ ತನಕ, ಉತ್ತರದ ಅಂಚಿನುದ್ದಕ್ಕೂ ಪ್ರವೇಶಿಸಿದವು. ಮಟಕಿಯಲ್ಲಿ (ಆಳಂದ)  ಜಲಂಧರನಾಥನ ಗುಡಿಯಿದೆ. ನಾಥದ ರೂಪಾಂತರವಾದ ದತ್ತಪಂಥ ಒಳನಾಡಿಗೆ ಬಾಬಾಬುಡನಗಿರಿಯ ತನಕ   ಬಂದಿತು. ಇಲ್ಲಿನ ಪರಿಸರದಲ್ಲಿರುವ  ಮುತ್ತಿನಪುರದ ಫಳಾರಮಠದ  ಶಿಷ್ಯವರ್ಗಗಳಲ್ಲಿ ಮರಾಠಿಗ ಆರ‌್ಯೇರು  ಮುಖ್ಯರು ಎಂಬುದು ಇದಕ್ಕೆ ಪೂರಕವಾಗಿದೆ. ಈಗ್ಗೂ ಕರ್ನಾಟಕದ ಅನೇಕ ನಾಥಮಠಗಳಿಗೆ ಅಧಿಪತಿಗಳು ಮರಾಠಿಯವರು.  ನಾಥಪಂಥದ ಪ್ರಚಾರಕ್ಕೆ ೫೦ರ ದಶಕದಲ್ಲಿ ಬಂದಿದ್ದ ಭೂತೇಶ್ವರನಾಥರು, ಭಾವಸಾರ ಕ್ಷತ್ರಿಯರನ್ನು ಸಂಘಟಿಸಿದರು. ಅವರಿಗಾಗಿ ಕಜರಗಿಯಲ್ಲಿ(ಹಾವೇರಿ)ಒಂದು ಮಠವನ್ನು ರೂಪಿಸಿದರು. ಆದರೆ ನಾಥಪಂಥದ ತೆಕ್ಕೆಯಲ್ಲಿ ಆರ‌್ಯೇರು ಬಹುಕಾಲ ಇದ್ದಂತೆ ತೋರುವುದಿಲ್ಲ. ಆದರೂ ನಾಥಪಂಥದ ಮರಾಠಿ  ಆವೃತ್ತಿಗಳಾದ ಮಹಾನುಭಾವರು ಹಾಗೂ ವಾರಕರಿಗಳು ಕರ್ನಾಟಕ ಹಾಗೂ ಮಹಾರಾಷ್ಟ್ರದ ಸಾಂಸ್ಕೃತಿಕ ಕೊಂಡಿಗಳಾಗಿ ಬೆಸೆಯಲು ನಾಥಪಂಥವು ವಹಿಸಿದ ಪಾತ್ರವು ಹಿರಿದಾಗಿದೆ.
ಬಹುಪಂಥೀಯತೆ ಹಾಗೂ ಬಹುದೇವತೆ
ಪಂಥಗಳು ಹೊರನೋಟಕ್ಕೆ ತಮ್ಮದೇ ಆದ  ತತ್ವದರ್ಶನ, ದೈವ, ಆಚರಣೆಗಳಿಗೆ ಬದ್ಧವಾಗಿರುತ್ತವೆ. ಆದರೆ ಅವುಗಳ ಮೂಲದಲ್ಲಿ ಬಹುಪಂಥೀಯ ವೈವಿಧ್ಯ ಹಾಗೂ ಸಡಿಲಿಕೆ ಇದ್ದೇ ಇರುತ್ತದೆ. ನಾಥಪಂಥದ ದಾರ್ಶನಿಕ ಬೇರುಗಳು ಯೋಗದರ್ಶನದಲ್ಲಿವೆ. ಶೈವರಾದ ಅವರ ದೇವತೆಗಳು ಭೈರವ ಹಾಗೂ ಶಕ್ತಿ. ಆದರೂ ನಾಥಪಂಥವು ಅನೇಕ ದರ್ಶನ ಮತ್ತು ದೈವಗಳನ್ನು ತನ್ನೊಳಗೆ ಬಿಟ್ಟುಕೊಂಡಿತು. ನಾಥರ  ಬಾರಾಪಂಥಗಳಲ್ಲಿ ರಾಮನಾಥಿ ದರಿಯಾಪಂಥಿ ಧ್ವಜಾಪಂಥಿಗಳ ಕಾರಣದಿಂದ ಅವುಗಳ ಸ್ಥಾಪಕರಾದ ರಾಮನೂ ಲಕ್ಷ್ಮಣನೂ ಹನುಮಾನನೂ ಒಳಬಂದರು.   ನಾಥ ಹಿನ್ನೆಲೆಯಿಂದ ಹುಟ್ಟಿದ ವಾರಕರಿ ಹಾಗೂ ಮಹಾನುಭಾವಗಳು ವೈಷ್ಣವ ಪಂಥಗಳು.  ಈ ಮೂಲಕ ರಾಮ ಕೃಷ್ಣ ವಿಠಲ ಮುಂತಾದ ದೈವಗಳೂ ಜ್ಞಾನದೇವ ಚಾಂಗದೇವ ಸಮರ್ಥ ರಾಮದಾಸ ಏಕನಾಥ ಮುಂತಾದ ಹಲವು ಪಂಥಗಳ ಸಂತರೂ ನಾಥದೊಳಗೆ ಪ್ರವೇಶಿಸಿದರು. ಕರ್ನಾಟಕದಲ್ಲಿ ನಾಥಪಂಥದ ಪುನರುತ್ಥಾನ ಚಳುವಳಿಯ ಮುಖಂಡರಾದ ಹುಬ್ಬಳ್ಳಿಯ ಶ್ರೀ ಮಧೂರಕರರು  ಪಾಂಡರಂಗ ಹಾಗೂ ಯಲ್ಲಮ್ಮನ ಭಕ್ತರು. ಈ ಸಂಗತಿಗಳು ಗತಕಾಲದಲ್ಲಿ ನಾಥವು ಯಾವೆಲ್ಲ ಚಾರಿತ್ರಿಕ ಒತ್ತಡಗಳಲ್ಲಿ ಹಾದು ಬಂದಿದೆ ಎಂಬುದನ್ನು ಸೂಚಿಸುತ್ತವೆ; ವರ್ತಮಾನದಲ್ಲಿ ಯಾವೆಲ್ಲ ಬಹುತ್ವದಲ್ಲಿ ಬದುಕಿದೆ ಎಂಬುದನ್ನೂ ಹೇಳುತ್ತವೆ.  ಭಾರತದಲ್ಲಿ ಯಾವುದೇ ಪಂಥವು ತನ್ನ ಘೋಷಿತ ಪ್ರಣಾಳಿಕೆಯಂತೆ ಬದುಕಲಾಗದು.  ನಾಥಪಂಥವು ಹುಟ್ಟಿದ್ದೇ  ಬಹುಪಂಥಗಳ ಒಡಲಲ್ಲಿ. ಈ ಪಾಡು ಅದಕ್ಕೆ ಇಂದೂ ತಪ್ಪಿಲ್ಲ.  ತುಳುನಾಡಿಗೆ ಬಂದಾಗ ಅದು ಅಲ್ಲಿನ ಭೂತಾರಾಧನೆಯ ಜತೆ ರಾಜಿ ಮಾಡಿಕೊಳ್ಳಬೇಕಾಯಿತು. ಕರಾವಳಿಯ ನಾಥಮಠಗಳಲ್ಲಿರುವ ಉಯ್ಯಲೆಯಲ್ಲಿ ಭೂತಗಳು ಈಗಲೂ  ತೂಗುತ್ತಿವೆ. ನಿನ್ನನ್ನು ಮುಟ್ಟಿ ಚಿನ್ನವನ್ನಾಗಿಸುತ್ತೇನೆ ಎಂದು ಬರುವ ಪರುಷಮಣಿ, ಕೆಲವೊಮ್ಮೆ ತಾನೇ ಲೋಹವಾಗಿ ಬದಲಾಗುವ ಸಾಧ್ಯತೆಯು ಪಂಥಗಳ ಚರಿತ್ರೆಯಲ್ಲಿ ಸಂಭವಿಸಿದೆ.
* * *

ಕರ್ನಾಟಕದ ನಾಥಪಂಥ : ೭. ನಾಥಪಂಥದ ಆಚರಣ ಲೋಕ
ನಾಥಪಂಥದ ದಾರ್ಶನಿಕ ತತ್ವಗಳನ್ನು ಅರಿಯಲು, ಅಲ್ಲಿನ ಆಚರಣ ಲೋಕವನ್ನು ಅರಿಯುವ ಅಗತ್ಯವಿದೆ. ಈ ಆಚರಣೆಗಳಲ್ಲಿ ಕೆಲವು ನಾಥಪಂಥದಿಂದ, ಕೆಲವು ಬೇರೆ ಪಂಥಗಳಿಂದ, ಮತ್ತೆ ಕೆಲವು ಸ್ಥಳೀಯ ಪರಿಸರದಿಂದ ಬಂದಂತಹವು. ನಾಥರ ಮುಖ್ಯ ಆಚರಣೆಗಳನ್ನು ದೀಕ್ಷೆ, ಶೈಲಿಧಾರಣೆ, ಶವಸಂಸ್ಕಾರ, ಧುನಿ, ಝುಂಡಿಯಾತ್ರೆ, ಸಿದ್ಧಭುಕ್ತಿ, ರೋಟ್‌ಪೂಜೆ ಎಂದು ಗುರುತಿಸಬಹುದು.
ದೀಕ್ಷೆ
ದೀಕ್ಷೆ, ಗುರುಪಂಥಗಳ ಮಹತ್ವದ ಮತ್ತು ಮೊದಲನೆಯ ಆಚರಣೆ. ನಾಥ ದೀಕ್ಷೆಯನ್ನು  ಕಾಪಾಲಿದೀಕ್ಷೆ ಜೋಗಿದೀಕ್ಷೆ ಎಂದೂ  ಕರೆಯಲಾಗುತ್ತದೆ. ಇದೊಂದು ಬಗೆಯಲ್ಲಿ ಹೊಸಹುಟ್ಟು. ಶಿಷ್ಯರಾಗುವವರಿಗೆ ಕೂದಲು ಕತ್ತರಿಸಿ, ಮೈಕೊಳೆ ತೊಳೆದು, ಹೊಸ ಬಟ್ಟೆ ಹಾಕಿ, ದೈಹಿಕ ಹೊಸತನ ಕೊಡಲಾಗುತ್ತದೆ. ಗುರು ಶಿಷ್ಯನ ಹಳೆಯ ಹೆಸರು ತೆಗೆದು ಅವನಿಗೆ ಹೊಸ ಹೆಸರನ್ನು ಕೊಡುವ ಮೂಲಕ ಹೊಸ ಜೀವನಕ್ರಮ ಶುರುಮಾಡಿಸುತ್ತಾನೆ. ನಾಥದೀಕ್ಷೆ ೨ ಹಂತದಲ್ಲಿರುತ್ತದೆ. ೧. ಗೃಹಸ್ಥರಾಗಿದ್ದೇ  ನಾಥಾಚರಣೆ ಮಾಡುವವರು. ಇವರನ್ನು ಔಘಡ್ ಎನ್ನುತ್ತಾರೆ. ಹುಡುಗರಿಗೆ ೧೨ನೇ ವರ್ಷದಲ್ಲಿ ಅಥವಾ ಮದುವೆಗೆ ಮುಂಚೆ ದೀಕ್ಷೆ ಆಗುತ್ತದೆ. ಮಹಿಳೆಯರಿಗೆ ನಾಥದೀಕ್ಷೆಯಿಲ್ಲ. ಈ ಅರ್ಥದಲ್ಲಿ ನಾಥಪಂಥವು ಪುರುಷಪ್ರಧಾನ. ೨.ಸನ್ಯಾಸಿಯಾಗಿ ನಾಥಾಚರಣೆ ಮಾಡುವವರು. ಇವರನ್ನು ಯೋಗಿಗಳು ಎನ್ನುತ್ತಾರೆ. ಔಘಡರಿಗೂ ಯೋಗಿಗಳಿಗೂ ತಾರತಮ್ಯಗಳಿವೆ. ಗುರುಸ್ಥಾನ ಪಡೆಯುವ ಯೋಗಿಗಳು ಚಿಕ್ಕ ವಯಸ್ಸಿನ ವರಾದರೂ ಗೃಹಸ್ಥರನ್ನು ಅಧಿಕಾರದಿಂದ ಮಾತಾಡಿಸಬಲ್ಲರು. ಇಬ್ಬರಿಗೂ ಕೇಶಮುಂಡನ, ಮಂತ್ರೋಪದೇಶ, ಭಸ್ಮಧಾರಣೆ, ಶೈಲಿಧಾರಣೆ ತನಕದ ೪ ಹಂತಗಳು ಸಾಮಾನ್ಯ. ಆದರೆ ೫ನೇ ಹಂತವಾಗಿ ಕಿವಿಛೇದ ಮಾಡಿ ಕುಂಡಲ ಹಾಕಿದರೆ ಆತ ಯೋಗಿಯಾಗುತ್ತಾನೆ. ಔಘಡ್ ದೀಕ್ಷೆಕೊಟ್ಟ ೧೨ ರುಷದ ನಂತರ ಯೋಗಿದೀಕ್ಷೆ ಕೊಡಬೇಕೆಂಬ ನಿಯಮವಿದೆ.  ಹಿಂದೆ ಔಘಡನಾದವನು ಕಾನ್‌ಪಠ ದೀಕ್ಷೆ ಪಡೆಯಬೇಕಾದರೆ, ಒಂದು ನದಿಯ ಹುಟ್ಟಿನ ಜಾಗದಿಂದ ಹೊರಟು, ಒಂದು ದಡದ ಮೇಲೆ ನದಿಯು ಕಡಲನ್ನು ಕೂಡುವ ಜಾಗದವರೆಗೆ ಹೋಗಿ, ಅಲ್ಲಿಂದ ಇನ್ನೊಂದು ದಡದ ಮೇಲೆ ಪರಿಕ್ರಮ ಮಾಡಿಕೊಂಡು ಬರ ಬೇಕಿತ್ತು. ಬಹುಶಃ ಇದು ಹುಟ್ಟಿನಿಂದ ಸಾವಿನ ತನಕದ ಬಾಳನ್ನು ನದಿಯ  ರೂಪಕದಲ್ಲಿ ಅರಿಯುವ ಕ್ರಮವಿದ್ದೀತು. ಆದರೆ  ತ್ರ್ಯಂಬಕದಲ್ಲಿ ನಾನು ಕಂಡಂತೆ ಕುಂಡಲದೀಕ್ಷೆ ಆದವರಲ್ಲಿ ೧೨ ವರ್ಷದವರೂ ಇದ್ದರು. ಯೋಗಿದೀಕ್ಷೆ ಪಡೆಯುವಾಗ ‘‘ನಾನು ಮದುವೆಯಾಗುವುದಿಲ್ಲ. ಬ್ರಹ್ಮಚರ್ಯ ಪಾಲಿಸುತ್ತೇನೆ. ಲಾಭದಾಯಕವಾದ ವ್ಯಾಪಾರ ಮಾಡುವುದಿಲ್ಲ. ನೌಕರಿ ಸೇರುವುದಿಲ್ಲ. ಪ್ರಚೋದಿಸಿದರೂ ಸಿಟ್ಟಾಗುವುದಿಲ್ಲ. ಅಪಾಯಕಾರಿ ಆಯುಧ ಇರಿಸಿಕೊಳ್ಳು ವುದಿಲ್ಲ. ಅಹಿಂಸೆ ಆಚರಿಸುತ್ತೇನೆ’’ ಎಂದು ಪ್ರತಿಜ್ಞೆ ಮಾಡಬೇಕು. ಈ ನಿಷೇಧಗಳು ಬರಲು  ನಾಥಯೋಗಿಗಳು ಈ ಬಗೆಯ ಚಟುವಟಿಕೆಗಳಲ್ಲಿ ತೊಡಗುತ್ತಿದ್ದುದೇ ಕಾರಣ ಇರ ಬಹುದು. ವ್ಯಾಪಾರಿಗಳೂ  ಸರ್ಕಾರಿ ನೌಕರರೂ ಆದ ನಾಥರೂ ಹಿಂದೆ ಇದ್ದರು.
ಉತ್ತರ ಭಾರತದಲ್ಲಿ ನಾಥರನ್ನು ಸಾಮಾನ್ಯವಾಗಿ ‘ಕಾನ್‌ಪಠ’ ಎಂದು ಕರೆಯಲಾಗುತ್ತದೆ. ಶಂಬಾ ಇದನ್ನು ‘ಕಿವಿಹರುಕರು’ ಎಂದು ಅನುವಾದಿಸುತ್ತಾರೆ. ಈ ಪರಿಭಾಷೆಯು ಭಾಲ್ಕಿ ಮುಂತಾದ  ಮಹಾರಾಷ್ಟ್ರ ಗಡಿಭಾಗದಲ್ಲಿ ‘ಕಾನ್‌ಕಪಡೇರು’ ಎಂಬ ರೂಪದಲ್ಲಿ ಇದೆ. ಕಾನಪಠ ಶಬ್ದದಲ್ಲಿ ಒಂದು ಬಗೆಯ ಸಾಮಾಜಿಕ ತಿರಸ್ಕಾರದ ದನಿಯೂ ಇದೆ. ಆದರೆ ನಾಥರ ಪ್ರಕಾರ ಕಿವಿಛೇದದಿಂದ ನಾಡಿಯು ಶುದ್ಧವಾಗಿ ಯೋಗಸಮಾಧಿ ಪಡೆಯಲು ನೆರವಾಗುತ್ತದೆ. ನಿಜವಾದ ಯೋಗಿಗೆ ಕೇವಲ ಕಾನಫಠನಾ (ಕಿವಿಛೇದ) ಸಾಲದು. ಮನಪಠನಾ (ಚಿತ್ತಹರಿಯಬೇಕು) ಎಂದು ಒಬ್ಬ ಯೋಗಿ ಹೇಳಿದರು. ಗೃಹಸ್ಥರಿಗೆ ಕಿವಿಯಲ್ಲಿ ಸಣ್ಣರಿಂಗ್ ಹಾಕುವಷ್ಟು ಛೇದಿಸಲಾಗುತ್ತದೆ. ಯೋಗಿಯಾದವರಿಗೆ ಕಿವಿಯ ನಡುಭಾಗದ ತಗ್ಗಿನಲ್ಲಿ ಒಂದು ಬೆರಳು ತೂರಿಸುವಷ್ಟು ಛೇದಿಸಲಾಗುತ್ತದೆ. ಸನ್ಯಾಸಿಗಳು ಗಾಜಿನ ಇಲ್ಲವೇ ಚಿನ್ನದ ಕುಂಡಲವನ್ನು ಧರಿಸುತ್ತಾರೆ. ದುಂಡನೆಯ ರಿಂಗಿಗೆ ಕುಂಡಲವೆಂದೂ ಚಪ್ಪಟೆಯದನ್ನು ದರ್ಶಿನಿ ಎಂದೂ ಕರೆಯುವರು. ಕುಂಡಲಕ್ಕೆ ಹಿರಿಯೂರು ಸೀಮೆಯ ಕಾಪಾಲಿಕರು ‘ದೊಡ್ಡಮುದ್ರೆ’ ಎಂದೂ ಚಿತ್ರದುರ್ಗ ಸೀಮೆಯಲ್ಲಿ ‘ಮುರ’ವೆಂದೂ ಚುಂಚನಗಿರಿಯಲ್ಲಿ ‘ಕಾಮಾಕ್ಷಿ’ ಎಂದೂ ಕರೆಯುತ್ತಾರೆ. ನಾಥರಲ್ಲಿ ಇದು ಮುದ್ರಾಧಾರಣೆಯಾಗಿದೆ. ಗೃಹಸ್ಥರು ಚಿನ್ನಬೆಳ್ಳಿಯ ಸಣ್ಣಕುಂಡಲ ಧರಿಸುತ್ತಾರೆ. ಚುಂಚನಗಿರಿ ಭೈರವನ ಒಕ್ಕಲುಗಳಲ್ಲಿ ಇದನ್ನು ಸಾಮಾನ್ಯವಾಗಿ ಕಾಣಬಹುದು.
ಕುಂಡಲ ದೀಕ್ಷೆಯನ್ನು ನಾಥಯೋಗಿ ಇಲ್ಲವೆ ಕಾಪಾಲಿಕ ಸಮುದಾಯದ ಹಿರಿಯರು ಮಾಡುತ್ತಾರೆ; ಅವರಿಲ್ಲದ ಕಡೆ ಅವರಿಂದ ದೀಕ್ಷೆಪಡೆದ ಜೋಗಪ್ಪಗಳು ನೆರವೇರಿಸುತ್ತಾರೆ. ಇದಕ್ಕಾಗಿ ಜೋಗಪ್ಪಗಳು ಊರು ಅಥವಾ ಪ್ರದೇಶಗಳನ್ನು ಕ್ರಮವಾಗಿ ಹಂಚಿಕೊಂಡಿದ್ದಾರೆ. ಒಬ್ಬರ ಫಿರ್ಕಾ ಮತ್ತೊಬ್ಬರು ಅತಿಕ್ರಮಣ ಮಾಡುವುದಿಲ್ಲ.  ಜೋಗಪ್ಪಗಳು  ತಮ್ಮ ಗುರುಗಳಾದ  ಕಾಪಾಲಿಕರನ್ನು ಹೊರತು ಪಡಿಸಿ-ಉಳಿದವರಿಗೆ  ದೀಕ್ಷೆಕೊಡಬಹುದು.  ಸಾಗರದ ಕಿನ್ನರಿ ಕಲಾವಿದ ಗುಡ್ಡಪ್ಪಜೋಗಿ ಅವರ ಕಿವಿಯಲ್ಲಿ ಬಂಗಾರದ ಸಣ್ಣ ರಿಂಗುಗಳಿದ್ದವು. ನಿಮಗೆ ದೀಕ್ಷೆ ಯಾರು ಕೊಟ್ಟರು ಎಂದು ಕೇಳಲು, ಅವರು ಬಾಪಾಗುರು ದಾದಾಗುರು ಎಂದು ಉತ್ತರಿಸಿದರು. ಅಂದರೆ ನಾಥಯೋಗಿಗಳು ಸಿಗದಿದ್ದಾಗ, ಚಿಕ್ಕಪ್ಪ ಅಥವಾ ಅಣ್ಣ ಗುರುಸ್ಥಾನದಲ್ಲಿ ನಿಂತು ದೀಕ್ಷೆ ಕೊಡುತ್ತಾರೆ.
ಅವಧೂತ ಪಂಥವಾದ ನಾಥದ ಮುಖ್ಯ ಲಕ್ಷಣವೆಂದರೆ, ವರ್ಣಾಶ್ರಮಕ್ಕೆ ಅತೀತವಾಗಿ ಇರುವುದು. ಈಗಲೂ ಭಾರತದ ನಾಥಪಂಥದ ಸನ್ಯಾಸಿಗಳು ವಿವಿಧ ಜಾತಿಗಳಿಗೆ ಸೇರಿ ದವರು. ಲಿಂಗದೀಕ್ಷೆ ಪಡೆದವರೆಲ್ಲ ಶರಣರಾಗುವಂತೆ, ನಾಥದೀಕ್ಷೆ ಪಡೆದವರೆಲ್ಲ ಒಂದು ಸಮುದಾಯಕ್ಕೆ ಸೇರಿದವರಾಗುತ್ತಾರೆ.  ಬ್ರಿಗ್ಸನ ವರದಿಯಂತೆ ಗುರುವು ಶಿಷ್ಯನ ಜುಟ್ಟನ್ನು  ಕತ್ತರಿಸುವುದು (ಸೂಫಿ ದೀಕ್ಷೆಯಲ್ಲೂ ಕೂದಲು ಕತ್ತರಿಸುವಿಕೆಯಿದೆ.) ಜಾತಿಚಿಹ್ನೆಯಾದ ಶಿಖೆಯನ್ನು ನಿವಾರಿಸುವ ಕ್ರಮವಾಗಿದೆ. ನಾಥರಿಗೆ ಶಿಖೆಯಿರುವುದಿಲ್ಲ. ಜಟೆ ಇಲ್ಲವೆ ಮುಂಡನ. ಮಂಟೆಸ್ವಾಮಿ ಕಾವ್ಯದಲ್ಲಿ ಮಂಟೆಸ್ವಾಮಿಯು  ಕೆಂಪಾಚಾರಿಗೆ ದೀಕ್ಷೆ ಕೊಡುವ ಭಾಗವು ನಾಥ ದೀಕ್ಷೆಯನ್ನೇ ನೆನಪಿಸುತ್ತದೆ. ಅಲ್ಲಿ ಅವನ ಜಾತಿಚಿಹ್ನೆ ಜನಿವಾರವನ್ನೂ ಕುಟುಂಬದ ಚಿಹ್ನೆ ಉಡುದಾರವನ್ನೂ ಕೀಳಲಾಗುತ್ತದೆ; ಅವನಿಗೆ ಸಿದ್ಧಪ್ಪಾಜಿ ಎಂಬ ಹೊಸ ಹೆಸರು ಕೊಡಲಾಗುತ್ತದೆ. ಆಗ ಸಿದ್ಧಪ್ಪಾಜಿಯು ‘ಒಂದು ಜಾತಿಲಿ ಹುಟ್ಟಿ ಒಂದು ಜಾತಿಲಿ ಬೆಳೆದು ನಾನು ಯಾರುಗಪ್ಪ ಆನಲಿ ನಾನು ಯಾರುಗವ್ವ ಅನಲಿ’ ಎಂದು ಕೇಳುತ್ತಾನೆ. ಆಗ ಮಂಟೆಸ್ವಾಮಿಯು ‘ನಾನೇ ನಿನಗೆ ತಂದೆ ತಾಯಿ’ ಎನ್ನುತ್ತಾನೆ. ಶಿಷ್ಯನಿಗೆ ದೀಕ್ಷೆಕೊಟ್ಟ ಬಳಿಕ ಮಂಟೇಸ್ವಾಮಿಯು ಶಿಷ್ಯನನ್ನು ಅವನ ಜಾತಿ ಜನರ ವಿರುದ್ಧವೇ ಯುದ್ಧಕ್ಕೆ ಕಳಿಸುವುದು ಕೂಡ ಮಾರ್ಮಿಕವಾಗಿದೆ.
ಅವಧೂತ ಪರಂಪರೆಗಳು ಹೀಗೆ ತಮ್ಮ ದೀಕ್ಷೆಯ ಆಚರಣೆಗಳಲ್ಲಿ ಜಾತ್ಯತೀತವಾದರೂ, ನಾಥರಲ್ಲಿ   ದಲಿತರು, ಮುಸ್ಲಿಮರು ಹಾಗೂ ಕ್ರೈಸ್ತರು ಇಲ್ಲ.  ಈತನಕ ಒಬ್ಬನೇ ಒಬ್ಬ ದಲಿತ ಮಠಾಧಿಪತಿಯನ್ನು ಕಂಡಿರುವುದಾಗಿಯೂ, ಹಿಂದೆ  ಪಂಜಾಬಿನಲ್ಲಿ ಕೆಳಜಾತಿಯವರಿಗೆ  ದೀಕ್ಷೆಕೊಡುವ ಸಂಪ್ರದಾಯವಿದ್ದು, ಅದು ಈಗಿಲ್ಲವೆಂದೂ ಬ್ರಿಗ್ಸನು ಹೇಳುತ್ತಾನೆ.
[1]ಆದರೆ ಕರ್ನಾಟಕದಲ್ಲಿ ನಾಥಪಂಥಿ ಸಮುದಾಯವಾದ ಕಾಪಾಲಿಕರು,  ಒಕ್ಕಲಿಗರಿಗೆ ಬೆಸ್ತರಿಗೆ ಗಾಣಿಗ ಶೆಟ್ಟರಿಗೆ ಹಾಗೂ ದಲಿತರಿಗೆ ಜೋಗಿದೀಕ್ಷೆ ಕೊಟ್ಟಿದ್ದಾರೆ. ಇಷ್ಟಾಗಿ ಬ್ರಾಹ್ಮಣರು, ಲಿಂಗಾಯತರು ಹಾಗೂ ಮುಸ್ಲಿಮರು ಜೋಗಿ ದೀಕ್ಷೆ ತೆಗೆದುಕೊಂಡ ನಿದರ್ಶನಗಳಿಲ್ಲ. ಕರ್ನಾಟಕದ ನಾಥಪಂಥಿ ಸಮುದಾಯಗಳಲ್ಲಿ ದೀಕ್ಷೆ ಕೊಡುವ ವಿಧಾನಗಳು ವಿಶಿಷ್ಟವಾಗಿವೆ.
೧. ‘ಆದಿಚುಂಚನಗಿರಿ ಸ್ಥಲಮಾಹಾತ್ಮ್ಯ’ಯಲ್ಲಿ ಕಪಾಲದೀಕ್ಷೆಯ ವಿಧಾನವು ಹೀಗಿದೆ: ಸಗಣಿ ಸಾರಿಸಿದ ನೆಲದ ಮೇಲೆ ಯೋಗಿಯಾಗುವವನನ್ನು ಪೂರ್ವಾಭಿಮುಖಿಯಾಗಿ ಕೂರಿಸಬೇಕು. ಪಂಚಕಳಸ ಸ್ಥಾಪಿಸಿ, ಪೂಜಿಸಿ ಮಂತ್ರಗಳನ್ನು ಪಠಿಸಬೇಕು. ಶಿಷ್ಯನ ಕಿವಿಛೇದಿಸಿ ಕುಂಡಲಗಳನ್ನು ಇಡಬೇಕು. ಶಿಷ್ಯನಿಗೆ ಹೊಸಬಟ್ಟೆಯನ್ನು ಕಾಣಿಕೆಯನ್ನಾಗಿ ನೀಡಬೇಕು.[2] ಈಗಲೂ ಚುಂಚನಗಿರಿಯಲ್ಲಿ ಹೆಚ್ಚುಕಡಿಮೆ ಈ ವಿಧಾನ ಜಾರಿಯಲ್ಲಿದೆ. ಭೈರವನ ದಿನವಾದ ಭಾನುವಾರ ಜೋಗಿದೀಕ್ಷೆ ಇರುತ್ತದೆ. ಜೋಗಪ್ಪನು ಭೈರವನ ಸಂಕೇತವಾದ ತ್ರಿಶೂಲ ಹಾಗೂ ಕಲಶಗಳನ್ನು ಸ್ಥಾಪಿಸುತ್ತಾನೆ. ದೀಕ್ಷೆಪಡೆಯುವ ಹುಡುಗ ಉಪವಾಸ ಇರುತ್ತಾನೆ. ಅವನಿಗೆ ತಲೆಬೋಳಿಸಿ, ಅರಿಸಿಣ ಸೀಗೆಯ ಸ್ನಾನಮಾಡಿಸಿ, ವಿಭೂತಿ ಧಾರಣೆಮಾಡಿ, ಹೊಸಬಟ್ಟೆ ಉಡಿಸಿ ಮೂಡುದಿಕ್ಕಿಗೆ ಕೂರಿಸುತ್ತಾರೆ. ಕೈಗೆ ಕಂಕಣ ಕಟ್ಟಿ ಬಂಧುಗಳು  ಹಾಲೆರೆಯುತ್ತಾರೆ.[3] ಭೈರವ ಜಯಕಾರಗಳ  ನಡುವೆ ಜೋಗಪ್ಪನು ಶಸ್ತ್ರದಿಂದ ಅವನ ಕಿವಿಚುಚ್ಚಿ ಮೂರು ಹನಿರಕ್ತವನ್ನು ಸೋರೆಬುರುಡೆಗೆ ಬೀಳಿಸುತ್ತಾನೆ. ನಂತರ ಕಾಮಾಕ್ಷಿಯನ್ನು ಕಿವಿಗೆ ತೊಡಿಸಿ, ಕಿವಿಯಲ್ಲಿ ಭೈರವ ಮಂತ್ರ ಹೇಳಿ, ಸಿಂಗನಾದ ಊದುತ್ತಾನೆ. ತಲೆಮೇಲೆ ಅಕ್ಕಿಕಾಳು ಎರಚಿ, ಹೆಗಲಿಗೆ ಜೋಳಿಗೆ ಹಾಕುತ್ತಾನೆ. ತಂದೆತಾಯಿಗಳು  ‘ನೀನು ಇಂದಿನಿಂದ ನಮ್ಮ ಮಗನಲ್ಲ, ಭೈರವನ ಸಿಸುಮಗ’ ಎಂದು ಘೋಷಿಸುತ್ತಾರೆ. ಹೊಸಜೋಗಿಯು ಎದ್ದು  ನಾಲ್ಕು ಮನೆಯ ಭಿಕ್ಷಕ್ಕೆ ಹೊರಡುತ್ತಾನೆ. ಮೊದಲ ಭಿಕ್ಷೆ ಯನ್ನು ಹೆತ್ತವರೇ ಹಾಕಬೇಕು. ನಂತರ ಭಂಗಿಬೆರೆಸಿದ ಮಾಂಸದಡಿಗೆಯ ಸಹಭೋಜನ ಇರುತ್ತದೆ. ದೀಕ್ಷಾ ಸಮಾರಂಭದಲ್ಲಿ ಹೊತ್ತಲ್ಲಿ ಮಾಂಸ, ಭಂಗಿ, ರಾಮರಸ ಕಡ್ಡಾಯ. ಶಿಷ್ಯನು ಮೊದಲ ತುತ್ತಾಗಿ ಗುರುವಿನ ಎಂಜಲೂಟವನ್ನು ಸ್ವೀಕರಿಸುತ್ತಾನೆ(ಎಂಜಲು ಸೇವನೆಯು ಗುರುವಿಗೆ ಪಿತೃತ್ವ ಒಪ್ಪಿದ್ದರ ಸಂಕೇತ). ಇಲ್ಲಿಗೆ ದೀಕ್ಷೆ ಮುಗಿಯುತ್ತದೆ. ಹೊಸಜೋಗಪ್ಪನು ಮಠಕ್ಕೂ ಭಕ್ತರಿಗೂ ಮಧ್ಯವರ್ತಿಯಾಗಿ ಹೊಸ ಜೀವನ ಆರಂಭಿಸುತ್ತಾನೆ. ಗಮನಾರ್ಹವೆಂದರೆ, ನಾಥರಲ್ಲಿ ಯೋಗಿದೀಕ್ಷೆ ಪಡೆದವರು ಬ್ರಹ್ಮಚಾರಿ ಗಳಾದರೆ, ಇಲ್ಲಿ ಜೋಗಪ್ಪನು ಮದುವೆಯಾಗಬಹುದು.
೨. ಲುಂಕೆಮಲೆಯ ಕಾಪಾಲಿಕರ ನಾಥದೀಕ್ಷೆಯ ವಿವರಗಳೂ ಹೆಚ್ಚುಕಡಿಮೆ ಹೀಗೇ ಇವೆ. ಆದರೆ ಅಲ್ಲಿ ಭೈರವಮಂತ್ರದ ಬದಲು ಗಾಯತ್ರಿ ಮಂತ್ರ ಬರುತ್ತದೆ. ದೀಕ್ಷೆಯ ವಸ್ತುಗಳಲ್ಲಿ ಪಂಚಪಾತ್ರೆ, ಗಂಟೆ, ಕಳಸಕನ್ನಡಿ, ಕಂಬಳಿ (ಗದ್ದುಗೆ ಮಾಡಲು), ಅಕ್ಕಿ ಸೇರುತ್ತವೆ.[4] ಚುಂಚನಗಿರಿಯಲ್ಲಿ ಭೈರವ ಪ್ರತಿಷ್ಠಾಪನೆಯಲ್ಲಿ ಜೋಳಿಗೆ ಹಾಗೂ ನಾಗಬೆತ್ತ ಇರುತ್ತವೆ.
೩. ತುಳು ಜೋಗಿಗಳ ದೀಕ್ಷೆಯು ಕೊಂಚ  ಬ್ರಾಹ್ಮಣೀಕರಣಗೊಂಡಿದೆ. ಅವರಲ್ಲಿ ಇದನ್ನು ಉಪನಯನ ಎನ್ನುತ್ತಾರೆ. ಅಲ್ಲಿ ಜನೇವಾ ಇರುತ್ತದೆ. ಗಾಯತ್ರಿ ಮಂತ್ರ ಇರುತ್ತದೆ. ಉಳಿದಂತೆ ಮೇಲಿನ ವಿವರಗಳೇ ಇವೆ.
೪. ಕೋಲಾರದ ಸೀತಿಬೆಟ್ಟದಲ್ಲಿ ಈಗ  ನಾಥಪಂಥವಿಲ್ಲ. ಹಿಂದೆ ಕಾಪಾಲಿಕ ಆಚರಣೆ ಯಿತ್ತು. ಈಗಲೂ ಅಲ್ಲಿ ಮಕ್ಕಳಿಗೆ ಕಿವಿಚುಚ್ಚುವ ಆಚರಣೆಗಾಗಿ ಜನ ಬಂಡಿಕಟ್ಟಿಕೊಂಡು ಬರುವ ಸಂಪ್ರದಾಯವಿದೆ. ಇದನ್ನು ಬಂಡಿದೇವರು ಎನ್ನುತ್ತಾರೆ.
೫. ಉತ್ತರ ಕರ್ನಾಟಕದ ರಾವುಳ ಜೋಗಿಗಳಲ್ಲಿ ದೀಕ್ಷೆಯನ್ನು ಯೋಗಮುಂಜಿ ಎನ್ನುತ್ತಾರೆ.  ‘ರಾವುಳ ಮತಪ್ರಕಾಶಿಕೆ’ ಪ್ರಕಾರ ದೀಕ್ಷಾಕ್ರಮವಿದು: ಮನೆಯ ಅಂಗಳ ಸಾರಿಸಿ ರಂಗವಲ್ಲಿ ಹಾಕಬೇಕು. ಮನೆಯ ಮುಂದೆ ಭಗವಾಧ್ವಜ ಏರಿಸಬೇಕು. ಜಿಂಕೆ ಚರ್ಮ ಹಾಸಿ ಗುರುಪೀಠ ಮಾಡಿ, ಅದರ ಮುಂದೆ ಭೈರವಯಂತ್ರದ ರಂಗವಲ್ಲಿ ಬರೆಯಬೇಕು. ಯಂತ್ರದ ಮಧ್ಯದಲ್ಲಿ ಬಾಲಸುಂದರಿ ಜ್ಯೋತಿ ಎಂಬ ದೀಪ ಸ್ಥಾಪಿಸಿ ಅದರ ಸುತ್ತ ನವನಾಥರ ಪೀಠಗಳನ್ನು ಸ್ಥಾಪಿಸಬೇಕು. ನವಧಾನ್ಯ ತ್ರಿಶೂಲ ಕಪಾಲಗಳನ್ನು ಇಡಬೇಕು. ಕಲಶಸ್ಥಾಪನೆ ಮಾಡಬೇಕು. ೧೦ ವಯಸ್ಸಿನ ಒಳಗಿರುವ ಒಬ್ಬ ಕುಮಾರಿಯ ಪೂಜೆ ಮಾಡಬೇಕು. ಹೋಮ ಮಾಡಬೇಕು. ಸಜ್ಜಿಗದ ಹಿಟ್ಟಿನಿಂದ ಮಾಡಿದ ಸಿಂಹ ಹುಲಿ ಕುರಿಗಳ ಪ್ರತಿಮೆಗಳಿಗೆ, ಮಂತ್ರದಿಂದ ಪ್ರಾಣಪ್ರತಿಷ್ಠೆ ಮಾಡಿ, ಅವನ್ನು ಖಡ್ಗದಿಂದ ಬಲಿಕೊಡಬೇಕು. ವಟುವಿಗೆ ತಲೆಬೋಳಿಸಿ ಹೊಸಬಟ್ಟೆ ಉಡಿಸಿ, ಸುಗಂಧದ್ರವ್ಯ ಪೂಸಿದ ಹುಡುಗನಿಂದ ಭೈರವ ಪೂಜೆಯ ಮಾಡಿಸಬೇಕು. ದೀಕ್ಷೆ ಕೊಡುವ ಗುರುವು ತೆರೆಯ ಒಳಗೆ ಶಿಷ್ಯನ ಎಡಗಿವಿಯಲ್ಲಿ ಮಂತ್ರಬೋಧೆ ಮಾಡಬೇಕು. ನಂತರ ವಟುವು ಭಸ್ಮ, ಸಿಂಧೂರ, ಕಾವಿವಸ್ತ್ರ, ರುದ್ರಾಕ್ಷಿ, ಶೈಲಿ, ಶಿಂಗಿಗಳನ್ನು ಧರಿಸಿ, ಜೋಳಿಗೆ ಹಾಕಿಕೊಂಡು, ಕಪಾಲ ದಂಡ ತ್ರಿಶೂಲ ಚಿಮಟಿಗೆ ಯೋಗದಂಡಗಳನ್ನು  ಹಿಡಿದು ಭಿಕ್ಷಕ್ಕೆ ಹೋಗಬೇಕು. ಮೊದಲ ಭಿಕ್ಷೆಯನ್ನು ತಂದು ಗುರುವಿಗೆ ಅರ್ಪಿಸಿ ನಮಸ್ಕರಿಸಿ ಸಿಂಗನಾದ ಮಾಡಬೇಕು.[5] ಈ ವಿಧಾನವನ್ನು ಕಂಡರೆ, ರಾವುಳರಲ್ಲಿ ಕಾಪಾಲಿಕರ  ಪ್ರಾಚೀನ ಆಚರಣೆಗಳು ಉಳಿದುಕೊಂಡಿರುವ ಸೂಚನೆಗಳು ಸಿಗುತ್ತವೆ. ಇಲ್ಲಿನ ಕುಮಾರಿ ಪೂಜೆಯು ನೇಪಾಳದ ನಾಥರಲ್ಲಿ ಈಗಲೂ ಇದೆ. ಬಲಿಯು ಹಿಟ್ಟಿನ ಪ್ರಾಣಿಯ ವಧೆಯಂತಹ ಸಾಂಕೇತಿಕ ಮಟ್ಟಕ್ಕೆ ನಿಂತಿದೆ.  ಇದಕ್ಕೆ ಬೆಳಗಾವಿಯ ಲಿಂಗಾಯತ ಹಾಗೂ ಜೈನ ಸಮುದಾಯಗಳ ಪ್ರಭಾವ ಇರಬಹುದು.  ಈ ಭಾಗದ ರಾವುಳರ ಮೇಲೆ ಮರಾಠಿ  ನಾಥಪಂಥದ ಪ್ರಭಾವವೂ ಹೆಚ್ಚಾಗಿದೆ.
೬. ಲುಂಕೆಮಲೆ ಸೀಮೆಯ ಕಿನ್ನರಿ ಜೋಗಿಗಳಲ್ಲಿ ದೀಕ್ಷೆಯನ್ನು ‘ಗುರುಛಲೆ’ ಎನ್ನಲಾಗುತ್ತದೆ. ಇದನ್ನು  ನಾಥಮಠದಿಂದ ಅಧಿಕಾರ ಪಡೆದ ಜೋಗಪ್ಪ ಕೊಡುತ್ತಾನೆ. ಅವನಿಲ್ಲದಲ್ಲಿ ಹಿರಿಯ ಜೋಗಿಗಳೇ ಕೊಡುತ್ತಾರೆ. ದೀಕ್ಷೆಯ ಹೊತ್ತಲ್ಲಿ ಗುರುಮಂತ್ರ ಹೇಳಲಾಗುತ್ತದೆ.  ಬಿಷ್ಣುಹಳ್ಳಿಯ (ಕೂಡ್ಲಿಗಿ) ದಳವಾಯಿ ರಾಮಸಿದ್ಧಪ್ಪ ಜೋಗಿಯವರ ಪ್ರಕಾರ, ಗುರು ಹೇಳುವ ಮಂತ್ರಗಳಿವು:
೧. ಜಳಮಾಯ್ನಿ ಫಾಯದಾ ಹುಯೊ ಸುರಿ, ಮೇರೆ ಹಾತಮೆ ಹೈ ಮಿರಿ; ತೇರೆ ಕಾನಕೊ ಲಗಾತೊ ಸುರಿ, ಕರನಕೊ ಬೇಟಾ ಚೋರಿ; ಹಾತ್‌ಮೆ ದೇಂಗೆ ಕಂಬಲ್ ಕ ಕೋರಿ, ದಿಖಾಯೇಂಗೆ ಜಂಗಲ್ ಕಾ ದಾರಿ;ಹರ ಗೋರಖ್‌ನಾಥ್ ಬಾರಾಕಟ್ಲ ಬಂದೋಬಸ್ತ್
೨. ಅವಧೂತ್ ಆರಂತ್ ಬೋಲಂತ್ ಕಡ್ತಲ್ ಪಂತ್, ಜೆಬಾಂದ್ರ ಜೇಪಂತ್; ಜೋಗಿ ಜುಕ್ತರ್ ಹೈ ಸಮ್ಮಾಯೆ, ಓ ಜೋಗಿ ಶಿರಭದ್ರಕಮಾಯೆ, ಕಾಂಚ್ ಶಿಲಾಯೆ, ಬಾರಾಬರಸಕೊ ಮೂ ಬಡಾಯೆ, ಆದ್ ಪತ್ತರ್ ಮೆ ಅನ್ನೇಳ್ ಪಿಲಾಯೆ; ಕಾಡ್ಯಾ ಚಕ್ಕರ್ ಮಾರ‌್ಯಾ ಮಿರ್ಗ್, ನಾದ್ ಕಡಾಸನ್ ಬಕ್ಕೀಮಾಸ್, ಶಿವಾನಿ ಶಿವಿಲೋಕಿ ಗರ್ಜನ್, ಶಿದ್ಧುದಿಯಾ ಸಿಕ, ಈಶ್ವರ್ ಲಿಯಾ ಸೋನ್ನಾರೂಪ, ಕಿಂದರಿ ಕಾಟಿ ಝೋಳಿ ಪತ್ತರ್, ಶೈಲೇ ಶಿಂಗೀ ನಾದ್ ಮುದ್ರಾ, ನಗರಪೇಟ್ ಮೂಗುಭಿಕ್ಷಾ; ನಾಥಗುರು ಜಾತ್ ಪಾವನ್, ಬಾರಾಪಂಥ ಸಿದ್ಧಾಲ ಆದೇಶ್
ಮೊದಲನೆಯದು ದೀಕ್ಷೆಗೆ ಮೊದಲಿನ ಮಂತ್ರ. ಎರಡನೆಯದು ದೀಕ್ಷಾ ನಂತರದ್ದು. ಮೊದಲನೆಯದರ ಅರ್ಥ ಸ್ಥೂಲವಾಗಿ ಹೀಗಿದೆ: ‘ನನ್ನ ಕೈಯಲ್ಲಿ ಶಸ್ತ್ರವಿದೆ. ನಿನ್ನ ಕಿವಿಗೆ ಇದನ್ನು ಹಾಕುತ್ತಿದ್ದೇನೆ. ಮಗು ಕಳ್ಳತನ ಮಾಡಬೇಡ. ನಿನ್ನ ಕೈಗೆ ಕಂಬಳಿಕೋರಿ ಕೊಡುತ್ತೇನೆ. ಕಾಡಿನ ದಾರಿ ತೋರುತ್ತೇನೆ. ಗೋರಖನಾಥನ ಬಾರಾಪಂಥದ  ಕಟ್ಟಳೆಯಿದು’; ಇಲ್ಲಿ ಗೋರಖ ಹಾಗೂ ಬಾರಾಪಂಥದ ಹೆಸರು ಬಂದಿರುವುದು ವಿಶೇಷ. ಈ ಮಂತ್ರವು ದೀಕ್ಷೆಯ ಆಚರಣೆಯ ಜತೆಗೆ ಜೋಗಿಯಾದವನ ಲಕ್ಷಣಗಳನ್ನೂ ವಿವರಿಸುತ್ತಿದೆ. ಕಿನ್ನರಿಜೋಗಿಗಳು ಹಾಡುವ ಅರ್ಜುನ ಜೋಗಿಯ ಕಥನಗಳಲ್ಲಿ, ಅರ್ಜುನನು ಜೋಗಿ  ದೀಕ್ಷೆ ಪಡೆಯುವ ವರ್ಣನೆಗಳು ಹೀಗೇ ಇವೆ. ಮೇಲ್ಕಾಣಿಸಿದ ದೀಕ್ಷಾಮಂತ್ರದ  ಭಾಷೆ ಮರಾಠಿ ಮಿಶ್ರಿತವಾದ ಹಿಂದಿಯಂತೆ ತೋರುತ್ತದೆ. ಇದರಲ್ಲಿ ಕಟ್ಟಳೆ ದಾರಿ ಮುಂತಾದ ಕನ್ನಡ ಶಬ್ದಗಳೂ ಇವೆ. ಇಲ್ಲಿ ಕಿನ್ನರಿ ಜೋಳಿಗೆ ಮುಂತಾದ ಲಾಂಛನಗಳ ವಿವರಗಳಿವೆ.  ದೀಕ್ಷೆಯ ಬಳಿಕ ಉಪದೇಶಿಸುವ  ಗುರುಮಂತ್ರಕ್ಕೆ  ಕಿನ್ನರಿಗಳು ‘ಕಲ್ಮ’ಎನ್ನುವುದು ಕುತೂಹಲಕರ. ಕಲ್ಮವೆಂದರೆ ಇಸ್ಲಾಮಿನ  ದೀಕ್ಷೆ ಪಡೆಯುವ ಹೊತ್ತಲ್ಲಿ ಬಳಸುವಂತಹ ಕುರಾನಿನ ಮಂತ್ರ. ಬಾರಾಬರಸ್ ಕೊ ಮೂಬಡಾಯ ಎನ್ನುವುದು ತ್ರ್ಯಂಬಕದಿಂದ ಕದ್ರಿಗೆ ೧೨ ವರುಷಕ್ಕೊಮ್ಮೆ ಬರುವ ನಾಥರ ಯಾತ್ರೆಯನ್ನು, ಮಿರ್ಗಮಾರನಾ ಎಂಬುದು ಬಲಿಯನ್ನು ಹಾಗೂ ಶಿದ್ದುದಿಯಾ ಸಿಕ್ಕಾ ಎನ್ನುವುದು ಗುರುವು ಭಿಕ್ಷಾಟನೆಯ ಹಕ್ಕು ಸೂಚಕವಾದ ಮುದ್ರೆಯುಂಗುರವನ್ನು ಸೂಚಿಸುತ್ತಿರಬಹುದು. ಇದು ನಾಥರು ಸೂಫಿಗಳ ಸಂಗದಲ್ಲಿ ಪಡೆದ ಪರಿಭಾಷೆ ಇರಬೇಕು. ಸಾಮಾಜಿಕವಾಗಿ ಹಿಂದುಳಿದ ಹಾಗೂ ಹಳ್ಳಿಗಾಡುಗಳಲ್ಲಿರುವ ಕಿನ್ನರಿಯವರು, ಕದ್ರಿಯ ಜೋಗಿಗಳಷ್ಟು ಬ್ರಾಹ್ಮಣೀಕರಣ ಆಗಲಿಲ್ಲ.  ಇವರು ದೀಕ್ಷೆ ಪಡೆದಿದ್ದನ್ನು ಲುಂಕೆಮಲೆ ಮಠದಲ್ಲಿ ಕ್ರಮಬದ್ಧವಾಗಿ ದಾಖಲಿಸಲಾಗುತ್ತಿತ್ತು. ಅಂಥ ಎರಡು ದಾಖಲೆಗಳು ಹೀಗಿವೆ:
೧. ಮೊಳಕಾಲ್ಮೂರು ಹಾನಗಲ್ಲು ಗ್ರಾಮಕ್ಕೆ ಶೇರಿದಂತಾ ಶ್ರೀಮತ್ ಆದಿನುಂಕೇಮಲೆ ಕಾಲಭೈರವ ಶಿದ್ಧೇಶ್ವರ ಸಿದ್ಧಸಿಂಹಾಸನದ ೧೧೨ನೆಯ ಪಟ್ಟದ ಅಧ್ಯಕ್ಷ ರಾಜಗುರು ಯೋಗೇಶ್ವರ ಶ್ರೀಬಾಲಕನಾಥ್ ಬಾವಾಜಿ ಗುರುಮಹಾಸ್ವಾಮಿಯವರಿಂದ ದೀಕ್ಷೆ. ಮಡಕಶಿರಾ ತಾಲ್ಕೊ ಕಸಬಾ ಸಮ್ಮತು ಹೇಮಾವತಿ ಗ್ರಾಮದಾ ವಾಸಿಗಳಾದಂತಾ ಭ್ರಂಹ್ಮಾಕಾಪಾಲಿ ಮತ ಮಟಪತಿಗಳಾದಂತಾ ಭಿ.ಸಿದ್ಧಲಿಂಗಪ್ಪನ ಮಗ ಎಸ್ ಶಿದ್ದಪ್ಪನವರಿಗೆ ತಾರಿಕೂ ೧೮-೫-೧೯೮೯ನೆಯ ಶೆನಿವಾರ ಸಾಯಂಕಾಲಾ ೩ ಗಂಟೆ ಟೈಮೂನಲ್ಲಿ ಸಿಂಹ್ಮಾಸನದಲ್ಲಿ ಶ್ರೀಬಾಲ್ಕಾನಾಥ್ ಬಾವಾಜಿಯವಾರ ಅಮೃತಹಸ್ತದಿಂದ ದೀಕ್ಷೆ ಆಗಿರುತ್ತದೆ. ಎಸ್ ಸಿದ್ಧಪ್ಪ ಬಾಲಾನಾಥಜಿ ಶಿದ್ದಲಿಂಗಪ್ಪಬಿಕ್ಕಲಂ ಗುಮಸ್ತ ಮಲ್ಲನಾಯ್ಕ ದಿ. ೧೩-೫- ೧೯೮೯
೨. ೨೭-೪-೯೩ಸನ್ ೧೯೯೩ನೇ ಇಸ್ವಿ ಚೈತ್ರ ೨೭-೪-೯೩ನೇ ಮಂಗಳವಾರ ಶ್ರೀಲುಂಕೇಮಲೆ ಶಿದ್ದೇಶ್ವರಸ್ವಾಮಿಯ ದೇವಸ್ಥಾನದಲ್ಲಿ ಶ್ರೀ ಬಾಲಕನಾಥ ಬಾವಾಜಿಯವರ ಸಂನ್ನಿಧಿಯ ಹಸ್ತದಿಂದ, ಹಿರಿಯೂರು ತಾಲೂಕು ಮೇಗಳ ಸಮ್ಮಕ್ ಚಿತ್ರದುರ್ಗ ಜಿಲ್ಲಾಕ್ಕೆ ಶೇರಿದ ವದ್ದಿಕೆರೆ ಗ್ರಾಮದ ಕ್ಕಿಂದರೆ ಪಡಗಲಬಂಡೆ ಕಾಲಭೈರವ ಮಠಪತಿಗಳಾದ ಶ್ರೀ ಗುರುಶಿದ್ಧಪ್ಪನವರ ಮಗ ಭೈರಪ್ಪನ ಶೇಷ್ಠಪುತ್ರನು, ರವಿಕುಮಾರನೆಂಬರಿಗೆ ಗುರುದೀಕ್ಷೆಯನ್ನು ಪಡೆದಿರುತ್ತೇನೆ. ಬಾಲಕನಾಥಜಿ ಯವರ ಹಸ್ತದಿಂದ ದೀಕ್ಷೆ ಪಡೆದಿರುತ್ತೇನೆ. ಸಾಕ್ಷಿಗಳು ಪಗಡಲಬಂಡೆ ಜೋಗಿ ಮೂರುಕಂಣಯ್ಯಬಿಕ್ಕಲಂ ಪಗಡಲಬಂಡೆ ಜೋಗಿ ಮೂರುಕಂಣಯ್ಯ (ಹಿಂದಿಯಲ್ಲಿ ಸಹಿ) ಬಾಲಕನಾಥಜಿ
ಮೊದಲನೆಯದು ನಾಥಮಠದಲ್ಲಿ ನಾಥಗುರು ಕೊಟ್ಟ ದೀಕ್ಷೆ. ಎರಡನೆಯದು ನಾಥಗುರುವಿನ ಪ್ರತಿನಿಧಿಯಾದ ಜೋಗಪ್ಪನು ತನ್ನ ಅಧಿಕಾರ ವ್ಯಾಪ್ತಿಯುಳ್ಳ ಊರಲ್ಲಿ ಕೊಟ್ಟ ದೀಕ್ಷೆ. ಆದರೆ ಜೋಗಪ್ಪನು ದೀಕ್ಷೆ ಕೊಟ್ಟರೂ ಅದು ಅಂತಿಮವಾಗಿ ನಾಥಗುರುವಿನ ದೃಢೀಕರಣದಿಂದ ಊರ್ಜಿತವಾಗಬೇಕು. ಈ ದೀಕ್ಷಾ ಪತ್ರಗಳ ಭಾಷೆ ಮಾದರಿ,  ಅಧಿಕಾರ ವಿನ್ಯಾಸ ಎಲ್ಲವೂ ಜನರಿಗೆ ಪರಿಚಿತವಾದ ಕಂದಾಯ ಇಲಾಖೆಯ ಪ್ರಭಾವದಿಂದ ರೂಪುಗೊಂಡಿರುವುದು ಗಮನಾರ್ಹ.
ಶೈಲಿ ಹಾಗೂ ಸಿಂಗನಾದ
ನಾಥದೀಕ್ಷೆಯಲ್ಲಿ ಬರುವ ಎರಡು ಮಹತ್ವದ ವಸ್ತುಗಳೆಂದರೆ, ಶೈಲಿ ಹಾಗೂ ಸಿಂಗನಾದ. ನಾಥರು ಕೊರಳಲ್ಲಿ ಧರಿಸುವ (ಕುರಿಯ ತುಪ್ಪಟದಿಂದ ಮಾಡಿದ) ದಾರಕ್ಕೆ ಶೈಲಿ ಅಥವಾ ಜನೇವಾ ಎನ್ನುತ್ತಾರೆ. ಇದು ಜನಿವಾರದಂತೆ ಕಂಡರೂ ಅದಲ್ಲ.  ಇದರಲ್ಲಿ ನವನಾಥರನ್ನು ಸಂಕೇತಿಸುವ ೯ ಎಳೆಗಳಿರುತ್ತವೆ.  ಪ್ರಾಣಿಯ ಕೂದಲಿಂದ ಮಾಡಿದ ಕಾರಣ, ಜನೇವಾಕ್ಕೆ ಅಶುದ್ಧತೆ ಇಲ್ಲ. ಎಂತಲೇ ಅದನ್ನು ವರ್ಷಂಪ್ರತಿ ಬದಲಾಯಿಸುವುದಿಲ್ಲ.  ಗೋರಖನ ಪ್ರಕಾರ ಶೈಲಿಯು ಪರಾಜ್ಞಾನದ ಸಂಕೇತ. ಇದನ್ನು ಯೋಗಿಗಳಲ್ಲದೆ ನಾಥಪಂಥಿ ಗೃಹಸ್ಥರೂ ಧಾರಣೆ ಮಾಡಬಹುದು. ಶೈಲಿಧಾರಣೆಯು ತುಳುನಾಡಿನ ಜೋಗಿ ಸಮುದಾಯದಲ್ಲಿ ಹೆಚ್ಚು ಕಾಣಬರುತ್ತದೆ. ಲುಂಕೆಮಲೆ ಹಾಗೂೊಚುಂಚನಗಿರಿಯ ಕಾಪಾಲಿಕರಲ್ಲಿ  ಇದು ಅಷ್ಟಾಗಿ ಕಾಣುವುದಿಲ್ಲ. ವದ್ದಿಕೆರೆ ಹೇಮಾವತಿ ಸೀಮೆಗಳಲ್ಲಿ ಜೋಗಿಗಳು ಜನೇವಾವನ್ನು ‘ಕುರುಬದಾರ’ದಿಂದ ಮಾಡದೆ ಬಿಳಿನೂಲಿಗೆ ಸಿಂಗನಾದ ಕಟ್ಟಿ ನಾದಿಪವಿತ್ರಿ ಮಾಡಿಕೊಂಡಿದ್ದರು. ಕುರುಬರು ಮ್ಯಾಸನಾಯಕರು ಮುಂತಾದ ಪಶುಪಾಲಕರು ಇರುವ  ಹಾಗೂ ಕಂಬಳಿ ನೇಯ್ಗೆಗೆ ಪ್ರಸಿದ್ಧವಾಗಿರುವ ಈ ಪ್ರದೇಶದ ಶೈಲಿಗೆ, ಉಣ್ಣೆಯನ್ನು ಏಕೆ ಬಳಸಿಲ್ಲವೋ ತಿಳಿಯಲಿಲ್ಲ. ನಾಥಪಂಥಿ ಸಮುದಾಯದಲ್ಲಿ ಪೂಜಾರಿಕೆ  ಮಾಡುವವವರು ಶೈಲಿಯನ್ನು ಕಡ್ಡಾಯವಾಗಿ ಧರಿಸುತ್ತಾರೆ. ಶೈಲಿಯಲ್ಲಿ ೩ ವಸ್ತುಗಳಿರುತ್ತವೆ. ೧. ಮುದ್ರೆ ಉಂಗುರ ಅಥವಾ ಶಿಖೆ. ಶಿಖೆಯು ಫಾರಸಿಯ ಸಿಕ್ಕಾ ಶಬ್ದದಿಂದ ಬಂದಿದೆ. ಈ ಮುದ್ರೆಯನ್ನು ದೀಕ್ಷೆ ಪಡೆಯುವ ಶಿಷ್ಯರ ಪ್ರಮಾಣ ಪತ್ರಕ್ಕೆ ಒತ್ತಲು  ಹಾಗೂ ಚಾರಣದ ಲ್ಲಿದ್ದಾಗ ತಮ್ಮ ಗುರುತು ಹೇಳಲು ಬಳಸುತ್ತಿದ್ದರು.  ೨. ದರ್ಶಿನಿ ಎಂಬ ಉಂಗುರ. ಇದು ಆನೆದಂತ,  ಘೇಂಡಾಮೃಗ ಇಲ್ಲವೆ ಜಿಂಕೆಯ ಕೊಂಬಿನದು. ಈ ಉಂಗುರದ ಕಾರಣದಿಂದ ನಾಥರನ್ನು  ದರ್ಶಿನಿ ಸಾಧು ಎನ್ನಲಾಗುವುದು. ಇದು ಯೋಗಿಯನ್ನು ಸಮಸ್ತ ಮೈಲಿಗೆಯಿಂದ ಉಳಿಸುತ್ತದೆಂದು ನಂಬಿಕೆಯಿದೆ. ಈ ಕಾರಣ, ನಾಥಯೋಗಿಗೆ ಸ್ನಾನಮಡಿಯ ಹಂಗಿಲ್ಲ. ೩. ಸಿಂಗನಾದ. ಸಿಂಗವು (ಸಂಸ್ಕೃತದ ಶೃಂಗ) ನಾದಮಾಡುವ ಕಾರಣ ಸಿಂಗನಾದ (<ವಾಗಿದೆ). ಹಿಂದೆ ಕೃಷ್ಣಮೃಗದ ಕೊಂಬಿನ ಸಿಂಗನಾದವನ್ನು ಧರಿಸುತ್ತಿದ್ದರು. ಈಗ ಬೆಳ್ಳಿಯ ಅಥವಾ ಗಂಧದ ಮರದ ಸಿಂಗನಾದ ಮಾಡಿಸಿಕೊಳ್ಳುತ್ತಾರೆ. ‘ಸಿದ್ಧೇಶ್ವರ ಪುರಾಣ’ದ  ಪ್ರಕಾರ, ನಾಥರಿಗೆ ಈ ಶೃಂಗಬರಲು ಒಂದು ಪೌರಾಣಿಕ ಕತೆಯಿದೆ. ಮೃಗರೂಪ ಧರಿಸಿ ಓಡುತ್ತಿದ್ದ ವಿಷ್ಣುವನ್ನು ವೀರಭದ್ರನು ಶರಪ್ರಯೋಗಿಸಿ ಶಿರಚ್ಛೇದ ಮಾಡುತ್ತಾನೆ. ಆಗ ಅಲ್ಲಿದ್ದ  ಭೈರವನು ಅದರ ಕೊಂಬನ್ನು ಕಿತ್ತುಕೊಂಡು ಜಯದ ಸಂಕೇತವಾಗಿ ಬಾರಿಸುತ್ತಾನೆ.  ಭೈರವನ ಕಪಾಲಕ್ಕೆ ಇರುವಂತೆ ಸಿಂಗನಾದಕ್ಕೂ ವೈಷ್ಣವ ವಿರೋಧಿ ಐತಿಹ್ಯ ಇರುವುದು ಗಮನಾರ್ಹ. ಗುರುವಿಗೂ ಭೈರವನಿಗೂ ಧುನಿಗೂ ನಮಸ್ಕರಿಸಿದ ನಂತರ ನಾಥಯೋಗಿಗಳು ಹಾಗೂ ಗೃಹಸ್ಥರು ಸಿಂಗನಾದವನ್ನು ಮಾಡುವ ಪದ್ಧತಿಯಿದೆ. ಚುಂಚನಗಿರಿ ಮಠದಲ್ಲಿ ದೊಡ್ಡ ಶೃಂಗವನ್ನು ನುಡಿಸುತ್ತಿರುವ ಜೋಗಿಯ ಉಬ್ಬುಶಿಲ್ಪವಿದೆ. ಗೋರಟಾದಲ್ಲಿ (ಬಸವಕಕಲ್ಯಾಣ) ಕೈಯಲ್ಲಿ ಸಿಂಗನಾದ  ಹಿಡಿದಿರುವ ಗೋರಖ ಮೂರ್ತಿಯಿದೆ. ಅಲಸೂರಿನ (ಬೆಂಗಳೂರು) ಸೋಮೇಶ್ವರ ಗುಡಿಯಲ್ಲಿರುವ ನವನಾಥರ ಶಿಲ್ಪಗಳಲ್ಲಿ ಸಿಂಗನಾದ ಬಾರಿಸುವ ಭಂಗಿಯಿದೆ.  ಹೊಸಪೇಟೆ ತಾಲೂಕಿನಲ್ಲಿ ಸಿಂಗನಾಥನಹಳ್ಳಿಯಿದೆ. ಅದು ಸಿಂಗನಾದದಿಂದ ಬಂದಿತೇ ಇಲ್ಲವೇ ತಿಳಿಯದು. ಬಾಬಾಬುಡನಗಿರಿ ಉರುಸಿನಲ್ಲಿ ಖಲಂದರ್ ಫಕೀರರು ಕೋಣನ ಕೊಂಬಿನ ಸಿಂಗನಾದ ಬಾರಿಸುತ್ತಾರೆ. ಬ್ರಿಗ್ಸನ ಪ್ರಕಾರ ನಾಥರು ಶೈಲಿಯಲ್ಲಿ ಧರಿಸುವ ಉಂಗುರ ಹಾಗೂ ಸಿಂಗನಾದಗಳು ಯೋನಿ ಮತ್ತು ಲಿಂಗದ ಸಂಕೇತ. ಶಿವಶಕ್ತಿಯರ ಮಿಲನವೇ ಯೋಗದ ಕ್ರಿಯೆಯಾದ ಕಾರಣ, ಇವು ಒಂದೇ ದಾರದಲ್ಲಿ ಸೇರಿಕೊಂಡಿವೆ.[6]
ದೀಕ್ಷೆ ಕೊಟ್ಟಾಗ ಆರಂಭವಾಗುವ ಗುರುಶಿಷ್ಯರ ಸಂಬಂಧವು ಸಾವಿನ ತನಕ ಇರುತ್ತದೆ.  ದೀಕ್ಷೆಪಡೆದ ತಮ್ಮ ಶಿಷ್ಯರು ತೀರಿಕೊಂಡಾಗ, ಜೋಗಪ್ಪ ಅವರ ಮಣ್ಣಿಗೆ ಹೋಗಬೇಕು. ಮಣ್ಣು ಮಾಡುವ ಕ್ರಮವನ್ನು ಉಪನಾಯಕನಹಳ್ಳಿಯ ಜಯಣ್ಣನವರು ವಿವರಿಸಿದರು.  ಮೊದಲು ಸಮಾಧಿಯ ಭೂಮಿಯನ್ನು ಪೂಜಿಸಿ ನಂತರ ಅಗೆಯುತ್ತಾರೆ. ಸಮಾಧಿಯ ಒಳಭಾಗವನ್ನು ಗಂಜಳ ಹಾಕಿ ಶುದ್ಧಮಾಡುತ್ತಾರೆ. ಅದರ ಗೋಡೆಯ ಮೇಲೆ ತ್ರಿಶೂಲದ ಚಿತ್ರವನ್ನು ವಿಭೂತಿಯಿಂದ ಬರೆಯುತ್ತಾರೆ. ಶವದ ಕಿವಿಯಲ್ಲಿರುವ  ಕುಂಡಲಗಳನ್ನು ತೆಗೆದು ಸೋರೆಯ ಕುಂಡಲ ಹಾಕುತ್ತಾರೆ. ಶವವನ್ನು ಕೂರಿಸಿ ಅದರ ಬಲಹೆಗಲಿಗೆ ಜೋಳಿಗೆ ಕಟ್ಟಿ ಅದರಲ್ಲಿ ಬಿಲ್ಪತ್ರೆಯನ್ನೂ ಎಡದ ಜೋಳಿಗೆಗೆ ಬುತ್ತಿಯನ್ನೂ ಕಟ್ಟುತ್ತಾರೆ. ಚುಂಚನಗಿರಿ ಸೀಮೆಯಲ್ಲಿ ಈ ಬುತ್ತಿ ಕೋಳಿಮೊಟ್ಟೆ ಹಾಗೂೊಮೊಸರನ್ನದ್ದು. ೧೬ನೇ ದಿನದ ತಿಥಿಯಂದು ಸಮಾಧಿಯ ನಾಲ್ಕು ಮೂಲೆಗಳಲ್ಲಿ ಹಾಗೂ ಮೃತನ ಎದೆಭಾಗದಲ್ಲಿ ಕುಳಿತು ಸತ್ತವರ ಮಗನಿಂದ ಪಾದಪೂಜೆ ಮಾಡಿಸಿಕೊಳ್ಳುತ್ತಾರೆ. ಹೊಸಬಟ್ಟೆ, ಹೊಸಚಪ್ಪಲಿ, ಕಂಬಳಿ ಕಾಣಿಕೆ ಪಡೆಯುತ್ತಾರೆ. ಸಮಾಧಿ ಮೇಲಿದ್ದ ವಿಭೂತಿಯನ್ನು ಸಿದ್ಧಬೂದಿ ಎಂದು ಮನೆಗೆ ಒಯ್ಯುತ್ತಾರೆ. ಚುಂಚನಗಿರಿ ಕಾಪಾಲಿಕರಲ್ಲಿ ಈ ತಿಥಿಯನ್ನು ಸಿದ್ಧಗತಿ ಎನ್ನುತ್ತಾರೆ. ಯೋಗದ ಸಮಾಧಿಸ್ಥಿತಿಯ ಪರಿಕಲ್ಪನೆ ಇರುವ ಪಂಥಗಳಲ್ಲಿ ತಾತ್ವಿಕವಾಗಿ ಸಾವು ದುರಂತವಲ್ಲ. ಅದು ಮೋಕ್ಷ. ಹೀಗಾಗಿಯೋ ಏನೊ, ಎಷ್ಟೊ ಯೋಗಿಗಳು ಯೋಗದ ಸಮಾಧಿ ಹಂತದಲ್ಲಿ ಮರಣವನ್ನಪ್ಪಿರುವುದೂ ಇದೆ.
ರೋಟ್‌ಪೂಜೆ ಹಾಗೂ ಸಿದ್ಧಭುಕ್ತಿ
ನಾಥರು ದೈವಕ್ಕೂ ಗುರುವಿಗೂ ಸಮರ್ಪಿಸುವ ಎಡೆಗಳಲ್ಲಿ ರೋಟ್‌ಪೂಜೆ  ಹಾಗೂ ಸಿದ್ಧಭುಕ್ತಿ ಮುಖ್ಯವಾದವು. ಇವು ಆಹಾರರೂಪಿ ಆಚರಣೆಗಳು. ನಾಥಮಠಗಳಲ್ಲಿ ಇರುವ ಭಂಡಾರದಲ್ಲಿ ರೋಟನ್ನು ಅದಕ್ಕಾಗಿ ನೇಮಕಗೊಂಡ ಭಂಡಾರಿಯೇ ಸಿದ್ಧಪಡಿಸುತ್ತಾನೆ. ರೋಟನ್ನು   ಗೋಧಿಹಿಟ್ಟು, ತುಪ್ಪ, ಗೋಡಂಬಿ, ಒಣದ್ರಾಕ್ಷಿ, ಬೆಲ್ಲ, ಯಾಲಕ್ಕಿ, ಹಾಲು ಹಾಗೂ ಸೋಪಿನ ಕಾಳನ್ನು ಬಳಸಿ ತಯಾರಿಸಲಾಗುತ್ತದೆ. ಇವೆಲ್ಲ ಹಾಕಿ ಮಾಡಿದ ರೊಟ್ಟಿಯನ್ನು  ಧುನಿಯ ಕೆಂಡದ ಅಡಿಯಲ್ಲಿಟ್ಟು ಬೇಯಿಸಲಾಗುತ್ತದೆ. ಕೆಂಡದಲ್ಲಿ ಬೆಂದ ಕಾರಣ ಇದು ಕೆಡದೆ ಬಹುಕಾಲ ಇರುತ್ತದೆ. ನಾಥರು ತಮ್ಮ ಚಾರಣಕಾಲದಲ್ಲಿ ಇದನ್ನು ಜೋಳಿಗೆಗಳಲ್ಲಿ ಇರಿಸಿಕೊಂಡು, ಹಸಿವಾದಾಗ ತಿಂದು ನೀರು ಕುಡಿಯುತ್ತಾರೆ. ರೋಟನ್ನು ಭೈರವನಿಗೆ ಪ್ರಸಾದವಾಗಿ ಇಡುತ್ತಾರೆ. ದರ್ಶನಕ್ಕೆ ಬಂದ ಭಕ್ತರಿಗೆ ಈ ರೋಟಿನ ಪುಡಿ ಯನ್ನು ಮಾಡಿ ಹಂಚುತ್ತಾರೆ.  ಇದು ಸೂಫಿದರ್ಗಾ ಆಚರಣೆಗಳಲ್ಲಿ ಇರುವ ಮಾಲದಿಯ ಇನ್ನೊಂದು ರೂಪ. ಎಲ್ಲ ಗುರುಪಂಥಗಳ ಗದ್ದುಗೆ ಪೂಜೆಯ ಆಚರಣೆಗಳಲ್ಲಿ ಈ ಪ್ರಸಾದವಿದೆ. ವಿಶೇಷವೆಂದರೆ ರೋಟು ಪ್ರಸಾದವಾಗುವುದು ಅದನ್ನು ಖಡ್ಗದಿಂದ ಕತ್ತರಿಸಿದಾಗ. ಇದಕ್ಕೆ  ರೋಟ್‌ಮುಕ್ತ್(?) ಎಂದು ಹೆಸರು. ಸಿಖ್ಖರಲ್ಲೂ ಈ ಪದ್ಧತಿಯಿದೆ. ತ್ರ್ಯಂಬಕೇಶ್ವರದಲ್ಲಿ ಅನುಪಾನಶಿಲಾ ಎಂಬ ದೊಡ್ಡ ಹಾಸುಬಂಡೆಯ ಮೇಲೆ ನಡೆದ ಆಚರಣೆಯಲ್ಲಿ, ರೋಟ್‌ಮುಕ್ತ್ ಮಾಡಲಾಯಿತು. ಆಗ ತುಪಾಕಿಯಿಂದ ಆಗಸಕ್ಕೆ ಗುಂಡನ್ನೂ ಹಾರಿಸಲಾಯಿತು. ಪೂಜೆಯಲ್ಲಿ ಖಡ್ಗ ಮತ್ತು ಕೋವಿಗಳ ಬಳಕೆ ಗಮನಾರ್ಹ. ಇದು ಬಲಿ ಆಚರಣೆಯ ಅವಶೇಷ ಇರಬಹುದು.
ಸಿದ್ಧಭುಕ್ತಿ ಮಾತ್ರ  ಮಾಂಸ ಭಂಗಿ ಹಾಗೂ ಮದಿರೆಗಳ ಸಮರ್ಪಣೆ. ಸಿದ್ಧಭುಕ್ತಿ ಆಚರಣೆಯನ್ನು ೩ ಸಂದರ್ಭದಲ್ಲಿ ಮಾಡಲಾಗುತ್ತದೆ. ೧.ನಾಥಪಂಥದವರು ಇಲ್ಲವೆ ಜೋಗಿದೀಕ್ಷೆ ಪಡೆದ ಇತರ ಜಾತಿಯವರು ತೀರಿಕೊಂಡಾಗ; ೯ನೇ ಅಥವಾ ೧೨ನೇ ದಿನ  ತಿಥಿಯಂದು. ಬಹಳ ಹಿಂದೆ ನಾಥಯೋಗಿಯ ತಿಥಿಯ ದಿನದಂದು ಮಾಂಸದಾನ ಮಾಡುವ ಪದ್ಧತಿಯೂ ಇತ್ತೆಂದು ತಿಳಿದುಬರುತ್ತದೆ. ೯ ಮತ್ತು ೧೨ ಸಂಖ್ಯೆಗಳು ನವನಾಥರನ್ನೂ ಬಾರಾಪಂಥವನ್ನೂ ನೆನಪಿಸುವುದು ಗಮನಾರ್ಹ. ೨. ಭೈರವನ ಜಾತ್ರೆಯ ಸಂದರ್ಭದಲ್ಲಿ; ೩. ಜೋಗಿಯನ್ನು ಮನೆಗೆ ಬಿನ್ನಹಕ್ಕೆ ಕರೆದಾಗ; ಕಾಪಾಲಿಕ ಮೂಲದಿಂದ ರೂಪಾಂತರವಾಗಿರುವ ಚುಂಚನಗಿರಿ ಲುಂಕೆಮಲೆ ಮಠಗಳ ಪರಿಸರದಲ್ಲಿ ಸಿದ್ಧಭುಕ್ತಿ ವಿಶೇಷವಾಗಿದೆ. ಚುಂಚನಗಿರಿ ಸೀಮೆಯಲ್ಲಿ ನಾಥರು ಹಾಗೂ ಜೋಗಪ್ಪಗಳು ಈ ಭುಕ್ತಿಸೇವನೆಗೆ  ಎತ್ತಿನಮೇಲೆ ಪ್ರಯಾಣ ಮಾಡಿಕೊಂಡು ಹೋಗುತ್ತಿದ್ದರಂತೆ. ಲುಂಕೆಮಲೆ ಭೈರವನ ಜಾತ್ರೆಯ ನಾಲ್ಕನೆಯ ದಿನ ಸಿದ್ಧಭುಕ್ತಿ ಜರುಗುತ್ತದೆ. ಇದನ್ನು ಜಾತ್ರೆಯ ಆಹ್ವಾನ ಪತ್ರಿಕೆಯಲ್ಲೇ ಪ್ರಕಟಿಸಲಾಗುತ್ತದೆ. ಕಾಪಾಲಿಕರು ಕಿನ್ನರಿಜೋಗಿಗಳು ಹಾಗೂ ಮ್ಯಾಸಬೇಡರು ಸಿದ್ಧಭುಕ್ತಿ ಆಚರಣೆಯನ್ನು ನಡೆಸಿಕೊಡುತ್ತಾರೆ. ವಿಶೇಷವೆಂದರೆ, ಇಲ್ಲಿ ಲಿಂಗಾಯತ ಭಕ್ತರೂ ಗುಪ್ತವಾಗಿ ಅಥವಾ ಸಾಂಕೇತಿಕವಾಗಿ ಸಿದ್ಧಭುಕ್ತಿ ಆಚರಣೆಯನ್ನು ನೆರವೇರಿಸುವುದು.  ಲುಂಕೆಮಲೆಗೆ ನಡೆದುಕೊಳ್ಳುವ ಲಿಂಗಾಯತರೇ ಇರುವ ಪೂಜಾರಹಟ್ಟಿಗೆ ಹೋದಾಗ  ‘ನೀವು ಸಿದ್ಧಭುಕ್ತಿ ಕೊಡುತ್ತೀರಾ?’ ಎಂದು ಕೇಳಲು, ಮೊದಲು ಇಲ್ಲವೆಂದರು. ನಂತರ ಒಬ್ಬ ಹಿರಿಯರು  ‘ನಾವೇನು ಮಾಡಲ್ಲ. ಆದರೆ ಸ್ವಾಮಾನ ಕೊಟ್ಟು ಮಾಡುಸ್ತೀವಿ’ ಎಂದರು. ‘ಸ್ವಾಮಾನ ಆಂದ್ರೆ?’ ಎಂದು ಕೇಳಲು. ‘ಒಂದು ಮರಿ(ಕುರಿ)ತೊಡೆ, ತಲೆ, ಒಂದು ತೊಲಭಂಗಿ, ಸೀಸೆ ಸಾರಾಯಿ’ ಎಂದು ವಿವರಣೆ ಕೊಟ್ಟರು. ಲಿಂಗಾಯತರು ಮೆಜಾರಿಟಿ ಯಲ್ಲಿರುವ ಸೊಂಡೆಕೊಳದ ಭೈರವದೇವರಿಗೆ  ಐದು ವರ್ಷಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ. ಜಾತ್ರೆಯಲ್ಲಿ ಒಂದೇಬಣ್ಣದ ಪಟ್ಟದಕುರಿಯನ್ನು ಪೂಜಿಸಿ, ಸುತ್ತ ಕಂಬಳಿಯ ತೆರೆಕಟ್ಟಿ, ಜೋಗಪ್ಪ ಚೂರಿಹಾಕುತ್ತಾನೆ. ಜಾತ್ರೆಯ ದಿನ ಮಾಂಸದೂಟ ಇರುತ್ತದೆ. ಊಟಕ್ಕೆ ಮೊದಲು ಭಂಗಿಸೇವನೆ ಇರುತ್ತದೆ. ಇದುವೇ ಸಿದ್ಧಭುಕ್ತಿ. ಲಿಂಗಾಯತರು ಮಾಂಸಾಹಾರ ಮಾಡುವುದಿಲ್ಲ. ಆದರೆ ಬಲಿಪ್ರಾಣಿಯನ್ನು ಕೊಡಿಸಿ ಪರೋಕ್ಷವಾಗಿ ಸಿದ್ಧಭುಕ್ತಿಗೆ ನೆರವಾಗುತ್ತಾರೆ. ಹೇಮಾವತಿಯಲ್ಲಿ (ಮಡಕಶಿರಾ) ಹೆಂಜೇರು ಸಿದ್ದ ಎಂದು ಪ್ರಸಿದ್ಧನಾಗಿರುವ ಭೈರವನಿಗೆ ಮಾಡುವ ಆಚರಣೆಗಳಲ್ಲಿ ಸಿದ್ಧಭುಕ್ತಿಯಿದೆ. ಹಿಂದೆ ಇದು ಗುಡಿಯ ಪೌಳಿಯೊಳಗೆ  ಬಬ್ಬುರಸೆ ಎಂಬ ಮಂಟಪದಲ್ಲಿ ನಡೆಯುತ್ತಿತ್ತು.  ಭೈರವನ ಪೂಜೆಗೆ ಜಂಗಮರು ನೇಮಕವಾದ ಬಳಿಕ, ಈ ಆಚರಣೆ ನಿಂತು ಹೋಯಿತು. ಆದರೂ ಇದು ಗುಡಿಯ ಹೊರಗೆ ನಡೆಯುತ್ತದೆ ಎಂದು ಕೆಲವರು ಹೇಳಿದರು.
ಲುಂಕೆಮಲೆ ಭಾಗದಲ್ಲಿ ಸಿದ್ಧಭುಕ್ತಿ ಮಾಡುವ ಕ್ರಮ ಹೀಗಿದೆ: ಮನೆಯ ನೆಲಸಾರಿಸಿ, ಕರಿಕಂಬಳಿ, ಬಾಳೆಲೆ ಅಥವಾ ಹೊಸಬಟ್ಟೆ ಹಾಸಿ, ಅದರ ಮೇಲೆ ಅಕ್ಕಿಹರಡಿ, ಅದರ ಮೇಲೆ ಸೋರೆಯ ಅಥವಾ ಪಂಚಲೋಹದ ಕಪಾಲಪಾತ್ರೆ, ತ್ರಿಶೂಲ, ವಿಭೂತಿ, ಗಂಧ, ಗಂಟೆಗಳನ್ನು ಸ್ಥಾಪಿಸುತ್ತಾರೆ. ಭೈರವನ ಹೆಸರಲ್ಲಿ ಬಿಟ್ಟ ಕುರಿಯನ್ನು ಬಲಿಕೊಡುತ್ತಾರೆ.  ಪ್ರಾಣಿಯ ಮಣ್ಣೀರಿಯನ್ನು (ಲಿವರ್) ಭೈರವನಿಗೆ ಪ್ರಸಾದವಾಗಿ ಇಡುತ್ತಾರೆ. ಸೋರೆ ಬುರುಡೆಯ ಪಾತ್ರೆ ತುಂಬ ಮಾಂಸದಡಿಗೆ ತುಂಬುತ್ತಾರೆ. ಮಾಂಸ ಬೇಯುವಾಗಲೇ  ಅದಕ್ಕೆ ಭಂಗಿ ಹಾಕಲಾಗುತ್ತದೆ ಇಲ್ಲವೆ ಎಡೆಯಿಟ್ಟ ತಣಿಗೆಯ ಮೇಲೆ ಭಂಗಿಸೇದಿದ ಹೊಗೆಯನ್ನು ಹಾಯಿಸಲಾಗುತ್ತದೆ. ಧೂಪದಂತೆ ಭಂಗಿಸೊಪ್ಪನ್ನು ಬೆಂಕಿಗೆ ಹಾಕಿ ಹೊಗೆ ಎಬ್ಬಿಸುವುದು ಇಲ್ಲವೆ  ಭೈರವದೇವರ ಮುಂದೆ  ಭಂಗಿತುಂಬಿದ   ಚಿಲುಮೆಯನ್ನು ಹೊತ್ತಿಸಿಡುವುದು  ಸಹ ಉಂಟು.  ಜೋಗಪ್ಪ ಸಿಂಗನಾದ ಉದುತ್ತಾನೆ. ಮೊದಲು ಜೋಗಪ್ಪ ಅಥವಾ ನಾಥ ಯೋಗಿ ಊಟ ಮಾಡುತ್ತಾನೆ, ಬಳಿಕ ಮನೆಯವರು. ಲುಂಕೆಮಲೆ ಪುರಾಣದಲ್ಲಿ ಜೋಗಿ ವೇಷಧರಿಸಿದ ಭೈರವನಿಗೆ ಮಾಂಸದ ಸಾರನ್ನು ಬಡಿಸುವ ವರ್ಣನೆಗಳಿದ್ದು, ಇವು ಸಿದ್ಧಭುಕ್ತಿಯ ಭಾಗವಾಗಿವೆ. ಸಿದ್ಧಭುಕ್ತಿಯ ಆಚರಣೆಗಳು ಸೂಫಿ ದರ್ಗಾಗಳಲ್ಲಿ ನಡೆವ ಕಂದೂರಿಯನ್ನು ಹೋಲುತ್ತವೆ.
ಚಂದ್ರಗುತ್ತಿ ಭಾಗದ ಕಿನ್ನರಿ ಜೋಗಿಗಳಲ್ಲಿ ಸಿದ್ಧಭುಕ್ತಿಯನ್ನು ‘ಮಂತಿ’ ಎನ್ನಲಾಗುತ್ತದೆ. ಕೋಳಿಯ ರಕ್ತ, ಭಂಗಿ, ಅಕ್ಕಿಹಿಟ್ಟುಗಳು ಕಲಸಿ ಬಾಳೆಲೆಯಲ್ಲಿ ಸುತ್ತಿ ಕೆಂಡದಲ್ಲಿ ಬೇಯಿಸಲಾಗುತ್ತದೆ. ಮಂತಿಯ ಜತೆ ಬೆಲ್ಲ ಭಂಗಿ ಜೀರಿಗೆ ಹಣ್ಣು ಹಾಕಿಮಾಡಿದ  ರಾಮರಸದ ಮೊಗೆಯನ್ನು ಭೈರವನ ಎದುರು ಇಡಲಾಗುತ್ತದೆ. ಚುಂಚನಗಿರಿ ಸೀಮೆಯ ಮೋಕಳಿಯಲ್ಲಿ (ಅರಕಲಗೂಡು)ಸಿದ್ಧಭುಕ್ತಿಯನ್ನು ‘ಭುಕ್ತಿಸೇವೆ’ ಎನ್ನುತ್ತಾರೆ. ಚುಂಚನಗಿರಿ ಸಾಹಿತ್ಯದಲ್ಲಿ ‘ಭೂತನಸೇವೆ’ ಆಚರಣೆಯ ಪ್ರಸ್ತಾಪವಿದೆ. ಸಿದ್ಧರಸೇವೆ ಎನ್ನುವುದೇ ಭೂತನಸೇವೆ ಆಗಿರಬಹುದು. ಶಿವನು ತನಗೆ ಭಕ್ತರು ಕೊಟ್ಟ ಮಾಂಸವನ್ನು ಭೂತಗಣಗಳಿಗೆ ತಿನಿಸುವ ವರ್ಣನೆ ಪುರಾಣಗಳಲ್ಲಿ ಬರುತ್ತದೆ.
ಶಿಷ್ಟರಾಗಿರುವ ಕಾಪಾಲಿಕ ಸಮುದಾಯದ ಕೆಲವು ವ್ಯಕ್ತಿಗಳು  ಸಿದ್ಧಭುಕ್ತಿಯನ್ನು ‘‘ಅರ್ಥಹೀನ ಅಪವಿತ್ರ ಪೂಜಾ ಪದ್ಧತಿ’’ ಎಂದು ಟೀಕಿಸುತ್ತಾರೆ. ಅವರ ಪ್ರಕಾರ ‘ಸಿದ್ಧಭಕ್ತಿ’ಯು ತಪ್ಪಾಗಿ ಸಿದ್ಧಭುಕ್ತಿಯಾಗಿದೆ; ‘‘ಇದೊಂದು ಶ್ರೇಷ್ಠವಾದ ಸೇವಾಪದ್ಧತಿ ಆಗಿದ್ದರೂ ಈಗಿನ ಆಚರಣೆಯಲ್ಲಿ ಇದು ಬಹು ಕಳಂಕಪೂರ್ಣ, ಅವಹೇಳನ ಹಾಗೂ ಅವಿವೇಕದ ಧರ್ಮದೂರವಾದ ಸೇವಾ ಪದ್ಧತಿಯಾಗಿದ್ದು, ಈ ಧರ್ಮವು ಸುಧಾರಣೆ ಆಗುವುದಕ್ಕೆ ಮುಂಚಿನ ಅದರಲ್ಲೂ ವಾಮಾಚಾರಿಗಳ ಉಗ್ರ ತಾಂತ್ರಿಕ ಪೂಜಾವಾದಿಗಳಿಂದ ಬೆಳೆದು ಬಂದಿರಬಹುದಾದ ಅದರಲ್ಲೂ ಕೀಳುಮಟ್ಟದ ಪದ್ಧತಿಯಾಗಿದೆ’’.[7] ವೈರುಧ್ಯ  ಎಂದರೆ  ಸಸ್ಯಾಹಾರಿ ಜಾತಿಯ ಭೈರವ ಭಕ್ತರು ಕದ್ದುಮುಚ್ಚಿ ಸಿದ್ಧಭುಕ್ತಿ ಮಾಡುವುದು; ಆದರೆ ಸ್ವತಃ ಲಿಂಗಾಯತೀಕರಣಗೊಂಡ ಕಾಪಾಲಿಕರಲ್ಲಿ ಕೆಲವರು ಇದರಿಂದ ದೂರಸರಿಯುತ್ತಿರುವುದು.
ಭಂಗಿಸೇವೆ
ಯಾವುದೇ ಗುರುಬೋಧ ಪದ್ಧತಿಯುಳ್ಳ  ಸಿದ್ಧ ಮತ್ತು ಆರೂಢ  ಸಂಪ್ರದಾಯಗಳನ್ನು ಭಂಗಿಯಿಲ್ಲದೆ ಕಲ್ಪಿಸಿಕೊಳ್ಳುವುದು ಕಷ್ಟ. ಮದ್ಯ ಹಾಗೂ ಭಂಗಿಗಳು ಸಾಧಕರಿಗೆ ಮಾನಸಿಕವಾದ ಉನ್ಮತ್ತ ಅವಸ್ಥೆಯನ್ನು ಪಡೆಯಲು ಪ್ರಚೋದಕಗಳಾಗಿ ಕೆಲಸ ಮಾಡುತ್ತವೆ. ಯೋಗಸಾಧನೆಯಲ್ಲಿ ಮೊದಲ ಹಂತದ ಟ್ರಾನ್ಸ್ ಸ್ಥಿತಿಗೆ ಹೋಗಲು ನೆರವಾಗಲಿ ಎಂದು ಇವುಗಳ ಸೇವನೆ ಆರಂಭವಾಗಿರಬಹುದು. ಆದರೆ ಇದು ಯೌಗಿಕ ಚಟುವಟಿಕೆ ಇಲ್ಲದೆ, ಕೇವಲ ಚಟವಾಗಿ ಹೋದ ನಿದರ್ಶನಗಳೇ ಹೆಚ್ಚು. ಬಾರಾಪಂಥದವರು ತಮ್ಮ ನಿಯಮವಾಳಿಯಲ್ಲಿ (ನಂ.೩) ‘ಪ್ರಾಹಿಬಿಶನ್ ಆಫ್ ಗಾಂಜಾ, ಭಾಂಗ್, ಟೊಬಾಕೊ ಅಂಡ್ ಲಿಕ್ಕರ್’ ಎಂದು ಛಾಪಿಸಿಕೊಂಡಿದ್ದಾರೆ. ಆದರೆ ಇವನ್ನು ನಿಲ್ಲಿಸಲಾಗಿಲ್ಲ. ಇದಕ್ಕೆ ಕಾರಣವೆಂದರೆ, ನಾಥರ ಆಚರಣೆಗಳಲ್ಲಿ ಭಂಗಿಯು ಮಹತ್ವದ ಸ್ಥಾನವನ್ನು ಮೊದಲಿಂದಲೂ ಪಡೆದಿದೆ. ಭಂಗಿ ಹಾಕಿ ಮಾಡಿದ ರೊಟ್ಟಿಯನ್ನು ನಾಥಯೋಗಿಗಳಿಗೆ ಹಾಗೂ ಭೈರವನಿಗೆ ಎಡೆಕೊಡುವ ಪದ್ಧತಿ ಚುಂಚನಗಿರಿಯಲ್ಲಿತ್ತು. ಮಂಟೆಸ್ವಾಮಿ ಪರಂಪರೆಯಲ್ಲಿ ಭಂಗಿಸೇವೆಯಿದೆ.  ಈಗಲೂ ಸಿದ್ದರ ಮಠಕ್ಕೆ ಹೋದಾಗ ಭಕ್ತರು ತಾವು ಬೆಳೆದ ಇಲ್ಲವೆ ಕೊಂಡುತಂದ ಭಂಗಿಯನ್ನು ಕಾಣಿಕೆಯಾಗಿ ಅರ್ಪಿಸುವ ಪದ್ಧತಿಯಿದೆ.
ವದ್ದೀಕೆರೀಲಿಂದಾ ಸಿದ್ಧರು ಬಂದೈದಾರೆ, ಹೆಜ್ಜೆಜ್ಜಿಗೆ ಬಂಗಿ ಕಿಡೀ ಬಂಗೀ ಕುಡುವೋರೆ
ಸಿದ್ಧಾರೆಂಬೋರು ಇವರೇನೇ!ಸೋಬಾನವೇ!
ಹೇಮಾವತೀಲಿಂದ ಜೋಗ್ಯಾರು ಬಂದೈದಾರೆ, ಜಾವಾಜಾವಕ್ಕೆ ಕಿಡೀ ಬಂಗಿ ಕುಡುವೋರೆ
ಜೋಗ್ಯಾರೆಂಬೋರು ಇವರೇನೇ!ಸೋಬಾನವೇ! (ಬೋರೇದೇವರ ಕಾವ್ಯ)
ಇಲ್ಲಿರುವ ವದ್ದಿಕೇರಿ ಹಾಗೂ ಹೇಮಾವತಿಗಳು ಲುಂಕೆಮಲೆಯ ಉಪಮಠದ ಊರುಗಳು. ಇಲ್ಲಿ ಭಂಗಿ ಸೇದುವ ಸಿದ್ಧರ ಬಗ್ಗೆ ಸೋಜಿಗವಿದೆಯೇ ಹೊರತು ತಿರಸ್ಕಾರವಿಲ್ಲ. ಆದರೆ ವೀರಶೈವ ಕಾವ್ಯಗಳು ಜೋಗಿಗಳ ಭಂಗಿಸೇವನೆಯನ್ನು ವ್ಯಂಗ್ಯವಾಗಿ ಚಿತ್ರಿಸುತ್ತವೆ. ‘ಶಂಕರದಾಸಿಮಯ್ಯನ ಪುರಾಣ’ದ ಪ್ರಕಾರ ‘‘ಪರ್ಣವ ಮೆಲುತೆ, ಭಂಗಿಯ ಮುಕ್ಕಿ, ಕಳ್ಳಂ ಗಳಗಳನೆ ಕುಡಿದಾಗ, ಢರ‌್ರನೆ ತೇಗಿ..ಜೋಲುತೆ ನಿಲುತೆ ಥರಥರಿಸುತ್ತೆ ಪಾಡುತೆ ನಲಿದು ಕುಣಿದಾಡುತ್ತಲಿರ್ದುದು ಜೋಗಿಗಳ ತಂಡಂ’’; ಕನ್ನಡದಲ್ಲಿ ಎರಡು ಧಾರೆಯ ಪಠ್ಯಗಳು ನಮ್ಮ ಆನುಭಾವಿಕ ಪಂಥಗಳ ಬಗ್ಗೆ ತಾಳುವ ವಿಭಿನ್ನ ನಿಲುವುಗಳಲ್ಲಿ ಇರುವ ವ್ಯತ್ಯಾಸವು ಅಧ್ಯಯನ ಯೋಗ್ಯವಾಗಿದೆ. ನಾಥರಲ್ಲಿ ಭಂಗಿಯನ್ನು ಆದರದಿಂದ ‘ಸಿದ್ಧಪತ್ರೆ’ ಎನ್ನಲಾಗುತ್ತದೆ. ಸಿದ್ಧಭುಕ್ತಿ ಆಚರಣೆಯಲ್ಲಿ ಭಂಗಿ ಕಡ್ಡಾಯ. ಲುಂಕೆಮಲೆ ಮಠದಲ್ಲಿ ಭಂಗಿಯನ್ನು ಬೆಳೆಯಲಾಗಿತ್ತು. ಕಾಪಾಲಿಕರ ಹಾಗೂ ಜೋಗಿಗಳ  ಹಿತ್ತಲುಗಳಲ್ಲಿ ಭಂಗಿ ಗಿಡಗಳಿದ್ದವು. ವದ್ದಿಕೆರೆಯಲ್ಲಿ ಭಂಗಿಸಿದ್ಧಪ್ಪ ಎಂಬ ಕಾಪಾಲಿಕ ವ್ಯಕ್ತಿಯ ಹಿತ್ತಲಲ್ಲಿ ಪೊದೆಯಂತಹ ಭಂಗಿಗಿಡವಿತ್ತು.  ಲುಂಕೆಮಲೆಯ  ಯೋಗಿ ಮಂಗಲನಾಥನು ತನ್ನ ಮಂಚದಡಿ ಡಬ್ಬದ ತುಂಬ ಭಂಗಿ ಇಟ್ಟುಕೊಂಡಿದ್ದನು. ನಾನು ಕಂಡಂತೆ ಲುಂಕೆಮಲೆಯ ಮಂಗಲನಾಥನು ಅತಿಹೆಚ್ಚು  ಭಂಗಿಸೇವನೆ ಮಾಡಿದ ನಾಥನು. ಅವನು ಸೂಚಿಸಿದಾಗೆಲ್ಲ ಸುತ್ತಲಿದ್ದ ಶಿಷ್ಯರು ಚಿಲುಮೆ ಸಿದ್ಧಮಾಡಿ ಕೊಡುತ್ತಿದ್ದರು ಹಾಗೂ ಗುರುವಿನ ಜತೆ ತಾವೂ ಸಾಮೂಹಿಕ ಭಂಗಿಸೇವನೆ ಮಾಡುತ್ತಿದ್ದರು.
ಧುನಿ
ನಾಥಮಠಗಳ ಮುಖ್ಯ ಕುರುಹು ಧುನಿ. ದುನಿ ಎಂದರೆ ಬೆಂಕಿಕೊಂಡ. ಈ ಬೆಂಕಿಯು ತುಪ್ಪ ಹಾಕಿ ವೈದಿಕರು ಆವಾಹಿಸುವ ಅಗ್ನಿದೇವತೆಯಲ್ಲ. ಇದು ವಿರಕ್ತ ಪಂಥದಲ್ಲಿರುವ ಕಾಮದಹನದ ಸಂಕೇತ ಇರಬಹುದು; ನಾಥಪಂಥವು  ಸ್ಮಶಾನ ಸಂಸ್ಕೃತಿಯ ಕಾಪಾಲಿಕ ಮುಂತಾದ ಶೈವತಾಂತ್ರಿಕ ಪಂಥಗಳ ಸಂಗ ಮಾಡಿದ್ದರಿಂದ ಇದು ಬಂದಿರಬಹುದು.  ಭಸ್ಮಸ್ನಾನಕ್ಕೆ ಬೇಕಾದ ಬೂದಿಗಾಗಿ ಧುನಿ ಅಗತ್ಯ. ಈಗಲೂ ಭಸ್ಮಸ್ನಾನ ಮಾಡುವ ನಾಥರು ಇದ್ದಾರೆ. ಕನ್ನಡದ ಜೋಗಿಹಾಡುಗಳಲ್ಲಿ ಸಿದ್ಧರು ಅರ್ಜುನನಿಗೆ ಭಸ್ಮದ ಜಳಕ ಮಾಡಿಸುವ ಪ್ರಸಂಗವಿದೆ.  ಸಿದ್ಧಪಂಥದ ಆಚರಣೆಗಳಲ್ಲಿ ಚಂದ್ರಮಂಡಲದ ದಹನವೂ ಒಂದು. ಚುಂಚನಗಿರಿ ಭೈರವನ ಹಾಗೂ ಮಂಟೆಸ್ವಾಮಿ ಪರಂಪರೆಯ ಸಿದ್ಧಪ್ಪಾಜಿಯ ಜಾತ್ರೆಯಲ್ಲಿ ಚಂದ್ರಮಂಡಲದ ಆಚರಣೆಗಳಿವೆ. ಆದರೆ ಇವು ಅಗ್ನಿಯ ಆರಾಧನೆಗಳಲ್ಲ. ಧೂನಾಪಾನಿ (ಬೆಂಕಿ ನೀರು) ಇರುವ ಕಡೆ ನಾಥರು ಇರುತ್ತಾರೆ ಎಂಬ ಗಾದೆಯಿದೆ. ಬೆಂಕಿಯು  ನಾಥರ ಅಗತ್ಯ ವಸ್ತುವಾಗಿದೆ. ಅದರಲ್ಲೂ ಜನದೂರವೂ ದಟ್ಟವೂ ಆದ ಕಾಡುಗುಹೆ ಕೊಳ್ಳಗಳಲ್ಲಿ ಇರುವಾಗ,  ಅದನ್ನು ಆರದಂತೆ ಇರಿಸಿಕೊಳ್ಳಬೇಕಾಗುತ್ತದೆ. ಬಳಕೆಯ ವಸ್ತು ಅಮೂಲ್ಯವಾದಾಗಲೂ ಪವಿತ್ರೀಕರಣ ಪಡೆಯುತ್ತದೆ.
ನಾಥರಲ್ಲಿ ಎರಡು ಬಗೆಯ ಧುನಿಗಳಿವೆ. ಒಂದು ಮಠದ ಧುನಿ. ಯಾವಾಗಲೂ ನಾಥ ಮಠಗಳಲ್ಲಿರುವ ಧುನಿಯಲ್ಲಿ ತ್ರಿಶೂಲ ಚಿಮುಟಗಳನ್ನು ಸಿಕ್ಕಿಸಿರುತ್ತಾರೆ. ಅದರ ಬೂದಿ ಯನ್ನು ಪ್ರಸಾದವಾಗಿ ಕೊಡುತ್ತಾರೆ. ಎರಡನೆಯದು ಬಯಲಧುನಿ. ನೂರಾರು ನಾಥರು ಸೇರಿದಾಗ ಬಯಲಿನಲ್ಲಿ ಧುನಿ ಮಾಡುತ್ತಾರೆ. ಇದು ಮೊಹರಮ್ಮಿನ ಅಲಾವಿಯಂತೆ, ವೀರಭದ್ರದೇವರ ಕೊಂಡದಂತೆ ಇರುತ್ತದೆ. ಬೆಳಿಗ್ಗೆ ಹಾಗೂ ಸಂಜೆ ಧುನಿಯನ್ನು ಹೊತ್ತಿಸಿ ಅದಕ್ಕೆ ನಮಸ್ಕಾರ ಮಾಡುವುದು ನಾಥರಿಗೆ ಕಡ್ಡಾಯ. ಸೂಫಿಗಳು ಸಹ ಧುನಿ ಉರಿಸುವ ಪ್ರಸ್ತಾಪ ಹಿಂದಿನ ಅಧ್ಯಾಯದಲ್ಲಿ ಬಂದಿತು. ಕದ್ರಿಯ ಬೆಟ್ಟದಲ್ಲಿ ನವನಾಥ ಕೆರೆಗಳ ಮೇಲೆ ಇರುವ ಬಾಗಿಲಿಲ್ಲದ ಪಡಸಾಲೆಗಳಲ್ಲಿ ನಾಥಯತಿಗಳು ಧುನಿ ಹಾಕಿಕೊಂಡು ಕುಳಿತಿರುವ ಒಂದು ಭಿತ್ತಿಚಿತ್ರವಿದೆ. ಚಿತ್ರದುರ್ಗದ ಬೆಟ್ಟಗಳಲ್ಲಿರುವ ಗುಹೆಗಳಲ್ಲಿ ಬೂದಿಯ ಗುಡ್ಡಗಳಿವೆ. ಇವು ಕಾಪಾಲಿಕರು ಬೂದಿಧಾರಣೆ ಮಾಡುವ ಕಾರಣದಿಂದ ಬಂದಿರಬಹುದು ಎಂಬ ಬಿ.ರಾಜಶೇಖರಪ್ಪನವರ ಊಹೆ ಸರಿಯಾಗಿದೆ.[8] ಆದರೆ ಈ ಬೂದಿಗುಡ್ಡೆಗಳು ನಾಥರ ಧುನಿಯ ಕಾರಣದಿಂದಲೂ ಬಂದಿರಬಹುದು.
ಝುಂಡಿಯಾತ್ರೆ
ಸದಾ ಧ್ಯಾನಭಂಗಿಯಲ್ಲಿ ಕೂರುವ ನಾಥರು, ಕಾಲ್ನಡಿಗೆಗೆ ಬಹಳ ಆದ್ಯತೆ ಕೊಟ್ಟಿದ್ದಾರೆ. ನಾಥಮಠಗಳು ದೇಶದ ತುಂಬ ಇರುವುದರಿಂದಲೂ, ಅವು ವಾಹನ ಹೋಗದ ಬೆಟ್ಟಕಣಿವೆಗಳಲ್ಲಿ ಇರುವುದರಿಂದಲೂ ನಡಿಗೆ ಸಂಸ್ಕೃತಿ ಅವರಲ್ಲಿದೆ. ಗುರು ಮುಖೇನ ವಿದ್ಯೆ ಪಡೆಯುವ ಪಂಥಗಳಲ್ಲಿ’ ಈ ನಡಿಗೆ ಮತ್ತು ಹುಟುಕಾಟ ಅನಿವಾರ್ಯವೆಂದು ಕಾಣುತ್ತದೆ. ಕೆಲವು ನಾಥಯೋಗಿಗಳೂ ಸದಾ ತಿರುಗುತ್ತಲೇ ಇರುತ್ತಾರೆ. ಅವರನ್ನು ರಮತೆ ಸಾಧು ಎನ್ನುತ್ತಾರೆ. ಒಬ್ಬ ನಾಥನು ಇಡೀ ಏಶಿಯಾ ಖಂಡವನ್ನು ಕಾಲ್ನಡಿಗೆಯಲ್ಲಿ ಸುತ್ತಹಾಕಿದ ಪ್ರಕರಣವನ್ನು ಬ್ರಿಗ್ಸನು ಉಲ್ಲೇಖಿಸುತ್ತಾನೆ. ನಾಥರು ದೊಡ್ಡ ಸಂಖ್ಯೆಯಲ್ಲಿ ಕೂಡಿಕೊಂಡು ಸಾಮೂಹಿಕ ಚಾರಣ ಮಾಡುವ ಆಚರಣೆಯಿದೆ. ಇದನ್ನು ‘ಝುಂಡಿ’ ಎನ್ನುತ್ತಾರೆ; ಝುಂಡಿ ಎಂದರೆ ಯಾತ್ರೆ. ಭಕ್ತರು ತಮ್ಮ ದೈವವಿರುವ ಜಾಗಕ್ಕೆ ಗುಂಪಾಗಿ ನಡೆದು ಹೋಗುವ ಆಚರಣೆಯನ್ನು ಮರಾಠಿಯಲ್ಲಿ ದಿಂಡಿ ಎನ್ನುತ್ತಾರೆ. ಪಂಢರಾಪುರಕ್ಕೆ ಹೋಗುವ ವಾರ(ಯಾತ್ರೆ)ಕರಿ  ಕೂಡ  ದಿಂಡಿಯೆ. ಆದರೆ ನಾಥರ ಝುಂಡಿಗೆ ಬೇರೆಬೇರೆ ಉದ್ದೇಶಗಳಿವೆ. ಅವುಗಳಲ್ಲಿ ನಾಥಮಠಗಳ ಆಡಳಿತೆಯನ್ನು ಬದಲಾಯಿಸುವುದೂ ಒಂದು.
ಭಾರತದಲ್ಲಿ ನಾಥರ ಮೂರು ಮುಖ್ಯ ಝುಂಡಿಗಳಿವೆ. ೧. ನೇಪಾಲದ ರತನಪುರ ಮಠದಿಂದ ಹೊರಡುವ ಝುಂಡಿ. ಇದು ಹಿಂದೆ ಕಾಬೂಲು ಕಂದಹಾರಗಳ ಮೂಲಕ ಮಕ್ಕಾತನಕ ಹೋಗುತ್ತಿತ್ತಂತೆ; ಇದು ನಾಥರ ಹಾಗೂ ಸೂಫಿಗಳ ಸಂಬಂಧವನ್ನು ಸೂಚಿಸುತ್ತಿದೆ. ೨. ಮೃಗಸ್ಥಲಿಯಿಂದ ಕಠಮಂಡು, ನೀಲಕಂಠ, ದೇವಿಪಾಟನ್ ಮೂಲಕ ಹಾದು ಹೋಗುವ ಝಂಡಿ. ಇದು ಹಿಂದೆ ಟಿಬೆಟ್ ತನಕ ಹೋಗುತ್ತಿತ್ತಂತೆ; ಇದು ನಾಥ ಹಾಗೂ ಬೌದ್ಧರ ಬಾಂಧವ್ಯವನ್ನು ಸೂಚಿಸುತ್ತಿದೆ. ೩. ತ್ರ್ಯಂಬಕೇಶ್ವರ-ಕದ್ರಿ ಝುಂಡಿ.  ಮೊದಲ ಎರಡೂ ಝುಂಡಿಗಳು ಈಗ ಮಹತ್ವ ಕಳೆದುಕೊಂಡಿವೆ ಅಥವಾ ಸಾಂಕೇತಿಕವಾಗಿ ಉಳಿದಿವೆ. ಆದರೆ ಕದ್ರಿ ಝುಂಡಿಯು ಶತಮಾನಗಳಿಂದ ನಿರಂತರವಾಗಿ ನಡೆಯುತ್ತ ಬಂದಿದೆ. ನಾಥರು ಇದನ್ನು ಕದಲಿಯಾತ್ರಾ ಎನ್ನುತ್ತಾರೆ. ಈ ಝುಂಡಿಯನ್ನು, ತ್ರ್ಯಂಬಕೇಶ್ವರದ ಗೋರಖನಾಥ ಮಠದಲ್ಲಿ ಕದ್ರಿಯ ಜೋಗಿಮಠಕ್ಕೆ ಅಧಿಪತಿಯಾಗಿ ಆಯ್ಕೆಯಾಗುವ ನಾಥನೇ  ಮುನ್ನಡೆಸಬೇಕು. ಕದ್ರಿ ಝುಂಡಿಗೆ ಪರಶುರಾಮ ಝುಂಡಿ ಎಂದೂ ಹೆಸರಿದೆ. ತಾಯಿಕೊಂದ ಪಾಪವನ್ನು ಕಳೆದುಕೊಳ್ಳಲು ಪರುಶುರಾಮನಿಗೆ  ಗೋರಖನು ದಕ್ಷಿಣದಿಕ್ಕಿನಲ್ಲಿರುವ ಕದಲಿಗೆ ಕಳಿಸಿದನು ಎಂದು ಕತೆಯಿದೆ. ವರ್ಣದ್ವೇಷದಿಂದ ಕ್ಷತ್ರಿಯರನ್ನು ಹುಡುಕಾಡಿ ಕೊಂದ ಪರಶುರಾಮನು, ವರ್ಣಪದ್ಧತಿಯನ್ನು ಒಪ್ಪದ ನಾಥಪಂಥದಲ್ಲಿ ಸೇರಿರುವುದು ಆಶ್ಚರ್ಯ. ಬಹುಶಃ ಸ್ತ್ರೀಹತ್ಯೆ ಮಾಡಿದ ವ್ಯಕ್ತಿಗೆ ಪ್ರಾಯಶ್ಚಿತ್ತ ವಿಧಿಸಿದ ವಿಧಾನವಾಗಿ ಕೂಡ ಇದನ್ನು ನೋಡಬಹುದು. ಮಾತೃಹತ್ಯೆ ಮಾಡಿದ ಪಾಪಕ್ಕೆ ಪರಿಹಾರ ತೋರಬೇಕೆಂದು,  ಗೋರಖನಿಗಾಗಿ ಪ್ರಾರ್ಥಿಸುತ್ತ ಅವನ ಗುಹೆಯ ಮುಂದೆ ಪರಶುರಾಮ ಕಾಯುವ ಕಥೆ ತ್ರ್ಯಂಬಕದಲ್ಲಿದೆ.
ಝುಂಡಿಯ ಕೇಂದ್ರಬಿಂದು ಕದ್ರಿಮಠದ ನಿಯೋಜಿತ ನಾಥನು ಹಿಡಿದುಕೊಳ್ಳುವ ಒಂದು ಪಾತ್ರೆ. ಇದನ್ನು  ಪಾತ್ರದೇವತೆ ಎನ್ನುತ್ತಾರೆ. ಮಣ್ಣಿನ ಮಡಕೆಯಲ್ಲಿ ನಾಥರು ಧರಿಸುವ ಲಾಂಚನಗಳಾದ ಜನೇವಾ, ದರ್ಶಿನಿ ಉಂಗುರ, ಸಿಂಗನಾದ, ಕರ್ಣಕುಂಡಲಗಳನ್ನು ಹಾಕಿ, ಮೇಲೆ ಕೆಂಪುಬಟ್ಟೆ ಸುತ್ತಿ ಕುರಿಯ ದಾರದಿಂದ ಕಟ್ಟಿ ಇದನ್ನು ಸಿದ್ಧಪಡಿಸಲಾಗುತ್ತದೆ.  ಹಂಡಿಬಡಗನಾಥ ಮಠದ ಹಂಡಿಬಂಡಗನ  ಕಥೆಯಲ್ಲೂ ಅವನ ಗುರು ಹಂಡಿಯನ್ನು ಕೊಟ್ಟು ಕಳಿಸುವ ಪ್ರಸಂಗ ಬರುತ್ತದೆ. ಕರ್ನಾಟಕದ ಅನೇಕ ಕಡೆ ಹಂಡಿಭಿಕ್ಷದ ಕಲ್ಪನೆಯಿದೆ. ಈ ಹಂಡಿಯಾತ್ರೆಯು ಬಹುಶಃ ಶಿವನು ಕಪಾಲ ಹಿಡಿದು ಭಿಕ್ಷಾಟನೆ ಮಾಡಿದ ಪ್ರಸಂಗದ ಅಭಿನಯ ಕೂಡ ಇರಬಹುದು.
ಭಾರತದ ಪ್ರಯಾಗ, ಉಜ್ಜಯನಿ, ಹರಿದ್ವಾರ ಹಾಗೂ ತ್ರ್ಯಂಬಕೇಶ್ವರಗಳಲ್ಲಿ ಮೂರು ವರುಷಕ್ಕೆ ಒಂದು ಸ್ಥಳದಂತೆ,  ಕುಂಭಮೇಳ ಜರುಗುತ್ತದೆ. ಈ ಲೆಕ್ಕದಲ್ಲಿ ೧೨ ವರುಷಕ್ಕೊಮ್ಮೆ ನಾಸಿಕದ ಕುಂಭ ನಡೆಯುತ್ತದೆ. ಆಗ ನಾಸಿಕದ ಸಮೀಪವಿರುವ ತ್ರ್ಯಂಬಕೇಶ್ವರದಲ್ಲಿ ‘ಅಖಿಲ ಭಾರತ ಯೋಗಿ ಮಹಾಸಭೆ’ಯು  ಸೇರುತ್ತದೆ. ಈ ಮಹಾಸಭೆಯ ಅಧ್ಯಕ್ಷತೆಯನ್ನು ಸಭಾಪತಿ ಎನ್ನಲಾಗುವ ಗೋರಖಪುರದ ನಾಥಮಠದ ಮಹಂತನು ವಹಿಸುತ್ತಾನೆ. ಇಲ್ಲಿ ಕದ್ರಿ ತ್ರ್ಯಂಬಕೇಶ್ವರ ಮುಂತಾದ ಪ್ರಮುಖ ಮಠಗಳ ಅಧಿಪತಿಗಳ ಆಯ್ಕೆ ನಡೆಯುತ್ತದೆ. ೧೨ ವರ್ಷಕ್ಕೊಮ್ಮೆ ನಡೆಯುವ ಈ ಆಯ್ಕೆಗೂ ನಾಥರ ಬಾರಾಪಂಥದ ೧೨ರ ಸಂಖ್ಯೆಗೂ ಸಂಬಂಧವಿದೆ. ೨೦೦೩ರ ಝುಂಡಿಗೆ ಆಯ್ಕೆಯಾದವರು ಈಗ ಕದ್ರಿಮಠದಲ್ಲಿರುವ ಸಂಧ್ಯಾನಾಥರು. ಅನಂತರ ಝುಂಡಿಯಲ್ಲಿ ತೆರಳಬೇಕಾದ ಮಹಂತ, ಕೊಠಾರಿ, ಕಾರಭಾರಿ, ಭಂಡಾರಿ, ಪೂಜಾರಿ, ಪಂಖಾಪೀರ್ ಎಂಬ ವಿವಿಧ ಹೊಣೆ ನಿಭಾಯಿಸುವ ಅಧಿಕಾರಿಗಳನ್ನು, ಬಾರಾಪಂಥದ ವಿವಿಧ ಶಾಖೆಗಳಿಂದ ಆರಿಸಲಾಗುತ್ತದೆ.  ೨೦೦೩ರ ಕದ್ರಿ ಝುಂಡಿಗೆ ಆಯ್ಕೆಯಾದವರು ಹೀಗಿದ್ದರು: ಮಹಂತನಾಗಿ ಸೂರಜನಾಥ. ಆಯಿಪಂಥಕ್ಕೆ ಸೇರಿದ ಇವರು ಹಿಮಾಚಲ ಪ್ರದೇಶದ ಸೂರಜಗಢದಲ್ಲಿರುವ ಸಪ್ತದೇವಿ ಸಿದ್ಧಪೀಠದ ಅಧಿಪತಿ; ಕಾರಭಾರಿಯಾಗಿ ಸಂತೋಷನಾಥ್. ಧರ್ಮನಾಥಿಯಾದ ಇವರು  ಗೋರಖಪುರದ ಮಠದವರು;  ಕದ್ರಿ ಪೀಠದ ಅಧಿಪತಿಯಾಗಿ ಸಂಧ್ಯಾನಾಥರು; ಇವರು  ಕಳೆದ ಮೂರು ಝುಂಡಿಯಲ್ಲಿ ಬಂದ ಅನುಭವದವರು.  ಸೂರಜನಾಥರಿಗೆ ಇದು ನಾಲ್ಕನೆಯ ಸಲ. ಕದ್ರಿ ಝುಂಡಿಯಲ್ಲಿ ಭಾಗವಹಿಸುವುದು ನಾಥರಲ್ಲಿ ಒಂದು ದೊಡ್ಡ ಅರ್ಹತೆಯಾಗಿದೆ.
ಮುಖ್ಯ ಆಚರಣೆಯಲ್ಲಿ ಕದ್ರಿ ತ್ರ್ಯಂಬಕೇಶ್ವರ ಹಾಗೂ ಸುನೇರಿ ಮಠಗಳ ಪಾತ್ರೆಗಳನ್ನು ಮೂರು ಪೀಠಗಳ ಮೇಲೆ ಪ್ರತಿಷ್ಠಾಪನೆ ಮಾಡಲಾಗುತ್ತದೆ. ಅವುಗಳ  ಮುಂದೆ ಆಯಾ ಮಠಕ್ಕೆ ಆರಿಸಲಾದ ನಾಥರು  ಕರಿಉಣ್ಣೆಯ ನೂಲುಸುತ್ತಿದ ಪೇಟಗಳನ್ನು ಧರಿಸಿ ಕೂರುತ್ತಾರೆ. ಪಾತ್ರೆಗೆ ಆರತಿ ಬೆಳಗಲಾಗುತ್ತದೆ. ಶಂಖ, ಡಮರುಗ, ನಾಗಕಹಳೆ, ಗಂಟೆ, ಜಾಗಟೆಗಳನ್ನು ನಿರಂತರ ನುಡಿಸಲಾಗುತ್ತದೆ. ಆ ಹೊತ್ತಿನಲ್ಲಿ ನಾಥರು ತಮ್ಮ ಕೊರಳ ಶೈಲಿಯಲ್ಲಿರುವ ಸಿಂಗನಾದವನ್ನು ಕೈಯಲ್ಲಿ ಹಿಡಿದುಕೊಂಡಿರುತ್ತಾರೆ. ಆರತಿ ಮುಗಿದ ಬಳಿಕ ಎಲ್ಲರೂ ಒಂದೇ ಸಲ ಕುಕ್ಕುರಗಾಲಲ್ಲಿ ಕುಳಿತು, ೩ ಸಲ ಸಿಂಗನಾದ ಮಾಡಿ, ತಮ್ಮ ಹೆಬ್ಬೆರಳನ್ನು ಪಾದುಕೆ ಆಕಾರದಲ್ಲಿ ನೆಲಕ್ಕೆ ಜೋಡಿಸಿ ಬಾಗಿ ನಮಸ್ಕಾರ ಮಾಡುತ್ತಾರೆ. ನಂತರ ತಮಗೆ ದೀಕ್ಷೆಕೊಟ್ಟ ಗುರುವಿಗೆ ನಮಸ್ಕರಿಸುತ್ತಾರೆ. ಗೋರಖನಾಥ ಮಚೇಂದ್ರನಾಥರನ್ನು ನೆನೆಯುವ ಹಾಗೂ ಬೇಖ್ ಬಾರಾಪಂಥಕ್ಕೆ ಜಯಕಾರವುಳ್ಳ ಘೋಷಗಳನ್ನು ಸಾರಲಾಗುತ್ತದೆ. ನಂತರ ಬಹುದೀರ್ಘವಾದ ನಾಥರ ಮಂತ್ರಗಳನ್ನು ಪಂಖಾಪೀರನು ಪಠಿಸುತ್ತಾನೆ.  ಪಂಖಾಪೀರ್ ಎಂದರೆ ಕೇಸರಿ ಧ್ವಜ ಕಟ್ಟಿದ ಬೆಳ್ಳಿಯ ದಂಡವನ್ನು ಹಿಡಿದು ಪಾತ್ರ ದೇವತೆಗಳ ಮುಂದೆ ನಿಲ್ಲುವ ಚಾಮರಧಾರಿ ಹಾಗೂ ದಂಡಧಾರಿ.  ಬೇರೆಬೇರೆ ಮಠದ ಮಹಂತರು ಪಾತ್ರದೇವತೆಗಳಿಗೆ ಕಾಣಿಕೆ ಅರ್ಪಿಸುತ್ತಾರೆ. ಪಂಖಾಪೀರನು ಈ ಕಾಣಿಕೆ ಕೊಟ್ಟ ನಾಥನ ಹಾಗೂ ಮಠದ ಹೆಸರು ಹಾಗೂ ಬಿರುದಾವಳಿಗಳನ್ನು  ಘೋಷಿಸುತ್ತಾನೆ. ನಂತರ ಕಾಣಿಕೆ ಅರ್ಪಣೆ. ಮೊದಲು ಕದ್ರಿಮಠಕ್ಕೆ ಆಯ್ಕೆಯಾದ ನಾಥನಿಂದ. ನಂತರ ಉಳಿದವರಿಂದ.
ಕದ್ರಿ ಝುಂಡಿಯು ತ್ರ್ಯಂಬಕದಿಂದ ನಾಗಪಂಚಮಿಯ ದಿನ (೨.೪.೨೦೦೩) ಬೆಳಗಿನ ಜಾವ ಹೊರಟಿತು. ಅದರ ಬ್ಯಾನರಿನಲ್ಲಿ ‘ನಾಸಿಕಸೆ ಕದಲಿಮಠ ಮಂಗಳೂರು  ಕರ್ನಾಟಕ ತಕ್, ನವನಾಥ್ ಝುಂಡಿ ಪದಯಾತ್ರಿ ಪರಂಪರಾಗತ ನೌಲಾಖ್ ವರ್ಷಸೆ. ದರ್ ಬಾರಾಸಾಲ್’’(೯ ಲಕ್ಷ ವರ್ಷಗಳಿಂದ ೧೨ ವರ್ಷಕ್ಕೊಮ್ಮೆ ನಾಸಿಕದಿಂದ ಕದ್ರಿಮಠಕ್ಕೆ ನಡೆಯುತ್ತ ಬಂದಿರುವ ಯಾತ್ರೆ)ಎಂದು ಬರೆದಿತ್ತು.  ಝುಂಡಿಯ ಎದುರು ಪಂಖಾಪೀರನು ಕಾವಿಯ ಧ್ವಜಸುತ್ತಿದ ಬೆಳ್ಳಿಯ ದಂಡವನ್ನು ಹಿಡಿದು ನಡೆಯುತ್ತಾನೆ. ಈ ದಂಡವು ಕುಂಡಲಿನಿ ಶಕ್ತಿಯನ್ನು ಊರ್ಧ್ವಮುಖಿಯಾಗಿ ನಡೆಸುವ ಊರ್ಧ್ವರೇತಸ್ಸಿನ ಸಂಕೇತ ಎಂದು ಝಂಡಿಯ ಮಹಂತ ಸೂರಜನಾಥ ಹೇಳಿದರು. (ಕನ್ನಡದಲ್ಲಿ ಬೆಳ್ಳಿಚುಕ್ಕೆ ಅನಿಸಿಕೊಳ್ಳುವ ಶುಕ್ರಕ್ಕೆ ವೀರ್ಯದ ಅರ್ಥವೂ ಇದೆಯಷ್ಟೆ.)  ಇವನ ಹಿಂದೆ ಪಾತ್ರದೇವತೆ ಹಿಡಿದ ಕದ್ರಿಮಠದ ನಿಯೋಜಿತ ಯೋಗಿ ಹಾಗೂ ಝುಂಡಿಯ ಮಹಂತ. ಸಾವಿರಾರು ಮೈಲಿ ನಡೆಯಬೇಕಾದ ಕಾರಣ, ಕದ್ರಿಮಠಕ್ಕೆ ಸಾಮಾನ್ಯವಾಗಿ ದೃಢಕಾಯರನ್ನೆ ಅರಸನನ್ನಾಗಿ ನೇಮಿಸುತ್ತಾರೆ. ನಾಥರು ಗೋರಖ ಸ್ಮರಣೆಯ ಮಂತ್ರಗಳನ್ನು  ಏಕಕಂಠದಲ್ಲಿ ಗುನುಗುತ್ತ ಬರಿಗಾಲಲ್ಲಿ ವೇಗವಾಗಿ ನಡೆಯುತ್ತಾರೆ. ಕೈಯಲ್ಲಿ  ಒನಕೆಯಂತಹ ದಂಡ, ಕಮಂಡಲು, ಚಿಮಟಾ, ತ್ರಿಶೂಲ ಮುಂತಾದವನ್ನು  ಹಿಡಿದಿರುತ್ತಾರೆ. ಬಿಡಾರ ಹೂಡುವಲ್ಲಿ ನಾಥರಿಗೆ ಪೂರ್ವಭಾವಿಯಾಗಿ ಊಟ ವಸತಿ ವಿಶ್ರಾಂತಿಗಾಗಿ ವ್ಯವಸ್ಥೆ ಮಾಡಲಾಗಿರುತ್ತದೆ.
೧೩೦೦ ಕಿಮಿ ದೂರದ ಕದ್ರಿಯಾತ್ರೆಗೆ ಒಟ್ಟು ೮೦ ಮೊಕ್ಕಾಮುಗಳಿವೆ. ಝುಂಡಿಯ ಮೊದಲ ವಸ್ತಿ ನಾಸಿಕ್. ನಂತರ ಜುನ್ಹಾರ್, ಪೂನಾ, ಬತ್ತೀಸ್‌ಶಿರಾಳ, ಸತಾರ, ಕೊಲ್ಹಾಪುರದ ಮೂಲಕ ಝಂಡಿ ಕರ್ನಾಟಕವನ್ನು ಪ್ರವೇಶಿಸುತ್ತದೆ. ಕಾಗಲಾ ಮಹಾರಾಷ್ಟ್ರದ ಕೊನೆಯ ವಸ್ತಿಯಾದರೆ,  ಕರ್ನಾಟಕದಲ್ಲಿ ನಿಪ್ಪಾಣಿ ಮೊದಲ ವಸ್ತಿ. ಬೆಳಗಾವಿ ಜಿಲ್ಲೆಯ ನಿಪ್ಪಾಣಿ, ಸಂಕೇಶ್ವರ, ನರಸಿಂಹಪುರ, ಬೆಳಗಾವಿ ಕ್ಯಾಂಪ್, ಜತ್ತಿಮಠ, ಬೆಳಗಾವಿ, ಖಾನಾಪುರ, ದಾದಾಕಮಠ, ಕಿರವಳೆ, ಬಾಲವಾಡಿ, ಲೋಂಡಾ, ಹಂಡಿಬಡಗನಾಥ, ನಾಗರಗಾಳಿ, ಗೋದಗಿರಿ; ಉತ್ತರ ಕನ್ನಡದ ಮಂಗಲವಾಡ, ಹಳಿಯಾಳ, ಕರಲಕಟ್ಟೆ, ಸಾಮ್ರಾಣಿ, ಯಲ್ಲಾಪುರ, ಮಂಚಿಕೇರಿ, ಸಿರಸಿ; ಶಿವಮೊಗ್ಗ ಜಿಲ್ಲೆಯ ಚಂದ್ರಗುತ್ತಿ, ಸೊರಬ, ಸಾಗರ, ಹೊಸ ನಗರ, ನಗರ; ಉಡುಪಿ ಜಿಲ್ಲೆಯ ಹಲವರಿ, ಹಾಲಾಡಿ, ಬಾರಕೂರು, ಉಡುಪಿ; ದಕ್ಷಿಣ ಕನ್ನಡದ ಮುಲ್ಕಿ ಪಣಂಬೂರು -ಹೀಗೆ  ಕರ್ನಾಟಕದಲ್ಲಿ ೩೨ ಮುಕ್ಕಾಮು ಮಾಡಿ ಶಿವರಾತ್ರಿಯ ಹೊತ್ತಿಗೆ ಝಂಡಿ ಕದ್ರಿಮಠ ತಲುಪುತ್ತದೆ. ಝಂಡಿಯು ದಾರಿಯಲ್ಲಿ ಸಿಗುವ  ನಾಥಮಠಗಳ ಆಡಳಿತ ಬದಲಾವಣೆ ಮಾಡುತ್ತ ಹೋಗುತ್ತದೆ. ಮಠದಲ್ಲಿ ಯಾವುದಾದರೂ ಅವ್ಯವಹಾರಗಳು ನಡೆದಿದ್ದರೆ ಅದರ ವಿಚಾರಣೆ ನಡೆಸುವ ಹಾಗೂ ಶಿಕ್ಷೆವಿಧಿಸುವ ಕೆಲಸವೂ ನಡೆಯುತ್ತದೆ. ಕರ್ನಾಟಕದಲ್ಲಿ ಕಿರವಳೆ, ಡೊಂಗರಗಾಂವ್, ಹಂಡಿಬಡಗನಾಥ, ಚಂದ್ರಗುತ್ತಿ, ಹಲವರಿ, ವಿಟ್ಲ ಹಾಗೂ ಲುಂಕೆಮಲೆ – ಹೀಗೆ ಒಟ್ಟು ೭ ಮಠಗಳ ಮುಖ್ಯಸ್ಥರನ್ನು ಬದಲಾಯಿಸಲಾಗುತ್ತದೆ. ೨೦೦೩ರ ಝುಂಡಿಯು ಹಂಡಿಬಡಗನಾಥ ಮಠಕ್ಕೆ ಪೀರ್ ಸಿದ್ಧನಾಥ್, ಚಂದ್ರಗುತ್ತಿಗೆ ಪೀರ್ ಲಕ್ಷ್ಮಣನಾಥ್,  ಹಲವರಿಗೆ ಪೀರ್ ಸೋಮನಾಥ್, ವಿಟ್ಲಕ್ಕೆ ಯೋಗಿನಾಥ್, ಲುಂಕೆಮಲೆಗೆ ಮಂಗಲನಾಥರನ್ನು ಆರಿಸಿತು. ಕದ್ರಿಮಠಕ್ಕೆ ತ್ರ್ಯಂಬಕದಲ್ಲಿಯೆ ಆಯ್ಕೆ ನಡೆದಿರುವ ಕಾರಣ, ಕದ್ರಿಯಲ್ಲಿ ಪಟ್ಟಾಭಿಷೇಕ ಮಾತ್ರ ನಡೆಯುತ್ತದೆ. ಝುಂಡಿಯು ಮಂಗಳೂರಿನ ಕೊಟ್ಟಾರದ ಬಳಿ ಇರುವ ಜೋಗಿಕಟ್ಟೆಗೆ ಬಂದಾಗ ಕದ್ರಿಯ ಜೋಗಿ ಸಮಾಜದ ಜನರು ಸ್ವಾಗತಿಸಿ ಪುರಪ್ರವೇಶ ಮಾಡಿಸುತ್ತಾರೆ.
ಝುಂಡಿ ಬಿಡಾರ ಬಿಟ್ಟ ಹೊತ್ತಲ್ಲಿ ನಾಥರು ಕುರಿಯ ತುಪ್ಪಟವನ್ನು ಹಿಂಜಿ ನೂಲುಮಾಡುವುದು, ನೂಲಿನಿಂದ ಜನೇವಾ ತಯಾರಿಸುವುದು ಇತ್ಯಾದಿ ಚಟುವಟಿಕೆ ಮಾಡುತ್ತಾರೆ. ಇದಕ್ಕಾಗಿ ತಕಲಿ ತಿರುಗಿಸುವ, ಬಿಲ್ಲಿನಂತಹ ಒಂದು ದೊಡ್ಡಕೋಲಿಗೆ ಉಣ್ಣೆಯನ್ನು ಸುತ್ತಿರುವ, ನೂಲುಸುತ್ತುವ ಚರಕದಂತಹ ಚಕ್ರಕ್ಕೆಉಣ್ಣೆನೂಲು ಸುತ್ತಿರುವ, ಡಮರುಗ ಆಕಾರದ ಮರದ ಸಾಧನಕ್ಕೆ ನೂಲುಸುತ್ತಿ ದಾರವನ್ನು ಹೆಣೆಯುವ – ಹೀಗೆ ಬಗೆಬಗೆಯ ಉಪಕರಣಗಳನ್ನು ಜತೆಯಲ್ಲಿ ಹೊತ್ತುಕೊಂಡು ಹೋಗುತ್ತಾರೆ. ಈ ಜನೇವಾಗಳನ್ನು ನಾಥಪಂಥಿಯ ಸಮುದಾಯಕ್ಕೆ ಮಾರಿ ಕೈಖರ್ಚಿಗೆ ಹಣ ಮಾಡಿಕೊಳ್ಳುತ್ತಾರೆ. ಈ ಸಲದ ಝುಂಡಿಯಲ್ಲಿ  ನೂಲುವ ನಾಥರು ಹೆಚ್ಚಿದ್ದರು. ಇದಕ್ಕೆ ಕಾರಣ, ಕದ್ರಿಮಠಕ್ಕೆ ಅಧಿಪತಿಯಾದ ಸಂಧ್ಯಾನಾಥರು ರಾಜಸ್ಥಾನದ ಕುರುಬ ಸಮುದಾಯಕ್ಕೆ ಸೇರಿದವರಾಗಿದ್ದುದು.   ಕೆಲವು ನಾಥರು ಝುಂಡಿಯಲ್ಲಿ ಸಿಗುವ ಪಟ್ಟಣಗಳಲ್ಲಿದ್ದ ತಮ್ಮ ಕಡೆಯ  ಜನರನ್ನು ಭೇಟಿ ಮಾಡುತ್ತಿದ್ದರು. ಆದರೆ ಝುಂಡಿಯಲ್ಲಿದ್ದ ಏಕೈಕ ಕನ್ನಡಿಗರಾದ ಚಿದಂಬರನಾಥರು ಯಾರ ಜತೆಯೂ ಗುರುತಿಸಿಕೊಳ್ಳಲು ಬಯಸದೆ ಏಕಾಂಗಿಯಾಗಿ ಇರುತ್ತಿದ್ದರು.
ಪ್ರತಿ ನಾಥಮಠದಲ್ಲಿ ಝುಂಡಿ ತಂಗುವ ಕಡೆ ದಲೀಚಾ ಎನ್ನಲಾಗುವ ಸಭೆ ನಡೆಯುತ್ತದೆ. ಪಂಖಾಪೀರನು ಬಿಡಾರದ ತುಂಬ ಓಡಾಡಿ ‘ದಲೀಚಾ ಸೇರುತ್ತಿದೆ. ಯೋಗಿಗಳು ಬರಬೇಕು’ ಎಂದು ಸಾರು ಹಾಕುತ್ತಾನೆ. ಈ ಸಭೆಯಲ್ಲಿ ನಾಥರಲ್ಲದವರನ್ನು  ನಿಷ್ಠುರವಾಗಿ ಹೊರಕಳಿಸಲಾಗುತ್ತದೆ. ಸಭೆಯಲ್ಲಿ ಮಠದ ಅಧಿಪತಿಯನ್ನು ಆರಿಸಲಾಗುತ್ತದೆ.  ನಂತರ ಮಠದ ೧೨ ವರ್ಷದ ಆಡಳಿತಕ್ಕೆ ಸಂಬಂಧಿಸಿದ ಲೆಕ್ಕಪತ್ರ ತಪಾಸಣೆ ನಡೆಯುತ್ತದೆ.  ಸಮಸ್ಯೆ ಇದ್ದರೆ ಚರ್ಚೆಗೆ ಇಡಲಾಗುತ್ತದೆ. ಸಭೆಯ ಕಾರ್ಯಕಲಾಪ ಪ್ರಜಾಪ್ರಭುತ್ವೀಯ ಮಾದರಿಯಲ್ಲಿ ಇರುತ್ತದೆ.  ಚರ್ಚೆಯಲ್ಲಿ ಪರ ವಿರೋಧ ಅಭಿಪ್ರಾಯಗಳ ಮಂಡನೆ ಇರುತ್ತದೆ. ಕೊನೆಗೆ ನಿರ್ಣಯ ಮಾಡುವಾಗ ಯಾರಿಗಾದರೂ ಭಿನ್ನಮತ ಇಲ್ಲವೆ ಸಲಹೆ ಇದ್ದರೆ ಹೇಳಬೇಕು (‘ಕಿಸಿಕೋ ಕೋಯಿ ಎಹತರಾಜ್ ಹೈ ತೊ, ಶಿಕಾಯತ್ ವ ಸುಜಾವತ್ ಹೈತೋ, ಖಡೇ ಹೋಕರ್ ಬೋಲ್ ಸಕತೆ ಹೈ’) ಎಂದು ಕೇಳಲಾಗುತ್ತದೆ. ಕದ್ರಿಮಠದಲ್ಲಿ ನಡೆದ ದಲೀಚಾದಲ್ಲಿ ವಿಟ್ಲ ಮಠಕ್ಕೆ ಹಿಂದಿನ ಅಧಿಪತಿಯಾದ ಲಾಲಾನಾಥರನ್ನು ಮುಂದುವರೆಸುವ ಪ್ರಸ್ತಾಪ ಬಂದಾಗ, ಒಬ್ಬ ನಾಥನು ಅವರು ವೃದ್ಧರಾಗಿರುವುದರಿಂದ ಮುಂದಿನ ೧೨ ವರುಷ ನಡೆಸಲು ಕಷ್ಟವಾಗಬಹುದು ಎಂಬ ಆಕ್ಷೇಪ ಎತ್ತಿದನು.  ಇದರ ಬಗ್ಗೆ ಚರ್ಚೆ ನಡೆಯಿತು. ಚರ್ಚೆಯ ಕೊನೆಯಲ್ಲಿ ನಿರ್ಣಯ ಕೈಗೊಳ್ಳಲಾಯಿತು. ನಿರ್ಣಯ ಕೈಗೊಂಡ ಬಳಿಕ ‘ದಲೀಚೇಕೊ ಮನಜೂರ್ ಹೈ?’ ಎಂದು ಕೇಳಲಾಗುತ್ತದೆ. ಸಭೆ ‘ಮನಜೂರ್ ಹೈ’ ಎಂದು ಘೋಷಿಸುತ್ತದೆ.
೨೦೦೩ರ ಕದ್ರಿಯ ದಲಿಚಾದಲ್ಲಿ ಎರಡು ನಿರ್ಣಯ ಕೈಗೊಳ್ಳಲಾಯಿತು. ಮೊದಲನೆಯದು ವಿಟ್ಲಮಠದ ಅಧಿಪತಿಯ ಚುನಾವಣೆ. ಎರಡನೆಯದು, ಕದ್ರಿಮಠದ ನಿರ್ಗಮಿಸುತ್ತಿರುವ ಅಧಿಪತಿಯಾದ ಮೋಹನನಾಥರ ವಿಚಾರಣೆ. ಈ ವಿಚಾರಣೆ  ೭ ಗಂಟೆಗಳ ಕಾಲ ತೀವ್ರವಾಗಿ ನಡೆಯಿತು. ಕದ್ರಿಮಠದ ಭೂಮಿಯನ್ನು ಪರಭಾರೆ ಮಾಡುವಲ್ಲಿ ಮೋಹನನಾಥರು ಅವ್ಯವಹಾರ ಮಾಡಿದ್ದಾರೆ, ಮಠದ ಸಂಪತ್ತನ್ನು ತಮ್ಮ ರಾಜಸ್ತಾನದ ಮಠಕ್ಕೆ ಸಾಗಿಸಿದ್ದಾರೆ, ಕಾಲಭೈರವನ ಗುಡಿಯನ್ನು ತಮ್ಮ ಮನಸ್ಸಿಗೆ ಬಂದಂತೆ ಕಟ್ಟಿಸಿದ್ದಾರೆ, ಸ್ಥಳೀಯ ಜೋಗಿ ಸಮಾಜದ ಜತೆ ಯಾವುದೇ ಚರ್ಚೆಯನ್ನು ಮಾಡಿಲ್ಲ- ಇವು ಅವರ ಮೇಲಿದ್ದ ಆಪಾದನೆಗಳಾಗಿದ್ದವು. ಝುಂಡಿಯು ಕದ್ರಿಬೆಟ್ಟಕ್ಕೆ ಬರುವ ಮುನ್ನವೇ ಕದ್ರಿಯ ಜೋಗಿ ಸಮುದಾಯದ  ಮುಖಂಡರು  ಹಂಡಿಬಡಗದಲ್ಲಿ ಸೂರಜನಾಥರನ್ನು ಭೇಟಿಯಾಗಿ, ಎಲ್ಲ  ವಿದ್ಯಮಾನದ ವರದಿ ಮಾಡಿದ್ದರು. ಹರಿದ್ವಾರಕ್ಕೆ ಪತ್ರಗಳ ಮೂಲಕವೂ ಫಿರ್ಯಾದು ಸಲ್ಲಿಸಿದ್ದರು. ಹೀಗಾಗಿ ವಿಚಾರಣೆಗೆ ಬಿಸಿ ಬಂದಿತ್ತು.  ದೇಹವನ್ನು ಹಿಡಿ ಮಾಡಿಕೊಂಡಿದ್ದ ಮೋಹನನಾಥರನ್ನು ಹಲವಾರು ಗಂಟೆ ಕಾಲ ಕಟಕಟೆಯಲ್ಲಿ ಇಟ್ಟಂತೆ  ಝುಂಡಿಯ ಮಹಂತನ ಮುಂದೆ ನಿಲ್ಲಿಸಲಾಗಿತ್ತು. ‘ನಮ್ಮ ನಿರ್ಲಕ್ಷ್ಯದಿಂದ  ನಾಸಿಕದ  ಕಾಲಾರಾಮನ ಗುಡಿ ಕಳೆದುಕೊಂಡೆವು. ಆದಿಚುಂಚನಗಿರಿ ಕಳೆದುಹೋಯಿತು. ಕದ್ರಿಯ ಮಂಜುನಾಥನ ಗುಡಿ ಕೈಬಿಟ್ಟಿತು. ಹೀಗೆಯೇ ಮಾಡಿದರೆ ಮುಂದಿನ ಝುಂಡಿಯ ಹೊತ್ತಿಗೆ ಕದ್ರಿಮಠವೂ ಇಲ್ಲವಾಗುತ್ತದೆ’ ಎಂದು ಕೆಲವು ಹಿರಿಯ ನಾಥರು ಆಕ್ರೋಶ ವ್ಯಕ್ತಮಾಡಿದರು. ಮೋಹನನಾಥರು ಅಧಿಕಾರ ದುರುಪಯೋಗ ಮಾಡಿದ್ದಾರೆ. ಅವರಿಗೆ ಶಿಕ್ಷೆಯಾಗಬೇಕು ಎಂಬುದು ಬಹುಜನರ ಅಭಿಪ್ರಾಯವಾಗಿತ್ತು.  ಈ ಬಗ್ಗೆ ಭಿನ್ನಾಭಿಪ್ರಾಯ ಇದ್ದರೆ ಹೇಳಬೇಕು ಎಂದಾಗ ಯಾರೂ ಹೇಳಲಿಲ್ಲ.  ದಲೀಚಾದ ಅಧ್ಯಕ್ಷರಾದ ಸೂರಜನಾಥರು ತುಂಬ ಕಠಿಣರಾಗಿದ್ದು, ಮೋಹನನಾಥರಿಗೆ ೧ಕೋಟಿ ೫ಲಕ್ಷ ರೂಪಾಯಿಗಳ ದಂಡ ವಿಧಿಸಿದರು.  ದಂಡವನ್ನು ಎರಡು ವರುಷಗಳಲ್ಲಿ ಕೊಡದಿದ್ದರೆ, ಅವರು ರಾಜಸ್ಥಾನದಲ್ಲಿ ಕಟ್ಟಿಕೊಂಡಿರುವ ಸ್ವಂತ ಮಠವನ್ನು ಮುಟ್ಟುಗೋಲು ಹಾಕಿಕೊಳ್ಳಬೇಕೆಂದು ನಿರ್ಣಯಿಸಿತು.
ಬಳಿಕ ಕದ್ರಿಮಠಕ್ಕೆ ಅಧಿಪತಿಯಾದ ಸಂಧ್ಯಾನಾಥರಿಗೆ ಪಟ್ಟಾಭಿಷೇಕ ಮಾಡಲಾಯಿತು. ನಂತರ ಝುಂಡಿಯು ವಿಟ್ಲಕ್ಕೂ ಲುಂಕೆಮಲೆಗೂ ಅಲ್ಲಲ್ಲಿನ ಮಠಾಧಿಶರನ್ನು ಪ್ರತಿಷ್ಠಾಪಿಸಲು ತೆರಳಿತು. ತೆರಳುವ ಮುಂಚೆ ಝುಂಡಿಯಲ್ಲಿ ಸಂಗ್ರಹವಾದ ಹಣವನ್ನು ಎಲ್ಲ ನಾಥರಿಗೆ ಹಂಚಲಾಯಿತು. ಪ್ರತಿ ಸಾಧುವಿಗೂ ಕೊನೆಯ ದಿನ ಎಂಟು ಹತ್ತು ಸಾವಿರ ಹಣ ಸಿಕ್ಕಿತು.
ಝುಂಡಿಯ ಮಹಂತನಿಗೆ  ನಾಥಮಠಗಳ ಆಡಳಿತ ಬದಲಾವಣೆ ಮಾಡುವಲ್ಲಿ  ಪರಮಾಧಿಕಾರವಿತ್ತು. ಮಹಂತನ ನಿರ್ಣಯವನ್ನು ಯಾರೂ ವಿರೋಧಿಸುತ್ತಿರಲಿಲ್ಲ. ಎಂತಲೇ ಝುಂಡಿ ಬರುತ್ತದೆ ಎಂದರೆ, ದೊಡ್ಡ ಅಧಿಕಾರಿಯು ಸರ್ಕೀಟು ಬರುವಾಗ ಅಧೀನ ಕಛೇರಿಗಳಲ್ಲಿ ಕಾಣುವ ತಳಮಳ ಕಾಣುತ್ತಿತ್ತು. ಝುಂಡಿಯ ಅಧಿಕಾರದ ಬಗ್ಗೆ ನಾನು ಭೇಟಿಮಾಡಿದ ಎಲ್ಲ ನಾಥರು ಭಯಭಕ್ತಿಯಿಂದ ಹೇಳುತ್ತಿದ್ದ ಕತೆಗಳು, ಅಕ್ಷರಶಃ ನಿಜವಾಗಿದ್ದವು.  ಭಾರತದ ತುಂಬ ಸಾವಿರಾರು ಮಠಗಳ ಜಾಲವಿರುವ ಯೋಗಿ ಮಹಾ ಸಭೆಯು ಸುಸಂಘಟಿತವಾಗಿದ್ದು, ಅಧಿಕಾರ ಶ್ರೇಣೀಕರಣವನ್ನು ಹೊಂದಿದೆ.  ನಾಥಮಠದ ಅಧಿಪತಿಗೆ ಸಹಾಯಕರನ್ನಾಗಿ ಕಾರಭಾರಿ (ಕಾರ್ಯದರ್ಶಿ) ಭಂಡಾರಿ (ಅಡುಗೆಯವ) ಕೊಠಾರಿ(ಗುಮಾಸ್ತ) ಹಾಗೂ ಪೂಜಾರಿ (ಅರ್ಚಕ)ಯನ್ನು ನೇಮಿಸಲಾಗುತ್ತದೆ.ಪೋಲಿಸು ಇಲಾಖೆಯಲ್ಲಿ ಇರುವಂತೆ, ಖಚಿತಪಡಿಸಿದ  ಶ್ರೇಣೀಕೃತ ಅಧಿಕಾರ ವ್ಯವಸ್ಥೆ ನಾಥರಲ್ಲಿದೆ. ಮೇಲಧಿಕಾರವುಳ್ಳ ಯೋಗಿಗಳಿಗೆ ಕೆಳಗಿನವರು ತಕ್ಕ ಗೌರವ ಕೊಡಬೇಕು. ನಿರಂಕುಶಮತಿಗಳೂ ಭಂಗಿ ಸೇವನೆಯಿಂದ ಮತ್ತರೂ ಆದ ಕೆಲವು ನಾಥರನ್ನು ಶಿಸ್ತಿಗೆ ಒಳಪಡಿಸುವಲ್ಲಿ ಈ ಕಠಿಣ ಅಧಿಕಾರ ವ್ಯವಸ್ಥೆ ಅಗತ್ಯವೂ ಇದ್ದೀತು. ಇದರಲ್ಲಿ ಈ ಅಧಿಕಾರ ವ್ಯವಸ್ಥೆ ಯಶಸ್ಸು ಕೂಡ ಪಡೆದಿದೆ. ಆದರೂ ಇದರ ವ್ಯವಸ್ಥೆಗೆ ಒಳಪಡದೆ ಸ್ವಚ್ಛಂದವಾಗಿದ್ದ ಕೆಲವು ನಾಥರು ತಿರುಗಾಡಿಕೊಂಡು ಇದ್ದರು.
ಪ್ರಮುಖ ನಾಥಕ್ಷೇತ್ರಗಳು
ನಾಥಪಂಥಕ್ಕೆ ಅಖಿಲ ಭಾರತ ಮಟ್ಟದಲ್ಲಿ ಕೆಲವು ಮಹತ್ವದ ಜಾಗಗಳಿವೆ. ಮೃಗಸ್ಥಲಿ (ನೇಪಾಲ), ಹರಿದ್ವಾರ (ಉತ್ತರಾಂಚಲ) ಕಾಶಿ, ಗೋರಖಪುರ (ಉತ್ತರಪ್ರದೇಶ) ಪಾಯಧುನಿ (ಮುಂಬೈ) ಧಿನೋಧರ್ (ಗುಜರಾತು) ಗೋರಖಟಿಲ್ಲಾ (ಪಂಜಾಬು) ತ್ರ್ಯಂಬಕೇಶ್ವರ (ಮಹಾರಾಷ್ಟ್ರ) ಮುಂತಾದವು. ಇವುಗಳಲ್ಲಿ ಕರ್ನಾಟಕದ ಕದ್ರಿಯೂ ಒಂದು. ಹೈದರಾಬಾದಿನ ಒಂದು ಮಠ ಬಿಟ್ಟರೆ, ಇಡೀ ದಕ್ಷಿಣ ಭಾರತದಲ್ಲಿ ನಾಥಮಠಗಳು ಇರುವುದು ಕರ್ನಾಟಕದಲ್ಲೇ. ಒಂದು ಬಗೆಯಲ್ಲಿ ನಾಥಪಂಥವು ಔತ್ತರೇಯವಾದುದು.
ಕರ್ನಾಟಕದ ನಾಥಪಂಥದ ಜತೆ ಸಂಬಂಧವುಳ್ಳ ಭಾರತದ ಕೆಲವು ಕ್ಷೇತ್ರಗಳನ್ನು ಇಲ್ಲಿ ಗಮನಿಸಬಹುದು.
ಮೃಗಸ್ಥಲಿಯು ನೇಪಾಳದಲ್ಲಿದೆ; ಕಠಮಂಡುವಿನ ಪಶುಪತಿನಾಥ ಗುಡಿಗೆ ಸಮೀಪದಲ್ಲಿ, ಭಾಗಮತಿ ನದಿಯ ಆಚೆ ದಡದಲ್ಲಿ ಇದು ಇದೆ. ನೇಪಾಳಿ ಬ್ರಾಹ್ಮಣರಲ್ಲಿ ಜೋಗ್ಯ ಎಂಬ ಸಮುದಾಯವಿದ್ದು, ಆ ಸಮುದಾಯಕ್ಕೆ ಸೇರಿದ ‘ಜುಗೀ’ ಇಲ್ಲವೆ ಕಪಲಿ ಎಂಬ ಹೆಸರಿನ  ಭಿಕ್ಷುಕರು ತ್ರಿಶೂಲ ಢಮರುಗ ಹಿಡಿದು ಭಿಕ್ಷೆ ಬೇಡುತ್ತಾರೆ. ಅವರು ಭವಿಷ್ಯ ಹೇಳುವವರು ಮತ್ತು ಅಸ್ಪೃಶ್ಯರು ಕೂಡ ಆಗಿದ್ದಾರೆ.[9] ಜೋಗ್ಯ ಜುಗಿ ಇವು ಜೋಗಿಯ ಪರ‌್ಯಾಯ ರೂಪಗಳು. ಹಿಂದೆ ಕದ್ರಿಗೆ ಬರುತ್ತಿದ್ದ ಝುಂಡಿಯಲ್ಲಿ ನೇಪಾಳದ ನಾಥರೂ ಇರುತ್ತಿದ್ದರು.  ನೇಪಾಲದಲ್ಲಿ ಗೋರಖ ಎಂಬ ಊರಿದೆ. ಅಲ್ಲಿನ ಬೆಟ್ಟದ ಮೇಲೆ ಒಂದು ಗುಹೆಯಿದ್ದು ಅಲ್ಲಿ ತ್ರಿಶೂಲಗಳನ್ನು ನೆಡಲಾಗಿದೆ. ಕಠಮಂಡುವಿನ ಪ್ರಸಿದ್ಧ ಪಶುಪತಿನಾಥನು ಮೂಲತಃ  ನಾಥರಿಗೆ ಸಂಬಂಧಪಟ್ಟವನು.  ಈ ಗುಡಿಯ ಅರ್ಚಕರನ್ನು ರಾವಳ್ ಎನ್ನುತ್ತಾರೆ. ರಾವುಳರು ನಾಥಪಂಥೀಯ ಸಮುದಾಯಗಳಲ್ಲಿ ಒಬ್ಬರು. ಆದರೆ ಪಶುಪತಿನಾಥನ ಆರ್ಚಕ ರಾದ ರಾವುಳರುೊಮೂಲದಲ್ಲಿ ಕರ್ನಾಟಕದ ಕರಾವಳಿ ಭಾಗದವರಾಗಿದ್ದರು. ಬಹುಶಃ ಕದ್ರಿಯ ನಾಥಪಂಥೀಯ ಆಚರಣೆಗಳಲ್ಲಿ ಭಾಗವಹಿಸುವ ಕರಾವಳಿಯ ತಂತ್ರಿಗಳೇ ಈ ರಾವೂಳರಾಗಿರಬಹುದು.
ನಾಥಪಂಥದ ಎಲ್ಲ ಮಠಗಳನ್ನು ನಿಯಂತ್ರಿಸುವ ಬಾರಾಪಂಥದ ಕೇಂದ್ರ ಕಛೇರಿಯು ಹರಿದ್ವಾರದಲ್ಲಿದೆ. ಇಲ್ಲಿಂದ ನಾಥರ ಒಂದು ಗುಂಪು ಬಂದು ಮಠಗಳ ಸಮಸ್ಯೆಯನ್ನು ಬಗೆಹರಿಸುತ್ತದೆ. ಆಡಳಿತಾತ್ಮಕವಾಗಿ ಬಾರಾಪಂಥದ ಕಛೇರಿಯು ಹರಿದ್ವಾರದಲ್ಲಿ ಇದ್ದರೂ, ನಾಥರಿಗೆ ಗೋರಖಪುರವು ಪವಿತ್ರ. ಯಾಕೆಂದರೆ ಇಲ್ಲಿನ ಮಠವನ್ನು ಗೋರಖ ಸ್ಥಾಪಿಸಿದನೆಂಬ ನಂಬಿಕೆಯಿದೆ. ಇಲ್ಲಿ ಗೋರಖನ ಶಿಷ್ಯ ಭರ್ತೃಹರಿ ತಪಸ್ಸು ಮಾಡಿದ ಗುಹೆಯಿದೆ. ಗೋರಖಪುರದಂತೆ ಕದಳಿ, ಲುಂಕೆಮಲೆ, ಹುಲಿಗೊಂದಿ ಇವು ಮೊದಲು ಗುಹೆಗಳೇ ಆಗಿದ್ದು, ನಂತರ ಅಲ್ಲಿ ಮಠ ಹಾಗೂ ಗುಡಿಗಳು ಬಂದಿವೆ. ಗೋರಖಪುರದ ಮಹಂತ ಅವೈದ್ಯನಾಥರು ಬಾರಾಪಂಥದ ಅಧ್ಯಕ್ಷರು. ಅವರು ಕದ್ರಿಮಠದ ಅಧಿಪತಿಯ ಪಟ್ಟಾಭಿಷೇಕದಲ್ಲಿ ಭಾಗವಹಿಸುವೊಸಂಪ್ರದಾಯವಿದೆ. ಆದರೆ ಈ ಸಲ ಅವರು ಅನಾರೋಗ್ಯದ ನಿಮಿತ್ತ ಬಂದಿರಲಿಲ್ಲ.
ದಕ್ಷಿಣ ಭಾರತದ ನಾಥಮಠಗಳಿಗೆ ನಾಸಿಕ್ ಜಿಲ್ಲೆಯ ತ್ರ್ಯಂಬಕೇಶ್ವರವು  ಕೇಂದ್ರವಿದ್ದಂತೆ.   ಗೋದಾವರಿ ನದಿ ಹುಟ್ಟುವುದು ಇಲ್ಲೆ. ಕೌಳಬೆಟ್ಟದ ಮೇಲೆ ಗೋರಖನ ಗುಹೆ ಇದೆ. ೧೨ ವರ್ಷಕ್ಕೆ ಒಮ್ಮೆ ನಾಸಿಕದಲ್ಲಿ ಕುಂಭಮೇಳ ಸೇರುತ್ತದೆ. ಕುಂಭಮೇಳದ ಮುಖ್ಯ ಆಚರಣೆ ನಾಸಿಕದಲ್ಲಿರುವ ಗೋದಾವರಿ ಘಾಟಿನಲ್ಲಿ ಮಾಡುವ ಪವಿತ್ರ ಸ್ನಾನ. ಆದರೆ ನಾಥರಿಗೆ ಕುಂಭದ ಸ್ನಾನವು ಮುಖ್ಯವಲ್ಲ. ತ್ರ್ಯಂಬಕದಲ್ಲಿ ಸಭೆ ಸೇರುವುದು ಮುಖ್ಯ. ೨೦೦೩ರ ಕುಂಭದಲ್ಲಿ ೧೦೦೦ಕ್ಕಿಂತ ಹೆಚ್ಚು ನಾಥರು ಸೇರಿದ್ದರು.  ಇಲ್ಲಿರುವ ಗೋರಖ ನಾಥನ ಅಖಾಡದಿಂದ ಕದ್ರಿಯಾತ್ರೆ ಆರಂಭವಾಗುತ್ತದೆ.
ಕಾಶಿಯು ಕಾಲಭೈರವನ ಕಾರಣಕ್ಕಾಗಿ ನಾಥರಿಗೆ ಮುಖ್ಯ ಸ್ಥಳವಾಗಿದೆ. ಹಿಂದೆ ಕಾಲಭೈರವ ಮಂದಿರವು ನಾಥರ ಆಳ್ವಿಕೆಗೆ ಸಂಬಂಧಪಟ್ಟಿತ್ತು. ಶಿವನ ಕೈಗೆ ಅಂಟಿದ್ದ ಬ್ರಹ್ಮಕಪಾಲವು ಇಲ್ಲಿ ವಿಸರ್ಜನೆಯಾಯಿತು. ದೇಹತ್ಯಾಗ ಮತ್ತು ಮೃತರ ಅಸ್ತಿ ವಿಸರ್ಜನೆಯ ಜಾಗವಾಗಿರುವ ಕಾಶಿಯಲ್ಲಿ, ತ್ರಿಶೂಲ ಕಪಾಲಮಾಲೆ ನಾಯಿಗಳಿಂದ ಕೂಡಿದ ನಗ್ನಮೂರ್ತಿ ಭೈರವನಿದ್ದಾನೆ. ನಾಥಮಠಗಳಿರುವ ಕದಲಿವನಗಳು ಕೂಡ ದೇಹತ್ಯಾಗದ ಜಾಗಗಳೇ. ಕರ್ನಾಟಕದ ಕಾಲಭೈರವಮೂರ್ತಿಗಳು ಒಂದೋ ಉಜ್ಜಯಿನಿ  ಇಲ್ಲವೇ ಕಾಶಿ ಮೂಲದವು. ಕದ್ರಿಯ ಜೋಗಿಮಠದ ಭೈರವನು ಕಾಶಿ ಕಾಲಭೈರವನು.
ಭಾರತದ ತಂತ್ರ ಪಂಥಗಳ ಕೇಂದ್ರದಂತಿದ್ದ ಶ್ರೀಶೈಲಕ್ಕೆ ಕಲಿಯಲು, ವಾಗ್ವಾದ ಮಾಡಲು ಹಾಗೂೊಗೆಲ್ಲಲು ಅನೇಕ ದಾರ್ಶನಿಕರೂ ಯೋಗಿಗಳೂ ಸಾಧಕರೂ ಬರುತ್ತಿದ್ದರು. ಅಲ್ಲಿ ಮಹಾಯಾನದ  ನಾಗಾರ್ಜುನ ಇದ್ದ. ಕಾಪಾಲಿಕರಿದ್ದರು. ಕೌಳರಿದ್ದರು. ನಾಥರೂ ಇದ್ದರು. ಇಲ್ಲಿ ಶಂಕರರು ಕಾಪಾಲಿಕ ಉನ್ಮತ್ತ ಭೈರವನ ಜತೆ ವಾಗ್ವಾದ ಮಾಡುತ್ತಾರೆ.  ಅಲ್ಲಮನು ಗೋರಖನ ಜತೆ ವಾಗ್ವಾದ ಮಾಡುತ್ತಾನೆ. ಆದರೂ ಅಲ್ಲಿದ್ದ ಪಂಥಗಳು ಹಾಗೂ ಅವುಗಳ ನಡುವಣ ಸಂಬಂಧ ಸ್ಪಷ್ಟವಾಗಿ ತಿಳಿಯುವುದಿಲ್ಲ. ಗಮನಿಸಬೇಕಾದ ಅಂಶವೆಂದರೆ, ಅಲ್ಲಮನಾಗಲಿ ಅಕ್ಕನಾಗಲಿ ಹೋಗುವುದು ಶ್ರೀಶೈಲದ ಕದಳಿವನಕ್ಕೆ ವಿನಾ ಮಲ್ಲಿಕಾರ್ಜುನನ ಗುಡಿಗಲ್ಲ. ಅಲ್ಲಮನಾದರೂ ಗೋರಖನನ್ನು ಭೇಟಿಯಾಗುವುದು  ಕದಳಿಯ ದಾರಿಯಲ್ಲಿ; ಕದಳಿವನಗಳಿಗೂ ನಾಥಪಂಥಕ್ಕೂ ಸಂಬಂಧವಿದೆಯಷ್ಟೆ. ‘ಕದಳಿಯ ಬನವ ಹೊಕ್ಕು ಹೊಲಬ ತಿಳಿಯದನ್ನಕ್ಕ, ಬಯಲಗಾಳಿಯ ಹಿಡಿದು ಗಟ್ಟಿ ಮಾಡದನ್ನಕ್ಕ, ಬರಿದೆ ಬಹುದೆ ಶಿವಜ್ಞಾನ?’ ಎಂದು ಅಲ್ಲಮ ಪ್ರಶ್ನೆ ಕೇಳುತ್ತಾನೆ. ಕದಳಿಯ ಬನವ ಹೊಕ್ಕು ಹೊಲಬು ತಿಳಿಯುವುದು ಎಂದರೇನು? ಬಹುಶಃ ಇದು ಶೂನ್ಯತತ್ವದ ಹುಡುಕಾಟ ಇದ್ದೀತು.
ಶ್ರೀಶೈಲವು ಯೋಗಿಗಳೂ ಸಿದ್ಧರೂ ದೇಹತ್ಯಾಗ ಮಾಡುವ ಜಾಗಗಳಲ್ಲಿ ಒಂದಾಗಿತ್ತು. ಕನ್ನಡ ಪಠ್ಯಗಳ ಪ್ರಕಾರ  ಅಲ್ಲಮನು  ಕದಳಿವನದಲ್ಲಿ  ‘ಸಾವಿಲ್ಲದಿರ್ಪ ಸಿದ್ಧರ ಚೆಲುವು ಮೂರ್ತಿ’ಗಳನ್ನು ನೋಡುತ್ತಾನೆ. ಶ್ರೀಶೈಲವು ಸಾವು ಮುಂದೂಡಲು ಬೇಕಾದ ಯೋಗಸಿದ್ದಿ  ಪಡೆಯುವ ಹಾಗೂ ನಿರ್ವಾಣಕ್ಕೆ ಹೋಗುವ ತಾಣವೂ ಆಗಿತ್ತು. ಶಿವನಿರುವ ಬೆಟ್ಟಗಳು ಕೈಲಾಸವಾಗುವುದು, ಇಲ್ಲವೆ ಕೈಲಾಸಕ್ಕೆ ತೆರಳುವ ಹಾದಿಯಾಗುವುದು, ಶೈವ ಸಂಪ್ರದಾಯಗಳ ವಿಶಿಷ್ಟತೆ. ಕದಳಿಯ ಗುಹೆಯಲ್ಲಿ ಈಗಲೂ ಯಾವುದೇ ಕಟ್ಟೆ ಅಥವಾ ಮೂರ್ತಿಯಿಲ್ಲ.  ನಿರ್ಜನತೆ, ಮೌನ ಹಾಗೂೊಏಕಾಂತಗಳಿಂದ ಕೂಡಿದ ಈ ನೈಸರ್ಗಿಕ ಗುಹೆಯು ಶೂನ್ಯ ತತ್ವದ ಸಾಕಾರ ರೂಪದಂತಿದೆ. ಅಲ್ಲಮನು ಕದಳಿಯನ್ನು ಒಂದು ರೂಪಕವಾಗಿ ಬಳಸು ವುದು, ದೇಹತ್ಯಾಗಕ್ಕೆ ಕದಳಿಬನಕ್ಕೆ ಬರುವುದು, ಅವನ ಅಂಕಿತವು ಗುಹೇಶ್ವರ ಆಗಿರುವುದು, ಅವನು ಬಯಲತತ್ವವನ್ನು ಹೇಳುವುದು ಇವೆಲ್ಲವೂ ಪರಸ್ಪರ ಸಂಬಂಧವುಳ್ಳವಾಗಿವೆ. ಮಲ್ಲಿಕಾರ್ಜುನ ಗುಡಿಗಾಗಿ ಪರ್ವತ ಹತ್ತಿವವರಿಗೆ ಅಲ್ಲಮ  ‘ಕರ್ಮಕಾಂಡಿಗಳು’ ಎನ್ನು ತ್ತಾನೆ. ಕದಳಿವನಕ್ಕೆ ಹೋಗುವ ಯೋಗಿಗಳ ಹಾಗೂ ಶ್ರೀಶೈಲ ಪರ್ವತದಲ್ಲಿದ್ದ ಯೋಗಿಗಳ ಮಧ್ಯೆ ಬೇಕಾದಷ್ಟು ತಾತ್ವಿಕ ಭಿನ್ನಮತ ಹಾಗೂ ವಾಗ್ವಾದಗಳು ಇದ್ದವು  ಅನಿಸುತ್ತದೆ.
ಸಂಶೋಧಕ ಢೇರೆಯವರು, ಮಚ್ಚೇಂದ್ರನು ಸಿಲುಕಿಕೊಂಡಿದ್ದ ಸ್ತ್ರೀರಾಜ್ಯವು ಯೋಗಿನಿಯರುಗಳಿಂದ ಕೂಡಿದ್ದ ಶ್ರೀಶೈಲದ ಕದಳಿವನವೇ ಎಂದು ಹೇಳುತ್ತಾರೆ.[10] ತೆಲುಗಿನ ಗೋರನ ಕವಿಯು ತನ್ನ ‘ನವನಾಥ ಚರಿತ್ರಮು’ ಕೃತಿಯನ್ನು ಶ್ರೀಶೈಲದ ಮಲ್ಲಿಕಾರ್ಜುನನಿಗೆ ಅರ್ಪಿಸಿರುವುದನ್ನು ಆಧರಿಸಿ, ಇದು ನಾಥಪಂಥದ ಜಾಗವೆಂದು ಹೇಳಲಾಗುತ್ತದೆ. ಆದರೆ ಶ್ರೀಶೈಲದಲ್ಲಿ ಯಾವುದೇ ನಾಥಮಠವಿಲ್ಲ. ಈಗಿನ ನಾಥರಲ್ಲೂ ಶ್ರೀಶೈಲಕ್ಕೆ ಯಾವುದೇ ಮಹತ್ವದ ಸ್ಥಾನವಿಲ್ಲ.
* * *

ಕರ್ನಾಟಕದ ನಾಥಪಂಥ : ೮. ಕರ್ನಾಟಕದ ನಾಥಮಠಗಳು
‘ಅಖಿಲ ಭಾರತ ವರ್ಷೀಯ ಭೇಖ್ ಬಾರಾಪಂಥ್ ಯೋಗಿ ಅವಧೂತ್ ಸಂಪ್ರದಾಯ ಮಹಾಸಭಾ, ಹರಿದ್ವಾರ’ ಎಂಬ ಬೋರ್ಡು ಸಾಮಾನ್ಯವಾಗಿ ಕರ್ನಾಟಕದ ನಾಥಮಠಗಳಲ್ಲಿ ಕಾಣಸಿಗುತ್ತದೆ. ಇಲ್ಲಿನ ಯಾವುದೇ ಮಠದಲ್ಲಿ ಸಮಸ್ಯೆಯಾದರೆ, ದೂರನ್ನು ಹರಿದ್ವಾರಕ್ಕೆ  ಕೊಡಬೇಕು. ಹರಿದ್ವಾರದ ಮಹಾಸಭೆಯ ಸುಪರ್ದಿನಲ್ಲಿರುವ ಕರ್ನಾಟಕದ ಮಠಗಳು ಒಟ್ಟು ಒಂಬತ್ತು. ಅವೆಂದರೆ ವಿಟ್ಲದ ಯೋಗೇಶ್ವರ ಮಠ(ಬಂಟವಾಳ),  ಕದ್ರಿಯ ಜೋಗಿಮಠ (ಮಂಗಳೂರು), ಹಲವರಿಯ ಕೋಡಶಾಹಿಮಠ (ಕುಂದಾಪುರ), ಚಂದ್ರಗುತ್ತಿಯ ಚಂದ್ರಮುಖಿ ಯೋಗಿಮಠ (ಸೊರಬ), ಕುಂಭಾರ್ಡೆಯ ಹಂಡಿಬಡಗನಾಥ ಮಠ, ಡೊಂಗರಗಾಂವದ ಶ್ರೀಮಚೇಂದ್ರನಾಥ ದಾದಾಕಾ ಮಠ ಹಾಗೂ ಕಿರವಳೆಯ ಗೋರಕ್ಷನಾಥ ಮಠ (ಖಾನಾಪುರ), ಲುಂಕೆಮಲೆಯ ಲೋಕಿಮಠ (ಮೊಳಕಾಲ್ಮೂರು);  ಇವುಗಳ ಜತೆಗೆ ಅಷ್ಟೇನು ಪ್ರಾಮುಖ್ಯವಿಲ್ಲದ ಎರಡು ಮಠಗಳೂ ಇವೆ. ಅವೆಂದರೆ ಕರ್ಜಗಿಯ(ಹಾವೇರಿ) ಮಠ ಹಾಗೂ ಸವದತ್ತಿಯ ಎಕ್ಕನಾಥ ಜೋಗನಾಥಮಠ.  ಹೆಚ್ಚಿನ ನಾಥಮಠಗಳು ಪಶ್ಚಿಮ ಘಟ್ಟದ ತ್ರ್ಯಂಬಕ-ಕದ್ರಿ ಪಥದಲ್ಲಿವೆ. ಮಧ್ಯಕರ್ನಾಟಕದಲ್ಲಿದ್ದು  ಹಿಂದೆ ನಾಥರಿಗೆ ಸೇರಿದ್ದ ಆದಿಚುಂಚನಗಿರಿ ಮಠವು ೧೯೨೬ರಲ್ಲಿ ಅವರ ಕೈಬಿಟ್ಟು ಹೋಯಿತು. 
೧. ಕದ್ರಿಯ ಜೋಗಿಮಠ
ನೇಪಾಳದಿಂದ ತ್ರ್ಯಂಬಕದ ತನಕ ವ್ಯಾಪಿಸಿರುವ ನಾಥಪಂಥದಲ್ಲಿ ಮಂಗಳೂರಿನೊ ‘ಕದಲಿಮಠ’ವು ಪ್ರಸಿದ್ಧವಾಗಿದೆ. ತ್ರ್ಯಂಬಕೇಶ್ವರದ ನಾಥರ ಮಹಾಸಭೆಯಲ್ಲಿ ನಾಥಪಂಥದ ಚರಿತ್ರೆ ಘೋಷಿಸುವ ಮಂತ್ರದಲ್ಲಿ ಬರುತ್ತಿದ್ದ ನಾಲ್ಕು ಪವಿತ್ರ ಸ್ಥಳಗಳೆಂದರೆ,  ಜ್ವಾಲಾಮಾಯಿ, ತ್ರ್ಯಂಬಕೇಶ್ವರ, ಗೋರಖಪುರ ಹಾಗು ಕದಲಿ. ಉತ್ತರ ಭಾರತದ ನಾಥರು ಜೀವಮಾನದಲ್ಲಿ ಒಮ್ಮೆಯಾದರೂ ಕದ್ರಿಗೆ ಭೇಟಿಕೊಡಬೇಕೆಂದು ಬಯಸುತ್ತಾರೆ. ಕದ್ರಿಯ ಝುಂಡಿಯಾತ್ರೆ ಮಾಡುವುದು ಒಂದು ಸಾಧನೆ ಎಂದು ಭಾವಿಸುತ್ತಾರೆ. ದಕ್ಷಿಣ ಕನ್ನಡ ಜಿಲ್ಲೆಯ ಮಂಗಳೂರಿನಲ್ಲಿ ಕದ್ರಿಬೆಟ್ಟವಿದ್ದು, ಅದರ ಮೇಲೆ  ಜೋಗಿಮಠವಿದೆ. ಅದು ಕದ್ರಿಬೆಟ್ಟದ ಮೇಲಿರುವ ಕಾರಣ ಕದ್ರಿಮಠವೆಂದೇ ಹೆಸರಾಗಿದೆ. ಮಠದ ಪರಿಸರದಲ್ಲಿ ಕಾಶಿ ಕಾಲಭೈರವನ ಗುಡಿಯಿದೆ. ಗೋರಖ, ಮಚೇಂದ್ರ ಹಾಗೂ ಚೌರಂಗಿನಾಥರ ಮೂರ್ತಿಗಳಿವೆ; ಹಿಂದೆ ಕದ್ರಿಮಠದ ಅಧಿಪತಿಗಳಾಗಿದ್ದೊಯೋಗಿಗಳೊಸಮಾಧಿಗಳಿವೆ. ಪಾಂಡವರೊಗುಹೆ, ಪಾತಾಳ ಭೈರವನ ಗುಡಿ, ಪರಶುರಾಮನ ಅಗ್ನಿಕುಂಡ, ಬಾರಾಪಂಥಿ ಕಟ್ಟೆಗಳಿವೆ. ಬೆಟ್ಟದ ಕೆಳಗೆ ಪ್ರಸಿದ್ಧವಾದ ಕದ್ರಿಮಂಜುನಾಥ ಗುಡಿಯಿದೆ. ಈ ಗುಡಿಯ ಹೊರಗೋಡೆಯಲ್ಲಿ ಮಚೇಂದ್ರ, ಗೋರಖ, ಹಾಗೂ ಚೌರಂಗಿನಾಥರ ಮೂರ್ತಿಗಳಿವೆ. ಮಚೇಂದ್ರ ಚೌರಂಗಿಯರದು ಕುಳಿತ ಯೋಗಭಂಗಿಯಾದರೆ, ಗೋರಖನದು  ತಿರುಗಾಟಕ್ಕೆ ಹೊರಡಲು ಸಿದ್ಧನಾಗಿರುವ ಭಂಗಿ. ಗೋರಖನ ಕಾಲಬಳಿ ನಾಯಿ ಇದೆ. ಬಲಗೈಯಲ್ಲಿ ಜಪಸರವಿದೆ. ಎಡಗೈಯ ಹೆಬ್ಬೆರಳು ಹಾಗೂ ತೋರುಬೆರಳು ಸೇರಿಸಿ ವೃತ್ತ ರಚಿಸಿರುವ ಯೋಗಮುದ್ರೆಯಿದೆ. ಜೋಗಿಮಠದ ಮಚೇಂದ್ರನು ಮೀನಿನ ಮೇಲೆ ಕುಳಿತಿದ್ದರೆ, ಕದ್ರಿಗುಡಿಯ ಮಚ್ಚೇಂದ್ರನು ಪಶ್ಚಿಮಕ್ಕೆ ಸಮುದ್ರಮುಖಿಯಾಗಿ ಪದ್ಮಾಸನದಲ್ಲಿ ಕುಳಿತಿದ್ದಾನೆ. ಚೌರಂಗಿನಾಥನ ಮೂರ್ತಿಯು ಗುಡಿಯ ಪೂರ್ವಕ್ಕಿದೆ. ಗುಡಿಯ ಪಕ್ಕ ನವನಾಥರ  ಕೊಳಗಳಿವೆ. ಈ ಒಂಭತ್ತು ಕೊಳಗಳ ಮೇಲೆ  ಯೋಗಿಗಳು ಧುನಿ ಹಾಕಿಕೊಂಡು ವಸತಿ ಮಾಡಲು ಛತ್ರಗಳಿವೆ. ಹೀಗೆ ಇಡೀ ಕದ್ರಿ ಬೆಟ್ಟವೇ ನಾಥ ಕುರುಹುಗಳಿಂದ ತುಂಬಿದೆ.
ಕದ್ರಿಯೊ ಕದಳಿಯೊ?
ಕದ್ರಿ ಅಥವಾ ಕದಳಿ ಎಂದರೇನು? ಇವಕ್ಕೆ ಮೂರು ನಿಷ್ಪತ್ತಿಗಳಿವೆ. ೧. ಕದ್ರಿ ಎಂಬುದು ‘ಕದರ’ದಿಂದ ಬಂದುದು. ಕದರ (ಕಗ್ಗಲಿ) ಮರಗಳ  ಜಾಗವೇ ಕದ್ರಿ. ೨. ಕದರ್ ಎಂದರೆ ಬೆಟ್ಟ. ಕದರ್ ಎಂಬುದು ಕದರಿಯಾಗಿ, ನಂತರ ಕದ್ರಿಯಾಗಿದೆ. ೩. ಕದಲಿಯಿಂದ ಕದರಿ ಕದ್ರಿ ಬಂದಿವೆ.  ಮೂಲತಃ ಇದು ಕದಳಿಯ ವನ. ಇದಕ್ಕೆ ಸುವರ್ಣ ಎಂಬ ಶಬ್ದ ಸೇರಿ ಸುವರ್ಣ ಕದಳಿ ಎಂದಾಗಿದೆ. ಇದಕ್ಕೆ ಪೂರಕವಾಗಿ ‘ಕದಳಿ ಮಹಾತ್ಮ್ಯೆ’ ಎಂಬ ಗ್ರಂಥವೂ ಇದೆ. ಇವುಗಳಲೆಲ್ಲಾ ಮೂರನೇ ನಿಷ್ಪತ್ತಿಯು ನಾಥಪಂಥದ ದೃಷ್ಟಿಯಿಂದ ಮುಖ್ಯವಾಗಿದೆ.
ಕದಳಿವನ ಎಂದರೇನು? ತಟ್ಟನೆ ನೆನಪಿಗೆ ಬರುವುದು ಶ್ರೀಶೈಲದ ಕದಳೀವನ. ಎರಡೂ ಕದಳಿವನಗಳಲ್ಲಿ  ಸಾಮ್ಯಗಳಿವೆ. ಎರಡೂ ಬೆಟ್ಟಗಳು. ಎರಡೂ ಕಡೆ ನೈಸರ್ಗಿಕ ಗುಹೆಗಳು, ನೀರುಕ್ಕುವ ಚಿಲುಮೆಗಳಿವೆ. ಎರಡೂ ದೇಹತ್ಯಾಗದ ಸ್ಥಾನಗಳು. ಎರಡೂ ಕಡೆ ಕಾಪಾಲಿಕ ಮತ್ತು ವಜ್ರಯಾನ ಪಂಥಗಳು ಇದ್ದವು. ಕದಳಿವನಕ್ಕೆ ಇರುವ ಸಾಮಾನ್ಯ ಅರ್ಥ ಬಾಳೆಯ ತೋಟ. ಕದ್ರಿಯ ಆಸುಪಾಸಿನಲ್ಲಿ ಬಾಳೆಬೈಲು ಎಂಬ ಗ್ರಾಮವಿತ್ತು ಎಂದು ತಿಳಿಯುತ್ತದೆ. ಆದರೂ ಇದು ಬಾಳೆಫಲಕ್ಕೆ ಸಂಬಂಧಪಟ್ಟದ್ದಲ್ಲ. ಕದಳಿಯು ತಾತ್ವಿಕ ಅರ್ಥದಲ್ಲಿ ಶೂನ್ಯತತ್ವದ ಸಂಕೇತ. ಶರಣರು ಬಳಸುವ ಬಯಲು ಎಂಬುದು ಶೂನ್ಯ ಪರಿಕಲ್ಪನೆಯ ಕನ್ನಡ ರೂಪ. ಬಾಳೆಯ ದಿಂಡಿನ ಸಿಪ್ಪೆ ಸುಲಿಯುತ್ತ ಹೋದರೆ  ಕಡೆಗೆ  ಸಿಗುವ ಬೆಳ್ಳನೆಯ ಶಲಾಕೆ ಶೂನ್ಯತತ್ವದ ರೂಪಕವಾಗಿದ್ದಿರಬಹುದು. ಬಸವಣ್ಣ ಈ ಅರ್ಥದಲ್ಲೇ ಬಾಳೆಯ ಕಂಬದ ಹೋಲಿಕೆ ತರುತ್ತಾನೆ.
ಮಾಡುವ ಭಕ್ತನ ಕಾಯ ಬಾಳೆಯ ಕಂಬದಂತಿರಬೇಕು
ಮೆಲ್ಲಮೆಲ್ಲನೆ ಹೊರೆಯತ್ತಿ ನೋಡಿದಡೆ ಒಳಗೆ ಕೆಚ್ಚಿಲ್ಲದಿರಬೇಕು
ಮೇಲಾದ ಫಲವನು ನಮ್ಮವರು ಬೀಜಸಹಿತ ನುಂಗಿದರು
ಎನಗಿನ್ನಾವ ಭಯವಿಲ್ಲ ಕಾಣಾ ಕೂಡಲಸಂಗಮದೇವಾ
ಕೆಚ್ಚು, ಬೇರೆ ಮರಗಳ ಕಾಂಡವನ್ನು ಸುಲಿಯುತ್ತ ಹೋದರೆ ಸಿಗುತ್ತದೆ. ಅಂತಹ  ಕೆಚ್ಚು ಬಾಳೆದಿಂಡಿನಲ್ಲಿ  ಸಿಗುವುದಿಲ್ಲ.  ‘ಚರ್ಪಟನಾಥ ಶತಕ’ದಲ್ಲಿ ಸಂಸಾರವನ್ನು ‘ಕದಳಿಗರ್ಭ ವಿಚಾರಸಾರ’  ಎಂದು ವರ್ಣಿಸಲಾಗಿದೆ. ಕದಳಿಯ ಪ್ರಸ್ತಾಪ ‘ಶೂನ್ಯಸಂಪಾದನೆ’ಯಲ್ಲೂ ಬರುತ್ತದೆ. ‘ಕದಳಿಯ ಬನವ ಹೊಕ್ಕು ಹೊಲಬ ತಿಳಿಯದನ್ನಕ್ಕ, ಬಯಲ ಗಾಳಿಯ ಹಿಡಿದು ಗಟ್ಟಿ ಮಾಡದನ್ನಕ್ಕ, ಬರಿದೆ ಬಹುದೆ ಶಿವಜ್ಞಾನ’ ಎಂಬ ಅಲ್ಲಮನ ವಚನ ವೊಂದಿದೆ. ‘ಕಾಯವೆಂಬ ಮಹಾಕದಳಿಯ ಗೆಲ್ಲಬಲ್ಲವರಾರನೂ ಕಾಣೆ’ ಎಂದು ಶುರುವಾಗುವ ಇನ್ನೊಂದು ವಚನವಿದ್ದು, ಅದರಲ್ಲಿ ಸಂಸಾರವನ್ನು ಕೋಪ ಮದ ಮತ್ಸರ ಅಹಂಕಾರ  ವಿಷಯ ಮಾಯೆಗಳಿಂದ ತುಂಬಿದ್ದು ಎಂಬ ವರ್ಣನೆಯಿದೆ. ನಂತರ ಅದು,
ಇಂತಪ್ಪ ಕದಳಿಯ ಹೊಗಲರಿಯದೆ ದೇವದಾನವ ಮಾನವರೆಲ್ಲರೂ ಮತಿಗೆಟ್ಟು ಮರುಳಾಗಿ ತೆಗೆದೋಡಿದರು. ಅಂಗಾಲ ಕಣ್ಣು ಮೈಯೆಲ್ಲ ಕಣ್ಣವರು ತಲೆ ಬಾಲಗೆಟ್ಟರು. ನಾನೀ ಕದಳಿಯ ಹೊಕ್ಕು ಹೊಯಿದಾಡಿ ಮುಳ್ಳುಮಸೆ ಮುಟ್ಟದೆ ಕದಳಿವರಿದು ಗೆಲಿದುತ್ತರಿಸಿ ಗೋಗೇಶ್ವರನೆಂಬ ಲಿಂಗದ ನಿಜ ಸಮಾಧಿಯಲ್ಲಿ ನಿಂದು ಪರವಶನಾಗಿ ನಿರಾಳಕ್ಕೆ ನಿರಾಳನಾಗಿದ್ದೆನಯ್ಯ
ಎಂದು ಮುಗಿಯುತ್ತದೆ. ಕದಳಿಯನ್ನು ದಾರಿತಪ್ಪಿಸುವ ದುರ್ಗಮವಾದ ಕಾಡಿನ ರೂಪಕದಲ್ಲಿ ಚಿತ್ರಿಸಲಾಗುತ್ತಿದೆ. ಅಕ್ಕ ಕದಳಿಯನ್ನು ಘೋರಾರಣ್ಯ ಎನ್ನುತ್ತಾಳೆ.
ಕದಳಿ ಎಂಬುದು ತನು, ಕದಳಿ ಎಂಬುದು ಮನ
ಕದಳಿ ಎಂಬುದು ವಿಷಯಂಗಳು, ಕದಳಿ ಎಂಬುದು ಭವಘೋರಾರಣ್ಯ,
ಈ ಕದಳಿಯ ಗೆದ್ದು ತವೆ ಬದುಕಿ ಬಂದು ಕದಳಿಯ ಬನದಲ್ಲಿ ಭವಹರನ ಕಂಡೆನು
ಕರುಣದಿ ತೆಗೆದು ಬಿಗಿಯಪ್ಪಿದಡೆ ಚೆನ್ನಮಲ್ಲಿಕಾರ್ಜುನನ ಹೃದಯಕಮಲದಲ್ಲಿ ಅಡಗಿದೆನು
ತನುಮನವಿಷಯಗಳ ಹಾಗೂ ಲೌಕಿಕ ಸಂಸಾರದ ಸಂಕೇತವಾಗಿರುವ ಅರಣ್ಯವನ್ನು ದಾಟುವುದು ಒಂದು ಸವಾಲು. ‘ಕಾಯವೆಂಬ ಕದಳಿ’ಯನ್ನು ಗೆಲ್ಲುವ ಮಾತು ಶರಣರಲ್ಲಿ ಪುನಃಪುನಃ  ಬರುತ್ತದೆ. ಬಯಲು ಎಂಬುದಕ್ಕೆ ಯೋಗಿಯು ಸಾಧನೆಯ ಕೊನೆಯ ಹಂತದಲ್ಲಿ  ಶೂನ್ಯಸ್ಥಿತಿ  ತಲುಪುವುದು ಎಂಬರ್ಥವಿರುವ ಹಾಗೆಯೇ, ದೇಹತ್ಯಾಗವೆಂಬ ಅಥರ್ವೂ ಇದೆ. ಕೊಡೇಕಲ್ ಪರಂಪರೆಯ ಒಂದು ಕೃತಿಯಲ್ಲಿ ಬಸವಣ್ಣನ ಮಡದಿ ನೀಲಮ್ಮ, ಆಸನ ಹಾಕಿ ವಾಯು ನಿರ್ಬಂಧ ಮಾಡಿ, ಸಮಾಧಿ ಸ್ಥಿತಿಗೆ ಹೋಗಿ, ಅಲ್ಲಿಂದ ಮರಳದೆ ದೇಹತ್ಯಾಗ ಮಾಡುವ ವರ್ಣನೆಯಿದೆ. ಸಮಾಧಿಗೆ ಎರಡೂ ಅರ್ಥಗಳಿವೆ. ಅಲ್ಲಮ,  ದತ್ತಪಂಥದ ನರಸಿಂಹಯತಿ ಮುಂತಾದವರು ಶ್ರೀಶೈಲದ ಕದಳಿವನಕ್ಕೆ ದೇಹತ್ಯಾಗಕ್ಕಾಗಿ ಹೋಗುತ್ತಾರೆ. ಹೀಗಾಗಿ ಕದಳಿವನಗಳು ಯೋಗಸಾಧನೆಯ ನಿರ್ದಿಷ್ಟ ಹಂತವನ್ನೂ ದೇಹತ್ಯಾಗಕ್ಕಾಗಿ ಮಾಡುವ ಅಂತಿಮ ಪಯಣವನ್ನೂ ಸಂಕೇತಿಸುತ್ತವೆ.
[1]ಹೀಗೆ ಸೂಕ್ಷ್ಮ ಹಾಗೂ ಸ್ಥೂಲ ಎರಡೂ ಅರ್ಥಗಳಲ್ಲಿ ಕದಳಿವನಕ್ಕೆ ಅರ್ಥವಿದೆ. ಕದ್ರಿಬೆಟ್ಟದ ಕದಳಿವನವೂ ಮೂಲತಃ ಸಿದ್ಧರ ದೇಹತ್ಯಾಗದ ಜಾಗ. ಭಾರತದ ಪ್ರಸಿದ್ಧ ದೇಹತ್ಯಾಗದ ಜಾಗವಾದ ಕಾಶಿಯ ಹೆಸರಿನಲ್ಲಿರುವ ಕಾಶಿಕಾಲಭೈರವನು ಇಲ್ಲಿರುವುದು ಇದಕ್ಕೆ ಪೂರಕವಾಗಿದೆ.
ಕದ್ರಿಮಠದ ಸುತ್ತಮುತ್ತಲೂ ನೂರಾರು ವರುಷಗಳ ಹಿಂದಿನ ಸಮಾಧಿಗಳಿವೆ.  ಕದ್ರಿಮಠದ ಹಿಂದಿನ ಅಧಿಪತಿಗಳಾದ ಕಾಶಿನಾಥ, ಸುಂದರನಾಥ, ಜ್ವಾಲಾನಾಥರು ಇಲ್ಲೇ ಸಮಾಧಿಯಾದರು. ಕದ್ರಿಮಠಕ್ಕೆ ಅಧಿಪತಿಯಾಗಿ ಬರುವವರು ಮರಳಿ ನರ್ಮದೆಯನ್ನು ದಾಟಬಾರದು. ಇಲ್ಲೇ ಸಮಾಧಿ ಹೊಂದಬೇಕೆಂಬ ನಿಯಮ ಹಿಂದೆ ಇತ್ತಂತೆ. ರಾಜಸ್ಥಾನದ ಗೋರಖಟಿಲ್ಲ ಬೆಟ್ಟದ ಮೇಲಿರುವ ನಾಥಗದ್ದುಗೆಗೆ ಏರಿದ ಯೋಗಿ ಬೆಟ್ಟಿವಿಳಿದು ಬರುವಂತಿರಲಿಲ್ಲ. ಅಲ್ಲೇ ಸಮಾಧಿಯಾಗಬೇಕಿತ್ತು. ಒಂದೊಮ್ಮೆ ಯೋಗಿಯು ಸಮಾಧಿ ಯಾಗಲು ಒಪ್ಪದಿದ್ದರೆ, ಅವನನ್ನು ಹಿಡಿದು ಬಲವಂತವಾಗಿ ಸಮಾಧಿ ಮಾಡಲಾಗುತ್ತಿತಂತೆ. ಹೀಗಾಗಿ ಕೆಲವು ನಾಥರು ತಮ್ಮ ಅಧಿಕಾರ ಅವಧಿಯ ಕೊನೆಯ ವರ್ಷೊಪಲಾಯನ ಮಾಡುತ್ತಿದ್ದರಂತೆ. ಕದ್ರಿಯ ಮಠಾಧಿಪತಿ ಜೀವಸಮಾಧಿ ಆಗುತ್ತಿದ್ದ ಆಚರಣೆಯ ಬಗ್ಗೆ, ತ್ರ್ಯಂಬಕದಲ್ಲಿ ನನ್ನೊಡನೆ ಚರ್ಚೆ ಮಾಡಿದ ಬಹುತೇಕ ನಾಥ ಯೋಗಿಗಳು ಒಪ್ಪಿಕೊಂಡರು. ಈಗ ಈ ಆಚರಣೆ ಸಾಂಕೇತಿಕವಾಗಿ ಉಳಿದಿದೆ. ಕದ್ರಿಮಠಕ್ಕೆ ಹೊಸಯೋಗಿ ಪಟ್ಟಕ್ಕೆ ಬಂದಾಗ, ನಿವೃತ್ತನಾಗುವ ನಾಥನು ತ್ರ್ಯಂಬಕದಿಂದ ೧೨ ವರ್ಷದ ಹಿಂದೆ ತಾನು ತಂದಿದ್ದ ಪಾತ್ರೆಯನ್ನು ಸಮುದ್ರದಲ್ಲಿ ವಿಸರ್ಜನೆ ಮಾಡಬೇಕು. ಅದರ ಜತೆ ತಾನೂ ಮುಳುಗುಹಾಕಿ, ಜಲಪ್ರವೇಶದ ಅಭಿನಯ ಮಾಡಬೇಕು. ಕದ್ರಿಯ ಅರಸುಪಟ್ಟದಿಂದ ಇಳಿದ ಮೋಹನ ನಾಥರೂ (೨೦೦೪)ಕಡಲಲ್ಲಿ ಈ ಸಾಂಕೇತಿಕ ಜಲಸಮಾಧಿ ನೆರವೇರಿಸಿದರು.[2]
ಕದ್ರಿಯ ನಾಥ ಪರಂಪರೆ
ಕದ್ರಿಮಠಕ್ಕೆ ಬಾರಾಪಂಥದಲ್ಲಿ ನಾಲ್ಕು ಶಾಖೆಗಳಿಗೆ  ಮಾತ್ರ ಪಟ್ಟವೇರುವ ಹಕ್ಕಿದೆ.  ಅವೆಂದರೆ ಕಪಲಾನಿ, ಗಂಗಾನಾಥಿ, ಬೈರಾಗಿ ಹಾಗೂ ದರಿಯಾನಾಥಿ. ೧೪ನೇ ಶತಮಾನದ ಮಂಗಲನಾಥನಿಂದ (ಕ್ರಿಶ.೧೩೯೭) ಕದ್ರಿಮಠದ ನಾಥರ ದಾಖಲೆ ಶುರುವಾಗುತ್ತದೆ. ಮುಂದೆ ೧೯ನೇ ಶತಮಾನದವರೆಗೆ ದಾಖಲೆ ಸಿಗುವುದಿಲ್ಲ. ಕಳೆದ ಸುಮಾರು ಒಂದೂವರೆ ಶತಮಾನದಲ್ಲಿ ಆಗಿಹೋದ ನಾಥರು ಇವರು: ಜ್ವಾಲಾನಾಥ ೧೮೫೮-೧೮೬೦; ಭವಾನಿ ನಾಥ ೧೮೬೦-೧೮೭೨; ಹೀರಾನಾಥ ೧೮೭೨ -೧೮೯೬; ಕಾಶಿನಾಥ ೧೮೯೬-೧೯೦೮; ಸುಂದರನಾಥ ೧೯೦೮-೧೯೨೧; ಟೆಹಲ್‌ನಾಥ ೧೯೨೧-೧೯೩೩; ಚಿಮನ್‌ನಾಥ ೧೯೩೩-೧೯೪೫; ಚಮೇಲಿನಾಥ ೧೯೪೫-೧೯೧೫೭; ಶಾಂತಿನಾಥ ೧೯೫೭-೧೯೬೯; ಸೋಮನಾಥ ೧೯೬೯-೧೯೮೧; ಸೋಮನಾಥ ೧೯೮೧-೧೯೯೨ ; ಮೋಹನನಾಥ ೧೯೯೨-೨೦೦೪; ಸಂಧ್ಯಾನಾಥ ೨೦೦೪- ಕದ್ರಿಮಠದ ನಾಥರಲ್ಲಿ ತುಂಬ ಪ್ರಸಿದ್ಧರಾದವರು  ಸುಂದರನಾಥ. ಅವರೊಬ್ಬ ನಿಜವಾದ ಯೋಗಿ ಎಂದು ಅವರನ್ನು ಕಂಡವರು ಹೇಳುತ್ತಿದ್ದರಂತೆ. ಸುಂದರನಾಥರು ಕೇರಳದಲ್ಲಿ ಹಿಂದುಳಿದ ವರ್ಗಗಳ ಚಳುವಳಿ ಆರಂಭಿಸಿದ ಈಳವ ಸಮುದಾಯದ ನಾರಾಯಣ ಗುರುವಿಗೆ ದೀಕ್ಷೆಕೊಟ್ಟವರು. ಕದ್ರಿ ಪೀಠದಲ್ಲಿ ಕೆಲವರು ೧೨ ವರ್ಷಕಾಲವನ್ನು ಪೂರೈಸಲಿಲ್ಲ. ಕದ್ರಿಮಠದ ಆಚರಣೆಗಳಿಗೆ ಅಲ್ಲಿನ ನಾಥ ಯೋಗಿಯು ಒಂದೊಮ್ಮೆ ಲಭ್ಯವಿಲ್ಲದಿದ್ದರೆ, ವಿಟ್ಲಮಠದ ನಾಥನನ್ನು ಕರೆಯಿಸಿ ಪೂರೈಸಲಾಗುತ್ತದೆ.
ಕದ್ರಿಮಠದ ಯೋಗಿಗಳಲ್ಲಿ ಸಿಗುವ ಅತ್ಯಂತ ಹಳೆಯ ಹೆಸರು ಮಂಗಲನಾಥನದು.   ಬಾರಕೂರಿನಿಂದ ಆಳುತ್ತಿದ್ದ ಅಳುಪ ವಂಶದ ವಿಟ್ಟರಸ ಒಡೆಯರು, ವೀರಪ್ರತಾಪ ಪ್ರವುಡ ವಿರೂಪಾಕ್ಷನು ಜೋಗಿಮಠದ ಮಂಗಲನಾಥನಿಗೆ ಕದ್ರಿಯ ಸುತ್ತಲಿನ ನಾಲ್ಕು ಸೀಮೆಗಳನ್ನು ಸೇರಿಸಿ ಭೂದಾನಮಾಡಿ ಹಾಕಿಸಿದ ಶಾಸನವು, ಮಠದ ಆವರಣದಲ್ಲಿದೆ. ಅಂದಿನಿಂದ ಕದ್ರಿಮಠದ ನಾಥರು ರಾಜರಾದರು.  ನಾಥಮಠಗಳ ಮುಖ್ಯಸ್ಥರಿಗೆ ಮಹಂತ್ ಅಥವಾ ಪೀರ್ ಎಂಬ ಬಿರುದಿದ್ದರೆ,  ಕದ್ರಿಮಠದ ನಾಥನಿಗೆ ರಾಜಾ ಎಂಬ ಬಿರುದಿದೆ. ಇದಕ್ಕೆ ಇನ್ನೆರಡು ಕಾರಣಗಳಿವೆ. ೧. ಕರ್ನಾಟಕದ ಉಳಿದ ನಾಥಮಠಗಳ ಉಸ್ತುವಾರಿ ಮಾಡುವ ಅಧಿಕಾರವು ಕದ್ರಿಮಠದ ನಾಥನಿಗಿರುವುದು. ೨. ಬೇರೆಲ್ಲ ಮಠಗಳ ಮುಖ್ಯಸ್ಥನನ್ನು ಝುಂಡಿ ಆರಿಸಿದರೆ, ಕದ್ರಿಮಠದ ನಾಥನ ಆಯ್ಕೆಯನ್ನು ತ್ರ್ಯಂಬಕೇಶ್ವರದಲ್ಲಿ ಸೇರುವ ನಾಥರ ಮಹಾಸಭೆ ಮಾಡುವುದು. ಕದ್ರಿಮಠದ ರಾಜನ ಪಟ್ಟಾಭಿಷೇಕದಲ್ಲಿ  ಪರ್ಯಾಯ ಅರಸುತನಕ್ಕೆ ಬೇಕಾದ  ಎಲ್ಲ ಆಚರಣೆಗಳೂ ಇವೆ. ಚಿನ್ನದ ಕಿರೀಟಕ್ಕೆ ಬದಲು ಜಟೆಯ ಮುಕುಟವಿದೆ. ಪಟ್ಟದ ಕುದುರೆಯಿದೆ. ತಂತ್ರಿಗಳು ಹೋಮಮಾಡಿ, ರಾಜನಿಗೆ ನದಿಜಲದ ಅಭಿಷೇಕ ಮಾಡುತ್ತಾರೆ. ನಿರ್ಗಮಿಸುವ ನಾಥನು ತನ್ನ ಉತ್ತರಾಧಿಕಾರಿಗೆ ತೂಗುಮಂಚದಲ್ಲಿ ಕೂರಿಸಿ ಪಟ್ಟದ ಕತ್ತಿಯನ್ನು ಕೊಡುವ ಮೂಲಕ ಅಧಿಕಾರ ಹಸ್ತಾಂತರ ಮಾಡುತ್ತಾನೆ.
ಕದ್ರಿ ಮಠದ ಅಧೀನದಲ್ಲಿ ಅನೇಕ ಉಪಮಠಗಳಿವೆ. ಮುಂಡಾಣಮಠ, ಮಣೇಲು ಮಠ, ಎಯ್ಯಡಿಮಠ (ಮಂಗಳೂರು) ವಿಟ್ಲಮಠ (ಬಂಟ್ವಾಳ), ಸೂಡಾಮಠ (ಕಾರ್ಕಳ), ಕೋಟ (ಕುಂದಾಪುರ) ಉದ್ಯಾವರಮಠ (ಮಂಜೇಶ್ವರ) ಬಳ್ಳೂರುಮಠ (ಕಾಸರಗೋಡು). ಈ ಮಠಗಳಿಗೆ ಕದ್ರಿಮಠದ ಅರಸನೇ ಅಧಿಕಾರಿ. ಈ ಶಾಖಾಮಠಗಳ ಆಡಳಿತ ಉಸ್ತುವಾರಿಗೂ, ತಮ್ಮ ಭಕ್ತರನ್ನು ನೋಡುವುದಕ್ಕೂ, ಮಠದ ಸಂಪತ್ತಿನ ದೇಖರೇಖೀ ಮಾಡುವುದಕ್ಕೂ, ಅರಸು ತಿರುಗಾಟ ಮಾಡಬೇಕಿತ್ತು. ಇದನ್ನು ‘ಸರ್ಕೀಟು’   ಎನ್ನುತ್ತಾರೆ. ಆಗ ಕದ್ರಿಮಠದ ಅರಸು  ಕುದುರೆಯ ಮೇಲೆ ಸರ್ಕೀಟು  ಹೊರಟಾಗ, ಮಠದ ಬಿರುದು ಬಾವಲಿಗಳ ಜತೆ, ಜೋಗಿ ಜನಾಂಗದ ನಾಯಕರು ಪರಿವಾರದವರಾಗಿ ಹೋಗುತ್ತಿದ್ದರಂತೆ. ಇದು ಆಂಗ್ಲ ಅಧಿಕಾರಿಗಳ ಸರ್ಕೀಟಿನ ಮಾದರಿ. ಈಗಲೂ ಮಠದ ಆವರಣದಲ್ಲಿ ಸರ್ಕಿಟು ಕುದುರೆ ಯನ್ನು ಸಾಂಕೇತಿಕವಾಗಿ ಸಾಕಲಾಗಿದೆ. ಅದು ಕರಾವಳಿ ಪರಿಸರಕ್ಕೆ ಅಪರಿಚಿತವಾಗಿ ಕಾಣುತ್ತದೆ.  ಹಿರಿಯರು ಹೇಳುವಂತೆ,  ಕದ್ರಿ ಅರಸರು ಎತ್ತಿನಗಾಡಿಯಲ್ಲೂ ಸರ್ಕೀಟು ಹೋಗುತ್ತಿದ್ದರು. ಹೋದ ಕಡೆ ವಸತಿ ಮಾಡಿ, ಜೋಗಿಗಳಿಗೆ ದೀಕ್ಷೆಕೊಡುವ,  ಕುಟುಂಬದ ಅಥವಾ ಊರಿನ ವ್ಯಾಜ್ಯ ಬಗೆಹರಿಸುವ ಕೆಲಸ ಮಾಡುತ್ತಿದ್ದರು. ಗುರು ಕಾಣಿಕೆಯಾಗಿ ದವಸ ಮತ್ತು ಹಣ ಸ್ವೀಕರಿಸುತ್ತಿದ್ದರು. ಮಂಗಳೂರು ಪೇಟೆಯಲ್ಲಿ ನಾಥರು ಕುದುರೆ ಸವಾರಿಮಾಡಿಕೊಂಡು ಸರ್ಕೀಟು ಮಾಡುತ್ತಿದ್ದುದನ್ನು ನೋಡಿದವರು ಇದ್ದಾರೆ. ಈಗಲೂ ಕದ್ರಿ ಮಂಜುನಾಥನ ರಥೋತ್ಸವದಲ್ಲಿ ಕದ್ರಿಯ ಅರಸನು ಅಶ್ವಾರೂಢನಾಗಿ  ಪ್ರದಕ್ಷಿಣೆ ಬರುವ ಪದ್ಧತಿ ಇದೆ.
ಮಂಜುನಾಥ ಸಂಬಂಧ
ಕದ್ರಿಯ ಜೋಗಿಮಠಕ್ಕೂ ಮಂಜುನಾಥ ಗುಡಿಗೂ ಪ್ರಾಚೀನ ಕಾಲದಿಂದಲೂ ಸಂಬಂಧಗಳಿವೆ. ಈ ಹಿಂದೆ ಚರ್ಚಿಸಿದಂತೆ, ಈ ಗುಡಿಯು ವಜ್ರಯಾನ ಪಂಥಕ್ಕೆ ಸೇರಿದ್ದು,  ನಂತರ ನಾಥಪಂಥದ ಕೇಂದ್ರವಾಯಿತಷ್ಟೆ; ಆದರೆ ಕದ್ರಿಯಲ್ಲಿ ಮಚೇಂದ್ರ ರೂಪಿಯಾದ ಅವಲೋಕಿತೇಶ್ವರನನ್ನು ಹೊರಹಾಕಿ ಶಿವಲಿಂಗವನ್ನು ಸ್ಥಾಪಿಸಿದ ಬಳಿಕ, ಯಾವುದೊ ಹಂತದಲ್ಲಿ ಅದರ ಅರ್ಚನೆ ಬ್ರಾಹ್ಮಣರಿಗೆ ಹೋಯಿತು. ಅಂದಿನಿಂದ ಅರ್ಚಕರಿಗೂ ನಾಥರಿಗೂ ಗುಡಿಯ ವಿಷಯದಲ್ಲಿ ಒಂದು ಬಗೆಯ ಸಂಘರ್ಷ ಶುರುವಾಯಿತು. ಕೋರ್ಟುಗಳಲ್ಲಿ ಮೊಕದ್ದಮೆ ಹೂಡಲಾಯಿತು. ಹೊಸ ಸ್ಥಳಪುರಾಣಗಳು ಹುಟ್ಟಿದವು. ಮಂಜುನಾಥ ಗುಡಿಯ ದಾಖಲೆಗಳಲ್ಲಿ ಇರುವ ಸ್ಥಳಪುರಾಣದಲ್ಲಿ (ಪೊಳಲಿಯ ಮಾಧವಭಟ್ಟರ ಹತ್ತಿರವಿರುವ ತುಳುಬರೆಹ) ಒಂದು ಕತೆ ಹೀಗಿದೆ:
ಹಿಂದೆ ಮಚಿಂದ್ರನಾಥ ಗೋರಕ್ಷನಾಥ ಎಂಬ ಗುರು ಶಿಷ್ಯರು ಇತರ ಅನೇಕ ಋಷಿಗಳೊಂದಿಗೆ ಈ ದೇವಸ್ಥಾನದ ಮೇಲೆ ಇರುವ ಮಠದಲ್ಲಿ ತಪಸ್ಸು ಮಾಡಿಕೊಂಡಿರಲು, ಮಚಿಂದ್ರನಾಥನು ಶಿವದೇವಸ್ಥಾನವನ್ನು ಕಟ್ಟಿಸುವರೆ, ಶಿವಲಿಂಗವನ್ನು ತರುವುದಕ್ಕಾಗಿ ತನ್ನ ಮುಖ್ಯ ಶಿಷ್ಯನಾದ ಗೋರಕ್ಷನಾಥನನ್ನು ಕಾಶಿಗೆ ಕಳುಹಿಸಿ ಹಾಗೂ ಕದಳೀವನದಲ್ಲಿ ತಪಸ್ಸಿಗೆ ಕುಳಿತನು…ಶಿವಲಿಂಗವನ್ನು ತರುವರೆ ಹೋದ ಗೋರಕ್ಷನಾಥನು ಅನೇಕ ಸಮಯ ಬಾರದಿರಲು ಮಚಿಂದ್ರನು ಬೇಸತ್ತು, ತಾನು ತನ್ನ ಇತರ ಶಿಷ್ಯರೊಂದಿಗೆ ಶಿವನನ್ನು ಒಂದೇ ಛಲದಿಂದ ಪ್ರಾರ್ಥಿಸಿಕೊಳ್ಳಲು, ಶಿವನು ಇವನ ತಪಸ್ಸಿಗೆ ಮೆಚ್ಚಿ ಬಾವಿಯೊಳಗಿಂದ ಅರ್ಧಲಿಂಗಾಕಾರವಾಗಿ ಪ್ರತ್ಯಕ್ಷನಾದನು. ಆಗ ಲಿಂಗವು ಮಂಜಿನಂತೆ ಕಾಣಲು ಮಚಿಂದ್ರನು ‘ಮೈಂಜ್‌ನಾಥ ಆಗಯ’ ಎಂದು ಹೇಳಲು, ಅದೇ ಮುಂದೆ ದೇವರಿಗೆ ‘ಮಂಜುನಾಥ’ ಎಂದು ಹೆಸರಾಯ್ತು. ನಂತರ ಗೋರಕ್ಷನಾಥನು ಶಿವಲಿಂಗವನ್ನು ತರಲು ಇಲ್ಲಿ ಲಿಂಗ ಮೊದಲೇ ಉದ್ಭವ ಆಗಿದ್ದರಿಂದ ಸದ್ರಿ ಶಿವಲಿಂಗವನ್ನು ಮೇಲೆ ತೀರ್ಥದಲ್ಲಿಡಲು ಮಚಿಂದ್ರನು ಆಜ್ಞಾಪಿಸಿದನು.
ಸದರಿ ಸ್ಥಳಪುರಾಣವು  ಗುಡಿಯು ಮೂಲತಃ ಶೈವವೆಂದೂ, ಇಲ್ಲಿನ ಲಿಂಗವು ಸ್ವಯಂ ಉದ್ಭವವಾದುದೆಂದೂ, ಗೋರಖನು ತಂದ ವಿಗ್ರಹವು ಗುಡಿಯಲ್ಲಿ ಸ್ಥಾಪನೆಯಾಗಲಿಲ್ಲವೆಂದೂ ಸೂಕ್ಷ್ಮವಾಗಿ ಪ್ರತಿಪಾದಿಸುತ್ತಿದೆ. ಗುಡಿಗೆ ಸಂಬಂಧಿಸಿ ‘ಕದಲೀ ಮಂಜುನಾಥ ಮಾಹಾತ್ಮ್ಯೆ’ ಎಂಬ ಸಂಸ್ಕೃತ  ಗ್ರಂಥವಿದ್ದು, ಇದು ಸಹ ಮಂಜುನಾಥ ಗುಡಿಯನ್ನು ನಾಥರಿಂದ ವಶಪಡಿಸಿಕೊಂಡ ಬಳಿಕ ಪುರೋಹಿತರು ನಿರ್ಮಿಸಿದ ಪಠ್ಯ. ಇದರಲ್ಲಿ ದ್ವಿಜಶ್ರೇಷ್ಠತೆ, ವರ್ಣಪದ್ಧತಿ ಪಾಲನೆ, ಮುಂತಾದ ವಿಚಾರಗಳಿವೆ. ಇದರಲ್ಲಿ ಪರಶುರಾಮನು ಸಮುದ್ರವನ್ನು ಹಿಂತಳ್ಳಿ ಭೂಮಿ ಪಡೆದ ಹಾಗೂ ಮಂಗಳಾದೇವಿ ಬಂದು ನೆಲೆಸಿದ ಕತೆಗಳೂ, ಮೀನನಾಥ ಚೌರಂಗಿನಾಥ ಗೋರಖನಾಥ ಮಂಜುನಾಥರ ಕಥೆಗಳೂ ಇವೆ.
ಆದರೂ ಮಂಜುನಾಥ ಗುಡಿಯನ್ನು ನಾಥ ಪರಂಪರೆಯಿಂದ ಬೇರ್ಪಡಿಸಲು ಆಗಲಿಲ್ಲ. ಇದಕ್ಕೆ ಕಾರಣ, ಗುಡಿಯಲ್ಲಿರುವ ನಾಥ ಮೂರ್ತಿಗಳು. ಗರ್ಭಗೃಹದಲ್ಲಿ ಆಗಮೋಕ್ತ ಪೂಜೆ ಪಡೆವ ಶಿವಲಿಂಗ, ಗರ್ಭಗುಡಿಯ ಹೊರಗೆ ಅವಲೋಕಿತೇಶ್ವರ, ಬುದ್ಧ, ಮಂಜುಶ್ರೀ ಘೋಷರ ಮೂರ್ತಿಗಳು ಹಾಗೂ ಗುಡಿಯ ಮೂರು ದಿಕ್ಕುಗಳಲ್ಲಿರುವ ಗೋರಖ, ಮಚೇಂದ್ರ, ಚೌರಂಗಿನಾಥರ  ಮೂರ್ತಿಗಳು. ಹೀಗೆ ಗುಡಿಯು ಬೌದ್ಧ, ನಾಥ ಹಾಗೂ ಆಗಮಶೈವದ ಮೂರೂ ಕುರುಹುಗಳನ್ನು ಇರಿಸಿಕೊಂಡಿದೆ.  ಸೂಕ್ಷ್ಮವಾಗಿ ಪರಿಶೀಲಿಸಿದರೆ, ಮಚೇಂದ್ರ ಹಾಗೂ ಚೌರಂಗಿಯರು ತಮಗಾಗೇ ಮಾಡಲಾದ ಗೂಡುಗಳಲ್ಲಿ ಸ್ಥಾಪಿತರಾಗಿದ್ದಾರೆ. ಆದರೆ ಉತ್ತರ ದಿಕ್ಕಿನ ಗೂಡು ಖಾಲಿಯಿದ್ದು,  ಅಲ್ಲಿದ್ದ ಯಾವುದೊ ನಾಥವಿಗ್ರಹ ಸ್ಥಳಾಂತರವಾಗಿದೆ. ಅದರ ಮುಂದೆ,  ಆ ಗೂಡಿಗೆ ಸಂಬಂಧ ಇಲ್ಲದಂತೆ ನಿಂತಿರುವ ಗೋರಖ ಮೂರ್ತಿಯಿದೆ. ಬಹುಶಃ ಮೊದಲ ಹಂತದಲ್ಲಿ ವಿಹಾರದಲ್ಲಿದ್ದ ಬೌದ್ಧವಿಗ್ರಹಗಳು ಹೊರಬಂದು ನಾಥವಿಗ್ರಹಗಳು ಒಳಗೆ ಹೋಗಿರಬಹುದು. ಎರಡನೆಯ ಹಂತದಲ್ಲಿ ಶಿವಲಿಂಗದ ಸ್ಥಾಪನೆಯಾಗಿ ನಾಥವಿಗ್ರಹಗಳು ಸ್ಥಾನಾಂತರ ಹೊಂದಿರಬಹುದು. ಸ್ಥಳಪುರಾಣಗಳು ಕೂಡ ಶಿವಲಿಂಗದ ಸ್ಥಳಾಂತರದ ಸೂಚನೆಯನ್ನು ಒಳಗೊಂಡಿವೆ. ಈ ಬಗೆಯ ಮೂರ್ತಿ ಪಲ್ಲಟಗಳು ಯಾಕಾಗಿ ಹೇಗೆ ನಡೆದವು ಎಂಬ ಚರಿತ್ರೆಯು ಅಸ್ಪಷ್ಟವಾಗಿದೆ. ಸದ್ಯಕ್ಕೆ ಕದ್ರಿಯ ಮಂಜುನಾಥ ಗುಡಿ ನಾಥರ ವಶದಲ್ಲಿಲ್ಲ. ಮಂಜುನಾಥ ಲಿಂಗಕ್ಕೆ ಬ್ರಾಹ್ಮಣ ಅರ್ಚಕರಿಂದ ಆಗಮೋಕ್ತ ಪೂಜೆಯೂ ತಂತ್ರಿಗಳಿಂದ ತಾಂತ್ರಿಕ ಪೂಜೆಯೂ ನಡೆಯುತ್ತಿದೆ. ಜೋಗಿಮಠದ ನಾಥನನ್ನು ಜಾತ್ರೆಯಲ್ಲಿ ಆಹ್ವಾನಿಸಿ ತೀರ್ಥಪ್ರಸಾದ ಕೊಡುವ ಪದ್ಧತಿ ಉಳಿದಿದೆ.  ಆದರೆ ನಾಥರು ಗುಡಿಯ ಮೇಲಿನ ತಮ್ಮ  ಹಕ್ಕು ಸ್ಥಾಪನೆಗೆ ಮಾಡಿದ ಹೋರಾಟವು ಕುತೂಹಲಕರವಾಗಿದೆ. ಈ ಹೋರಾಟಕ್ಕೆ ಒಂದು ಶತಮಾನದ ಚರಿತ್ರೆಯಿದೆ.
ಕದ್ರಿ ಮಂಜುನಾಥ ದೇಗುಲವು ೧೯೨೭ರಲ್ಲಿ ಧಾರ್ಮಿಕದತ್ತಿ ಇಲಾಖೆಗೆ ಸೇರಿದಾಗ,  ಇತರ ಮೊಕ್ತೇಸರರ ಜತೆ ಜೋಗಿಮಠದ  ನಾಥನೇ ದೇಗುಲದ ವಾರಸುದಾರ ಆಗಿದ್ದನು.   ೧೯೩೨ರಲ್ಲಿ ಜೋಗಿಮಠದ ಅಧಿಪತಿಯಾಗಿದ್ದ ಟೆಹಲನಾಥರು ಕಾವಿಧಾರಿಯಲ್ಲ ಎಂಬ ಕಾರಣಕ್ಕೆ ಗುಡಿ ಪ್ರವೇಶಕ್ಕೆ ಅರ್ಚಕರು ತಡೆಮಾಡಿದರು. ಜೋಗಿಮಠವು ಪ್ರಕರಣವನ್ನು ಕೋರ್ಟಿಗೆ ಒಯ್ದಿತು. ವ್ಯಾಜ್ಯ  ಪರಿಶೀಲಿಸಿದ ಸಿವಿಲ್ ಜಡ್ಜ್ ಮುಂಡಪ್ಪ ಬಂಗೇರ ಎನ್ನುವ ವರು,  ಖುದ್ದಾಗಿ ಕಂಡು ತೀರ್ಪು ನೀಡುವುದಾಗಿ ಹೇಳಿ, ಗುಡಿಗೆ ಬಂದರು; ಗುಡಿಯ ಮೂರೂ ಕಡೆಯಿದ್ದ ನಾಥರ ಮೂರ್ತಿಗಳನ್ನು ನೋಡಿ, ಮಂಜುನಾಥ ದೇವರ ಪೂಜಿಸಲು ನಾಥಸಾಧುಗಳಿಗೆ ಹಕ್ಕಿದೆಯೆಂದು ತೀರ್ಪಿತ್ತರು. ಆದರೂ ಟೆಹಲನಾಥರಿಗೆ  ಗುಡಿಯೊಳಗೆ ಪ್ರವೇಶ ಸಿಗಲಿಲ್ಲ. ಬದಲಿಗೆ, ಬಂಗೇರರು ಪ್ರವೇಶಿಸಿದ ಕಾರಣಕ್ಕಾಗಿ ಗುಡಿಯನ್ನು ಶುದ್ದೀಕರಿಸಿ ಬ್ರಹ್ಮಕಲಶೋತ್ಸವ ಮಾಡಲಾಯಿತು; ೧೯೪೫ರಲ್ಲಿ ಚಮೇಲಿನಾಥರು ಗುಡಿಗೆ   ಜೋಗಿಮಠದ ಅರಸನೇ ನಿಜವಾದ ಆಡಳಿತಗಾರನೆಂದೂ ಇತರ ಮೊಕ್ತೇಸರರ ಅಗತ್ಯವಿಲ್ಲ ವೆಂದೂ ದಾವೆ ಹೂಡಿದರು. ಆಗ ದತ್ತಿ ಇಲಾಖೆಯು ಅರಸನನ್ನು ಆನುವಂಶಿಕ ಮೊಕ್ತೇಸರನನ್ನಾಗಿಯೂ  ಇತರರನ್ನು ಆನುವಂಶಿಕರಲ್ಲದ ಮೊಕ್ತೇಸರರನ್ನಾಗಿಯೂ ನೇಮಿಸಿ ಆದೇಶ ಮಾಡಿತು. ಗುಡಿಯನ್ನು ಜೋಗಿಮಠದ ವಶಕ್ಕೆ ಪಡೆಯಲು ಚಮೇಲಿನಾಥರು ಮಾಡಿದ ಹೋರಾಟಗಳು, ೧೯೫೭ರಲ್ಲಿ ಬಂದ ಶಾಂತಿನಾಥರ ಕಾಲದಲ್ಲಿ ನಿಂತುಹೋದವು. ೧೯೫೮ರಲ್ಲಿ ನ್ಯಾಯಾಲಯವು ಮಠದ ಅರ್ಜಿಯನ್ನು ತಳ್ಳಿಹಾಕಿ, ಗುಡಿಯನ್ನು ಧಾರ್ಮಿಕ ದತ್ತಿ ಇಲಾಖೆಯ ವಶಕ್ಕೆ ಕೊಟ್ಟಿತು; ದೇವಸ್ಥಾನದ ಆಡಳಿತಕ್ಕೆ ಧರ್ಮದರ್ಶಿಯನ್ನು ಬಂಟರ ಸಮಾಜದಿಂದಲೂ ಇತರೆ ಮೊಕ್ತೇಸರರನ್ನು ಜೋಗಿಗಳೂ ಸೇರಿದಂತೆ ವಿವಿಧ ಜಾತಿಯ ವರಿಂದಲೂ ಆರಿಸಿ ರಚಿಸಿದ ಕಮಿಟಿ ನೋಡಿಕೊಳ್ಳುವಂತೆ ಕಾನೂನು ಮಾಡಿತು. ಈಗಲೂ ಈ ಕಮಿಟಿ ಗುಡಿಯ ಉಸ್ತುವಾರಿ ಮಾಡುತ್ತಿದೆ. ಈ ವ್ಯವಸ್ಥೆಗೆ ಜೋಗಿಮಠ ಒಪ್ಪಿಗೆ ಕೊಟ್ಟಿದೆ.
ಜೋಗಿ ಸಮಾಜದ ಮುಖಂಡರಾದ ಜೋಗಿ ಆನಂದನಾಥರ ಪ್ರಕಾರ, ಎರಡು ಸಂದರ್ಭಗಳಲ್ಲಿ ಗುಡಿಯ ಜತೆ ಮಠದ ಸಂಬಂಧ ದುರ್ಬಲವಾಯಿತು. ೧. ಜೋಗಿಮಠದ ನಾಥರೇ  ಮಂಜುನಾಥನ ಪೂಜೆ ಮಾಡುವ ಪದ್ಧತಿಯಿದ್ದು, ಮುಂದೆ ಬಂದ ಯಾರೋ ಯೋಗಿಯು, ಪೂಜೆಗೆ ಸ್ಥಳೀಕ ಬ್ರಾಹ್ಮಣರನ್ನು ನೇಮಿಸಿಕೊಂಡಿದ್ದು. ೨. ದೇವರ ಆಭರಣವಿರುವ ತಿಜೋರಿ ಕೀಲಿಕೈ ಜೋಗಿಮಠದ ಅರಸರಲ್ಲಿ ಇಡುವ ಪದ್ಧತಿಯಿದ್ದು, ಸೋಮನಾಥರ (೧೯೬೯-೧೯೮೧) ಕಾಲದಲ್ಲಿ  ಮೊಕ್ತೇಸರರಾಗಿದ್ದ  ವಾಸುದೇವ ಭಟ್ಟ ಎಂಬುವರು  ಕೀಲಿಕೈ ಪಡೆದು ಮರಳಿಸದೇ ಇದ್ದುದು. ಈಗಲೂ ಗುಡಿಯನ್ನು ಕಳೆದುಕೊಂಡ ಕೊರಗು ಜೋಗಿ ಸಮುದಾಯದಲ್ಲೂ ನಾಥರಲ್ಲೂ ಉಳಿದಿದೆ.
ಗುಡಿಯನ್ನು ಪಡೆಯಲು ಸಾಧ್ಯವಾಗದಿದ್ದರೂ ಅದರ ಜತೆಗಿನ ಸಂಬಂಧ ನಾಥರಿಗೆ ಕಡಿದುಹೋಗಲಿಲ್ಲ. ಗುಡಿಯ ಉತ್ಸವಗಳಿಗೆ ಸಾರ್ವಜನಿಕ ಕರೆಯೋಲೆ ನಾಥನ ಹೆಸರಲ್ಲೆ ಹೊರಡುತ್ತದೆ. ಕರೆಯೋಲೆಯ ತಲೆಯ ಮೇಲೆ ‘ಗೋರಕ್ಷನಾಥಾಯ ನಮಃ’ ಎಂದಿರುತ್ತದೆ. ಗುಡಿಯಲ್ಲಿ ಕಾಲಕಾಲಕ್ಕೆ ನಡೆವ ಉತ್ಸವಗಳಲ್ಲಿ ಜೋಗಿಮಠದ ಅರಸನು ಪಾಲುಗೊಳ್ಳುತ್ತಾನೆ. ಮುಖ್ಯವಾಗಿ ಮಕರ ಸಂಕ್ರಮಣದಲ್ಲಿ ನಡೆಯುವ ಮಂಜುನಾಥ ಜಾತ್ರೆಯಲ್ಲಿ, ಯಾವ ದಿನ ಯಾವ ಹೊತ್ತಿನಲ್ಲಿ ಜೋಗಿಮಠದ ಅರಸನು ತೀರ್ಥಸ್ನಾನ ಮಾಡಬೇಕು, ದೀಪದ ಬಲಿಗೂ ಕೊಡಿಬಲಿಗೂ ಬರಬೇಕು, ರಥ ಎಳೆಯಬೇಕು, ಕುದುರೆಯಲ್ಲಿ ಕೂತು ಸುತ್ತು ಬರಬೇಕು ಎಂಬೆಲ್ಲ ವಿವರಗಳನ್ನು ಗುಡಿಯ ದಾಖಲೆಗಳಲ್ಲಿ ಸ್ಪಷ್ಟವಾಗಿ ಬರೆದಿಡಲಾಗಿದೆ. ತೇರು ಎಳೆಯುವ ಮುನ್ನ ಜೋಗಿ ಅರಸನು ರಥಕ್ಕೆ ಒಂದು ಸುತ್ತುಹಾಕಿ, ಕಾಯಿ ಒಡೆದು, ಕುದುರೆ ಏರಿದ ನಂತರ ರಥ ಎಳೆಯಲಾಗುತ್ತದೆ.[3]  ಕದ್ರಿ ದೇವಸ್ಥಾನ ನಡೆಸುವ ಕಂಬಳದಲ್ಲಿಯೂ ಜೋಗಿ ಅರಸನು ಧುನಿಯ ಭಸ್ಮವನ್ನು ಗದ್ದೆಗೆ ಹಾಕಿ ಕಂಬಳಕ್ಕೆ ಅಪ್ಪಣೆ ಕೊಡುತ್ತಾನೆ.
ಆದರೂ ನಾಥರನ್ನು ಗರ್ಭಗುಡಿ ಪ್ರವೇಶಿಸದಂತೆ ಅನೇಕ ಉಪಾಯಗಳಿಂದ ನಿಯಂತ್ರಿಸ ಲಾಗಿದೆ. ಇದಕ್ಕೆ ಜಾತ್ರೆ ಮತ್ತು ಉತ್ಸವಗಳಲ್ಲಿ ನಾಥಯೋಗಿಯ ಪಾತ್ರವನ್ನು ವಿವರಿಸುವ ಒಂದು ದಾಖಲೆಯಲ್ಲಿ ಹೀಗಿದೆ: ‘‘೯ನೇ ದಿವಸ ಬೆಳಗ್ಯೆ ಅರಸನು ಬಂದ ನಂತರ ವಾದ್ಯಘೋಷದಿಂದ ತಂತ್ರಿಗಳು ದೇವರ ಬಾಗಿಲು ತೆಗೆದು ಅಭಿಷೇಕವಾಗಿ ಪೂಜೆ ಆದ ನಂತರ ಮಾಮೂಲು ಪ್ರಕಾರ ಪ್ರಸಾದ ಕೊಡಬೇಕು. ಈ ದಿನ ಅರಸನು ಕಲ್ಲುಚಪ್ಪರದವರೆಗೆ ಹೋಗಬಹುದು’’; ಗುಡಿ ಪ್ರವೇಶವಿಲ್ಲದ ಕಾರಣಕ್ಕಾಗಿ ಪರ್ಯಾಯ ದೇವಸ್ಥಾನ ಕಟ್ಟುವ ಚಳುವಳಿ ಆರಂಭಿಸಿದ ಗೋಪಾಲ ಗುರುವಿಗೆ ದೀಕ್ಷೆ ಕೊಟ್ಟ ಜೋಗಿಮಠದ ನಾಥರು, ತಮ್ಮ ಪಂಥಕ್ಕೆ ಸೇರಿದ್ದ ಗುಡಿಯ ಪ್ರವೇಶಕ್ಕಾಗಿ ಹೋರಾಟ ಮಾಡಿದ್ದು ಒಂದು ಚಾರಿತ್ರಿಕ ವ್ಯಂಗ್ಯ. ಆದರೆ ಜೋಗಿಗಳು ಕೂಡ ಗುಡಿಯ ಸಂಬಂಧ ಕಡಿದುಹೋಗದಂತೆ ಎಚ್ಚರ ವಹಿಸಿದ್ದಾರೆ. ಮಂಜುನಾಥ  ಗುಡಿಯಲ್ಲಿ ವಿವಿಧ ನಾಥಯೋಗಿಗಳ ದೊಡ್ಡದೊಡ್ಡ ಚಿತ್ರಪಟಗಳನ್ನು ಬರೆಯಿಸಿ ತೂಗುಹಾಕಿರುವುದು ಒಂದು ಸಾಕ್ಷಿ. ಒಮ್ಮೆಯಂತೂ ಜೋಗಿ ಮಠದ ನಾಥರಾಗಿದ್ದ ಸೋಮನಾಥರಿಗೆ (೧೯೬೯-೧೯೮೧)  ಆನಾರೋಗ್ಯ  ಇದ್ದಾಗಲೂ, ಪರಂಪರೆ ಮುರಿಯಬಾರದು ಎಂದು ಅವರನ್ನು ಎತ್ತಿಕೊಂಡು ಬಂದು ಕುದುರೆಯ ಮೇಲೆ ಕೂರಿಸಿ ರಥ ಎಳೆಯುವ ಆಚರಣೆ ಮುಗಿಸಲಾಗಿತ್ತು.
೨. ವಿಟ್ಲದ ಜೋಗಿಮಠ
ದಕ್ಷಿಣ ಕನ್ನಡ ಜಿಲ್ಲೆಯ ಬಂಟವಾಳ ತಾಲೂಕಿನ ವಿಟ್ಲದಲ್ಲಿ ಯೋಗೇಶ್ವರ ಮಠವಿದೆ. ಜನರ ಬಾಯಲ್ಲಿ ಇದು ಜೋಗಿಮಠ. ವಿಟ್ಲಸೀಮೆಯನ್ನು ಆಳಿದ ಡೊಂಬ ಅರಸರು ಜೋಗಿಮಠಕ್ಕೆ ನೂರು ಎಕರೆ ಭೂಮಿಯನ್ನು ಉಂಬಳಿಯಾಗಿ ಬಿಟ್ಟರು. ಮಠದ ಅಧಿಪತಿಯನ್ನು ರಾಜಗುರುವಾಗಿ ಸ್ವೀಕರಿಸಿದರು. ಇದರಿಂದ ವಿಟ್ಲಮಠದ ನಾಥನಿಗೆ ರಾಜಗುರು ಬಿರುದಿದೆ. ಜೋಗಿಮಠವು ವಿಟ್ಲದ ಸುತ್ತಲಿನ ೧೬ ಗ್ರಾಮಗಳ ಜೋಗಿಸಮುದಾಯಕ್ಕೆ ಗುರುಪೀಠ. ಮೂಲತಃ ಯೋಗಿ ಮೆಹರನಾಥನು ಈ ಮಠವನ್ನು ಸ್ಥಾಪಿಸಿದನು. ಮೆಹರನಾಥನ ನಂತರ ೬ ನಾಥರು ಬಂದರು. ೧೭೦೦ರಲ್ಲಿ ಹರದ್ವಾರನಾಥನು ಪೀಠಕ್ಕೆ ಬಂದನು. ಈ ಆಧಾರದಲ್ಲಿ ೧೬ನೇ ಶತಮಾನದಿಂದಲೇ ಈ ಮಠವಿತ್ತೆಂದು ತಿಳಿಯುತ್ತದೆ. ನಂತರ ಹೀರಾನಾಥ, ಲಕ್ಷ್ಮೀನಾಥ, ಚಂದ್ರನಾಥ, ಈಶ್ವರನಾಥ, ಲಾಲಾನಾಥ ಅವರು ಅಧಿಪತಿಗಳಾಗಿ ಬಂದರು. ವಿಟ್ಲಮಠಕ್ಕೆ ಬಾರಾಪಂಥಿಗಳಲ್ಲಿ ಸತ್ಯನಾಥಿಗಳೇ ನೇಮಕವಾಗಬೇಕು.  ಬಾರಾಪಂಥದಿಂದ ಆಯ್ಕೆಯಾದ ಮೊದಲ ಅಧಿಪತಿ ಚಂದ್ರನಾಥ. ಕದ್ರಿಮಠದ ಅರಸನಿಗೆ ಪಟ್ಟ ಕಟ್ಟುವಾಗಲೇ, ವಿಟ್ಲಮಠದ ಅಧಿಪತಿಗೂ ಪಟ್ಟಕಟ್ಟಲಾಗುತ್ತದೆ.
ವಿಟ್ಲಮಠಕ್ಕೆ ಮುಖ್ಯಸ್ಥರಾಗಿದ್ದವರಲ್ಲಿ  ಇಬ್ಬರು ಕರ್ನಾಟಕದವರು. ಒಬ್ಬರು  ಲಕ್ಷ್ಮೀನಾಥ ಅರಸು. ಇನ್ನೊಬ್ಬರು ಈಶ್ವರನಾಥರು. ಲಕ್ಷ್ಮೀನಾಥರು  ವಿಟ್ಲ ತಾಲೂಕಿನ ಕೇಪು ಗ್ರಾಮ ದವರು. ಅವರು ದೀರ್ಘಕಾಲದವರೆಗೆ ಮಠಾಧಿಪತಿ ಆಗಿದ್ದರು. ಸ್ಥಳೀಯರೂ ಸಿರಿವಂತ ಕುಟುಂಬದಿಂದ ಬಂದವರೂ ಆಗಿದ್ದ ಅವರ ಕೀರ್ತಿ ಈಗಲೂ ವಿಟ್ಲ ಸೀಮೆಯಲ್ಲಿದೆ. ಮಠದಲ್ಲಿ ತೂಗು ಹಾಕಿರುವ  ಫೋಟೊ ಕೂಡ ಅವರ ವಿಶಿಷ್ಟ ವ್ಯಕ್ತಿತ್ವವನ್ನು ಹೇಳುತ್ತಿದೆ. ಜೇಬಿನಿಂದ ಚಿನ್ನದ ಸರಪಳಿ ಹೋಗಿರುವ ಕ್ಲೋಜ್ ಕಾಲರಿನ ಕೋಟನ್ನೂ ಮೈಸೂರು ರೇಷ್ಮೆಪೇಟವನ್ನೂ ಧರಿಸಿಕೊಂಡು ತೆಗೆಸಿರುವ ಈ ಫೋಟೊ, ರಾಜ ದರ್ಬಾರಿನ ಅಧಿಕಾರಿಯದಂತೆ ಕಾಣುತ್ತದೆ. ಕಿವಿಯ ಕುಂಡಲಗಳಿಂದಷ್ಟೆ ನಾಥಯೋಗಿ ಎಂದು ಹೇಳ ಬೇಕು. ಲಕ್ಷ್ಮೀನಾಥರು ಆಧುನಿಕ ಶಿಕ್ಷಣವನ್ನು ಮಕ್ಕಳಿಗೆ ಕೊಡಬೇಕೆಂದು ಶಾಲೆಗಳನ್ನು ಸ್ಥಾಪಿಸಿದವರು. ಇದಕ್ಕಾಗಿ ಬ್ರಿಟಿಶರಿಂದ ರಾವಸಾಹೇಬ್ ಬಿರುದನ್ನೂ ಪಡೆದವರು. ಚುಂಚನಗಿರಿ ಮಠವು ನಾಥರಿಂದ ಕೈಬಿಟ್ಟು ಹೋದಾಗ, ಕೋರ್ಟು ಹಾಗೂ ಸರಕಾರದ ಮಟ್ಟದಲ್ಲಿ ದೊಡ್ಡ ಹೋರಾಟ ಕೊಟ್ಟವರು.
೧೯೭೬ರ ಝುಂಡಿಯಿಂದ ನೇಮಕವಾದ ಈಶ್ವರನಾಥರು ಧಾರವಾಡದ ಲಿಂಗಾಯತ ಸಮುದಾಯದಿಂದ ಬಂದವರು. ಅವರು ಪಟ್ಟವೇರಿದಾಗ, ಪತ್ರಿಕೆಗಳು ‘‘ಕನ್ನಡಿಗರಾದ ಧಾರವಾಡದ ಈಶ್ವರನಾಥಜಿ ಅವರು ಪಟ್ಟಾಭಿಷೇಕ ಹೊಂದಿ ಅಧಿಕಾರ ಸ್ವೀಕರಿಸಿದರು’’ ಎಂದು ವರದಿ ಮಾಡಿದ್ದವು.  ಈಶ್ವರನಾಥರು ಚೆನ್ನಾಗಿ ಓದಿಕೊಂಡಿದ್ದವರು ಹಾಗೂ ಒಳ್ಳೆಯ ವಾಗ್ಮಿಯಾಗಿದ್ದವರು ಎಂದು ಅವರನ್ನು ಹತ್ತಿರದಿಂದ ಬಲ್ಲವರು ಹೇಳುತ್ತಾರೆ. ಆದರೆ ಅವರು ಬೇಗನೆ ಕುಡಿತ ಹಾಗೂ ಸ್ತ್ರೀಸಹವಾಸಕ್ಕೆ ಸಿಲುಕಿಕೊಂಡರು.  ಇದರ ವಿರುದ್ಧ ಸ್ಥಳೀಯರು  ಹರಿದ್ವಾರದಲ್ಲಿರುವ ಬಾರಾಪಂಥದ ಕಛೇರಿಗೆ ದೂರು ಕೊಟ್ಟರು. ಅವರು ಬಂದು ವಿಚಾರಣೆ ಮಾಡಿ ಪೀಠದಿಂದ ತೆಗೆದುಹಾಕಿದರು. ಅಜ್ಞಾತರಾಗಿ ವಾಸಿಸಿದ ಈಶ್ವರನಾಥರು, ಇದಾದ ಕೆಲವು ವರ್ಷಗಳಲ್ಲಿ ಎಲ್ಲೊ ತೀರಿಕೊಂಡರು. ಅವರ ಜಾಗಕ್ಕೆ ಚಂದ್ರಗುತ್ತಿ  ಮಠದಲ್ಲಿದ್ದ ಲಾಲಾನಾಥರನ್ನು ತಾತ್ಕಾಲಿಕವಾಗಿ ನೇಮಕ ಮಾಡಲಾಯಿತು. ೧೯೯೨ ಹಾಗೂ ೨೦೦೪ರ ಝುಂಡಿಯಲ್ಲಿ ಲಾಲಾನಾಥರು ಬಾರಾಪಂಥದಿಂದ ವಿಟ್ಲಮಠಕ್ಕೆ ಮರು ನೇಮಕ ಪಡೆದರು (ಈಚೆಗೆ ಲಾಲಾನಾಥರು ತೀರಿಕೊಂಡರು).
ಅಡಕೆ ತೆಂಗು ತೋಟದ ನಡುವೆ ಇರುವ ವಿಟ್ಲದ ಜೋಗಿಮಠವು ಜಮೀನುದಾರರ ಮನೆಯಂತೆ ತೋರುತ್ತದೆ. ಒಂದು ಕಾಲಕ್ಕೆ ನೂರಾರು ಎಕರೆ ತೋಟವಿದ್ದು, ಗೇಣಿ ಕಾಯಿದೆಯಲ್ಲಿ ಕೈಬಿಟ್ಟು ಹೋಗಿ, ಸದ್ಯಕ್ಕೆ ೧೨ ಎಕರೆ ಉಳಿದಿದೆ. ಲಾಲಾನಾಥರು ಈಶ್ವರನಾಥರ ಕಾಲದಲ್ಲಿ  ಅರಾಜಕವಾಗಿದ್ದ  ಮಠದ ಆಸ್ತಿಯನ್ನು ಚೆನ್ನಾಗಿ ರೂಢಿಸಿದ್ದರು; ಮಹಾರಾಷ್ಟ್ರ ಮೂಲದ ೭೫ ವರ್ಷದ ಲಾಲಾನಾಥರು ಕನ್ನಡ ತುಳು ಕಲಿತು ಸ್ಥಳೀಯ ಜನರ ಜತೆಗೆ ಸಂಬಂಧ ಸ್ಥಾಪಿಸಿಕೊಂಡಿದ್ದರು; ಮಠದ ಆವರಣದಲ್ಲಿ  ಮಂಜುನಾಥ ಹಾಗೂ ಕಾಶಿ ಕಾಲಭೈರವರ ಗುಡಿಗಳಿವೆ. ಸ್ಥಳೀಯ ದೈವಗಳಾದ ವ್ಯಾಘ್ರ ಚಾಮುಂಡಿ, ಕಲ್ಕುಡ ಕಲ್ಲುರ್ಟಿಗಳಿವೆ. ಇವು ಮಠವು ಸ್ಥಳೀಕರಣಗೊಂಡ ಕುರುಹುಗಳಂತಿವೆ.
೩. ಹಲವರಿ ಕೋಡಶಾಹಿ ಮಠ
ಹಲವರಿ ಮಠವು ಕುಂದಾಪುರ ತಾಲೂಕಿನಲ್ಲಿ ಕಮಲಶಿಲೆಯಲ್ಲಿದೆ. ಇದಕ್ಕೆ ಕೋಡಶಾಹಿ ಎಂಬ ಹೆಸರು ಯಾಕೆ ಬಂತೆಂದು ಇನ್ನೂ ತಿಳಿಯಬೇಕಿದೆ. ಗ್ವಾಲಿಯರ್ ಮೂಲದ ಪೀರ್ ಸೋಮನಾಥರು ಇದರ ಅಧಿಪತಿ. ಕಮಲಶಿಲೆಗೆ ಸ್ಥಳೀಯರು ಕಮ್ಮಾರಸಾಲೆ ಎನ್ನುವುದನ್ನು ನೋಡಿದರೆ, ಇದು ಕಮ್ಮಾರಿಕೆಯ ಜಾಗವೂ ಆಗಿರಬಹುದು. ಜತೆಗೆ ಇದು ಭಾಷೆಯ ಶಬ್ದಾರ್ಥಗಳ ಮೇಲೆ ಚಿಂತನೆ ಮಾಡಿರುವ ಪ್ರಾಚೀನ ಬೌದ್ಧ ಮೀಮಾಂಸಕನ ಹೆಸರೂ ಆಗಿದೆ. ಇದು ನಿಜವಿದ್ದರೆ, ಕರಾವಳಿಯಲ್ಲಿ ಬೌದ್ಧಧರ್ಮವು ವ್ಯಾಪಕವಾಗಿ ನೆಲೆಸಿದ್ದ ಕಾಲದಲ್ಲಿ ಈ ಹೆಸರು ಬಂದಂತಿದೆ. ಕದ್ರಿಯ ಬೌದ್ಧವಿಹಾರವು ನಾಥಕೇಂದ್ರವಾದಂತೆ ಕಮಲಶಿಲೆ ಕೂಡ ಬದಲಾಗಿರಬಹುದು. ಕಮಲಶಿಲೆಯು ತ್ರ್ಯಂಬಕೇಶ್ವರ-ಕದ್ರಿ ರೂಟಿನಲ್ಲಿ ಬರುತ್ತದೆ. ಇದು ಘಟ್ಟಪ್ರದೇಶದಿಂದ ಕರಾವಳಿಗೆ ಇಳಿಯುವ, ಅದರಲ್ಲೂ ಪ್ರಾಚೀನ ರೇವು ಪಟ್ಟಣವಾಗಿದ್ದ ಬಸರೂರಿಗೆ ಹೋಗುವ ದಾರಿಯಲ್ಲಿದೆ.  ಇದಕ್ಕೆ ಸೂಡಾದಲ್ಲಿ (ಕಾರ್ಕಳ) ಶಾಖಾಮಠವಿತ್ತು. ಬಸರೂರಿನ ಗುಪ್ಪೆಹಾಡಿಯಲ್ಲಿದ್ದ ಸದಾನಂದಮಠವು ಪ್ರಾಚೀನವಾದುದು. ಬಸರೂರು, ಬಾರಕೂರು, ಕೋಟ, ಕೋಟೇಶ್ವರ, ಉದ್ಯಾವರ, ಇವೆಲ್ಲವೂ ಹಲವರಿ ಮಠಕ್ಕೆ ಸಂಬಂಧ ಪಟ್ಟವು.
ಒಂದು ಕಾಲಕ್ಕೆ ಚೆನ್ನಾಗಿ ಬಾಳಿರುವ ಕುರುಹುಗಳಿರುವ ನಾಥಮಠವು, ನಾನು ಹೋದಾಗ (೨೦೦೨) ಪಾಳುಬಿದ್ದಿತ್ತು. ಮಠವು ಜನಸಂಪರ್ಕವಿಲ್ಲದ ದುರ್ಗಮ ಕಾಡಿನಲ್ಲಿದೆ. ಈಗಲೂ ಅಲ್ಲಿಗೆ ನಡೆದುಕೊಂಡೇ ಹೋಗಬೇಕು. ಇಂತಹವೇ ನಾನಾ ಕಾರಣಗಳಿಂದ ಮಠ ಬಡಕಲಾಗಿದೆ. ಮಠದ ಸುತ್ತಲೂ ನಾಥರ ಸಮಾಧಿಗಳಿವೆ. ಆಸುಪಾಸಿನಲ್ಲಿ ದೂರದೂರಕ್ಕೆ ಜೋಗಿಗಳ ಮನೆಗಳಿವೆ. ಗೇಣಿಕಾಯ್ದೆ ಬಂದು ಮಠದ ಜಮೀನು ಉಳುವವರಿಗೆ ದಕ್ಕಿದೆ. ಈ ಮಠಕ್ಕೆ ನಡೆದುಕೊಳ್ಳುವವರು ಬಾರಕೂರು ಬಸರೂರು ಕುಂದಾಪುರ ಭಾಗದ ಕನ್ನಡ ಮನೆಮಾತಿನ ಬಳೆಗಾರ ಜೋಗಿಗಳು. ಇವರು ಆರ್ಥಿಕವಾಗಿ ಮಂಗಳೂರು ಭಾಗದ ತುಳುವ ಜೋಗಿಗಳಷ್ಟು ಸ್ಥಿತಿವಂತರಲ್ಲ. ಆದರೆ ಈಗ ಸಂಘಟನೆಗೊಂಡು, ಹಲವರಿ ಮಠವನ್ನು ಮತ್ತೆ ಕಟ್ಟಿಸುತ್ತಿದ್ದಾರೆ.  ಮಠದ ಬಡತನ ಅಥವಾ ಸಿರಿತನಕ್ಕೂ ಅದಕ್ಕೆ ನಡೆದುಕೊಳ್ಳುವ ಭಕ್ತರ ಅರ್ಥಿಕ ರಾಜಕೀಯ ಮುನ್ನಡೆಗಳಿಗೂ ನೇರ ಸಂಬಂಧವಿದೆ. ಸೋಮನಾಥರನ್ನು ಝುಂಡಿಯು ಇನ್ನೊಂದು ಅವಧಿಗೆ ಮುಂದುವರೆಸಿದೆ.
೪. ಚಂದ್ರಮುಖಿ ಯೋಗಿಮಠ
ಶಿವಮೊಗ್ಗ ಜಿಲ್ಲೆಯ ಚಂದ್ರಗುತ್ತಿಯು ಪಲ್ಲವರ ಕಾಲದಿಂದಲೂ ರಾಜಕೀಯ ಆಳ್ವಿಕೆಯ ಆಡಳಿತ ಕೇಂದ್ರವಾಗಿತ್ತು. ಅದು ನಂತರ ಬೇರೆಬೇರೆ ರಾಜರ ಆಳ್ವಿಕೆಗೆ ಒಳಪಟ್ಟಿತು. ಇಲ್ಲಿ ಹಿಂದಿನಿಂದ ಕಟ್ಟಲಾದ ಕೋಟೆಕೊತ್ತಲಗಳು ಇವೆ. ಚಂದ್ರಗುತ್ತಿಯು  ಕಲ್ಲಿನ ಗುಡ್ಡದಲ್ಲಿರುವ ಒಂದು ದೊಡ್ಡ ನೈಸರ್ಗಿಕ ಗುಹೆ. ಹಿಂದೆ ಯೋಗಿಗಳು ಸಾಧಕರು ಇದನ್ನು ತಮ್ಮ ಸಾಧನೆಗೆ ಬಳಸುತ್ತಿದ್ದರು ಎಂದು ಊಹಿಸಬಹುದು. ನಂತರ ಗುಹೆಗೆ ವಿಸ್ತರಣೆಯಾಗಿ ಗುಡಿ ಕಟ್ಟಲಾಗಿದೆ. ಗುಹೆಯಲ್ಲಿ ಬೆತ್ತಲೆ ಸೇವೆ.ಯ ಆಚರಣೆಗಾಗಿ  ಖ್ಯಾತವಾಗಿರುವ  ಗುತ್ಯಮ್ಮದೇವಿ ಇದ್ದಾಳೆ. ಗುತ್ಯಮ್ಮನದು ಮೂರ್ತಿಯಲ್ಲ. ಹುಟ್ಟು ಬಂಡೆ. ಪರಶುರಾಮ ಕಡಿಯಲು ಓಡಿಸಿಕೊಂಡು ಬಂದಾಗ ನೆಲಕ್ಕೆ ಮುಖಕೆಳಗಾಗಿ ಬಿದ್ದಳೆಂದೂ, ಅವಳ ಹಿಂಭಾಗವೇ ಈ ಬಂಡೆಯೆಂದೂ ಹೇಳುತ್ತಾರೆ; ಗುತ್ಯವ್ವನ ಪಕ್ಕದಲ್ಲಿ ಮಾತಂಗಿಯಿದ್ದಾಳೆ. ಅವಳ ಪಕ್ಕದಲ್ಲಿ ರುಂಡಶಿಲ್ಪಗಳಿವೆ. ಎದುರುಗಡೆ ಬಲಿಫಲಕವಿದೆ. ಕೆಳಗೆ ಕಾಲಭೈರವನ ಗುಡಿ, ಇನ್ನೂ ಕೆಳಗೆ ನಾಥಪಂಥದ ಜೋಗಿಮಠ ಇವೆ. ಎದುರುಗಡೆ ಪರಶುರಾಮನ ವಿಗ್ರಹವಿದೆ. ಎಡಗಡೆ ಇಳಿಜಾರಿನಲ್ಲಿ ಶೂಲದ ಬೀರಪ್ಪನ ಗುಡಿಯಿದೆ. ಅದರ ತುಂಬ ತ್ರಿಶೂಲಗಳು.
ಇದನ್ನೆಲ್ಲ ಕಂಡರೆ ಇದೊಂದು ಶಾಕ್ತ ಅಥವಾ ಕಾಪಾಲಿಕರ ತಾಂತ್ರಿಕ ಆಚರಣೆಯ ಸ್ಥಾನವಾಗಿತ್ತು ಎಂದು ಅನಿಸುತ್ತದೆ. ಇಲ್ಲಿರುವ ಮಾತಂಗಿಯ ಪೂಜೆಯನ್ನು ಈಗಲೂ ಮಹಿಳೆಯರೇ ಮಾಡುವುದು ಗಮನಾರ್ಹ. ಹಿಂದೆ ಬನವಾಸಿಯ ಈ ಭಾಗದಲ್ಲಿ ವಜ್ರಯಾನ ಪಂಥವು ಇದ್ದರಿಂದ ಇದು ತಾರಾಭಗವತಿಯ ತಾಣವೂ ಆಗಿದ್ದಿರಬಹುದು. ಗುಡಿಯ ದಾರಂದದಲ್ಲಿ ಇದ್ದ ಯಾವುದೋ ಮೂರ್ತಿಯನ್ನು ಅಳಿಸಲಾಗಿದೆ. ಅದು ಭೈರವನದೊ ಧ್ಯಾನಿಬುದ್ಧನದೊ ತಿಳಿಯದು. ವಿಶೇಷವೆಂದರೆ, ಇಲ್ಲಿ ಬೇರೆಬೇರೆ ದೈವಗಳನ್ನು ಬೇರೆಬೇರೆ ಸಮುದಾಯಗಳು ಪೂಜಿಸುವ ವ್ಯವಸ್ಥೆಯಿರುವುದು. ಗುತ್ಯಮ್ಮನ ಪೂಜೆ ಬ್ರಾಹ್ಮಣರದು; ಮಾತಂಗಿಯ ಪೂಜೆ ದೇವಾಂಗದವರದು; ಪರಶುರಾಮನ ಪೂಜೆ ಅಗಸರದು; ಶೂಲದ ಬೀರಪ್ಪನ ಪೂಜೆ ಕುರುಬರದು; ಕಾಲಭೈರವನ ಪೂಜೆ ನಾಥರದು. ದೈವಗಳ ಈ  ಹಂಚಿಕೆ ಏನನ್ನು ಸೂಚಿಸುತ್ತಿದೆಯೋ ತಿಳಿಯದು.  ಗುತ್ಯವ್ವನ ಪೂಜೆಯನ್ನು ಮೊದಲು ನಾಥರದಾಗಿತ್ತು ಎಂದು ಅಲ್ಲಿದ್ದ ನಾಥ ಹೇಳಿದರು.
ಚಂದ್ರಗುತ್ತಿಯ ಜೋಗಿಮಠವನ್ನು ನಾಥಪಂಥದ ಪುಸ್ತಕಗಳಲ್ಲಿ ಚಂದ್ರಮುಖಿ ಯೋಗಿಮಠ ಎನ್ನಲಾಗಿದೆ. ಸದ್ಯದ ಮಠದ ಅಧಿಪತಿ ಅನೇಕನಾಥಜಿ. ಮಹಾರಾಷ್ಟ್ರದ ಬುಲ್ದಾನಾ ಜಿಲ್ಲೆಯ ಬಾಮಖೇಡದವರಾದ ಅನೇಕನಾಥರ  ಹಿನ್ನೆಲೆ ವಿಶಿಷ್ಟವಾಗಿದೆ. ಒಮ್ಮೆ ಪಂಡರಾಪುರಕ್ಕೆ ಹೋಗಿಬರುವಾಗ ಆತ ಬತ್ತೀಸ್‌ಶಿರಾಳದ ಜೋಗಿಮಠದಲ್ಲಿ ತಂಗಿದ್ದರಂತೆ. ಆಗ ಅಲ್ಲಿದ್ದ ನಾಥನು ‘ಮಠದ  ದನಕಾಯಲು ಯಾರೂ ಇಲ್ಲ.  ಕೆಲಸ ಮಾಡುವೆಯಾ’   ಎಂದು ಕೇಳಲು,  ತಂದೆತಾಯಿಗಳಿಲ್ಲದ ಈತ  ಒಪ್ಪಿ ದನಕಾಯುವ ಕೆಲಸಕ್ಕೆ ನಿಂತರಂತೆ.  ಮುಂದೆ ನಾಥದೀಕ್ಷೆ ಪಡೆದು ಕದ್ರಿಯ ಝುಂಡಿಯ ಜತೆ ಬಂದಾಗ,  ಚಂದ್ರಗುತ್ತಿಯ ಮಠವನ್ನು ನೋಡಿಕೊಳ್ಳಲು ನೇಮಕವಾಯಿತಂತೆ. ಅನೇಕನಾಥರಿಗೆ ನಾಥಪಂಥದ ಜ್ಞಾನ ಬಹಳ ಇರಲಿಲ್ಲ. ಮಠವನ್ನು ಊರ್ಜಿತಮಾಡುವ ವ್ಯವಹಾರ ಜ್ಞಾನವೂ ಇದ್ದಂತಿರಲಿಲ್ಲ. ನಾನು ಹೋದಾಗ (೨೦೦೨) ಮಠದ ಒಂದು ದನವನ್ನು ಮಾರಲು ಅನೇಕನಾಥರು ಗಿರಾಕಿಯ ಜತೆ ಚೌಕಾಸಿ ಮಾಡುತ್ತಿದ್ದರು. ಮರಾಠಿಮಯ ಕನ್ನಡದಲ್ಲಿ ಮಾತನಾಡುತ್ತಿದ್ದಅವರಿಗೆ ಸ್ಥಳೀಯ  ಸಂಬಂಧಗಳೂ ಇದ್ದಂತೆ  ಕಾಣಲಿಲ್ಲ. ಒಂದು ಬಗೆಯ ಪರಕೀಯ ಪ್ರಜ್ಞೆಯಲ್ಲಿ ಹುಟ್ಟುವ ಅಭದ್ರತೆ ಮುಖದಲ್ಲಿ ತೋರುತ್ತಿತ್ತು.
ಚಿಕ್ಕದಾಗಿರುವ ನಾಥಮಠದ ಆವರಣದಲ್ಲಿ ಹಿಂದಿನ ನಾಥರ ಸಮಾಧಿಗಳಿವೆ. ಅವುಗಳಲ್ಲಿ ಬೈದ್ಯನಾಥ, ಸೋಮವಾರನಾಥ ಸಂಪೂರ್ಣನಾಥ ಎಂಬುವರವು ಇವೆ.    ಸಂಪೂರ್ಣನಾಥರು ಕನ್ನಡಿಗನಾಗಿದ್ದರು. ಇವರ ಬಗ್ಗೆ ಸ್ಥಳೀಯರಾದ ನಾರಾಯಣ ಎಂಬುವರು ಹೇಳಿದ ಕಥೆಯು ಸ್ವಾರಸ್ಯಕರವಾಗಿದೆ. ಇವರ  ಮೂಲ ಹೆಸರು ಜಟ್ಯಪ್ಪ. ಕುಂದಾಪುರ ತಾಲೂಕು ಬೈಂದೂರು ಕಡೆಯ ದೇವಾಡಿಗ ಜಾತಿಗೆ ಸೇರಿದ ಜಟ್ಯಪ್ಪ, ಎಮ್ಮೆ ವ್ಯಾಪಾರಕ್ಕಾಗಿ ಸೊರಬ ಸೀಮೆಗೆ ಬರುತ್ತಿದ್ದನು. ಆತನಿಗೆ ಅಕ್ಕನ ಮಗಳನ್ನು ಕೊಟ್ಟು ಬಾಲ್ಯದಲ್ಲೆ ವಿವಾಹವಾಗಿತ್ತು. ಒಮ್ಮೆ ಹೆಂಡತಿ ಮೈನರೆದಳು ಎಂದು ಗೊತ್ತಾಗಿ, ನಿಷೇಕಕ್ಕೆ ಹೊಸಬಟ್ಟೆ ತೆಗೆದುಕೊಂಡು ಜಟ್ಯಪ್ಪ ಹೋದನು. ನೆರೆಮನೆಯವರು ಅವನನ್ನು ಬೀದಿಯಲ್ಲೆ ತಡೆದು, ‘ಅಯ್ಯ, ಅವಳಿಗೆ ಯಾರ ಜತೆಯಲ್ಲೊ ಸಂಬಂಧವಿದೆ. ಬಸುರಿ ಯಾಗಿದ್ದಳು. ಈಗ ಹಡೆದು ಮಲಗಿದ್ದಾಳೆ. ನೀನ್ಯಾಕೆ ಬಂದೆ?’ ಎಂದರಂತೆ. ಒಯ್ದ ಬಟ್ಟೆಗಂಟನ್ನು ಅಲ್ಲೇ ಬಿಸಾಡಿ ಜಟ್ಯಪ್ಪ ಚಂದ್ರಗುತ್ತಿಯ ನಾಥಮಠದಲ್ಲಿ ಬಂದು ನೆಲೆಸಿದ. ಗಡ್ಡಬಿಟ್ಟು ಸನ್ಯಾಸಿಯಾದ. ಅಲ್ಲಿಗೆ ಬಂದು ಹೋಗುತ್ತಿದ್ದ ನಾಥರು ಅವನಿಗೆ ದೀಕ್ಷೆಕೊಟ್ಟು ಸಂಪೂರ್ಣನಾಥನೆಂದು ಹೆಸರಿಟ್ಟರು. ಕದ್ರಿ  ಝುಂಡಿಯು ಬಂದಾಗ, ಸ್ಥಳೀಕನೆಂಬ ಕಾರಣಕ್ಕೆ ಮಠದ ಉಸ್ತುವಾರಿಗೆ ನೇಮಿಸಿತು. ಸಂಪೂರ್ಣನಾಥರು ಕೆಲವು ವರ್ಷಗಳ ಹಿಂದೆ ತೀರಿಕೊಂಡರು.
ಜೀವನದಲ್ಲಿ ನಿರಾಶನಾಗಿ ಸನ್ಯಾಸಿಯಾದ  ಸಂಪೂರ್ಣನಾಥರು, ಎಲ್ಲಿಂದಲೊ ಬಂದ  ದಿಕ್ಕಿಲ್ಲದ ಹುಡುಗ ನಾರಾಯಣನಿಗೆ ಸಾಕಿ, ಮದುವೆ ಮಾಡಿದರು. ಸಂಪೂರ್ಣನಾಥ, ಅನೇಕನಾಥ, ನಾರಾಯಣ ಎಲ್ಲರೂ ಅನಾಥರಾಗಿ ನಾಥಮಠಗಳಿಗೆ ಸೇರಿದವರು. ಒಂದು ನಮೂನೆಯಲ್ಲಿ ಇಡೀ ಚಂದ್ರಗುತ್ತಿಯ ನಾಥಮಠವೇ ಅನಾಥರ ನೆಲೆಮನೆಯಂತೆ ಭಾಸವಾಗುತ್ತದೆ. ದಿಕ್ಕಿಲ್ಲದವರು ಮಠಗಳಲ್ಲಿ ನೆಲೆ ಪಡೆದಿರುವುದನ್ನು ಅನೇಕ ಕಡೆ ನಾನು ಕಂಡೆ. ಬಹುಶಃ ಭಾರತದ ಅನೇಕ ಪಂಥಗಳಲ್ಲಿ ಇರುವ ಎಷ್ಟೋ ಮಂದಿ ವಿಘಟಿತ ಕುಟುಂಬಗಳಿಂದ ಬಂದವರು. ಇದು ನಮ್ಮ ಸನ್ಯಾಸ ಯೋಗ ಪಂಥಗಳ ಸುಪ್ತ ಸಾಮಾಜಿಕ ಮುಖ.
ಚಂದ್ರಗುತ್ತಿಗೆ ಬರುವ ಝುಂಡಿ ೩ ದಿನ ನಿಲ್ಲುತ್ತದೆ. ಊರವರು ಅದರ ಊಟೋಪ ಚಾರ ನೋಡಿಕೊಳ್ಳುತ್ತಾರೆ. ಸಂಪತ್ತಿನ ದೃಷ್ಟಿಯಿಂದ ಚಂದ್ರಗುತ್ತಿ ಮಠವು ತೀರ  ಬಡತನದಲ್ಲಿದೆ. ಮಠಕ್ಕಿದ್ದ ೯ ಎಕರೆ ಭೂಮಿ ಭೂಸುಧಾರಣೆ ಕಾಯ್ದೆಯಲ್ಲಿ  ಕೈಬಿಟ್ಟು, ಈಗ ೩ ಎಕರೆ ಉಳಿದಿದೆ.  ಇಲ್ಲಿರುವ ಕಾಲಭೈರವನ ಪೂಜೆಯಲ್ಲಿ ಸಿಗುವ ದಕ್ಷಿಣೆ ನಾಥನ  ಮುಖ್ಯ ಆದಾಯ. ಇದಕ್ಕೆ ನಡೆದುಕೊಳ್ಳುವ ಕಿನ್ನರಿ ಜೋಗಿಗಳು ಕೂಡ ಉಳ್ಳವರಲ್ಲ. ಅವರಿಗೂ  ನಾಥಮಠಕ್ಕೂ ಅಂತಹ ಗಟ್ಟಿ ಸಂಬಂಧ ಇದ್ದಂತೆ ತೋರಲಿಲ್ಲ. ಬದುಕಲು ಹೋರಾಟ ಮಾಡುವ ಜನರಿಂದ ಇದನ್ನು ನಿರೀಕ್ಷಿಸುವುದೂ ಸಾಧ್ಯವಿಲ್ಲ.
೫. ಹಂಡಿಬಡಗನಾಥ ಮಠ
ಬೆಳಗಾವಿ ಜಿಲ್ಲೆಯ ಖಾನಾಪುರ ತಾಲೂಕಿನಲ್ಲಿ ಶ್ರೀಸಿದ್ಧ ಹಂಡಿಬಡಗನಾಥ ಮಠವಿದೆ.  ಕುಂಬಾರ್ಡಾ ಹಳ್ಳಿಗೆ ಸಮೀಪ ಇರುವುದರಿಂದ ಇದನ್ನು ಕುಂಬಾರ್ಡಾ ಮಠವೆಂದೂ ಕರೆಯುತ್ತಾರೆ. ಮಠವು ಸಹ್ಯಾದ್ರಿ ಶ್ರೇಣೀಯ ಒಂದು ಸುಂದರವಾದ ಬೆಟ್ಟದ ಮೇಲಿದೆ. ಲುಂಕೆಮಲೆ ಬಿಟ್ಟರೆ ಅತ್ಯಂತ ದುರ್ಗಮ ಜಾಗದಲ್ಲಿರುವ ಮಠವಿದು.  ಮಠವು ಹಲವಾರು ಕೋಣೆಗಳಿಂದ ಕೂಡಿ, ದೊಡ್ಡ ವಾಡೆಯಂತಿದೆ. ಅದರ ಉಪ್ಪರಿಗೆಯಲ್ಲಿರುವ ಚಿಕ್ಕಚಿಕ್ಕ ಕೋಣೆಗಳು ಯೋಗಸಾಧಕರಿಗೆ ಮಾಡಿಸಿದಂತಿವೆ. ಅಲ್ಲಿ ಯಾವಾಗಲೂ ನಾನಾ  ಭಾಗದಿಂದ ಬಂದ ಸಂಚಾರಿ ನಾಥರು ಇರುತ್ತಾರೆ.
ಹಂಡಿಬಡಗನಾಥನು ಮೂಲತ: ಕಾಬೂಲಿನ ಒಬ್ಬ ದೊರೆ. ನಾಥದೀಕ್ಷೆಯ ನಂತರ ಮೃತಕನಾಥ ಎಂಬ ಹೆಸರನ್ನು ಪಡೆದ ಇವನು ದಕ್ಷಿಣ ಭಾರತಕ್ಕೆ ಬರಬೇಕಾಯಿತು. ಇದರ ಹಿನ್ನೆಲೆ ಸ್ವಾರಸ್ಯಕರವಾಗಿದೆ.  ಅವನೊಮ್ಮೆ ಗುರುವಿಗಾಗಿ ಮಾಡಿದ ಅಡುಗೆಯ ರುಚಿಯನ್ನು  ನೋಡಿದನಂತೆ.  ಈ ತಪ್ಪಿಗಾಗಿ ಗುರು ಅವನ ಕೊರಳಿಗೆ ಮಡಕೆಯನ್ನು ಕಟ್ಟಿ, ‘ಇದು ಎಲ್ಲಿ ಒಡೆಯುತ್ತದೆಯೊ ಅಲ್ಲಿ ನೆಲೆಸು’  ಎಂದು ಹೇಳಿ ಕಳಿಸಿದನಂತೆ. ಮೃತಕನಾಥನು ಕದ್ರಿಯ ದಿಕ್ಕಿನತ್ತ ಯಾತ್ರೆ ಮಾಡುವಾಗ ಈ ಬೆಟ್ಟದಲ್ಲಿ ಮಡಕೆ ಒಡೆಯಿತಂತೆ. ಹೀಗಾಗಿ ಅವನು ಇಲ್ಲಿಯೇ ನೆಲೆ ನಿಂತನಂತೆ. ಈ ಕಥೆಯ ರೂಪಕಾರ್ಥ ಏನೆಂದು ಸ್ಪಷ್ಟವಾಗುತ್ತಿಲ್ಲ. ಮಡಕೆ ಮೃಣ್ಮಯವಾದ ದೇಹದ ಸಂಕೇತವಾಗಿದ್ದು, ಅದರ ಒಡೆಯುವಿಕೆಯು  ಆತ ದೇಹಬಿಟ್ಟ  ಜಾಗ ಆಗಿರಬಹುದು. ಈಗಲೂ ಇಲ್ಲಿ ಮಣ್ಣಿನ ದೊಡ್ಡ ಹಂಡಿಪೂಜೆ ಇದೆ. ಗರ್ಭಗುಡಿಯಲ್ಲಿ ಕುದುರೆ ಮೇಲೆ ಕೂತಿರುವ ಮೂರ್ತಿಯನ್ನು ಮೃತಕನಾಥ ಎನ್ನುತ್ತಾರೆ. ಬಹುಶಃ ಮೂರ್ತಿಯ ಕೆಳಗಿನದು ಅವನ ಸಮಾಧಿ ಇರಬಹುದು. ಹಂಡಿಬಡಗ ನಾಥನು ದೊರೆಯಾಗಿದ್ದವನು ಹಾಗೂ ಕಾಬೂಲಿನಿಂದ ಬಂದವನು ಎಂಬುದಕ್ಕೂ ಈ ಕುದುರೆಗೂ ಎಂತಹುದೊ ಕೊಂಡಿಯಿದೆ. ಇಂತಹ ಅಶ್ವಾರೂಢ ಮೂರ್ತಿಯು ಕಾಲಕಾಲೇಶ್ವರ ಬೆಟ್ಟದಲ್ಲೂ ಇದೆ. ಭೈರವ ಸ್ಥಾನಗಳಲ್ಲಿ ಕಾಣಬರುವ ಕುದುರೆ ಸವಾರ ಮೂರ್ತಿಗಳು ಸ್ವತಂತ್ರವಾಗಿವೆ.   ಚುಂಚನಗಿರಿ ಹಾಗೂ ಲುಂಕೆಮಲೆಯ ಜನಪದ ಸಾಹಿತ್ಯದಲ್ಲಿ ಜೋಗಿ ಗಳು ಕುದುರೆ ಮೇಲೆ ಬರುತ್ತಿದ್ದುದರ ವರ್ಣನೆಯಿದೆ.[4] ಈಗಲೂ ಕದ್ರಿಯಲ್ಲಿ ನಾಥರ ಕುದುರೆ ಸವಾರಿಯಿದೆ.
ಹಂಡಿಬಡಗನಾಥ ಮಠದ ಸುತ್ತ ಹಿಂದಿನ ನಾಥರ ಸಮಾಧಿಗಳಿವೆ. ಅವುಗಳಲ್ಲಿ ಮುಖ್ಯವಾದವು  ಜ್ವಾಲಾನಾಥ, ದೋಣೀನಾಥ, ತ್ರಿವೇಣೀನಾಥ, ಶಂಭುನಾದ ಹಾಗೂ ಗ್ಯಾನನಾಥರವು. ಈ ಮಠದ ಎಲ್ಲ ನಾಥರ ಹೆಸರು ಪೀರ್ ಎಂದು ಶುರುವಾಗುತ್ತವೆ.. ಇಲ್ಲಿ ಆಕಾಶ್‌ಭೈರವ, ಭೂತನಾಥರ  ಮೂರ್ತಿಗಳಿವೆ. ಈಗಿರುವ ಮಠವನ್ನು ೧೯ನೇ ಶತಮಾನದಲ್ಲಿ ಜ್ವಾಲಾನಾಥನು ಕಟ್ಟಿಸಿದನು. ನಾನು ಮೊದಲ ಸಲ ಹೋದಾಗ (೨೦೦೦) ಮಠಾಧಿಪತಿ ಅಗಿದ್ದವರು ಪೀರ್ ಶೇರನಾಥ್.  ತೀರ ವೃದ್ಧರಾಗಿದ್ದ ಅವರು  ಮೂರು ಅವಧಿಗೆ, ಅಂದರೆ ೩೬ ವರ್ಷಕಾಲ ಮಠದ ಮಹಂತರಾಗಿದ್ದರು. ಶೇರನಾಥರು ೨೦೦೨ರಲ್ಲಿ ತೀರಿಕೊಂಡರು. ೨೦೦೩-೦೪ರ ಝುಂಡಿಯಲ್ಲಿ ಮಠದ ಪೂಜಾರಿಯಾಗಿದ್ದ ಪೀರ್ ಸಿಧನಾಥರನ್ನು ಮುಖ್ಯಸ್ಥರಾಗಿ ಆರಿಸಲಾಯಿತು. ಕನ್ನಡಿಗರಾಗಿರುವ ಸಿದ್ಧನಾಥ್  ಹತ್ತಿರದ ಕುಂಭಾರ್ಡೆಯವರು. ಇಷ್ಟು ದೊಡ್ಡಮಠದ ನಿರ್ವಹಣೆ  ಚಿಕ್ಕ ವಯಸ್ಸಿನ ಸಿದ್ಧನಾಥರಿಗೆ ಕಷ್ಟ ಎಂದು ಝುಂಡಿಯ ನಾಥರು ಚರ್ಚಿಸುತ್ತಿದ್ದರು.  ಹಂಡಿಬಡಗನಾಥ ಮಠಕ್ಕೆ ೭೦೦ ಎಕರೆ ಜಮೀನಿದೆ. ಧಾರವಾಡ ಬೆಳಗಾವಿ ಭಾಗದ ರಾವುಳ ಜೋಗಿಗಳು ಇದರ ಶಿಷ್ಯರು. ಜತೆಗೆ ಮರಾಠಿಗರೂ ಲಿಂಗಾಯತರೂ ನಡೆದುಕೊಳ್ಳುತ್ತಾರೆ. ಶಿವರಾತ್ರಿಯಂದು ದೊಡ್ಡ ಪ್ರಮಾಣದಲ್ಲಿ ಜನ ಸೇರುತ್ತಾರೆ.
೬. ಲುಂಕೆಮಲೆಮಠ
ನಾಥಪಂಥದ ದಾಖಲೆಗಳಲ್ಲಿ ಲುಂಕೆಮಲೆ ಮಠವನ್ನು ‘ಕಾಲಭೈರವಮಂದಿರ, ಲೋಕಿಮಠ’ ಎಂದು ಕರೆದಿದೆ. ಸ್ಥಳೀಯರಿಗೆ ಇದು ಲುಂಕೆಮಲೆ ಅಥವಾ ನುಂಕೆಮಲೆ. ಇಲ್ಲಿರುವ ಭೈರವನು ಲುಂಕಪ್ಪ ಅಥವಾ ನುಂಕಪ್ಪ.  ಲೋಕಿ ಅಥವಾ ಲುಂಕೆ ಶಬ್ದವು ಹೇಗೆ ಬಂದಿತು? ವಜ್ರಯಾನ ಪಂಥದ ಅವಲೋಕಿತನಿದ್ದ ಊರು ಲೊಕ್ಕಿಗುಂಡಿ ಆದಂತೆ, ಲೋಕಿಮಲೆ ಲೋಕಿಮಠ ಆಗ ಇರಬಹುದು. ಈ ಪರಿಸರದಲ್ಲಿ ಅಶೋಕನ ಶಾಸನವಿರುವ ಬ್ರಹ್ಮಗಿರಿ ಸಿದ್ಧಾಪುರಗಳಿವೆ. ಆದರೆ ಆಗಿದ್ದುದು ಹೀನಾಯಾನ.  ಕದ್ರಿಯು ವಜ್ರಯಾನದ ತಾಣವಾಗಿದ್ದು ನಾಥವಾಗಿ ಬದಲಾದಂತೆ, ಇಲ್ಲಿ ಆಗಿರುವುದಕ್ಕೆ ಸಾಕ್ಷಿಕುರುಹು ಕಾಣುವುದಿಲ್ಲ. ಆದರೆ ಪರಿಸರದಲ್ಲಿ ಲೋಕ ಲೋಕಿ ಹೆಸರಿಂದ ಆರಂಭವಾಗುವ ಊರುಗಳಿವೆ. ಆದರೆ  ಇವುಗಳ ಆಧಾರದಲ್ಲಿ ಏನನ್ನೂ ಹೇಳುವುದು ಕಷ್ಟ. ಪ್ರಾಚೀನ ದಾಖಲೆಗಳಲ್ಲಿ ಲುಂಕೆಮಲೆಯನ್ನು ದೇವರಬೆಟ್ಟವೆಂದೂ ತ್ರಿಕೂಟಾಚಲವೆಂದೂ ಹಿರಾರಬೆಟ್ಟವೆಂದೂ ಕರೆದಿದೆ. ‘ದೇವರು’ ಭೈರವನಿಂದ ಬಂದುದು.  ಭೌಗೋಳಿಕವಾಗಿ ಮೂರುಕಡೆ ದೊಡ್ಡ ದೊಡ್ಡ ಬೆಟ್ಟಗಳಿಂದ ಆವೃತವಾದ ಒಂದು ನಿರ್ಜನವಾದ ಕಣಿವೆಯಲ್ಲಿರುವ  ಕಾರಣ ಇದು ತ್ರಿಕೂಟಾಚಲ ಆಗಿದೆ.  ಶಾಸನಗಳಲ್ಲಿ ‘‘ದುರ್ಗಮಾಟವೀಂ ತ್ರಿಪರ್ವತಾನ್ತರ ಸಂಶ್ರಿತಾಂ’’ ಎಂದು ಇದರ ವರ್ಣನೆಯಿದೆ. ಈ ತ್ರಿಕೂಟವನ್ನು ಪ್ರವೇಶಿಸುವ ಮಾರ್ಗ ಕೂಡ ಇಕ್ಕಟ್ಟಿನ ಕಾಲುಹಾದಿಯದು. ಘ್ರಿಕೂಟವೆಂದರೆ, ಯೋಗದಲ್ಲಿ ಇಡಾ ಪಿಂಗಳ ನಾಡಿಗಳು ಸುಷುಮ್ನೆಯನ್ನು ಸೇರುವ ಸ್ಥಾನ ಕೂಡ. ಹಿರಾರಬೆಟ್ಟ ಎಂದೇಕೆ ಹೆಸರು? ಆರ್ಯಾ ತಾರಾಭಗವತಿಯ ಹೆಸರುಗಳಲ್ಲೊಂದು. ಆರ್ಯ್ಯಬೆಟ್ಟವೆ ಹಿರಾರಬೆಟ್ಟ ಆಗಿರಬಹುದೇ? ಎಲ್ಲವೂ ಊಹೆ.
ಶಾಸನಾಧಾರಗಳು ಸೂಚಿಸುವಂತೆ ಲುಂಕೆಮಲೆ ಪ್ರಾಚೀನ ಸ್ಥಳ. ಇದು ಮೊದಲಿಗೆ ಕದಂಬರ ಆಳ್ವಿಕೆಗೆ ಒಳಪಟ್ಟಿತ್ತು. ಶಿಕಾರಿಪುರ ಶಾಸನದೊಪ್ರಕಾರ, ಕದಂಬರು ಇಲ್ಲಿ ರಾಜಧಾನಿ ಸ್ಥಾಪಿಸಿದ್ದರು. ಅಜವರ್ಮನ ಶಾಸನದಲ್ಲಿ(ಕ್ರಿಶ.೯೮೬) ಅರಸನೂ ಅವನ ಮಡದಿ ಮಾಳಿಯಬ್ಬರಸಿಯೂ ಸೇರಿ ‘ಗಜಿಯಕಪ್ಪಡೆಯರ ಕಾಲಂ ಕರ್ಚಿ..ಳುಂಕೇಶ್ವರ ದೇವರ್ಗೆ’ ದತ್ತಿಬಿಟ್ಟ ಪ್ರಸ್ತಾಪವಿದೆ. ಲುಂಕೆಮಲೆಯ ಮಲ್ಲಿಕಾರ್ಜುನ ಗುಡಿಯ ಬಂಡೆಯ ಮೇಲಣ ಇನ್ನೊಂದು ಶಾಸನವು, ಕಲ್ಯಾಣ ಚಾಲುಕ್ಯರ ವಿಕ್ರಮಾದಿತ್ಯ ಹಾಕಿಸಿದ್ದು. ಇದರಲ್ಲಿ ಇಲ್ಲಿದ್ದ ಜ್ಞಾನಸತ್ತಿ ಸಬ್ಬೇಶ್ವರ ದೇವರಿಗೆ ದತ್ತಿ ಕೊಟ್ಟಿರುವ ಸಂಗತಿಯಿದೆ.
ಗಜಿಯಕಪ್ಪಡೆಯ ಹಾಗೂ ಸಬ್ಬೇಶ್ವರಪಂಡಿತ ಎಂಬ ಹೆಸರುಗಳು, ಕಾಳಾಮುಖ ಸಂಬಂಧವನ್ನೂ ಮಲ್ಲಿಕಾರ್ಜುನ ಗುಡಿಯು ಶ್ರೀಶೈಲ ಸಂಬಂಧವನ್ನೂ ಹೇಳುತ್ತಿವೆ. ಶ್ರೀಶೈಲದಲ್ಲಿ  ಕಾಳಾಮುಖ ಹಾಗೂ ಕಾಪಾಲಿಕ ಎರಡೂ ಪಂಥದ ಯತಿಗಳಿದ್ದರಷ್ಟೆ. ಆದರೂ ಕಾಳಾಮುಖ ಯತಿಗಳಿದ್ದ ಲುಂಕೆಮಲೆಯು ಕಾಪಾಲಿಕರ ಕೇಂದ್ರವಾಗಿ ಬದಲಾಗಿದ್ದು ಹೇಗೆಂದು ಸ್ಪಷ್ಟವಾಗುವುದಿಲ್ಲ. ಚಿತ್ರದುರ್ಗ ಬಳ್ಳಾರಿ ತುಮಕೂರು ಜಿಲ್ಲೆಗಳ ಕಾಪಾಲಿಕರು ಲುಂಕೆಮಲೆಗೆ  ಒಕ್ಕಲಾಗಿರುವರು. ಕದ್ರಿ ಚುಂಚನಗಿರಿಗಳಲ್ಲಿ ಇರುವಂತೆ ಲುಂಕೆಮಲೆಯಲ್ಲಿ ನಾಥಪಂಥದ ಪ್ರಸ್ತಾಪವುಳ್ಳ ಶಾಸನಗಳು ಸಿಗುವುದಿಲ್ಲ. ಭೈರವನ ಗುಡಿಯ ಮುಂದಿರುವ ಉಯ್ಯಲೆ ಕಂಬದ ಮೇಲೆ ಮಚೇಂದ್ರನ ಉಬ್ಬುಕೆತ್ತನೆಯಿದೆ.
ಲುಂಕೆಮಲೆಯಲ್ಲಿ ೩ ದೈವಗಳಿವೆ. ೧. ಸಿದ್ಧಪ್ಪನೆಂದು ಖ್ಯಾತನಾಗಿರುವ ಭೈರವನದು. ಇದು ಒಂದು ಗುಡಿಯಲ್ಲಿದೆ. ಇದನ್ನು ಲಿಂಗಾಯತರು ಪೂಜಿಸುತ್ತಾರೆ.  ೨. ಗುಡಿಯ ಪಕ್ಕದಲ್ಲಿರುವ ನಾಥಮಠದಲ್ಲಿ ಕಾಲಭೈರವನದು. ಕಾಲಭೈರವನೆಂದರೆ ಜಟಾಧಾರಿ ಯೋಗಿ ಗಳ ಶಿಲ್ಪವಿರುವ ಒಂದು ದೊಡ್ಡ ಚಚ್ಚೌಕದ ಪೀಠದ ಮೇಲೆ ನೆಟ್ಟಿರುವ ತ್ರಿಶೂಲ. ಇದನ್ನು ನಾಥರು ಪೂಜಿಸುತ್ತಾರೆ. ೩. ಕರ್ಪೂರದಮ್ಮ ತುಪ್ಪದಮ್ಮ ಹರಳಯ್ಯ ಇತ್ಯಾದಿ ದೈವ ಗಳದ್ದು. ಚಾರಿತ್ರಿಕ ಪುರುಷನೂ ಕಲ್ಯಾಣದ ಶರಣನಾದ ಹರಳಯ್ಯನು ಇಲ್ಲಿರುವುದು ಸೋಜಿಗ; ಅವನ ಸೇರ್ಪಡೆ ದಲಿತ ಪ್ರಾತಿನಿಧ್ಯದ ಸಂಕೇತವಾಗಿ ಬಂದಂತಿದೆ. ಸ್ಥಳೀಯ ಮಿತ್‌ಗಳು ಲುಂಕಪ್ಪ-ತುಪ್ಪದಮ್ಮರ ಸಂಬಂಧವನ್ನು ಅಕ್ಕತಮ್ಮರ ಪರಿಭಾಷೆಯಲ್ಲಿ ವಿವರಿಸುತ್ತವೆ. ಒಮ್ಮೆ ತುಪ್ಪದಮ್ಮ ತನ್ನ ಸೋದರ ಲುಂಕಪ್ಪನು ಮೈತೊಳೆವುದನ್ನು ಕಂಡು ನಾಚಿ ಭೂಮಿಯಲ್ಲಿ ಹೂತುಹೋದಳಂತೆ; ಅವಳ ತಲೆಯನ್ನು ಹಿಡಿದುಕೊಂಡ ಕಾರಣ,  ತಲೆಮಾತ್ರ ಉಳಿದಿದೆಯಂತೆ. ಚಂದ್ರಗುತ್ರಿಯಲ್ಲಿ ತಲೆಯು ಭೂಮಿಯನ್ನು ಹೊಕ್ಕು ಹಿಂಭಾಗ ಉಳಿದರೆ, ಇಲ್ಲಿ ದೇಹವೇ ಭೂಮಿಯನ್ನು ಹೊಕ್ಕು ತಲೆ ಉಳಿದಿದೆ. ಒಂದೆಡೆ ಮಗನ ಭಯ ಕಾರಣವಾದರೆ, ಇನ್ನೊಂದೆಡೆ ಸೋದರನ ಲಜ್ಜೆ. ‘ಲುಂಕೆಮಲೆ ಮಹಾತ್ಮ್ಯೆ’ ಪ್ರಕಾರ ನುಂಕಪ್ಪ ನುಂಕೆಮಲೆಯನ್ನು ಬಿಟ್ಟುಹೋಗಬೇಕು ಎಂದು ನಿರ್ಧರಿಸಿದಾಗ, ಅಕ್ಕ ತುಪ್ಪದಮ್ಮನು ಬೆತ್ತಲಾಗಿ ಅಡ್ಡ ನಿಲ್ಲುತ್ತಾಳೆ. ಆಗ ನಾಚಿದ ನುಂಕಪ್ಪನು ಅಲ್ಲೇ ಇರಲು ನಿರ್ಧರಿಸುತ್ತಾನೆ.  ಅಣ್ಣ ಸ್ನಾನಮಾಡುವಾಗ ಸೋದರಿ ಕಂಡು ನಾಚಿ ಭೂಮಿಯಲ್ಲಿ ಹೋಗುವ, ಸೋದರಿ ಬೆತ್ತಲೆಯಾಗಿ ನಿಂತಾಗ ಅಣ್ಣನು ನಾಚಿ ಮುಂದೆ ಹೋಗದಂತೆ ತಡೆಯುವ ಈ ಕಥನಗಳು ಏನನ್ನು ಸಂಕೇತಿಸುತ್ತಿವೆ? ಸಿದ್ಧರು ಹಾಗೂ  ಯೋಗಿನಿಯರ ವಾಮಾಚಾರದ ಆಚರಣೆಯನ್ನೇ? ಕದ್ರಿ ಸೀಮೆಯಲ್ಲಿರುವ ಜೋಗಿ ಪುರುಸೆರ್ ಕತೆಗಳಲ್ಲೂ ಅಣ್ಣತಂಗಿಯರ ಸಂಬಂಧದ ಸುಳಿವಿದೆ.
ಇಡೀ ಲುಂಕೆಮಲೆ ಪ್ರದೇಶವೇ ದುರ್ಗಮವಾಗಿದ್ದು, ಇದು ಕಾಪಾಲಿಕರ ಹಾಗೂ ಶಾಕ್ತರ ಸಾಧನೆಯ ಜಾಗವಾಗಿರಬಹುದು. ತ್ರಿಕೂಟ ಎಂಬಲ್ಲಿನ ‘ಕೂಟ’ ಶಬ್ದವು  ಈ ಹಿನ್ನೆಲೆಯಲ್ಲಿ ಭಿನ್ನದನಿ ಪಡೆಯುವುದು. ಮಲ್ಲಿಕಾರ್ಜುನ ಗುಡಿಯ ಬಳಿಯ ಬಂಡೆಯ ಮೇಲೆ, ಎರಡು ತ್ರಿಕೋನಗಳು ಕೂಡುವ ಚಕ್ರವನ್ನೂ ತ್ರಿಶೂಲಗಳನ್ನೂ ಕೆತ್ತಲಾಗಿದೆ. ಇವು ಕೌಳ ಹಾಗೂ ನಾಥರ ಸಹ ಅಸ್ತಿತ್ವದ ಸಂಕೇತಗಳು. ಈ ಭಾಗದ ಮ್ಯಾಸಬೇಡ, ಕಿನ್ನರಿ ಜೋಗಿ, ಲಿಂಗಾಯತ ಹಾಗೂ ದಲಿತರ ಜೀವನದಲ್ಲಿ ನಾಥಪಂಥದ ಜನಪ್ರಿಯ ರೂಪಗಳು ಅಪಾರವಾಗಿದ್ದು, ಇದು ಬೇರೆ ಅಧ್ಯಯನವನ್ನು ಬೇಡುತ್ತದೆ.
ಲುಂಕೆಮಲೆ ಸೀಮೆಯ ಕೂಡ್ಲಿಗಿ ಜಗಳೂರು ಚಿತ್ರದುರ್ಗ ಹಿರಿಯೂರು ಪ್ರದೇಶದಲ್ಲಿ ಕಿನ್ನರಿ ಜೋಗಿಗಳು ವಾಸವಾಗಿದ್ದಾರೆ; ಲುಂಕೆಮಲೆಯ ಆಸುಪಾಸಿನ ಸ್ಥಳನಾಮಗಳನ್ನು ಗಮನಿಸಬೇಕು. ಜೋಗಿಮಟ್ಟಿ (ಚಿತ್ರದುರ್ಗ) ಸಿದ್ಧಾಪುರ (ಮೊಳಕಾಲ್ಮೂರು, ಚಳ್ಳಕೆರೆ), ಸಿದ್ಧಯ್ಯನ ಕೋಟೆ (ಜಗಳೂರು, ಮೊಳಕಾಲ್ಮೂರು) ಸಿದ್ದೇಶ್ವರದುರ್ಗ (ಚಳ್ಳಕೆರೆ); ಭೈರಾಪುರ (ಮೊಳಕಾಲ್ಮೂರು) ಪುರಬೋರನಹಳ್ಳಿ (ಮೊಳಕಾಲ್ಮೂರು) ಭೈರನಾಯಕನಹಳ್ಳಿ (ಜಗಳೂರು) ಭೈರನಕಲ್ (ಚಿತ್ರದುರ್ಗ) ರಾಮಜೋಗಿಹಳ್ಳಿ (ಚಳ್ಳಕೆರೆ) ವಾರಿಜೋಗಿಹಳ್ಳಿ (ಚಳ್ಳಕೆರೆ) ಯರಪೋತ ಜೋಗಿಹಳ್ಳಿ (ಮೊಳಕಾಲ್ಮೂರು) ಜೋಗಿಹಳ್ಳಿ (ಜಗಳೂರು) ಮಠದ ಜೋಗಿಹಳ್ಳಿ (ಮೊಳಕಾಲ್ಮೂರು) ಜೋಗಿಹಟ್ಟಿ (ಚಳ್ಳಕೆರೆ) ಚಿಕ್ಕಜೋಗಿಹಳ್ಳಿ (ಕೂಡ್ಲಿಗಿ)-ಹೀಗೆ ಎಲ್ಲವೂ ಸಿದ್ಧ ಜೋಗಿ ಭೈರವಗಳ ಹೆಸರಿನಲ್ಲಿವೆ. ಇಲ್ಲಿನ ಮಚ್ಚಸಮುದ್ರವು (ಚಳ್ಳಕೆರೆ)  ಮಚೇಂದ್ರನ ಸಮುದ್ರವೇನು? ಲುಂಕೆಮಲೆ ಮಠದ ಎದುರಿನ ಕಂಬದಲ್ಲಿ ಮೀನಿನ ಮೇಲೆ ಕುಳಿತ ಮಚೇಂದ್ರನ ಶಿಲ್ಪವಂತೂ ಇದೆ.
ಲುಂಕೆಮಲೆ ಪೀಠವನ್ನು ಸಿದ್ಧಸಿಂಹಾಸನ ಎಂದು ಕರೆಯುತ್ತಾರೆ. ಕಾಲಭೈರವನ ಹಿಂದೆ ಕಂಬಳಿಹಾಸಿಗೆ, ಶಂಖು ಕತ್ತಿಗಳುಳ್ಳ ಉರಿಗದ್ದುಗೆಯಿದೆ. ಕಾಲಭೈರವ ಎನ್ನಲಾಗುವ ತ್ರಿಶೂಲವನ್ನು ಪೀಠದಲ್ಲಿದ ಯಾವುದೊ ಮೂರ್ತಿಯನ್ನು ತೆಗೆದು ನೆಟ್ಟಂತೆ ತೋರುತ್ತದೆ. ಇದು ನಿಜವಾಗಿದ್ದರೆ, ಅಲ್ಲಿದ್ದ ಮೂರ್ತಿ ಯಾವುದೆಂದು ಶೋಧಿಸಬೇಕು. ಲುಂಕೆಮಲೆಯ ನಾಥಮಠವು ಉಪ್ಪರಿಗೆಯ ಪ್ರಾಚೀನ ವಾಸ್ತುಶೈಲಿಯದು. ಗುಡಿಯ ಪರಿಸರದಲ್ಲಿ ನಾಥರ ಸಮಾಧಿಗಳಿವೆ. ಒಂದು ಕಲ್ಲಸಮಾಧಿಯಲ್ಲಿ ನಾಥರ ಮೃತ ದೇಹಗಳನ್ನು ಇಟ್ಟಂತೆ ತೋರುತ್ತದೆ.  ಇಲ್ಲಿಗೆ ಸಮೀಪದ ಕಾಡುಕುರುಬರ ಸಿದ್ಧಾಪುರದಲ್ಲಿ ಒಂದು ಗುಹೆಯೊಳಗೆ ಸಿದ್ಧಪ್ಪನ ಗದ್ದುಗೆಯಿದ್ದು, ಅದರ ಮುಂದೆ ದೊಡ್ಡ ಕಲ್ಲಿನ ತೊಟ್ಟಿಯಾಕಾರದ ಸಮಾಧಿಯಿದೆ. ಅದರೊಳಗೆ ಹಿಂದಿನ ಗುರುಗಳ  ಅಸ್ಥಿಗಳನ್ನು ಸಂಗ್ರಹಿಸಿ ಇಡಲಾಗಿದೆ. ಎಲ್ಲೂ ನಾಥರ ಸಮಾಧಿಗಳಿಗೆ ಪೂಜೆ ಮಾಡುವ ಪದ್ಧತಿಯಿಲ್ಲ.
ಲುಂಕೆಮಲೆ ಮಠದ ನಾಥರನ್ನು ಸ್ಥಳೀಕರು ಪರದೇಸಿ ಇಲ್ಲವೆ ಬಾವಾಜಿಗಳು ಎಂದು ಕರೆಯುತ್ತಾರೆ.[5] ಲುಂಕೆಮಲೆ ಮಠದ ಅಧಿಪತಿಗಳಾಗಿದ್ದ ಬಾವಾಜಿಗಳ ಹೆಸರುಗಳು ಹೀಗಿವೆ: ಆದಿರುದ್ರನಾಥ, ಸಿದ್ದಿಯೋಗನಾಥ, ಹರೇಪ್ರನಾಥ, ಹರಿನಾಥ, ಬ್ರಹ್ಮನಾಥ, ಗಿರಿಜಾನಾಥ, ಲಕ್ಷ್ಮೀನಾಥ, ವಾಣಿನಾಥ, ಸೋಮನಾಥ, ಚೌಮನಾಥ, ಸೋಮ್ಯನಾಥ, ಗುರುನಾಥ, ಭಾರ್ಗವನಾಥ, ಮಂದನಾಥ, ತಮೋನಾಥ, ಕೇತನಾಥ, ವಜ್ರನಾಥ, ಅಜ್ಞೇಯನಾಥ, ಕಾಲನಾಥ, ನಿಯತಿನಾಥ,  ಸಿಂಧುನಾಥ, ಪರಸನಾಥ, ಕುಬೇರನಾಥ, ಈಶ್ವರನಾಥ, ಗ್ಯಾಣನಾಥ, ಮಹೇಂದ್ರನಾಥ, ಗಂಗಾನಾಥ. ಈ ಹಿಂದೆ ಬಾಲಕನಾಥ  ಎನ್ನುವವರು ಅಧಿಪತಿಯಾಗಿದ್ದರು. ಸ್ತ್ರೀಸಂಬಂಧ ಮಾಡಿದರೆಂದು ಅವರನ್ನು ಬಾರಾಪಂಥವು  ವಜಾಮಾಡಿ, ಈಗಿರುವ ಮಂಗಲನಾಥರನ್ನು ನೇಮಿಸಿತು. ೨೦೦೩-೦೪ರ ಝುಂಡಿಯಲ್ಲಿ ಮಂಗಲನಾಥರಿಗೆ ೧೧೪ನೇ ಅಧಿಪತಿಯಾಗಿ ಮರುನೇಮಕ ಆಯಿತು.
ಲುಂಕೆಮಲೆ ಮಠಕ್ಕೆ ಬಳ್ಳಾರಿ, ಚಿತ್ರದುರ್ಗ, ತುಮಕೂರು, ಅನಂತಪುರ ಜಿಲ್ಲೆಗಳಲ್ಲಿ ೧೨ ಶಾಖಾಮಠಗಳು ಇದ್ದವು. ಅವೆಂದರೆ- ಹೇಮಾವತಿ (ಮಡಕಶಿರಾ), ಚದುರಗೊಳ (ರಾಯದುರ್ಗ), ವೇಣುಕಲ್ಲುಗುಡ್ಡ,  ಕಾತಿರಿಹಳ್ಳಿ, ವದ್ದಿಕೆರೆ (ಹಿರಿಯೂರು), ಹೊಳಲ್ಕೆರೆ, ಹುಲಿಗೊಂದಿ(ಚಿತ್ರದುರ್ಗ), ಕಪ್ಪಗೆರೆ,  ಬಾಗೂರು(ಹೊಸದುರ್ಗ), ಕಣಕುಪ್ಪೆ (ಜಗಳೂರು), ಕುಮ್ತಿ (ಕೂಡ್ಲಿಗಿ), ಪಗಡಲಬಂಡೆ (ಚಳ್ಳಕೆರೆ);  ಲುಂಕೆಮಲೆ ಮಠದ ಮುಖ್ಯ ಕೆಲಸಗಳೆಂದರೆ, ಶಿಷ್ಯರಾದ ಕಾಪಾಲಿಕರು ಮ್ಯಾಸಬೇಡರು ಹಾಗೂ ಕಿನ್ನರಿ ಜೋಗಿಗಳಿಗೆ ದೀಕ್ಷೆ ಕೊಡುವುದು, ಶಾಖಾಮಠಗಳಿಗೆ ಸ್ಥಳಿಯ ಮುಖಂಡರನ್ನು ನೇಮಿಸುವುದು,  ಭಕ್ತರಿರುವ ಹಳ್ಳಿಗಳಲ್ಲಿ ಸರ್ಕೀಟು ಮಾಡುವುದು ಹಾಗೂ ಕಿನ್ನರಿಯವರಿಗೆ ಭಿಕ್ಷಾಟನೆಯ ಏರಿಯಾ ನಿಗದಿ ಮಾಡುವುದು. ಕಿನ್ನರಿಯವರಿಗೆ ಬಾವಾಜಿಗಳು ಕೊಡುತ್ತಿದ್ದ ಪ್ರಮಾಣ ಪತ್ರದ ಮಾದರಿಯಿದು:
ಶ್ರೀಸಿದ್ದೇಶ್ವರ ಪ್ರಸನ್ನ
ಮೊಳಕಾಲ್ಮೂರು ತಾಲೂಕು ಹಾನಗಲ್ ಮುಜುರ ಶ್ರೀ ಆದಿಲುಂಕೇಮಲೆ ಕಾಲುಬೈರವೊಸಿದ್ಧೇಶ್ವರ ಮಠದ ಸಿದ್ಧಸಿಂಹಾಸನದ ….(ಬಾವಾಜಿಯ ಹೆಸರು)… ಇವರುಗಳ ಸನ್ನಿಧಾನದಿಂದ ಸಮಸ್ತ ಜನಗಳಿಗೆ ಸೂಚನ ಪತ್ರಿಕಾ ಯೇನೆಂದರೆ! ಸದರಿ ಮಠವು ಶ್ರೀ ಸುವರ್ಣ ಕದಳಿಯೋಗೇಶ್ವರ ಮಠ, ಮಂಗಳೂರು ಮಠಕ್ಕೆ ಒಳಪಟ್ಟಿರುತ್ತೆ. ಸದರಿ ನುಂಕೆಮಲೆ ಸಿದ್ಧೇಶ್ವರ ಮಠಕ್ಕೆ ಕಿನ್ನಿರಿ ಜೋಗಿಗಳು ಯಾವತ್ತು ಭಿಕ್ಷಾಟನೆಗಾಗಿ ಹಳ್ಳಿಗಳ ಮೇಲೆ ಮತ್ತು ಪಟ್ಟಣಗಳ ಮೇಲೆ ಬರುವರು. ಈ ಕಿನ್ನರಿ ಜೋಗಿಯವರು ಯಾವತ್ತು ಪ್ರತಿವರ್ಷವು ನಮ್ಮ ಲುಂಕೇಮಠ ಗುರುಕಾಣಿಕೆಯನ್ನು ಒಪ್ಪಿಸುವರು ಮತ್ತು ಇವರುಗಳು ಯಾವ ಮಠದವರುಗಳು ಆಗಲಿ, ಹಳ್ಳಿಗಳಲ್ಲಿ ಹಾರು ತಂಟೆ ತಕರಾರು ಮಾಡದಂತೆ ಶಕ್ತಾನುಸಾರ ಬಿಕ್ಷಾ ವಗೈರೆ ಕೊಟ್ಟು ಕಳುಹಿಸಿತಕ್ಕದ್ದು.
ತಾರೀಕು                                                                                 ಇಂತಿ ಆಶೀರ್ವಾದ
ಮೊಕ್ಕಾಂ                                                                       (ಸಹಿ) ಮಠಾಧಿಪತಿ ಹೆಸರು
ಜೋಗಿಯ ಹೆಸರು
ಇದು ಪಂಥದ ವ್ಯವಹಾರ ಹಾಗೂ ಮಠದ ಆದಾಯಕ್ಕೂ ಲಗತ್ತಾದ ವಿಷಯವಾದ ಕಾರಣ, ಇಲ್ಲಿ ಕಂದಾಯ ಕಚೇರಿಯ ಪತ್ರವ್ಯವಹಾರದ ನಮೂನೆಯನ್ನು ಅನುಸರಿಸಲಾಗಿದೆ. ಲುಂಕೆಮಲೆಯ ವಿಶೇಷವೆಂದರೆ, ಮಠದ ಆಡಳಿತ ವ್ಯವಹಾರಗಳನ್ನು ಕನ್ನಡದಲ್ಲಿ ಬರೆದಿಡುವ ಪದ್ಧತಿಯಿರುವುದು. ಇವತ್ತಿಗೂ ಮಠಕ್ಕೆ ಅಧಿಪತಿಯಾಗುವವರು, ತಹಸೀಲ್ದಾರ್ ಕಛೇರಿಯಲ್ಲಿ ಕ್ರಮಬದ್ಧವಾದ ನೋಂದಣಿ ಮಾಡಿಕೊಂಡು ಕಾಯಿದೆಬದ್ಧ ಅಧಿಕಾರ ಪಡೆಯುತ್ತಾರೆ. ಇದಕ್ಕೆ ಕಾರಣ ಎರಡು. ೧. ಈ ಮಠದ ಆಸ್ತಿ. ನಾಥಮಠಗಳಿಗೆ ಸಾಮಾನ್ಯವಾಗಿ ಭೂಮಿಯಿದ್ದು, ಅದನ್ನು ಮಠದ ಹಾಗೂ ಭೈರವಗುಡಿಯ ಕೆಲಸ ಮಾಡುವವರ ಉಪಭೋಗಕ್ಕೆ ಕೊಡಬೇಕಿತ್ತು. ಕೆಲವೊಮ್ಮೆ ಉಳುವವರು ಜಮೀನನ್ನು ತಮ್ಮದು ಎಂದು ಹಕ್ಕು ಸಾಧಿಸಿದಾಗ, ಮಠವು ದಾವೆಹಾಕಿ ಉಳಿಸಿಕೊಳ್ಳುತ್ತಿತ್ತು. (ಕದ್ರಿಮಠದಲ್ಲೂ ಭೂಮಿಸಂಬಂಧ ಕೇಸುಗಳು ಕೋರ್ಟಲ್ಲಿ ನಡೆದಿವೆ.) ೨. ಮಠಕ್ಕೆ ಅಧಿಪತಿಯಾಗಿ ಬರುವ ನಾಥನು ಬೇರೆ ರಾಜ್ಯಕ್ಕೆ ಸಂಬಂಧಪಟ್ಟವನಾದ ಕಾರಣ, ಅವನಿಗೆ ಸ್ಥಳೀಯ ಜನರ ಶಾಖಾಮಠಗಳ ವ್ಯವಹಾರಗಳು ಗೊತ್ತಾಗುತ್ತಿರಲಿಲ್ಲ. ಮಠದ ಆಸ್ತಿಯನ್ನು ದುರುಪಯೋಗ ಮಾಡಿಕೊಳ್ಳದಂತೆ ನಿಯಂತ್ರಿಸಲು ಈ ಲಿಖಿತ ವ್ಯವಸ್ಥೆ ಜಾರಿಮಾಡಿರಬೇಕು.
ಲುಂಕೆಮಲೆ ಮಠಕ್ಕೆ ಆಡಳಿತಾತ್ಮಕವಾಗಿ ಮೂರು ಸ್ತರಗಳಿವೆ. ೧. ಮಠದ ಮುಖ್ಯಸ್ಥನ ನೇಮಕಾತಿ ಮಾಡುವ ಹರಿದ್ವಾರದ ಯೋಗಿ ಮಹಾಸಭಾ, ಅರ್ಥಾತ್ ಅದರ ಪ್ರತಿನಿಧಿಯಾದ  ಝುಂಡಿ. ೨. ಕದ್ರಿಯ ಜೋಗಿಮಠದ ನಾಥಯೋಗಿ.  ಲುಂಕೆಮಲೆಯ ಎಲ್ಲ ಆಡಳಿತಾತ್ಮಕ ಪತ್ರವ್ಯವಹಾರಗಳಲ್ಲಿ ‘‘ಸದರಿ ಮಠವು ಶ್ರೀ ಸುವರ್ಣ ಕದಳಿಯೋಗೇಶ್ವರ ಮಠ, ಮಂಗಳೂರು ಮಠಕ್ಕೆ ಒಳಪಟ್ಟಿರುತ್ತೆ’’ ಎಂಬ ವಾಕ್ಯ ಇದೆ. ಪದ್ಧತಿಯಂತೆ,  ಕದ್ರಿಗೆ   ಲುಂಕೆಮಲೆಯು ತನ್ನ ಆದಾಯದ ಒಂದು ಪಾಲನ್ನು ಕಪ್ಪದಂತೆ ಸಲ್ಲಿಸಬೇಕು. ಆದರೆ ಈ ನಿಯಮ ಕಡ್ಡಾಯವಾಗಿಲ್ಲ. ಕದ್ರಿಯ ದೂರವೂ ಇದಕ್ಕೆ ಕಾರಣ. ಲುಂಕೆಮಲೆಯ ಕರಪತ್ರದಲ್ಲಿ   (೨೦೦೨)   ಜಾತ್ರೆಯನ್ನು ಕದ್ರಿಮಠದ ಅರಸು ಆರಂಭಿಸುತ್ತಾರೆ ಎಂದಿತ್ತು. ಆದರೆ ಕದ್ರಿಯ ಅರಸು  ಜಾತ್ರೆಗೆ ಬಂದಿರಲಿಲ್ಲ. ಇದನ್ನು ಮೋಹನನಾಥರ ಗಮನಕ್ಕೆ ತಂದಾಗ,   ‘ನಮ್ಮ ಅನುಮತಿ ಕೂಡ ಪಡೆಯದೆ ಸುಮ್ಮನೆ ಹೆಸರು ಹಾಕಿಕೊಳ್ಳುತ್ತಾರೆ’ ಎಂದರು. ‘ಲುಂಕೆಮಲೆಯ ಪರಮಾರ್ಥ’ (೧೯೩೫) ಎಂಬ ಕೃತಿಯಲ್ಲಿ ‘‘ಈಚೆಗೆ ೧೨ ಮಠಗಳ ಅಧಿಪತಿಗಳೂ ಮಂಗಳೂರಿನ ಕದಳಿ ಸಿಂಹಾಸನಾಧ್ಯಕ್ಷರೂ ಆದ ಶ್ರೀ ರಾಜಾ ಚಿಮನನಾಥರವರು ಇಲ್ಲಿಗೆ ದಯಮಾಡಿಸಿ, ಈ ಪ್ರೇಮನಾಥರ ಜತೆಗೆ ಇವರ ಗುರುಗಳಾದ ಶ್ರೀ ಅಮರನಾಥರೆಂಬುವರನ್ನೂ ಪಟ್ಟಕ್ಕೆ ಸೇರಿಸಿದರು’’ ಎಂಬ ವಿವರಣೆಯಿದೆ.[6] ಇದರರ್ಥ ಹಿಂದೆ ಕದ್ರಿಮಠದ ಅರಸೇ ಬಂದು ಇಲ್ಲಿನ ಅಧಿಕಾರ ಬದಲಾವಣೆ ಮಾಡುತ್ತಿದ್ದನು. ಒಮ್ಮೆ ಇಲ್ಲಿಗೆ ಹೊರಗಿನಿಂದ  ಬಂದ ಯೋಗಿಗಳನ್ನು ಲುಂಕೆಮಲೆ ಮಠದ ನಾಥನು ಸರಿಯಾಗಿ ಉಪಚರಿಸದ ಕಾರಣ,  ಕದ್ರಿಮಠದ ನಾಥನು, ಅವನನ್ನು ವಜಾ ಮಾಡಿದ ಕತೆಯನ್ನು ಜನ ಹೇಳಿದರು. ೩. ಮಠದ ಪ್ರತಿನಿಧಿಗಳಾಗಿರುವ ಶಾಖಾಮಠಗಳ ಮಠಪತಿಗಳು. ಇವರು ಹಳ್ಳಿಗಳಲ್ಲಿದ್ದು ಭಕ್ತರನ್ನು ಮಠದ ಜತೆ ಬೆಸೆಯುವವರು.
ಲುಂಕೆಮಲೆ ಮಠಕ್ಕೆ ಸುತ್ತ ೩೨ ಹಳ್ಳಿಯ ಜನರ ಸಂಬಂಧವಿದೆ. ಇದರಲ್ಲಿ ಆಂಧ್ರದ ಕಲ್ಯಾಣದುರ್ಗ ರಾಯದುರ್ಗ ಮಡಕಶಿರಾ ತಾಲೂಕಿನವರೂ ಇದ್ದಾರೆ.  ಈ ಜನ ಮ್ಯಾಸ ಬೇಡ, ಕಿನ್ನರಿಜೋಗಿ, ಲಿಂಗಾಯತ, ಕುರುಬ, ಗೊಲ್ಲ ಹಾಗೂ  ದಲಿತ ಸಮುದಾಯಕ್ಕೆ ಸೇರಿದವರು. ಈ ಜಾತಿ ಸಮುದಾಯಗಳು ತಂತಮ್ಮ ಕುಲ ಹಾಗೂ ಮನೆ ದೈವಗಳನ್ನೂ ಆಹಾರ ಪದ್ಧತಿಯನ್ನೂ ಬಿಟ್ಟುಕೊಡದೆ ಲುಂಕೆಮಲೆಗೆ ನಡೆದುಕೊಳ್ಳುತ್ತವೆ. ಲುಂಕೆಮಲೆ ಜಾತ್ರೆ ಇವರೆಲ್ಲರನ್ನು ಒಟ್ಟು ಸೇರಿಸುತ್ತದೆ. ಹಿಂದೆ ಲುಂಕೆಮಲೆ ಬಾವಾಜಿ ಬಂದಾಗ, ೩೨ ಹಳ್ಳಿಯ ಜನ ಗಾಡಿ ಹೂಡಿಕೊಂಡು ಹೋಗಿ, ಊರಹೊರಗೆ ಸೇರಿ, ಪಂಚಕಳಸದ ಮೂಲಕ ಸ್ವಾಗತಿಸುತ್ತಿದ್ದರಂತೆ. ಪಂಚಕಳಸಗಳ ಕಲ್ಪನೆಯು   ಜೋಗಿಗಳ ಆಚರಣೆಗಳಲ್ಲಿ ಸಾಮಾನ್ಯ. ಇವು ಕಾಶಿ, ಗೋರಖಪುರ, ಕದ್ರಿ,  ಲುಂಕೆಮಲೆ ಹಾಗೂ ಊರಿನ ಭೈರವನ ಹೆಸರಲ್ಲಿ ಇರುವ ಕಳಸಗಳು. ಸ್ಥಳೀಯ ಜನರೇ ಸೇರಿ ಕದ್ರಿಯಲ್ಲಿ ಆಯ್ಕೆಯಾಗಿ ಬಂದ ಬಾವಾಜಿಗೆ ಪಟ್ಟವನ್ನು ಕಟ್ಟುತ್ತಿದ್ದರು. ಇದನ್ನು ಲುಂಕೆಮಲೆಯ ಒಕ್ಕಲುಗಳಿರುವ ಪೂಜಾರಹಟ್ಟಿಯ ಜನ ಹೇಳಿದರು. ‘ಈಸಲ ಅವರವರೇ ಪಟ್ಟ ಕಟ್ಟಿಕೊಂಡರು. ನಮ್ಮನ್ನ ಕೇಳಲಿಲ್ಲ’ ಎಂದು ಕೆಲವರು ಹೇಳಿದರು.
ಲುಂಕೆಮಲೆ ಮಠದ ಆದಾಯದ ಮೂಲಗಳಿವು. ೧. ಜಮೀನು. ಮಠಕ್ಕೆ ೧೫ ಎಕರೆ ಬಾಗಾಯ್ತು, ಒಂದು ಕೆರೆ, ೭೦ ಎಕರೆ ಬೆದ್ಲು ಇದೆ. ೨. ಜಮೀನಿನಲ್ಲಿರುವ ಮಾವಿನಮರ ಹಾಗೂ ಹುಣಿಸೆಮರಗಳ ಚೇಣಿ ೩. ಜನ ಸಲ್ಲಿಸುವ ಹರಕೆ ಕಾಣಿಕೆಗಳು. ಶಾಖಾಮಠಗಳು ಈ ಕಾಣಿಕೆಯನ್ನು ಸಂಗ್ರಹಿಸಿ ಕೊಡುತ್ತವೆ. ೧೯೩೫ರಲ್ಲಿ ರಾಯದುರ್ಗ ಶಾಖೆಯಿಂದ ವರ್ಷಕ್ಕೆ ೧೨ ರೂಪಾಯಿ ಕಾಣಿಕೆ ಸಲ್ಲುತ್ತಿತ್ತು. ಲುಂಕೆಮಲೆ ಮಠವು ತನಗೆ ಬಂದ ಆದಾಯದಲ್ಲಿ ಇಂತಿಷ್ಟನ್ನು ಕದ್ರಿಮಠಕ್ಕೆ ಕಟ್ಟಬೇಕಿತ್ತು. ದೀಕ್ಷೆಪಡೆದ ಕಿನ್ನರಿ ಜೋಗಿಗಳು ವರ್ಷಕ್ಕೆ ಒಂದು ಜೋಳಿಗೆಗೆ ಒಂದೂವರೆ ರೂಪಾಯಿಯಂತೆ ಕಾಣಿಕೆ ಕಟ್ಟಬೇಕು. ಇದರೊಂದಿಗೆ ಸಿದ್ಧಭುಕ್ತಿ ಕಾಣಿಕೆ, ದೀಕ್ಷೆಕಾಣಿಕೆ, ಮದುವೆ ಕಾಣಿಕೆ, ದನಗಾಣಿಕೆಗಳಿವೆ. ‘‘ಪಟ್ಟದ ಪದ್ಧತಿ ಅನುಸಾರವಾಗಿ ಸಿದ್ಧಭುಕ್ತಿ ಮಾಡಿ ೧-೦-೧ರೂ ಗುರುಕಾಣಿಕೆ, ತಲೆ, ಚರ್ಮ, ಪಾತ್ರೆಯನ್ನು ತುಂಬಿಸಿ ಗುರುಸೇವಾ ಮಾಡಿ ಆಶೀರ್ವಾದ ಪಡೆದಿರುತ್ತೇವೆ. ದರ್ಬಾರ ಖರ್ಚು ೨೫ರೂ ಕೊಟ್ಟಿರುತ್ತೇವೆ’’ ಎಂಬ ಬರೆಹಗಳು ಮಠದ ಕಿರ್ದಿ ಪುಸ್ತಕದಲ್ಲಿವೆ. ಪ್ರತಿಪತ್ರಕ್ಕೂ ಬಿಕ್ಕಲಂ ಮಾಡಿದವರ ಹೆಸರು ಹಾಗೂ ಸಾಕ್ಷಿಗಳ ಸಹಿ ಇರುತ್ತವೆ. ಕೊನೆಗೆ  ಹಿಂದಿಯಲ್ಲಿ ಬಾವಾಜಿಯ ಸಹಿಯಿರುತ್ತದೆ.
ಲುಂಕೆವುಲೆಯು ನಾಥಪಂಥವು ತನ್ನ ಔತ್ತರೇಯ ರಿವಾಜುಗಳನ್ನು ಬಿಟ್ಟುಕೊಟ್ಟು, ಸ್ಥಳೀಕರಣ ಹೊಂದುವ ಪರಿಯನ್ನು ಜಾತ್ರೆಯಲ್ಲಿ ನೋಡಬಹುದು. ಲುಂಕೆಮಲೆ ಸಿದ್ಧಪ್ಪನ ಜಾತ್ರೆಯು ಈ ಭಾಗದಲ್ಲಿ ಪ್ರಸಿದ್ಧವಾಗಿದೆ. ಮೊದಲನೇ ದಿನ ಲುಂಕಪ್ಪನ ತೇರು. ಎರಡನೇ ದಿನ ತುಪ್ಪದಮ್ಮನ ಸಿಡಿ. ಮೂರನೆಯ ದಿನ ಸಿದ್ಧಭುಕ್ತಿ. ಜಾತ್ರೆಯಲ್ಲಿ ನಾಥಪಂಥದ ಪ್ರತಿನಿಧಿಯಾದ ಬಾವಾಜಿಗೆ ಸಾಂಕೇತಿಕವಾದ ಗೌರವವಿದೆ. ತೇರು ಎಳೆಯುವಾಗ ಮುಂದೆ ಹೂವಿನ ಹಾರ ಹಾಕಿ ಬಾವಾಜಿಯನ್ನು ಮೆರೆಸುತ್ತಾರೆ. ತುಪ್ಪದಮ್ಮನಿಗೆ ಸಿಡಿ ನಡೆಯುವಾಗ, ಜಾತ್ರೆಯ ಕೇಂದ್ರಬಿಂದುವಾದ ಭೈರವನೇ ಅಂಚಿಗೆ ಸರಿಯುತ್ತಾನೆ. ಜಾತ್ರೆಯಲ್ಲಿ ಭೈರವನ  ಪೂಜೆಯು  ಪೂಜಾರಹಟ್ಟಿಯ ಲಿಂಗಾಯತರಿಗೆ ಸೇರಿದೆ.  ಲಿಂಗಾಯತರು ನಡೆದುಕೊಳ್ಳುವ ಕಾರಣ ಗುಡಿಯಲ್ಲಿರುವ ಸಿದ್ಧಪ್ಪನಿಗೆ ಸಿದ್ಧಭುಕ್ತಿಯಿಲ್ಲ. ಆದರೆ ನಾಥಮಠದ ಆವರಣದಲ್ಲಿರುವ ತ್ರಿಶೂಲರೂಪಿ ಕಾಲಭೈರವನಿಗೆ ಸಿದ್ಧಭುಕ್ತಿಯಿದೆ.  ಒಂದೇ ದೈವವು ಭೈರವ-ಕಾಲಭೈರವ ಎಂದು ವಿಂಗಡಣೆಯಾಗಲು, ಸಮುದಾಯಗಳಲ್ಲಿರುವ ಸಾಮಾಜಿಕ ತಾರತಮ್ಯವೊ ಆಹಾರ ಪದ್ಧತಿಯೊ ಕಾರಣವಾಗಿದೆ. ದೇವರನ್ನು ಹಂಚಿಕೊಳ್ಳಲು ಸಮುದಾಯಗಳು ಸಂಘರ್ಷವನ್ನೂ ರಾಜಿಯನ್ನೂ ಮಾಡಿಕೊಂಡಿರುವ ಸಾಧ್ಯತೆಯಿದೆ. ಸೀತಿಬೆಟ್ಟದಲ್ಲೂ ಮೇಲೆ  ಗುಡಿಯಲ್ಲಿರುವ ಮೂರ್ತಿರೂಪಿ ಭೈರವನಿಗೆ ಪ್ರವೇಶವಿಲ್ಲದ ದಲಿತರು, ಬೆಟ್ಟದ ಕೆಳಗೆ ಮೆಟ್ಟಿಲಬಳಿ ತ್ರಿಶೂಲ ಭೈರವನ ಗುಡಿಯನ್ನು ಕಟ್ಟಿಕೊಂಡಿದ್ದಾರೆ. ಮೂರ್ತಿ ಬರುತ್ತಿದ್ದಂತೆ, ಅದಕ್ಕೆ ಗುಡಿ ಮತ್ತು ಪೂಜೆ ಬರುತ್ತವೆ. ಕೆಲವು ಸಮುದಾಯಗಳು ಆಗೊದೂರ ಉಳಿದುಬಿಡುತ್ತವೆ. ಚುಂಚನಗಿರಿಯ ಸಂಚಾರಿ ಗುರುಗಳಾದ ದಲಿತ ಜೋಗಪ್ಪಂದಿರು ತಮ್ಮ ಜೋಳಿಗೆಯಲ್ಲಿರುವ ತ್ರಿಶೂಲವನ್ನು ಎಲ್ಲೆಂದರಲ್ಲಿ ಸ್ಥಾಪಿಸಿ ಭೈರವನನ್ನು ಆವಾಹಿಸಿಬಿಡುತ್ತಾರೆ. ತ್ರಿಶೂಲ, ಗುಡಿಗೆ ಹೋಗದವರು ಪರ್ಯಾಯ ದೇವರ ಸೃಷ್ಟಿ ಮಾಡಿಕೊಳ್ಳಲು ಕಾರಣವಾಗಿರುವುದು ಮಾರ್ಮಿಕವಾಗಿದೆ.
ಲುಂಕೆಮಲೆ ಮಠಕ್ಕೆ ಅದರ ಶಾಖಾಮಠಗಳ ಹಾಗೂ ಶಿಷ್ಯರಾದ ಕಾಪಾಲಿಕರ ಸಂಬಂಧವು ತೀರಾೊಶಿಥಿಲವಾಗಿದೆ. ಕಾಪಾಲಿಕರು ಲುಂಕೆಮಲೆಗೆ ಬಾರದೆ ತಮ್ಮೂರಲ್ಲೆ ಅಗತ್ಯ ಆಚರಣೆ ಮುಗಿಸಿಕೊಳ್ಳುತ್ತಾರೆ. ಶಾಖಾ ಮಠಗಳಲ್ಲೆಲ್ಲ ಹುಲಿಗೊಂದಿ ಮಠವು ಪ್ರಭಾವ ಶಾಲಿಯಾಗಿ ಬೆಳೆದಿತ್ತು. ಇದು ಚಿತ್ರದುರ್ಗ ಕೋಟೆಯಿರುವ ಬೆಟ್ಟಗಳ ಕಣಿವೆಯಲ್ಲಿದೆ.  ಹುಲಿಗೊಂದಿ ಸಿದ್ಧೇಶ್ವರ (ಭೈರವ) ಈ ಭಾಗದ ಕಾಪಾಲಿಕರ ಮನೆದೈವ. ಕಾಪಾಲಿಕರು ಹುಲಿಗೊಂದೆಪ್ಪ ಎಂಬ ಹೆಸರನ್ನು ಇಟ್ಟುಕೊಳ್ಳುತ್ತಾರೆ. ಹುಲಿಗೊಂದಿ ಮಠವು  ಸಿದ್ದೇಶ್ವರ ಗುಡಿಯ ಪಕ್ಕದಲ್ಲಿತ್ತು. ಈಗದು  ನಾಶವಾಗಿದೆ. ಈ ಬಗ್ಗೆ ವ್ಯಾಪಕವಾದ ಶೋಧ ಮಾಡಿರುವ ರಾಜಶೇಖರಪ್ಪನವರ ಪ್ರಕಾರ,  ಹುಲಿಗೊಂದಿಯು ಮೊದಲು ಕಾಪಾಲಿಕರ ನಂತರ ನಾಥರ ಕೇಂದ್ರವಾಗಿತ್ತು. ಹುಲಿಗೊಂದಿ ಪರಿಸರವು ಬೆಟ್ಟ ಗುಹೆಗಳಿಂದ ಕೂಡಿದ್ದು ಕಾಪಾಲಿಕರ ಭೈರವಾರಾಧನೆಗೂ ನಾಥರ ಯೌಗಿಕ ಚಟುವಟಿಕೆಗಳಿಗೂ ಸೂಕ್ತವಾಗಿದೆ. ಇಲ್ಲಿನ ಗುಹೆಗಳಲ್ಲಿ ಬೂದಿಗುಡ್ಡೆಗಳೂ  ಭಂಗಿಸೇದುವ ಚಿಲುಮೆಗಳ ಅವಶೇಷಗಳೂ ಕಂಡುಬಂದಿವೆ.[7] ಇಲ್ಲಿನ ಚಂದ್ರವಳ್ಳಿಯಲ್ಲಿ  ಪರದೇಶಪ್ಪನ ಮಠ ಎಂದು ಕರೆಯಲಾಗುವ ಅಂಕಲಿಮಠದ ಗುಹೆಯಿದೆ. ಪರದೇಶಿ ಎಂದರೆ ಸ್ಥಳಿಯರ ಪರಿಭಾಷೆಯಲ್ಲಿ ಉತ್ತರದಿಂದ ಬರುತ್ತಿದ್ದ ನಾಥರು. ಬೆಟ್ಟದ ಹಿಂದೆ ಕಾಪಾಲಿಕರ ಊರು ಉಪನಾಯಕನ ಹಳ್ಳಿಯಿದೆ. ಇದರ ಪಕ್ಕ ನಾಥಜೋಗಿಯ ಸಮಾಧಿಯಿರುವ ಜೋಗಿಮಟ್ಟಿಯಿದೆ. ಭೈರನಕಲ್ ಬೆಟ್ಟವಿದೆ. ಬೆಟ್ಟದ ಮಧ್ಯದಲ್ಲಿ ಸಂಪಿಗೆಸಿದ್ಧೇಶ್ವರನ ಗುಡಿಯಿದೆ. ಇದು ಮೂಲತಃ ಗುಹೆಯಾಗಿದ್ದು, ಅದರ ಸುತ್ತಲೂ ಇರುವ ಕೋಣೆಗಳು ಅದು ಒಂದು ಕಾಲದಲ್ಲಿ ನಾಥ ಅಥವಾ ಸಿದ್ಧಮಠ ವಾಗಿತ್ತು ಎಂದು ಹೇಳುವಂತಿವೆ. ಸಿದ್ಧೇಶ್ವರ ಎಂದರೆ ಭೈರವನೆ. ಸಂಪಿಗೆ ಸಿದ್ಧೇಶ್ವರನ ಗುಡಿಯಲ್ಲಿ ಧುನಿಯ ಕುರುಹುಗಳಿವೆ. ‘ಶ್ರೀಗುರೂಭ್ಯನಮ:’ ಎಂದು ಶುರುವಾಗುವ ಸಂಪಿಗೆ ಸಿದ್ದೇಶ್ವರನ ಶಾಸನವು, ಇಲ್ಲಿದ್ದ ಸಿದ್ಧರನ್ನು ನೆನೆಯುತ್ತಿದೆ. ಚಿತ್ರದುರ್ಗವನ್ನು ಆಳಿದ ಪಾಳೇಗಾರರು  ಇಲ್ಲಿನ ನಾಥ ಕಾಪಾಲಿಕ ಮಠಕ್ಕೂ ಆಶ್ರಯ ಕೊಟ್ಟಿದ್ದರು ಎಂಬುದಕ್ಕೆ ದಾಖಲೆಗಳಿವೆ. ಸಿದ್ಧೇಶ್ವರಗುಡಿಯ ಕೆಳಗೆ ಏಕನಾಥೇಶ್ವರಿ ಗುಡಿಯಿದೆ. ಭೈರವನು ಇರುವ ಕಡೆಯಲ್ಲೆಲ್ಲ  ಶಕ್ತಿದೇವತೆ ಇರುವುದು ಸಾಮಾನ್ಯ.
ಇತರೆ ನಾಥಮಠಗಳು
ಖಾನಾಪುರ ತಾಲೂಕಿನ ಡೊಂಗರಗಾಂವಿನಲ್ಲಿ ಸಿದ್ಧ ಮಚ್ಚೇಂದ್ರನಾಥ ದಾದಾಕಾ ಮಠವಿದೆ;  ಕಿರವಳೆಯಲ್ಲಿ ಶ್ರೀಗುರುಗೋರಕ್ಷನಾಥ ಮಠವಿದೆ. ಈ ಎರಡೂ ಮಠಗಳಲ್ಲಿ ಕದ್ರಿಯ ಝುಂಡಿ ತಂಗುತ್ತದೆ. ಈ ಮಠಗಳು ದಟ್ಟ ಕಾಡುಗಳಲ್ಲಿರುವ ಕಾರಣದಿಂದಲೊ ಏನೊ, ಕದ್ರಿ-ಹಂಡಿಬಡಗನಾಥ ಮಠಗಳಂತೆ ಜನಬಳಕೆಗೆ ಸಿಕ್ಕಿಲ್ಲ. ಸವದತ್ತಿಯ ಎಲ್ಲಮ್ಮನಗುಡ್ಡದಲ್ಲಿ ಜೋಗಿನಾಥ ಮಠವಿದೆ. ಜನ ಅದನ್ನು ಎಕ್ಕಯ್ಯ ಜೋಗಯ್ಯಮಠ ಇದೆ. ಅಲ್ಲಿ ನಾಥಯೋಗಿಗಳು ಇರುತ್ತಾರೆ. ಹಿಂದೆ ಕಿತ್ತೂರಿನಲ್ಲಿ ಒಂದು ನಾಥಮಠವಿತ್ತು.  ಹಾವೇರಿ ತಾಲೂಕಿನ ಕರಜಗಿಯಲ್ಲಿ ಒಂದು  ನಾಥಮಠವಿದೆ. ಇದನ್ನು ಸ್ಥಾಪಿಸಿದವರು ನಾಥಪಂಥ ಪ್ರಚಾರಕ್ಕೆಂದು ಕರ್ನಾಟಕಕ್ಕೆ ಬಂದಿದ್ದ ಭೂತೇಶ್ವರನಾಥರು. ಹಂಡಿಬಡಗನಾಥ ಮಠಕ್ಕೆ ಝುಂಡಿ ಬಂದಾಗ, ಹುಬ್ಬಳ್ಳಿಯ ರಾವುಳ ಸಮಾಜದವರು,  ಈ ಮಠವನ್ನು ತಮಗೆ ಒಪ್ಪಿಸುವಂತೆ ಅಹವಾಲು ಸಲ್ಲಿಸಿದರು. ಹುಬ್ಬಳ್ಳಿಯಲ್ಲಿ ರಾವುಳ ಜೋಗಿಗಳು ಭೈರವಗುಡಿ ಕಟ್ಟಿಸಿಕೊಂಡಿದ್ದಾರೆ. ಇದನ್ನು ಹಣಗಿಮಠ ಎನ್ನಲಾಗುತ್ತದೆ. ಆದರೆ ಇಲ್ಲಿ ಕದ್ರಿಯಲ್ಲಿರುವಂತೆ ನಾಥಯೋಗಿಗಳು ಇರುವುದಿಲ್ಲ.
* * *

ಕರ್ನಾಟಕದ ನಾಥಪಂಥ : ೯. ರೂಪಾಂತರಗೊಂಡ ನಾಥಮಠಗಳು
ಮೈಸೂರಿನ ಮಹಾರಾಜರ ಸರ್ಕಾರದ ದಿವಾನರಿಗೆ ಬಂದ ಹಲವಾರು ಅಹವಾಲುಗಳಲ್ಲಿ ಇದೊಂದು ವಿಶೇಷವೂ ಚಾರಿತ್ರಿಕ ಮಹತ್ವವೂ ಆದ ಅಹವಾಲು ಪತ್ರವಾಗಿತ್ತು. ಇದರ ವರ್ಷ ೧೯೨೫.
ಮೈಸೂರು ಸಂಸ್ಥಾನದ ದಿವಾನ್ ಸಾಹೇಬರವರ ಮಹಾಸನ್ನಿಧಾನಂಗಳಲ್ಲಿ, ನಾಗಮಂಗಲ ತಾಲೂಕು ಶ್ರೀ ಆದಿಚುಂಚನಗಿರಿ ಮಠದ ಶಿಷ್ಯರುಗಳಾದ ಈ ಕೆಳಗೆ ರುಜು ಮಾಡಿರುವ ಬಡರೈತರುಗಳ ವಿನಯಪೂರ್ವಕವಾದ ಅಹವಾಲ್ ಅರ್ಜಿ ಅದಾಗಿ-
ಮಹಾಸ್ವಾಮಿ, ಮೈಸೂರು ಡಿಸ್ಟ್ರಿಕ್ಟು ನಾಗಮಂಗಲ ತಾಲ್ಲೂಕು ನೆಲ್ಲಿಗೆರೆ ಹೋಬಳಿಯಲ್ಲಿರುವ ಶ್ರೀ ಆದಿಚುಂಚನಗಿರಿ ಪರ್ವತದ ಮೇಲೆ ಒಂದು ಕಾಪಾಲಿ ಮಠವಿರುತ್ತದೆ. ಈ ಪೀಠಕ್ಕೆ ಅನಾದಿಯಿಂದಲೂ ಕಾಪಾಲಿ ಮತಸ್ಥರೇ ಪಟ್ಟವನ್ನು ಆಳುತ್ತ ಬರುತ್ತಿದ್ದಾರೆ. ಈ ಕಾಪಾಲಿ ಗುರುಗಳಿಗೆ ಕಾಪಾಲಿಮತಸ್ಥರು, ಗಂಗಡಿಕಾರರು, ಒಕ್ಕಲಿಗರು, ಕುರುಬರು, ಕುಂಬಾರಶೆಟ್ಟರು, ಗಂಗಾಮತಸ್ಥರು, ನಾಯ್ಕರು, ಮಡಿವಾಳಶೆಟ್ಟರು, ದೇವಾಂಗದವರು, ಬಿಳೀಮಗ್ಗದವರು, ಭಾವಸಾರ ಕ್ಷತ್ರಿಯರು, ನಯನ ಕ್ಷತ್ರಿಯರು, ಗಾಣಿಗಶೆಟ್ಟರು, ಬಣಜಿಗ ಶೆಟ್ಟರು, ಅಕ್ಕಸಾಲಿಗರು, ಬುಡುಬುಡಿಕೆಯವರು, ಆದಿಕರ್ಣಾಟಕರು, ಬಡಗರು, ಮಾದಿಗರು ವಗೈರಿ ಇನ್ನೂ ಮುಂತಾದ ಮತಸ್ಥರು ಸಹಾ, ಮೈಸೂರು ಸಂಸ್ಥಾನದಲ್ಲಿಯೂ ನೀಲಗಿರಿ ಕೊಡಗು ಮುಂತಾದ ಅನೇಕ ಭಾಗಗಳಲ್ಲಿಯೂ ಸಹಾ, ಶಿಷ್ಯರುಗಳಾಗಿ ಪ್ರತಿಸಾಲಿನಲ್ಲಿಯೂ ಅವರವರ ಯೋಗ್ಯತಾನುಸಾರ ಕಪ್ಪಕಾಣಿಕೆಯನ್ನು ಕೊಟ್ಟು, ಮಠದ ಗುರುಗಳಿಂದ ತೀರ್ಥಪ್ರಸಾದ ಹೊಂದುತ್ತಿರುವುದು ಆರ್ಷೇಯದಿಂದಲೂ ನಡೆದು ಬಂದಿರುತ್ತೆ ಮಹಾಸ್ವಾಮಿ,
ಈಗ್ಗೆ ಎರಡು ವರ್ಷಗಳ ಕೆಳಗೆ ೬೭ನೇ ಪಟ್ಟಾಧಿಕಾರಿಗಳಾದ ಶ್ರೀ ತೇಜನಾಥ ಸ್ವಾಮಿಯವರು ಶಿವಾಧೀನ ಹೊಂದಿದರು. ಇವರಿಗೆ ಹಿಂದೆ ಪಟ್ಟವನ್ನು ಆಳುತ್ತಿದ್ದ ಗುರುಗಳೆಲ್ಲರು ತಮಿಗೆ ಸಮ್ಮಂಧಪಟ್ಟ ಬಾರಾಪಂತು ಮಠಗಳಿಂದ ಬಾಲಬ್ರಹ್ಮಚಾರಿಯಾದ ಶಿಷ್ಯನನ್ನು ತಮ್ಮ ಮಠಕ್ಕೆ ಕರಸಿಕೊಂಡು, ವಿದ್ಯಾಬುದ್ದಿಯನ್ನು ಕಲಿಸಿ, ತಮ್ಮ ಮತಶಾಸ್ತ್ರದ ಪ್ರಕಾರ ದೀಕ್ಷೆ ಉಪದೇಶವನ್ನು ಕೊಟ್ಟು ಶಿಷ್ಯನನ್ನಾಗಿ ಮಾಡಿಕೊಂಡು, ತಮ್ಮ ಮರಣಾನಂತರ ಪಟ್ಟವನ್ನು ಕಟ್ಟುವ ಅನುಜ್ಞೆಯನ್ನು ಕೊಡುವದು ಪ್ರತಿಗುರುಗಳಲ್ಲಿಯೂ ನಡದು ಬರುತ್ತಾ ಇತ್ತು. ನಿನ್ನೆ ಕಾಲವಾದ ಶ್ರೀ ತೇಜನಾಥಸ್ವಾಮಿವರು ಶಿಷ್ಯನನ್ನು ನೇಮಕ ಮಾಡಿಕೊಳ್ಳದೆ ಅಕಸ್ಮಾತ್ತಾಗಿ ಮೃತಿಯನ್ನು ಹೊಂದಿದರು…ಈ ಮಠದ ಶಿಷ್ಯರುಗಳ ಪೈಕಿ ಗಂಗಡಿಕಾರ ಒಕ್ಕಲಿಗರಲ್ಲಿ ಕೆಲವರು ತಮ್ಮ ಒಂದೇ ಮತಸ್ಥರಾದ ಮಠಕ್ಕೆ ಶಿಷ್ಯರಲ್ಲದ ಅನೇಕ ಜನಗಳಿಗೆ ಪ್ರೋಮಾಡಿ, ಅನೇಕ ತಮ್ಮ ಮತಸ್ಥರನ್ನು ನೆನ್ನೆ ಕಳೆದ ೨ನೇ ಮಹಾಶಿವರಾತ್ರಿ ದಿವಸ ಸೇರಿಸಿಕೊಂಡು ಮೀಟಿಂಗು ನಡೆಸಿ, ತಮ್ಮ ಮತಸ್ಥರನ್ನು ಗುರುಗಳನ್ನಾಗಿ ಮಾಡಿಕೊಳ್ಳುವಂತೆ ಅಭಿಪ್ರಾಯಪಟ್ಟು, ತಮ್ಮ ಮಠದ ದರಸಗುಪ್ಪೆ ಗುರುರಾಮಪ್ಪನವರಿಗೆ ಪಟ್ಟವನ್ನು ಕಟ್ಟುವದಾಗಿ ತಮ್ಮಲ್ಲಿ ತಾವೇ ಒಪ್ಪಿಗೆಯನ್ನು ತೆಗೆದುಕೊಂಡು, ಹಜರತ್ ಮುಜರೈ ಕಮೀಷನರ್ ಸಾಹೇಬರವರ ಕೋರ್ಟಿನಲ್ಲಿ ವಿವಾದ ನಡೆಸುತ್ತಲಿಧಾರೆ. ಇದು ಬಹಳ ಅನ್ಯಾಯವಾಗಿದೆ ಮಹಾಸ್ವಾಮೀ,
ಆರ್ಷೇಯದಿಂದಲೂ ಸದರಿ ಮಠಕ್ಕೆ ಕಾಪಾಲಿ ಮತದವರೆ ಗುರುಗಳಾಗಿ ಬಂದಿದ್ದಾರೆಯೆ ಹೊರ್ತು ಇತರ ಶಿಷ್ಯಮಂಡಲಿಗಳ ಮತಸ್ಥರಲ್ಲಿ ಗುರುಗಳಾಗಿ ಬಂದಿಲ್ಲಾ. ಸದ್ಯದಲ್ಲಿ ಗಂಗಡಿಕಾರ್ ಒಕ್ಕಲಿಗರು ತಮ್ಮ ಮತದ ಗುರು ನೇಮಿಸಿಕೊಳ್ಳುವ ವಿಚಾರದಲ್ಲಿ ದಯಾಳುವಾದ ತಾವು ಯೋಚಿಸತಕ್ಕ ಅಮಲ್ ಆಗಿರುತ್ತೆ ಮಹಾಸ್ವಾಮೀ. ಗಂಗಡಿಕಾರ್ ಒಕ್ಕಲಿಗರ ಮಂಡಲಿಯಲ್ಲಿ ಏನಾದರು ಈ ಮಠಕ್ಕೆ ಗುರುಗಳಾದರೆ, ಬಾಕಿ ಉಳಿದ ಎಲ್ಲಾ ಮತದ ಕೋಮಿನವರಿಗು ಈ ಮಠಕ್ಕೆ ಹೋಗುವದಕ್ಕೆ ಆಗಲಿ, ತೀರ್ಥಪ್ರಸಾದಕ್ಕೆ ಆಗಲಿ, ಪೂಜೆ ಪುನಸ್ಕಾರ ವಗೈರೆ ಬಿನ್ನೈಸುವ ಸೇವಾವೃತ್ತಿಗಳಿಗೆಲ್ಲಾ ಬಹಳ ತೊಂದರೆಗಳುಂಟಾಗಿ, ನಮ್ಮ ನೆಮ್ಮದಿಗೆ ಭಂಗಗಳುಂಟಾಗುತ್ತೆ ಮಹಾಸ್ವಾಮಿ,
ಈ ಮಠಪೀಠಕ್ಕೆ ಕಾಪಾಲಿ ದೀಕ್ಷಾಬದ್ಧರಾದ ಹಾಲಿ ವಿಠಲಮಠದಲ್ಲಿ ವಾಸವಾಗಿರುವ ರಾಜಾ ಲಕ್ಷ್ಮೀನಾಥಜೀಯವರು ಸಕಲ ಪಾಂಡಿತ್ಯ ವಿದ್ಯಾವಂತರಾಗಿಯೂ ಒಳ್ಳೇ ಆಚಾರ ವಿಚಾರವಂತರಾಗಿಯೂ ಇರುತ್ತಾರೆ. ಇವರನ್ನು ಈ ಪೀಠಕ್ಕೆ ಗುರುಗಳನ್ನಾಗಿ ಮಾಡುವದರಲ್ಲಿ ಯಾವ ವಿಧವಾದ ಅಭ್ಯಂತರವೂ ಇರುವುದಿಲ್ಲ. ಈ ವಿಚಾರವನ್ನು ಶ್ರಿಂಗೇರಿ ಜಗದ್ಗುರು ಮಹಾಸ್ವಾಮಿಗಳವರಿಂದಾಗಲಿ ಬಾರಾಪಂತು ಮಠಗಳಿಂದಾಗಲಿ ತಿಳಿದಲ್ಲಿ ತಮ್ಮ ದಿವ್ಯಚಿತ್ತಕ್ಕೆ ವೇದ್ಯವಾಗುತ್ತೆ ಮಹಾಸ್ವಾಮೀ.
[1]
ಈ ಅಹವಾಲಿನ ವಿಷಯ  ತನಗೆ ತಾನೇ ಸ್ಪಷ್ಟವಾಗಿದೆ. ಆದಿಚುಂಚನಗಿರಿ ಮಠವು ನಾಥರಿಂದ ಜಾರಿಹೋಗುವ ಸನ್ನಿವೇಶದಲ್ಲಿ ಬಾರಾ ಪಂಥದವರು ಮಾಡಿದ ಹೋರಾಟಗಳ ಭಾಗವಾಗಿ ಈ ಪತ್ರವಿದೆ. ಇಲ್ಲಿ ಗಮನಿಸಬೇಕಾದುದು ಪತ್ರದ ಭಾಷೆ. ಅದರ ಧಾಟಿ. ಅದರ ಹಿಂದಿರುವ ಅಸಹಾಯಕತೆ. ಚರಿತ್ರೆಯಲ್ಲಿ ಅದೆಷ್ಟೊ ಮಠಗಳು ನಾಥರ ಕೈಬಿಟ್ಟು ಹೋಗಿವೆ. ಆದರೆ ಪ್ರಾಚೀನವಾದ  ಹಾಗೂ ಬಹುಸಂಖ್ಯಾತರಾದ ಒಕ್ಕಲಿಗರು ಭಕ್ತರಾಗಿದ್ದ ಆದಿಚುಂಚನಗಿರಿ ಮಠ ಬಿಟ್ಟುಹೋಗಿದ್ದು, ನಾಥಪಂಥದ ಚರಿತ್ರೆಯಲ್ಲಿ ದೊಡ್ಡ ವಿದ್ಯಮಾನವಾಗಿತ್ತು. ಆಘಾತಕಾರಿ ಸಂಗತಿಯಾಗಿತ್ತು. ನಾಟಕೀಯ ಘಟನೆಗಳಿಂದ ಕೂಡಿರುವ ಈ ವಿದ್ಯಮಾನ ಆರಂಭವಾಗಿದ್ದು ಹೀಗೆ. ಮಠದ ಮಹಂತರಾದ ಯೋಗಿ ತೇಜನಾಥರು ಸರ್ಕೀಟಿನಲ್ಲಿ ಇದ್ದಾಗ (೧೯೨೪), ಕೆಆರ್‌ಪೇಟೆಯಲ್ಲಿ ಅನಿರೀಕ್ಷಿತವಾಗಿ ತೀರಿಕೊಂಡರು. ೧೨ ವರುಷಕ್ಕೊಮ್ಮೆ ಝುಂಡಿ ಬಂದು ಮಠಾಧಿಪತಿಯನ್ನು ನೇಮಕ ಮಾಡುತ್ತಿದ್ದ ಪದ್ಧತಿ ಚುಂಚನಗಿರಿಯಲ್ಲಿ ಇರಲಿಲ್ಲ. ಬದಲಾಗಿ ನಾಥದೀಕ್ಷೆ ಪಡೆದ ಕಿರಿವಯಸ್ಸಿನ ಶಿಷ್ಯನನ್ನು ಚುಂಚನಗಿರಿ ಮಠದ ಅಧಿಪತಿಯು ಬಾರಾಪಂಥದವರಿಂದ ಪಡೆದು, ಮಠದಲ್ಲಿಟ್ಟುಕೊಂಡು, ತಾನು ನಿರ್ಗಮಿಸುವ ದಿನಗಳಲ್ಲಿ ಪಟ್ಟ ವಹಿಸಿಕೊಡುವ ಪದ್ಧತಿಯಿತ್ತು. ಆದರೆ ತೇಜನಾಥರು ಉತ್ತರಾಧಿಕಾರಿಯನ್ನು ನೇಮಕ ಮಾಡಿಕೊಂಡಿರಲಿಲ್ಲ.  ಇಂತಹ ರಿಕ್ತ ಸನ್ನಿವೇಶದಲ್ಲಿ  ಮಠದ ಸಾಂಪ್ರದಾಯಕ ಭಕ್ತರಾಗಿದ್ದ ಒಕ್ಕಲಿಗ ನಾಯಕರು ಮಠವನ್ನು ತಮ್ಮ ಸುಪರ್ದಿಗೆ ತೆಗೆದುಕೊಳ್ಳಲು ನಿರ್ಧರಿಸಿದರು.  ಇದಕ್ಕೆ ಸಾಕಷ್ಟು ಪ್ರತಿ ರೋಧಗಳು ಬಂದವು. ಈ ಪ್ರಕರಣದಲ್ಲಿ ಒಕ್ಕಲಿಗರಿಗೂ ಕಾಪಾಲಿಕರಿಗೂ ಬಾರಾ ಪಂಥದವರಿಗೂ ವ್ಯಾಜ್ಯವಾಗಿ, ಅದು ಸುಮಾರು ಅರ್ಧ ಶತಮಾನ ಕಾಲ ಕೋರ್ಟುಗಳಲ್ಲಿ ನಡೆಯಿತು.  ಕೊನೆಗೂ ಚುಂಚನಗಿರಿ ಮಠವು ನಾಥಪಂಥಕ್ಕೆ ಮರಳಿ ಸಿಗಲಿಲ್ಲ.
ಪ್ರಾಚೀನ ಕಾಪಾಲಿಕ ಪೀಠಗಳಲ್ಲಿ ಒಂದಾದ ಆದಿಚುಂಚನಗಿರಿಯು ಮಂಡ್ಯ ಜಿಲ್ಲೆಯ ನಾಗಮಂಗಲ ತಾಲೂಕಿನಲ್ಲಿದೆ. ಇಲ್ಲಿನ ಬೆಟ್ಟದಲ್ಲಿ ಭೈರವನ ಗುಡಿಯೂ ಹಳೆಯ ನಾಥಮಠವೂ ಇದೆ. ಸದ್ಯಕ್ಕೆ ಮಠದ ಪರಿಸರದಲ್ಲಿ  ಹಿಂದಿನ ನಾಥರ ಸಮಾಧಿಗಳು ಗೋಚರಿಸುವುದಿಲ್ಲ. ಮಠವು ನಾಥಪಂಥದಿಂದ ಹೊರಹೋದ ನಂತರ ಪಟ್ಟವೇರಿದ ಮೂವರು ಮಠಾಧೀಶರ ಸಮಾಧಿಗಳಿವೆ. ಭೈರವನ ಗುಡಿ ಚಿಕ್ಕದಾಗಿದೆ. ಜೋಗಿಮಠವು ವಿಶಾಲವಾಗಿದೆ. ಯೋಗಸಾಧನೆ ಮುಖ್ಯವಾಗಿರುವ ಮಠಗಳಲ್ಲಿ ಯಾವಾಗಲೂ ಗುಡಿ ಪೂಜೆಗಳು ಮುಖ್ಯವಲ್ಲವಾದ ಕಾರಣ  ಈ ವ್ಯತ್ಯಾಸ ಇರುತ್ತದೆ. ಗುಡಿ ಚಿಕ್ಕದಾದರೂ ಭೈರವನು ಈ ಭಾಗದ ಜನಪ್ರಿಯ ದೈವವಾಗಿ, ಸಮುದಾಯಗಳಲ್ಲಿ ನೆಲೆನಿಂತಿದ್ದಾನೆ. ಗುಡಿಯ ಮುಂದೆ ಉರಿಗದ್ದುಗೆಯಿದೆ. ಧುನಿಯಿದ್ದ ನಾಗಚಾವಡಿಯಿದೆ. ಪಕ್ಕದಲ್ಲಿ ಮೇದರ ತಲೆಗಳು ಎನ್ನಲಾಗುವ ರುಂಡಶಿಲ್ಪಗಳಿವೆ. ಈಚೆಗೆ ಅವನ್ನು ಸ್ಥಳಾಂತರ ಮಾಡಿದೆ. ಬೆಟ್ಟದ ಮತ್ತೂಮೇಲೆ ಕತ್ತಲಸೋಮೇಶ್ವರ, ಗವಿಸಿದ್ಧೇಶ್ವರ, ಗಂಗಾಧರೇಶ್ವರ, ಮಲ್ಲೇಶ್ವರ, ಚಂದ್ರಮೌಳೇಶ್ವರ ಗುಡಿಗಳಿವೆ. ಇವುಗಳಲ್ಲಿ ಕತ್ತಲಸೋಮೇಶ್ವರ ಗವಿಗಂಗಾಧರೇಶ್ವರ ಗುಡಿಗಳು ಮೂಲತಃ ಗುಹೆಗಳು. ಬಹುಮಟ್ಟಿಗೆ ಯೋಗಿಗಳು ಸಾಧನೆಗಾಗಿ ಬಳಸುತ್ತಿದ್ದ ಜಾಗಗಳಿವು. ಇಡೀ ಚುಂಚನಗಿರಿ ಬೆಟ್ಟವೇ ಇಂತಹ ಗುಹೆಗಳಿಂದ ಕೂಡಿದೆ. ನಾಥಪಂಥ ಇರುವ ಕದ್ರಿ, ಚಂದ್ರಗುತ್ತಿ, ಲುಂಕೆಮಲೆ, ಹಂಡಿಬಡಗನಾಥ, ಸೀತಿಬೆಟ್ಟ, ಯಾಣ, ಎಲ್ಲವೂ  ಗುಹೆಯುಳ್ಳ ಬೆಟ್ಟಗಳಲ್ಲಿದ್ದು, ತಾಂತ್ರಿಕ ಆಚರಣೆಗಳಿಗೆ ಬೇಕಾದ ನಿರ್ಜನತೆ ಪಡೆದಿವೆ. ಆದರೆ ಹಿಂದೆ ಇದ್ದಿರಬಹುದಾದ ನಿರ್ಜನತೆ ಈಗಿಲ್ಲ. ಮೊದಲು ಕೇವಲ ಗವಿಗಳಿದ್ದು, ಮುಂದೆ ಗುಡಿಗಳು ನಿರ್ಮಾಣವಾದವು ಎಂದು ಊಹಿಸಬಹುದು. ಬೆಟ್ಟದ ಕೆಳಗೆ ಬಿಂದು ಸರೋವರವಿದೆ. ನಾದ ಮತ್ತು ಬಿಂದುಗಳು ಯೋಗದ ಪರಿಭಾಷೆಗಳು.
ಆದಿಚುಂಚನಗಿರಿಗೆ   ‘ಆದಿ’ ಎಂಬ ವಿಶೇಷಣವೂ   ‘ಚುಂಚ’ ಎಂಬ ಹೆಸರೂ ಯಾಕೆ ಬಂತು? ಚುಂಚ ಎಂದರೆ ಉದ್ದ ಮೂಗುಳ್ಳವನೆಂದೂ ಇದು ಭೈರವನ ಪರ್ಯಾಯ ನಾಮವೆಂದೂ ಒಂದು ವಾದವಿದೆ.[2] ನಾಥರ ದಾಖಲೆಗಳಲ್ಲಿ ಈ ಮಠವನ್ನು  ಆದಿಗುರುಕುಲ  ಎನ್ನಲಾಗಿದೆ. ಜತೆಗೆ ಈ ಮಠವನ್ನಾಳಿದ ನಾಥರ ಪರಂಪರೆಯು ಆದಿರುದ್ರನಿಂದ ಶುರುವಾಗುತ್ತದೆ. ಆದಿರುದ್ರ ಶಿವನ ಹೆಸರು ಇರಬಹುದು. ನಾಥರಲ್ಲಿ ಶಿವನ ಹೆಸರು ಆದಿನಾಥ.  ಆದಿರುದ್ರ ಭೈರವನ ಹೆಸರೂ ಇರಬಹುದು. ಭೈರವನು ಒಬ್ಬ ಸಿದ್ಧ ಹಾಗೂ ಸಿದ್ಧರಿಗೆ ಗುರು ತಾನೇ? ‘ಆದಿಚುಂಚನಗಿರಿ ಸ್ಥಲ ಮಾಹಾತ್ಮ್ಯ’  ಎಂಬ ಕ್ಷೇತ್ರಪುರಾಣದಲ್ಲಿ ಇರುವ ಕತೆ ಇದಕ್ಕೆ ಪೂರಕವಾಗಿದೆ. ಇದರಲ್ಲಿ ಒಮ್ಮೆ ಸೂತಮುನಿಯು  ‘ಸಿದ್ಧಚಾರಣರಿಂದ ಸೇವೆ ಪಡೆಯುವ ಕಪಾಲ ಶೃಂಗಧಾರಿ’ ಯಾದ ಆದಿರುದ್ರನಿಗೆ ಪ್ರಾರ್ಥಿಸುತ್ತಾನೆ.  ಇದರ ಫಲವಾಗಿ ಕಪಾಲ ಶೃಂಗ ತ್ರಿಶೂಲಗಳನ್ನು ಧರಿಸಿದ ಸಿದ್ಧನು ಉದ್ಭವಿಸುತ್ತಾನೆ. ಅವನಿಗೆ ರುದ್ರನು ‘ನೀನು ಕಪಾಲ ಯೋಗಿಗಳ ಅಧಿಪತಿಯಾಗಿ ನಾಥರಿಗೆ ಜ್ಞಾನವನ್ನು ನೀಡು’  ಎಂದು ಹರಸಿ ಕಳಿಸುತ್ತಾನೆ. ಆದ ಕಾರಣ, ಚುಂಚನಗಿರಿಯು ಕರ್ನಾಟಕದ ಕಾಪಾಲಿಕ ಮಠಗಳಿಗೆ ಆದಿಸ್ಥಾನದಲ್ಲಿತ್ತು ಎಂದು ಈ ಮಾಹಾತ್ಮ್ಯ ಹೇಳುತ್ತದೆ.
ಚುಂಚನಗಿರಿ ಎಂಬ ಹೆಸರು ಬರಲು ಶಿವನು ಚುಂಚ ಎಂಬ ರಾಕ್ಷಸನನ್ನು ಕೊಂದ  ಜನಪ್ರಿಯ ಪುರಾಣ ಕತೆಯಿದೆ. ಈ ಭಾಗದಲ್ಲಿ ಚುಂಚನಗಿರಿಯ ಹಾಗೆ ಚುಂಚನಕಟ್ಟೆ (ಕೆಆರ್‌ನಗರ) ಚುಂಚನಕುಪ್ಪೆ, ಚುಂಚಘಟ್ಟ  (ಬೆಂಗಳೂರು), ಚುಂಚಗಹಳ್ಳಿ (ಮದ್ದೂರು), ಚುಂಚನಹಳ್ಳಿ (ಕೊರಟಗೆರೆ) ಎಂಬ ಊರುಗಳಿವೆ. ಚುಂಚ ಎಂದರೆ ಕೆದರಿದ ಜಟೆಯುಳ್ಳವನು. ಭೈರವನು ಕೆದರಿದ ಜಟೆಯುವನು. ಆದ್ದರಿಂದ ಚುಂಚನಗಿರಿ ಎಂದರೆ ಭೈರವನಬೆಟ್ಟ ಎಂದೆಲ್ಲ ವ್ಯಾಖ್ಯಾನಿಸಲಾಗಿದೆ.[3]
ಚುಂಚನಕಟ್ಟೆಯಿಂದ ಎಂಟು ಘಂಟೆಗೆ ಬಂದ ಪಂಚಮುಖದ ಪರದೇಶೀ ಭೈರುವ ಚುಂಚನಗಿರಿಯಲ್ಲಿ ನೆಲೆಗೊಂಡ
ಈ ಹಾಡು ಭೈರವನು ವಲಸೆ ಬಂದುದನ್ನು ಹೇಳುತ್ತಿದೆ. ಹಾಗೆ ಬಂದ ಭೈರವನು  ಚುಂಚನಗಿರಿ ಹತ್ತಿ ಪರಿಶೀಲಿಸಿ ‘‘ಅಗ್ರಾರಕ್ಕಿಂತ ಇದು ಲೇಸು’’ ಎಂದು ನೆಲೆನಿಲ್ಲುತ್ತಾನೆ.  ಚುಂಚನಕಟ್ಟೆಯು ಭೈರವನ ಮೊದಲ ಜಾಗವಾಗಿದ್ದು, ಅಲ್ಲಿಗೆ ಬಂದ ರಾಮನು ಈ ಜಾಗ ಪಡೆಯಲು ಭೈರವನನ್ನು ಉಪಾಯ ಮಾಡಿ ಓಡಿಸಿದನು ಎಂಬ ಮಿತ್‌ಗಳಿವೆ. ಕಾವೇರಿ ತೀರದಲ್ಲಿರುವ ಚುಂಚನಕಟ್ಟೆಯು ವೈಷ್ಣವರಿಗೆ ಅಗತ್ಯ ಎನಿಸಿರಬಹುದು. ಹೊಯ್ಸಳರ ಕಾಲದಲ್ಲಿ ತಮಗೆ ಸಿಕ್ಕ ರಾಜಮನ್ನಣೆಯನ್ನು ಬಳಸಿ ವೈಷ್ಣವರು ಅದನ್ನು ಕಾಪಾಲಿಕರಿಂದ  ಸೆಳೆದುಕೊಂಡಿರಬಹುದು; ಚುಂಚನಗಿರಿ ಭೈರವನು ತಿರುಪತಿ ತಿಮ್ಮಪ್ಪನ ಚಿನ್ನದ ರಥವನ್ನು ಕದ್ದುತಂದನು. ಇದಕ್ಕಾಗಿ ಕದ್ದುಮುಚ್ಚಿ ರಾತ್ರಿ ಹೊತ್ತಲ್ಲಿ ತೇರು ಎಳೆಯಲಾಗುತ್ತದೆ ಎಂದೂ ಕಥೆಯಿದೆ. ಈಗಲೂ ಭೈರವನ ತೇರನ್ನು ನಡುರಾತ್ರಿ ಎಳೆಯಲಾಗುತ್ತದೆ. ಬಳ್ಳಾರಿ ಸೀಮೆಯ ಮೈಲಾರನೂ ತಿರುಪತಿಯ ತಿಮ್ಮಪ್ಪನಲ್ಲಿ ಸಾಲ ಮಾಡಿದವನು.  ಶೈವತಾಂತ್ರಿಕ ಪಂಥದ ದೈವಗಳು ವೈಷ್ಣವ ದೈವಗಳಲ್ಲಿ ಮಾಡುವ ಈ ಸಾಲ, ಕಳ್ಳತನ ಹಾಗೂ ಜಗಳಗಳು ಸ್ವಾರಸ್ಯಕರವಾಗಿವೆ. ವೈಷ್ಣವರ ಕೇಂದ್ರವಾಗಿದ್ದ ಮೇಲುಕೋಟೆಯು ಕಾಪಾಲಿಕ ಕೇಂದ್ರವಾಗಿದ್ದ ಚುಂಚನಗಿರಿಗೆ ತೀರ ಸಮೀಪದಲ್ಲೇ ಇದೆ. ರಾಮಾನುಜರು ಕಾಪಾಲಿಕರನ್ನು ಕುರಿತು ನೀಡುವ ಬೀಭತ್ಸ ನೋಟಗಳಿಗೆ ಚುಂಚನಗಿರಿಯೂ ಒಂದು ಪ್ರೇರಣೆ ಇರಬಹುದು. ಹೀಗಾಗಿ ಈ ಸಂಘರ್ಷ ಸೂಚಕ ಮಿತ್‌ಗಳು ಹುಟ್ಟಿದವು.
ಚುಂಚನಗಿರಿಯು ಲಾಗಾಯ್ತಿನಿಂದಲೂ ಕಾಪಾಲಿಕವಾಗಿದ್ದು, ಯಾವುದೊ ಒಂದು ಕಾಲಘಟ್ಟದಿಂದ ನಾಥರ ಕೇಂದ್ರವಾಯಿತು. ಇದು ನಾಥವೊ ಕಾಪಾಲಿಕವೊ ಎಂಬ ಬಗ್ಗೆ ವಿದ್ವಾಂಸರಲ್ಲಿ ಗೊಂದಲವಿತ್ತು. ಚುಂಚನಗಿರಿಯ ೧೦೨೯ರ ಶಾಸನದ ಪ್ರಕಾರ ಛಾಯಾ ಪರಮೇಶ್ವರ ಮಗ ಸ್ಥಂಭನಾಥ, ಅವನ ಮಗ ದ್ವೀಪನಾಥ, ಅವನ ಶಿಷ್ಯ ಮೌನಿನಾಥ, ಅವನ ಶಿಷ್ಯ ರೂಪನಾಥ.  ಚಿದಾನಂದ ಮೂರ್ತಿಯವರು  ‘ನಾಥ ಸಂಪ್ರದಾಯವು ಕರ್ಣಾಟಕದಲ್ಲಿತ್ತು ಎಂಬುದಕ್ಕೆ ಶಾಸನಾಧಾರಗಳಿಲ್ಲ’ ಎಂದು ಆರಂಭದಲ್ಲಿ  ಭಾವಿಸಿದ್ದರು. ಮೇಲ್ಕಾಣಿಸಿದ ಶಾಸನ ಸಿಕ್ಕಬಳಿಕ  ‘ಇವರು ನಾಥ ಸಂಪ್ರದಾಯದವರೆಂದು ಕರೆಯಲು ಆಧಾರಗಳಿಲ್ಲ’ ಎಂದರು. ಕೊನೆಗೆ ಚುಂಚನಗಿರಿಯಲ್ಲಿ ನಾಥಪಂಥ ಇತ್ತೆನಲು ಈ ಶಾಸನ  ಸ್ಪಷ್ಟಾಧಾರ ಎಂದು ಒಪ್ಪಿಕೊಂಡರು.[4] ಕನ್ನಡದಲ್ಲಿ ಕಾಪಾಲಿಕರಿಗೂ ನಾಥರಿಗೂ ನಡುವೆ ಬಹಳ ಸಾಮ್ಯಗಳಿರುವ ಕಾರಣ, ಇಂತಹ ಗೊಂದಲಗಳು ಸಹಜ. ಚುಂಚನಗಿರಿಯಲ್ಲಿ ಇದ್ದದು ಕಾಪಾಲಿಕ ರೂಪದ ನಾಥ. ಕದ್ರಿಯಲ್ಲಿ ಇದ್ದುದು ವಜ್ರಯಾನ ರೂಪದ ನಾಥ. ಚುಂಚನಗಿರಿಯಲ್ಲಿ ನಾಥಪಂಥ ಇದ್ದುದಕ್ಕೆ ಶಾಸನಗಳಲ್ಲದೆ ಇತರೆ ಆಧಾರಗಳೂ ಇವೆ. ಉದಾ.ಮಠದ ಗೋಡೆಯಲ್ಲಿ ಕೆತ್ತಲಾಗಿರುವ ಧ್ಯಾನಭಂಗಿಯ ನಾಥಯೋಗಿಗಳ ಶಿಲ್ಪಗಳು, ಸಿದ್ಧಸಿಂಹಾಸನ, ಜ್ವಾಲಾಪೀಠಗಳು, ಬೆಟ್ಟದಲ್ಲಿರುವ ಗುಹೆಗಳು, ನಾಗಚಾವಡಿಯೆಂಬ ಧುನಿಯ ಜಾಗ, ದೇವನಾಗರಿ ಲಿಪಿಯಲ್ಲಿ ಹಿಂದಿ ಭಾಷೆಯಲ್ಲಿರುವ ನಾಥರ ಸಮಾಧಿ ಶಾಸನಗಳು, ಬಾರಾಪಂಥದ ಪ್ರಸ್ತಾಪ ಹಾಗೂ ಜೋಗಿಗಳಿಗೆ ಜನಪದ ಸಾಹಿತ್ಯದಲ್ಲಿ ‘ಪರದೇಸಿ’ಯೆಂದೂ ‘ತುರುಕಾಣ್ಯ’ದವನೆಂದೂ ಕರೆಯುವುದು ಇತ್ಯಾದಿ.
ಚುಂಚನಗಿರಿಯ ಭೈರವಗುಡಿ, ರುಂಡಶಿಲ್ಪಗಳು, ಕಂಬಗಳ ಮೇಲಿರುವ ರುಂಡಮಾಲಾಧಾರಿ  ದ್ವಾರಪಾಲಕರು, ಬೆಟ್ಟದ ಕೆಳಗಿನ ಹಳ್ಳಿಗಳಲ್ಲಿರುವ ಕಾಪಾಲಿಕ ಸಮುದಾಯ-ಇವು ಕಾಪಾಲಿಕ ಪಂಥದ ಲಕ್ಷಣಗಳನ್ನು ಸೂಚಿಸುತ್ತವೆ. ರುಂಡಶಿಲ್ಪಗಳು ನರಬಲಿಗೆ ಸಂಬಂಧಿಸಿದವು.  ಬಹುಶಃ ಬಲಿ ಹೋದವರವು. ಇವನ್ನು ಮುಖದಲ್ಲಿ ವೀರತನ ಇರುವಂತೆ ಕಡೆಯಲಾಗಿದೆ. ಇಂತಹ ರುಂಡಗಳು ಲುಂಕೆಮಲೆ ಮೈಲಾರ ಒಳಗೊಂಡಂತೆ ಕರ್ನಾಟಕದ ಅನೇಕ ಭೈರವಕ್ಷೇತ್ರಗಳಲ್ಲಿ ಹಾಗೂ ಕಾಪಾಲಿಕದಿಂದ ನಾಥವಾಗಿ ರೂಪಾಂತರಗೊಂಡ ಮಠಗಳಲ್ಲಿ ಕಾಣುತ್ತವೆ. ಚುಂಚನಗಿರಿಯಲ್ಲಿರುವ ರುಂಡಶಿಲ್ಪಗಳು ಭೈರವನನ್ನು ಕಡಿದು ಗಾಯಮಾಡಿದ ತಪ್ಪಿಗೆ ಸತ್ತ ಮೇದರ ತಲೆಗಳು ಎಂಬ ಮಿತ್ ಸಹ ನರಬಲಿಯನ್ನೇ ಸೂಚಿಸುತ್ತದೆ.  ಇಲ್ಲಿನ ‘ಮೇದರ’ ಎಂಬುದು ಮಾದರ ಆಗಿರಬಹುದೆ ಎಂಬ ಸಣ್ಣ ಅನುಮಾನವಿದೆ. ಸಾಮಾನ್ಯ ವಾಗಿ ದಲಿತರು ನರಬಲಿ ಆಗಿರುವ ಪ್ರಸಂಗಗಳೇ ಹೆಚ್ಚು. ಈ ಕಾಪಾಲಿಕ ಮಠವು ಚರಿತ್ರೆಯ ಯಾವ ಕಾಲಘಟ್ಟದಲ್ಲಿ ನಾಥಪಂಥವನ್ನು ಒಳಗೊಂಡಿತು ಎಂಬುದು ಖಚಿತ ವಾಗಿ ತಿಳಿಯದು. ಆದರೆ ಕಾಪಾಲಿಕರೂ ನಾಥರೂ ಇಲ್ಲಿ ಒಟ್ಟಿಗೆ ಇದ್ದರು. ಚುಂಚನಗಿರಿಯ (೧೦೨೯) ದೇವನಾಗರಿ ಶಾಸನದಲ್ಲಿ ರೂಪಶಿವನ ಹೆಸರಿದೆ. ಈ ಲೆಕ್ಕದಲ್ಲಿ ೧೦ನೇ ಶತಮಾನದಿಂದಲೇ ಇಲ್ಲಿ ಕಾಪಾಲಿಕ-ನಾಥಪಂಥ ನೆಲೆಸಿತ್ತು ಎಂದಾಗುತ್ತದೆ. ‘ಆದಿಚುಂಚನಗಿರಿ ಸ್ಥಲಮಾಹಾತ್ಮ್ಯ’ ಪ್ರಕಾರ ಚುಂಚನಗಿರಿಯಲ್ಲಿ ಈತನಕ ೬೮ ಯೋಗಿಗಳು ಆಗಿ ಹೋಗಿದ್ದಾರೆ. ಅವರೆಂದರೆ:
ಆದಿರುದ್ರ, ಕರ್ಮನಾಥ್, ಸಿದ್ಧಯೋಗ್ಯವತಾರ, ಶಿವನಾಥ್, ಹರಿನಾಥ್, ಬ್ರಹ್ಮನಾಥ್, ಗಿರಿಜಾನಾಥ್, ಲಕ್ಷ್ಮೀನಾಥ್, ವಾಣಿನಾಥ್, ಸೋಮನಾಥ್ (ಚಾಮನಾಥ್), ಸೌಮ್ಯನಾಥ್, ಗುರುನಾಥ್, ಭಾರ್ಗವನಾಥ್, ಮಂದನಾಥ್, ತಮೋನಾಥ್, ಕೇತುನಾಥ್, ವಜ್ರನಾಥ್, ಅಜ್ಞೇಯನಾಥ್, ಕೌಲನಾಥ್ (ಕಾಲನಾಥ್), ನಿರುತನಾಥ್, ಸಿಂಧೂನಾಥ್, ಪವನನಾಥ್, ಕುಬೇರನಾಥ್, ಈಶನಾಥ್, ಧರಣಿನಾಥ್, ಮೇಘನಾಥ್, ಕೈಲಾಸನಾಥ್, ಕ್ಷೀರಾಬ್ಧಿನಾಥ್, ಸತ್ಯಲೋಕನಾಥ್, ವಿಶ್ವನಾಥ್, ಕಾಶೀನಾಥ್, ಗಂಗಾನಾಥ್,  ಕಲ್ಯಾಣನಾಥ್, ಶಂಕರನಾಥ್, ಪ್ರೇಮನಾಥ್, ಪಂಪಾನಾಥ್, ವಿರೂಪಾಕ್ಷನಾಥ್, ಹರಿನಾಥ್, ರಾಮನಾಥ್, ರಂಗನಾಥ್, ಗುರೂಜಿನಾಥ್, ಸಿದ್ಧನಾಥ್, ಭಜನನಾಥ್, ಶಾಂತಿನಾಥ್, ಸೋಮನಾಥ್, ಶಿವನಾಥ್, ವಸಂತನಾಥ್, ಮೆಹರನಾಥ್, ಗಣೇಶನಾಥ್, ಪಾರ್ಶ್ವನಾಥ್, ಧರ್ಮನಾಥ್, ಭೈರವನಾಥ್, ನಾದಿನಾಥ್(ವಾದಿನಾಥ್), ಸಂಪನ್ನಾಥ್, ಠೀಕರನಾಥ್(ಟೀಕಾನಾಥ್), ಗಂಗಾನಾಥ್, ಸ್ಥಾವರನಾಥ್, ಶಿವನಾಥ್, ಕುರುಕ್ಷೇತ್ರನಾಥ್,  ವಾಸವನಾಥ್(ಬಸವನಾಥ್), ಸಾಯರನಾಥ್, ಪ್ರೇಮನಾಥ್, ಧೀರಜನಾಥ್, ಸುಂದರನಾಥ್,  ಆದಿತ್ಯನಾಥ್, ತೇಜನಾಥ್
ಈ ಪಟ್ಟಿಯ ಆಧಾರದಲ್ಲಿ ಚುಂಚನಗಿರಿಗೆ ಸುಮಾರು ೮೦೦ ವರುಷಗಳ  ನಾಥ ಪರಂಪರೆಯಿದೆ ಎಂದು ಗೊತ್ತಾಗುತ್ತದೆ. ಇಲ್ಲಿನ ಕೆಲವು ಹೆಸರುಗಳು ಊಹೆಯನ್ನು ಕೆರಳಿಸುತ್ತವೆ. ವಜ್ರನಾಥ ಹಾಗೂ ಕೌಲನಾಥ ಇವು ನಾಥರ ಜತೆ ವಜ್ರಯಾನ ಮತ್ತು ಕೌಳಪಂಥದ ಸಂಗವನ್ನು ಹೇಳುತ್ತಿವೆ. ಪಂಪಾನಾಥ ವಿರೂಪಾಕ್ಷನಾಥ, ಬಸವನಾಥರ ಹೆಸರುಗಳು, ಹಂಪಿಯ ಪಂಪಾಪತಿ, ವಿರೂಪಾಕ್ಷ ಹಾಗೂ ಕಲ್ಯಾಣದ ಬಸವಣ್ಣನವರನ್ನು ನೆನಪಿಸುತ್ತಿವೆ. ಇವರಲ್ಲಿ ಯಾರು ಕನ್ನಡಿಗರಿದ್ದರೋ ಹೆಸರ ಆಧಾರದಲ್ಲಿ ಊಹಿಸಲಾಗದು. ತೇಜನಾಥರು ಮಾತ್ರ ಬಾರಾಪಂಥದ ಕೊನೆಯ ಅಧಿಪತಿಯಾಗಿದ್ದರು.
ಉತ್ತರಾಧಿಕಾರಿ ಹುಡುಕಾಟ
ತೇಜನಾಥರು ತೀರಿಕೊಂಡ ಕೂಡಲೇ ಉತ್ತರಾಧಿಕಾರಿ ಹುಡುಕುವ ಕೆಲಸ ಶುರುವಾಯಿತು. ಒಕ್ಕಲಿಗರಿಗೆ ಇದು ಮಠವನ್ನು ಉತ್ತರ ಭಾರತದ ನಾಥಪಂಥೀಯರ ಹಿಡಿತದಿಂದ ತಪ್ಪಿಸಲು ಸಿಕ್ಕ ಚಾರಿತ್ರಿಕ ಅವಕಾಶವಾಗಿತ್ತು.   ೨೦ನೇ ಶತಮಾನದ ಮೊದಲ ಭಾಗದಲ್ಲಿ ಮೈಸೂರು ರಾಜ್ಯದಲ್ಲಿ ಶೂದ್ರ ಚಳುವಳಿ ನಡೆದು,  ಭೂಮಿಯುಳ್ಳ ಗಂಗಡಿಕಾರ ಒಕ್ಕಲಿಗರು ಅಧುನಿಕ ಶಿಕ್ಷಣವನ್ನೂ ತಕ್ಕಮಟ್ಟಿಗೆ  ಸರ್ಕಾರಿ ನೌಕರಿಗಳನ್ನೂ ಪಡೆದವರಾಗಿದ್ದ ಕಾರಣ, ಅವರಲ್ಲಿ ಸಾಕಷ್ಟು ರಾಜಕೀಯ ಜಾಗೃತಿ ಮೂಡಿತ್ತು. ರಾಜಕೀಯ ಅಧಿಕಾರದಲ್ಲಿ ಹೆಚ್ಚಿನ ಹಿಡಿತ ಸಾಧಿಸಲು ಸಮುದಾಯದ  ಸಂಘಟನೆ ಮಾಡುವುದರ ಅಗತ್ಯ ಅವರಿಗೆ ಮನವರಿಕೆಯಾಗಿತ್ತು. ಆದರೆ ಇಂತಹ ಸಂಘಟನೆಗೆ ಬೇಕಾಗಿ ಲಿಂಗಾಯತರಲ್ಲಿ ಇರುವಂತಹ ಸಾಂಪ್ರದಾಯಕ ಮಠವ್ಯವಸ್ಥೆ ಅವರಲ್ಲಿ ಇರಲಿಲ್ಲ.  ನಾಥರು ಮುಖ್ಯಸ್ಥರಾಗಿದ್ದ ಚುಂಚನಗಿರಿ ಮಠಕ್ಕೆ ಅವರು ಭಕ್ತರಾಗಿದ್ದವರು. ಈಗ ಮಠವನ್ನು ಪಡೆದು ಸಮುದಾಯದ ಸಾಮಾಜಿಕ ರಾಜಕೀಯ ಚಲನೆಗೆ ಬೇಕಾದ ಧಾರ್ಮಿಕ ಕೇಂದ್ರವನ್ನಾಗಿ ಮಾಡಲು ಅವರು ಯೋಜಿಸಿದರು.
ಮಠವನ್ನು ಪಡೆದುಕೊಳ್ಳುವ ಯೋಜನೆಯಲ್ಲಿ ಮುಖ್ಯವಾಗಿ ಕೆಲಸ ಮಾಡಿದವರು ಆಗ ವಕೀಲರಾಗಿದ್ದ ಎಂ.ಸಿ. ಲಿಂಗೇಗೌಡರು. ಮೊದಲಿಗೆ ಒಕ್ಕಲಿಗರ ಪತ್ರಿಕೆಯಲ್ಲಿ ಪೀಠಾಧಿಕಾರಿಯ ನೇಮಕದ ಬಗ್ಗೆ ಸಲಹೆ ಕೊಡಬೇಕೆಂದು ಪ್ರಕಟಣೆ ಕೊಡಲಾಯಿತು; ಜಾತ್ರೆ ಮತ್ತು ಸಂತೆಗಳಲ್ಲಿ ಕರಪತ್ರ ಹಂಚಲಾಯಿತು; ಗ್ರಾಮಗಳಲ್ಲಿ ಭಕ್ತರ ಸಭೆಸೇರಿಸಿ ಜನರ ಅಭಿಪ್ರಾಯ ಸಂಗ್ರಹಿಸಲಾಯಿತು; ಇದರ ಆಧಾರದಲ್ಲಿ ವರ್ಕಿಂಗ್ ಕಮಿಟಿಯು ಒಂದು ವರದಿಯನ್ನು  ಸಿದ್ಧಪಡಿಸಿತು. ನಂತರ ಭಕ್ತರ ಸಭೆಯನ್ನು ಶಿವರಾತ್ರಿಯಂದು ಚುಂಚನಗಿರಿಯಲ್ಲಿ ಕರೆಯಲಾಯಿತು. ಜನವರಿ ೧೯೨೫ರಲ್ಲಿ ಹೊರಡಿಸಿದ ‘ಪ್ರಸಿದ್ಧ ಪತ್ರಿಕೆ’ ಎಂಬ ಕರಪತ್ರದಲ್ಲಿ ‘‘ಮಠದ ಪಟ್ಟಾಧಿಕಾರಿ ಸ್ಥಾನಕ್ಕೆ ಭಕ್ತಕೋಟಿಗೆ ಸೇರಿದವರ ಪೈಕಿಯಲ್ಲಿಯೇ ಯಾರಾದರೂ ಒಬ್ಬರಿಗೆ ಅನೂಚೂನವಾಗಿ ಪ್ರಸಿದ್ಧವಾಗಿರುವ ವೇದೋಕ್ತ ವಿಧಿಯಂತೆ ಸನ್ಯಾಸದೀಕ್ಷೆ ಕೊಡಿಸಿ ಪಟ್ಟಕ್ಕೆ ತರುವ ವಿಷಯ’’ವು ಪ್ರಸ್ತಾಪಿತವಾಯಿತು. ಮಠಾಧಿಪತಿಯು ಭಕ್ತಕೋಟಿಗೆ ಸೇರಿದವರ ಪೈಕಿಯಾಗಿರಬೇಕು ಎಂಬುದಕ್ಕೆ, ಆತ ಉತ್ತರ ಭಾರತದ ಯೋಗಿಯಲ್ಲ ಎಂಬ ದನಿಯಿರುವುದು ಸ್ಪಷ್ಟವಾಗಿದೆ. ಈ ದನಿ ವರ್ಕಿಂಗ್ ಕಮಿಟಿಯ ವರದಿಯಲ್ಲಿ ಮತ್ತಷ್ಟು ಸ್ಪಷ್ಟವಾಗುತ್ತದೆ: ‘‘ಶ್ರೀ ಪೀಠಕ್ಕೆ ಪಟ್ಟಾಧಿಕಾರಿಗಳಾಗಿ ಬಂದ ಶ್ರೀ ಸುಂದರನಾಥಜೀಯವರು ಮತ್ತು ಅವರ ತರುವಾಯ ಬಂದ ಹಲವರು ಸ್ವಾಮಿಗಳವರ ನಡತೆಗಳ ವಿಚಾರದಲ್ಲಿ ಭಕ್ತರನೇಕರಿಗೆ ಅಸಮಾಧಾನಗಳು ಬೆಳೆಯುತ್ತಲೇ ಬಂದು, ಕಡೆಯವರಾದ ಶ್ರೀ ತೇಜನಾಥ ಸ್ವಾಮೀಜಿಯವರ ಕಾಲದಲ್ಲಿ ಭಕ್ತರ ಅಂತಕ್ಲೇಶವು ಪರಾಕಾಷ್ಠತೆಗೆ ಬಂದು, ಆಗಲೇ ಶ್ರೀ ತೇಜನಾಥ ಸ್ವಾಮಿಗಳನ್ನು ತೆಗೆದು ಬೇರೆಯವರನ್ನು ಗೊತ್ತುಮಾಡಲು ಉದ್ಯುಕ್ತ ಪಟ್ಟಿದ್ದು, ಕಾರಣಾಂತರಗಳಿಂದ ನಿಂತುಹೋಗಿ, ಪುನಃ ಪ್ರಾರಂಭವಾಗುವ ವೇಳೆಗೆ ಶ್ರೀಗಳವರೇ ಪರಂಧಾಮವನ್ನೈದುದರಿಂದ ಎಲ್ಲವೂ ಶಾಂತವಾಗಿ ಪರಿಣಮಿಸಿತು’’; ಭಕ್ತರಿಗೆ ಅಸಮಾಧಾನವಾಗಿದ್ದ ಸ್ವಾಮಿಗಳ ನಡತೆ ಯಾವುದು ಎಂಬುದಕ್ಕೆ ವಿವರಣೆ ಸಿಕ್ಕುವುದಿಲ್ಲ. ಆದರೆ ಹಿಂದಿನ ಯೋಗಿಗಳು ಸ್ಥಳೀಯ ಸಮುದಾಯದ ಆಶೋತ್ತರಗಳಿಗೆ ಸ್ಪಂದಿಸುತ್ತಿರಲಿಲ್ಲ ಎಂಬ ಅಸಮಾಧಾನ ಇದ್ದದ್ದು ಸ್ಪಷ್ಟ(ಈ ಅಸಮಾಧಾನವು ಕದ್ರಿಮಠದ ಜೋಗಿ ಸಮುದಾಯದಲ್ಲಿ ಈಗ ಮೊಳೆತಿದೆ). ಚುಂಚನಗಿರಿಯಲ್ಲಿ ೨೧.೨.೨೫ರ ಶಿವರಾತ್ರಿಯಂದು ಸೇರಿದ ಭಕ್ತರ ಮಹಾಸಭೆಯಲ್ಲಿ ವರ್ಕಿಂಗ್ ಕಮಿಟಿಯ ವರದಿ ಮಂಡನೆಯಾಯಿತು.
೧.‘‘ಮಠದ ಆಜೂಬಾಜುವಿನಲ್ಲಿ ನೆಲೆಸಿರತಕ್ಕ ಭಕ್ತಮಂಡಲಿಯಲ್ಲಿ ಕೆಲವರು ಕಾರಣಾಂತರಗಳ ಮೇಲೆ ಬಿಟ್ಟು ಶ್ರೀ ಶಿವನಾಥ ಎಂಬುವರನ್ನು ಪಟ್ಟಕ್ಕೆ ತರಬೇಕೆಂತಲೂ, ಮತ್ತೆ ಕೆಲವರು ಜಡಿಯನಮಠದ ಗಂಗಾನಾಥ ಎಂಬುವರನ್ನು ತರಬೇಕೆಂತಲೂ’’ ಯತ್ನಿಸುತ್ತಿರುವುದನ್ನು ವರದಿ ಹೇಳುತ್ತದೆ. ೨. ‘‘ಜೋಗಿನ (ಕಾಪಾಲಿಕ)ಮನೆತನಕ್ಕೆ ಸೇರಿದ ಅದರಲ್ಲೂ ಜೋಗಿಯಾಗಬೇಕಾದ ಜ್ಯೇಷ್ಠನಾದ ಒಬ್ಬ ವಟುವು ಲಾಯಃಕಾದವರು ಯಾರೊಬ್ಬರು ಸಿಕ್ಕದೆ ವಟುಗಳನ್ನು ಪೀಠಕ್ಕೆ ಚುನಾಯಿಸುವುದಾದರೆ ನಾನೊಬ್ಬನು ಉಮೇದುವಾರನಾಗಿರುತ್ತೇನೆ’’ ಎಂದು ಅರ್ಜಿ ಬರೆದುಕೊಂಡಿರುವುದನ್ನೂ, ಆತನು ಇಂಗ್ಲಿಷ್ ಕನ್ನಡ ಮತ್ತು ಸಂಸ್ಕೃತ ಭಾಷೆಗಳಲ್ಲಿ ಅಭ್ಯಾಸ ಮಾಡುತ್ತಿರುವವನೂ ಎಂದೂ ವರದಿ ದಾಖಲಿಸಿತು. ೩. ‘‘ಮಠಕ್ಕೆ ಶೇರಿದ ಭಕ್ತಮಂಡಲಿಯಲ್ಲಿ ಮಠದ ಏಳಿಗೆಗೂ ಐಶ್ವರ್ಯಕ್ಕೂ ಗೌರವಕ್ಕೂ ಮೂಲ ಕಾರಣರಾದ ಒಕ್ಕಲಿಗ ಮಂಡಲಿಯವರಲ್ಲಿಯೇ ಯಾರಾದರು ಒಬ್ಬರು ಸಾತ್ವಿಕರನ್ನು ಪಟ್ಟಕ್ಕೆ ತರಬೇಕು’’ ಎಂದು ಸಭೆ ಭಾವಿಸಿತು. ಮಠಕ್ಕೆ ಪಟ್ಟಕ್ಕೆ ಅಧಿಕಾರಿಗಳಾಗಲು ಗುರುರಾಮಪ್ಪ, ಅಂದಾನಿಸಿದ್ಧ, ಶಿವನಾಥ ಹಾಗೂ ಗಂಗಾನಾಥರು ಅಪೇಕ್ಷೆಯುಳ್ಳವರಾಗಿದ್ದಾರೆ ಎಂದು ಹೇಳಿ, ಇವರ ಪೈಕಿ ‘‘ಭಕ್ತ ಮಹಾಜನರಿಗೆ ಸೂಕ್ತ ಕಂಡುಬರುವವರನ್ನು’’ ಚುನಾಯಿಸಲು ಕೇಳಿಕೊಂಡಿತು. ೪. ಮಠದ ಆಡಳಿತಕ್ಕಾಗಿ ಹಿಂದಿನಂತೆ ನಾಲ್ಕಾರು ಧರ್ಮದರ್ಶಿಗಳು ಇರುವ ಬದಲು, ೬೦ ಜನರಿಗೆ ಕಡಿಮೆಯಿಲ್ಲದ ಒಂದು ಕಮಿಟಿ ಇರಬೇಕೆಂದೂ, ಹೊಸಸ್ವಾಮಿಯು ಯಾವುದೇ ಕೆಲಸವನ್ನು ಈ ಕಮಿಟಿಯ ಸಲಹೆಯ ಮೇರೆಗೆ ಮಾಡತಕ್ಕದ್ದು ಎಂದೂ ವರದಿ ಸಲಹೆ ಕೊಟ್ಟಿತು. ೫. ಕಮಿಟಿಯು ಎಲ್ಲ ಲೆಕ್ಕಪತ್ರಗಳನ್ನು ಸರಿಯಾದ ಜಮಾ ಖರ್ಚಿನ ಸಮೇತ ಪ್ರತಿವರ್ಷದ ಮಹಾಸಭೆಯಲ್ಲಿ ಮಂಡಿಸಬೇಕು; ಹೊಸ ಪೀಠಾಧಿಪತಿಯನ್ನು ಆಯ್ಕೆ ಮಾಡುವ ಪ್ರಸಂಗ ಬಂದಾಗ, ಹಿಂದಿನಂತೆ ನಿರ್ಗಮಿಸುವ ಸ್ವಾಮಿಯ ವೈಯಕ್ತಿಕ ಆಯ್ಕೆಗೆ ಬಿಡದೆ, ‘ಮಹಾವಿರಾಟ್ ಭಕ್ತಸಭೆ’ಯನ್ನು ಕರೆದು ಅಲ್ಲಿ ಚರ್ಚಿಸಿ ಸಮ್ಮತಿಯನ್ನು ಪಡೆಯಬೇಕು. ಅದಕ್ಕೆ ಅಂತಿಮ ವಾಗಿ ಸರಕಾರದ ಮಂಜೂರಾತಿ ಪಡೆಯಬೇಕು ಎಂದು ಸಭೆ ತೀರ್ಮಾನಿಸಿತು.
ಇಡೀ ಯೋಜನೆ ಕಾನೂನು ಬದ್ಧವಾಗಿಯೂ ಪ್ರಜಾಪ್ರಭುತ್ವದ ಚೌಕಟ್ಟಿನಲ್ಲಿಯೂ ಇತ್ತು. ಆದರೆ ಮಠವನ್ನು ನಾಥರ ಹಿಡಿತದಿಂದ ತಪ್ಪಿಸುವ ಸುಪ್ತ ಉದ್ದೇಶವನ್ನೂ ಇದು ಒಳಗೊಂಡಿತ್ತು. ಇದಕ್ಕಾಗಿ ಯೋಜನಾ ಬದ್ಧವಾಗಿ ಕಾರ್ಯಚರಣೆ ಮಾಡಲಾಯಿತು. ಆರಂಭಕ್ಕೆ ಮಠದ ಸ್ವಾಮಿಯಾಗಿ ಶ್ರೀರಂಗಪಟ್ಟಣ ತಾಲೂಕಿನ ದರಸಗುಪ್ಪೆಯ ರಾಮಯ್ಯ ಅವರನ್ನು ಆರಿಸಲಾಯಿತು. ಮಡದಿ ತೀರಿದ ಬಳಿಕ ಜೀವನದಲ್ಲಿ ವಿರಕ್ತಿ ಹೊಂದಿ, ಶಂಕರಾನಂದ ಭಾರತಿಯವರ ಶಿಷ್ಯರಾಗಿದ್ದ ರಾಮಯ್ಯನವರನ್ನು ಜನ ಗುರುರಾಮಯ್ಯ ಎನ್ನುತ್ತಿದ್ದರು. ಗುರುರಾಮಯ್ಯ ಮೇಲುಕೋಟೆಯಲ್ಲಿ ನೆಲೆಸಿದ್ದರು.
ದೀಕ್ಷಾಸಮಸ್ಯೆ
ಸಮಸ್ಯೆ ಎಂದರೆ, ಚುಂಚನಗಿರಿ ಪೀಠಕ್ಕೆ ಕುಂಡಲ ದೀಕ್ಷೆಯಾದ ಯೋಗಿ ಮಾತ್ರ ಏರಬೇಕು. ಈ  ದೀಕ್ಷೆಯನ್ನು ನಾಥಗುರುವೇ ಕೊಡಬೇಕು. ಗುರುರಾಮಯ್ಯ ಅವರಿಗೆ ನಾಥದೀಕ್ಷೆ ಆಗಿಲ್ಲ.  ಆಗ ಕದ್ರಿಯಲ್ಲಿ ಟೆಹಲ್‌ನಾಥ (೧೯೨೧-೧೯೩೩) ಪೀಠದಲ್ಲಿದ್ದರು. ಆದರೆ ದೀಕ್ಷೆಗಾಗಿ ಒಕ್ಕಲಿಗ ಮುಖಂಡರು ಕದ್ರಿಯನ್ನು ಸಂಪರ್ಕಿಸಲಿಲ್ಲ. ಬದಲಿಗೆ ಮಹಾರಾಷ್ಟ್ರದ ತ್ರ್ಯಂಬಕೇಶ್ವರ ಮಠಕ್ಕೆ ಹೋದರು.  ನಾಥದೀಕ್ಷೆಯಿಲ್ಲದೆ ಗುರುರಾಮಯ್ಯ ಅವರನ್ನು ಪೀಠಕ್ಕೆ ತರುವ ಸುದ್ದಿ ತಿಳಿಯುತ್ತಿದ್ದಂತೆ,  ಸ್ಥಳೀಯ ಕಾಪಾಲಿಕರು ವಿರೋಧಿಸಿ, ಸಂಸ್ಥಾನದ ದಿವಾನರಿಗೆ ೧೯೨೫ರಲ್ಲಿ ತಕರಾರು ಅರ್ಜಿ ಸಲ್ಲಿಸಿದರು. ಇದರ ಹಿಂದೆ  ವಿಟ್ಲದ ಲಕ್ಷ್ಮೀನಾಥರಿದ್ದರು.
ಈ ಅರ್ಜಿ ಅಹವಾಲುಗಳಿಗೆ ಪೂರಕವಾಗಿ ಮಠಕ್ಕೆ ‘‘ಕೋಮುವಾರು ಭಕ್ತಾದಿಗಳ ತಪ್ಸೀಲು ಪಟ್ಟಿ’’  ಕೂಡ ಲಗತ್ತಿಸಲಾಗಿತ್ತು. ಅದರಲ್ಲಿ ಮಠದ  ಭಕ್ತಾದಿಗಳ ಪಟ್ಟಿಯಲ್ಲಿ ಗಂಗಡಿಗಾರ ಒಕ್ಕಲಿಗರಿಗಿಂತ ಉಳಿದ ಎಂಟು ಕೋಮುಗಳ ಸಂಖ್ಯೆ ಹೆಚ್ಚಾಗಿರುವುದನ್ನು ತೋರಿಸಲಾಗಿತ್ತು. ಈ ಪತ್ರದ ಆಧಾರದಲ್ಲಿ ಮುಜರಾಯಿ ಕಮೀಶನರು  ಗುರುರಾಮಯ್ಯನವರು, ಒಂದು ತಿಂಗಳ ಒಳಗೆ ಮಠದ ಪರಂಪರೆಗೆ ಅನುಸಾರವಾಗಿ ‘ಕಾಪಾಲಿ ದೀಕ್ಷೆ’ ಪಡೆದಲ್ಲಿ, ಅವರ ಆಯ್ಕೆಯನ್ನು ಸರಕಾರವು ಊರ್ಜಿತಗೊಳಿಸುತ್ತದೆ (೨೮.೧೧.೨೭ರ ಪತ್ರ) ಎಂದು ಶರತ್ತು ವಿಧಿಸಿದರು. ಆಗ ದಕ್ಷಿಣ ಭಾರತದ ಮಠಗಳಿಗೆಲ್ಲ ಆಡಳಿತ ಕೇಂದ್ರವಾಗಿದ್ದ ತ್ರ್ಯಂಬಕೇಶ್ವರದ ಗೋರಖನಾಥ ಮಠಕ್ಕೆ ಹೋಗಿ ಬರುವ ಯೋಜನೆ ಮಾಡಲಾಯಿತು. ಗುರುರಾಮಯ್ಯ ಅವರನ್ನು ತ್ರ್ಯಂಬಕಕ್ಕೆ ಕರೆದುಕೊಂಡು ಹೋಗಿ ದೀಕ್ಷೆ ಕೊಡಿಸುವ  ಹೊಣೆಯನ್ನು ಲಿಂಗೇಗೌಡರಿಗೆ ವಹಿಸಲಾಯಿತು. ವಕೀಲರಾಗಿದ್ದ ಲಿಂಗೇಗೌಡರು ನಾಸಿಕಕ್ಕೆ ಬಂದೊಡನೆ, ಅಲ್ಲಿದ್ದ ಪ್ರಧಾನ್ ಎಂಬ ಸರಕಾರಿ ವಕೀಲರ ಜತೆ ಚರ್ಚಿಸಿದರು. ಆಗ ಗೋರಖನಾಥ ಮಠಕ್ಕೆ ನೇಮಕವಾಗಿದ್ದ  ಪೀಠಾಧಿಪತಿ  ತೀರಿಕೊಂಡಿದ್ದ ಕಾರಣ, ಮಠಕ್ಕೆ ತಾತ್ಕಾಲಿಕ ಅಧಿಕಾರಿಯಾಗಿ, ನರ್ಮದಾನಾಥ ಎಂಬ ಯೋಗಿಯಿದ್ದನು.[5] ಲಿಂಗೇಗೌಡರು ನರ್ಮದಾನಾಥನಿಂದ ಗುರುರಾಮಯ್ಯ ಅವರಿಗೆ ಕಿವಿಛೇದಿಸಿ ನೀಡುವ ಕುಂಡಲದೀಕ್ಷೆ ಕೊಡಿಸಿ, ಭಕ್ತನಾಥನೆಂಬ ಹೆಸರು ದೊರಕಿಸಿ, ಕರೆದುಕೊಂಡು ಬಂದರು; ದೀಕ್ಷೆಕೊಟ್ಟ ಬಗ್ಗೆ ನರ್ಮದಾನಾಥನ ಪತ್ರವನ್ನೂ ಫೋಟೋವನ್ನೂ ಮುಜರಾಯಿ ಕಮಿಶನರ ಮುಂದೆ ಹಾಜರು ಪಡಿಸಿದರು. ಸರಕಾರವು ‘‘ಭಕ್ತನಾಥಸ್ವಾಮಿಗಳೆಂಬ ದೀಕ್ಷಾನಾಮದಿಂದೊಪ್ಪುವ ಶ್ರೀಗುರುರಾಮಯ್ಯ’’ ಅವರನ್ನು ಮಠದ ಉತ್ತರಾಧಿಕಾರಿ ಎಂದು  ಮಾನ್ಯಮಾಡಿತು.
ಈ ನಡುವೆ ಪಟ್ಟಾಭಿಷೇಕ ಕಾರ್ಯಕ್ರಮ ನಿಲ್ಲಿಸಲು ಮಂಡ್ಯದ ಮುನಸೀಫ್ ಕೋರ್ಟಿನಿಂದ ತಡೆಯಾಜ್ಞೆಗಾಗಿ ಶಿವನಾಥ ಎನ್ನುವವರು ಯತ್ನಿಸಿದರು. ಅವರ ತಕರಾರು ಅರ್ಜಿ ವಜಾ ಆಯಿತು.  ೨೩.೨.೨೮ರಂದು ಪಟ್ಟಾಭಿಷೇಕ ನಡೆಯಿತು. ಪಟ್ಟಾಭಿಷೇಕ ಮಹೋತ್ಸವದ ಆಹ್ವಾನ ಪತ್ರದಲ್ಲಿ ‘‘ಶ್ರೀ ಸಿದ್ಧಯೋಗಿಯಿಂದ ಸ್ಥಾಪಿತವಾದ ಈ ಜಗತ್ಪೂಜ್ಯವಾದ ಧರ್ಮಪೀಠಕ್ಕೆ ಪರಮಪೂಜ್ಯರಾದ ದರಸಗುಪ್ಪೆಯ ಶ್ರೀ ಗುರುರಾಮಯ್ಯ ನವರು ಉತ್ತರಾಧಿಕಾರವನ್ನು ವಹಿಸಲು ತಕ್ಕವರೆಂದು ಭಕ್ತಮಂಡಲಿಯಿಂದ ಚುನಾವಣೆಯಾಗಲು ಸಾಕ್ಷಾದ್ಧರ್ಮಮೂರ್ತಿ, ಆಳುವ ಮಹಸ್ವಾಮಿಯವರಾದ ನಮ್ಮ ಶ್ರೀಮನ್ಮಹಾರಾಜ ಶ್ರೀ ಕೃಷ್ಣರಾಜ ಒಡೆಯರ್ ಬಹದ್ದೂರು ಜಿ.ಸಿ.ಎಸ್.ಐ., ಬಿ.ಬಿ.ಇ.ಯವರೂ ಅವರ ಘನವಾದ ಸರಕಾರದವರೂ ಮಂಗಳಕರವಾದ ಒಪ್ಪಿಗೆಯನ್ನು ದಯೆಪಾಲಿಸಿರುವರು’’ ಎಂಬ ಅಂಶವನ್ನು ಮುದ್ದಾಮಾಗಿ ಕಾಣಿಸಲಾಗಿತ್ತು. ಶತಮಾನಗಳ ಕಾಲದಿಂದ ಬಂದ ಮಠದ  ರಿವಾಜು ಮೊದಲಬಾರಿಗೆ ಮುರಿಯುತ್ತಿರುವ ಕಾರಣ,  ತಮ್ಮ ಕಾರ್ಯಕ್ಕೆ ಪ್ರಭುತ್ವದ ಸಮ್ಮತಿಯಿದೆ ಎಂದು ತೋರಿಸುವುದು ಸಂಘಟಕರಿಗೆ ಅಗತ್ಯವಾಗಿತ್ತು. ಪ್ರಕರಣದಲ್ಲಿರುವ ವಿವಾದದ ಮಹತ್ವವನ್ನು ಮನಗಂಡು, ಕಾರ್ಯಕ್ರಮಕ್ಕೆ ಸ್ವತಃ ಮುಜರಾಯಿ ಕಮಿಶನರೂ ಡೆಪ್ಯುಟಿ ಕಮಿಶನರೂ ಬಂದಿದ್ದರು. ಸರ್ಕಾರಕ್ಕೆ ಮಠದ ಪರಂಪರೆ ಪಾಲಿಸುವುದಕ್ಕಿಂತ ಬಲಿಷ್ಠ ಜನಾಂಗವನ್ನು ಎದುರು ಹಾಕಿಕೊಳ್ಳುವ ಪ್ರಶ್ನೆ ಮುಖ್ಯವಾಯಿತು ಎಂದು ಕಾಣುತ್ತದೆ. ಗುರುರಾಮಯ್ಯ ಅವರು ಸ್ಥಳೀಯರು ಆಗಿದ್ದುದೂ ಇದಕ್ಕೆ ಕಾರಣವಾಗಿತ್ತು. ಇದು ಬಾರಾಪಂಥದ ಎದುರು ಒಕ್ಕಲಿಗರು ಪಡೆದ ಮೊದಲ ಚಾರಿತ್ರಿಕ ಜಯವಾಗಿತ್ತು.
ಈ ಸೋಲನ್ನು ಬಹುಶಃ ಕಾಪಾಲಿಕರೂ ಬಾರಾಪಂಥದವರೂ ನಿರೀಕ್ಷಿಸಿರಲಿಲ್ಲ. ಅವರ ಸಂಖ್ಯಾಬಲವೂ ಸೋಲಿಗೆ ಕಾರಣವಾಗಿದ್ದು ಸ್ಪಷ್ಟವಾಗಿತ್ತು. ಮೊದಲ ಹಂತದಲ್ಲಿ ಮಠದ ಪರಂಪರೆ ಹೀಗೆ ಉಲ್ಲಂಘನೆ ಆಗುವುದನ್ನು  ಒಕ್ಕಲಿಗರಲ್ಲೇ ಕೆಲವರು ಒಪ್ಪಲಿಲ್ಲ. ಭಕ್ತನಾಥರ ಕಡೆಯಿಂದ ಹೊರಟ ಒಂದು ಕರಪತ್ರದಲ್ಲಿ ಮಠದ ತೆಂಕಸೀಮೆಯ (ಹಾಸನ ಚಿಕ್ಕಮಗಳೂರು ಜಿಲ್ಲೆಗಳ) ಮಠದ ಸುಬೇದಾರರು ಪಟ್ಟಾಭಿಷೇಕಕ್ಕೆ ಬಾರದೆ, ಕಾಣಿಕೆ ಕೊಡದೆ ಇರುವುದರ ಹಾಗೂ ಕಾಣಿಕೆ ವಸೂಲು ಮಾಡಲು ಹೊಸ ದಳವಾಯಿಯನ್ನು ನೇಮಕ ಮಾಡಿರುವುದರ ಪ್ರಸ್ತಾಪವಿದೆ. ಇದು ಹೊಸಗುರುವಿಗೆ ಬಂದ ವಿರೋಧವನ್ನು ಸೂಚಿಸುತ್ತದೆ. ತಮ್ಮಿಂದ ದೀಕ್ಷೆ ಪಡೆಯುವ ಶಿಷ್ಯವರ್ಗದವರೇ  ಗುರುಪೀಠಕ್ಕೆ ಏರಿದ್ದು ಕಾಪಾಲಿಕರಿಗೂ  ನಾಥಮಠಗಳಿಗೂ ಆಘಾತಕಾರಿ ವಿದ್ಯಮಾನವಾಗಿತ್ತು. ಇಡೀ ಪ್ರಕರಣದ ವ್ಯಂಗ್ಯವೆಂದರೆ, ನಾಥಪಂಥದ ಹಿಡಿತದಿಂದ ಮಠವೊಂದು ಕೈಜಾರಲು ಮತ್ತೊಂದು ನಾಥಮಠದ ಯೋಗಿಯು  (ನರ್ಮದಾನಾಥನು) ಪರೋಕ್ಷವಾಗಿ ಸಹಾಯ ಮಾಡಿದ್ದು.
ಈ ನಡುವೆ ನಾಲ್ಕು ವರ್ಷಗಳು ಗತಿಸಿದವು. ೧೯೩೨ರ ಕುಂಭಮೇಳ ಬಂದಿತು. ಅದರಲ್ಲಿ ಕದ್ರಿಮಠಕ್ಕೆ ಮುಖ್ಯಸ್ಥರಾಗಿ ಚಿಮನ್‌ನಾಥರ (೧೯೩೩-೧೯೪೫) ಆಯ್ಕೆಯಾಯಿತು. ಝುಂಡಿಯು ಕದ್ರಿಗೆ ಬಂದಿತು. ಝುಂಡಿಯ ಜತೆ ಬಂದಿದ್ದ ಬಾರಾಪಂಥವು  ಚುಂಚನಗಿರಿ ಮಠವನ್ನು ಮರಳಿ ಪಡೆಯಲು ಎರಡನೆಯ ಹಂತದ ಹೋರಾಟ ಆರಂಭಿಸಿತು. ಇದಕ್ಕಾಗಿ ಅದು ಭಕ್ತನಾಥರ ದೀಕ್ಷಾ ಪ್ರಕರಣದಲ್ಲಿದ್ದ ತಾಂತ್ರಿಕ ದೋಷಗಳನ್ನು ಆಧಾರವಾಗಿ ಇಟ್ಟುಕೊಂಡಿತು.  ‘ಭಕ್ತನಾಥರ ಕಾಪಾಲಿದೀಕ್ಷೆಯ ಮರ್ಮ’ ಎಂಬ ಪುಸ್ತಕ ಪ್ರಕಟಿಸಿ ಸಾರ್ವಜನಿಕ ವಿತರಣೆ ಮಾಡಿತು. ಅದರಲ್ಲಿ ನರ್ಮದಾನಾಥನ ತಪ್ಪೊಪ್ಪಿಗೆ ಹೇಳಿಕೆಯೂ ಸೇರಿತ್ತು:
ನಾಸಿಕ್ (ಬೊಂಬಾಯಿ ಆಧಿಪತ್ಯ) ಕೋರ್ಟಿನ ಸರ್ಕಾರಿ ವಕೀಲ್ ಮಿಸ್ಟರ್ ಜಿ.ವಿ. ಪ್ರಧಾನ್ ಬಿ.ಎ. ಎಲ್.ಎಲ್.ಬಿಯವರು, ಸನ್ ೧೯೨೭ನೇ ಇಸವಿ ಡಿಸೆಂಬರ್ ತಿಂಗಳು ಒಂದು ದಿನ ನನ್ನನ್ನು ಕರೆಸಿದರು. ನಾನು ಮಾರನೇ ಬೆಳಿಗ್ಗೆ ೧೦ ಘಂಟೆಗೆ ಅವರ ಹತ್ತರಕ್ಕೆ ಹೋದೆ.   ಯಾವ ಜಾತಿಯವರಿಗೆ ದೀಕ್ಷೆ ಕೊಡುತ್ತೀರಾ ಎಂಬುದಾಗಿ ವಕೀಲರು ನನ್ನನ್ನು ಕೇಳಿದರು. ನಾನು   ಬ್ರಾಹ್ಮಣ ಕ್ಷತ್ರಿಯ ಮತ್ತು ವೈಶ್ಯರಿಗೆ ಮಾತ್ರ ದೀಕ್ಷೆ ಕೊಡುತ್ತೇನೆ ಎಂದು ಹೇಳಿದೆ. ವಕೀಲರು   ನಮ್ಮ ಹತ್ತಿರ ಒಬ್ಬರು ಇದ್ದಾರೆ. ಅವರಿಗೆ ದೀಕ್ಷೆ ಕೊಡಿ ಎಂದು ಹೇಳಿದರು. ಮಾರನೇ ದಿವಸ ನನ್ನ ಜೊತೆಯಲ್ಲಿ ಮೂರು ಜನಗಳು ತ್ರಿಯಂಬಕಕ್ಕೆ ಬಂದರು.  ನೀವು ಯಾವ ಊರಿನವರು ತಮ್ಮ ಹೆಸರೇನು ಎಂದು ಮೂರು ಜನಗಳನ್ನು ಕೇಳಿದೆ. ಅದರಲ್ಲಿ ಒಬ್ಬ   ‘ನನ್ನ ಹೆಸರು ಕಾಡಪ್ಪನ ಮಗ ಚನ್ನಪ್ಪ. ಊರು ಬೆಂಗಳೂರು ಡಿಸ್ಟ್ರಿಕಟ್ಟು ಚನ್ನಪಟ್ಟಣ ತಾಲ್ಕು ಅವ್ವೇರಹಳ್ಳಿ ಎಂದೂ, ಮತ್ತೊಬ್ಬ ಮೈಸೂರು ಲೆಜಸ್ಲೇಟಿವ್ ಕೌನ್ಸಿಲ್ ಮೆಂಬರು ಲಿಂಗಪ್ಪನೆಂದೂ ಮತ್ತು ಮತ್ತೊಬ್ಬ ತನ್ನ ಹೆಸರು ಗುರುರಾಮಪ್ಪ ಊರು ಮೈಸೂರು ಡಿಸ್ಟ್ರಿಕ್ಟ್ ಶ್ರೀರಂಗಪಟ್ಟಣ ತಾಲ್ಕು ದರಸುಗುಪ್ಪೆ ಎಂದೂ ಹೇಳಿದರು. ಚನ್ನಪ್ಪ ಮತ್ತು ಲಿಂಗಪ್ಪ ಖಾದಿಯ ಉಡುಪನ್ನು ಧರಿಸಿದ್ದರು ಮತ್ತು ಗುರುರಾಮಯ್ಯವರು ಸನ್ಯಾಸಿ ವೇಷದಲ್ಲಿದ್ದರು. ಮೂರು ದಿವಸ ಊಟ ಉಪಚಾರ ಮಾಡಿಕೊಂಡು ಮಠದಲ್ಲಿದ್ದರು. ಯಾವ ಜಾತಿಗೆ ಸೇರಿದವರು ಎಂದು ಕೇಳಿದೆ. ನಾವು ವೈಶ್ಯಜಾತಿಗೆ ಸೇರಿದವರು ಎಂದು ಅವರು ಹೇಳಿದರು. ನಾಥದೀಕ್ಷೆಯನ್ನು ಯಾತಕ್ಕೆ ತೆಗೆದುಕೊಳ್ಳುತ್ತೀಯಾ ಎಂಬುದಾಗಿ ಗುರುರಾಮಯ್ಯನನ್ನು ಕೇಳಿದೆ. ನನ್ನ ಹೆಂಡತಿ ಮಕ್ಕಳು ಮರಿಗಳೆಲ್ಲ ಸತ್ತು ಹೋದರು. ನಾನು ಒಬ್ಬನೇ ಇದ್ದೇನೆ ಎಂದು ಹೇಳಿದರು. ವಕೀಲರ ಕಡೆ ಯಾತಕ್ಕೆ ಹೋಗಿದ್ದೆ ಎಂದು ಕೇಳಿದೆ. ನನ್ನ ಸ್ನೇಹಿತ ಲೆಜೆಸ್ಲೇಟಿವ್ ಕೌನ್ಸಿಲ್ ಮೆಂಬರ್ ಲಿಂಗಪ್ಪನೂ ವಕೀಲರೂ ಸ್ನೇಹಿತರು. ಅವರ ಜೊತೆಯಲ್ಲಿ ವಕೀಲರ ಮನೆಗೆ ಹೋಗಿದ್ದೆ ಎಂದು ಗುರುರಾಮಪ್ಪನು ಹೇಳಿದ ನಂತರ   ‘ಅವಗಡದೀಕ್ಷೆ’ ಕೊಟ್ಟೆ. ೫ ದಿವಸದ ಮೇಲೆ ಕಿವಿಯನ್ನು ಕೂಯಿದೆನು. ಕಿವಿ ಕುಯ್ಯುವುದಕ್ಕಿಂತ ಮುಂಚೆ ಎರಡು ದಿವಸ ಲಿಂಗಪ್ಪ ಕಾಶಿಗೆ ಹೊರಟುಹೋಗಿದ್ದ. ೧೫ ದಿವಸದ ಮೇಲೆ ಲಿಂಗಪ್ಪ ಗುರುರಾಮಯ್ಯನನ್ನು ವಾಪಸ್ಸು ಕರೆದುಕೊಂಡು ಹೋಗುವುದಕ್ಕೆ ಬಂದರು. ಅವಗಡ ದೀಕ್ಷೆ ಕೊಡುವ ಕಾಲದಲ್ಲಿ ಗುರುರಾಮಯ್ಯನಿಗೆ ಭಕ್ತನಾಥನೆಂದು ಹೆಸರಿಟ್ಟೆ. ತಾ|| ೧೫ ಜನವರಿ ೧೯೨೮ ಭಕ್ತನಾಥ ಗುರು ನರ್ಮದಾನಾಥಜಿ ಜೋಗಿ ಬಾರಪಂತಕ ಪೇಡಾ ಎಂದು ಕನ್ನಡ ಭಾಷೆಯಲ್ಲಿ ಸ್ವಂತ ಗುರುರಾಮಪ್ಪ ಸೈನು ಮಾಡಿದ್ದಾರೆ. ಅನಂತರ ನನ್ನನ್ನು ಫೋಟೋ ತೆಗೆಯುವುದಕ್ಕೆ ನಾಸಿಕಕ್ಕೆ ಕರೆದುಕೊಂಡು ಹೋದರು ಮತ್ತು ತಮ್ಮ ಫೋಟೋ ತಮ್ಮ ಸ್ಮರಣಾರ್ಥ ನನಗೆ ಬೇಕೆಂದು ಹೇಳಿದರು. ನಾವು ನಾಸಿಕಕ್ಕೆ ಹೋದೆವು. ವಕೀಲರ ಮಗ, ಗುರುರಾಮಪ್ಪ, ಲಿಂಗಪ್ಪ ಮತ್ತು ಚನ್ನಪ್ಪ ಇವರುಗಳ ಫೋಟೊ ತೆಗೆಯಿತು. ಈ ರೀತಿ ದೀಕ್ಷೆ ಸಂಬಂಧವಾದ ತಪಶೀಲ್ ಇರುತ್ತದೆ…ನಾನು ತ್ರಿಯಂಬಕ ಮಠದ ಗುರುವಲ್ಲ. ಕಾರಭಾರಿ…ಈಗ ಖಾಲಿ ಇರುವ ತ್ರಿಯಂಬಕ ಮಠದ ಪೀಠದ ಮೇಲೆ ಕುಳಿತುಕೊಳ್ಳುವ ಅಧಿಕಾರ ನನಗೆ ಇಲ್ಲ. ಮೈಸೂರು ಸಂಸ್ಥಾನದಲ್ಲಿರುವ ಚುಂಚನಗಿರಿ ಮಠ ನನಗೆ ಗೊತ್ತು ಇದೆ. ಈ ಮಠವು ಗೋರಖಪುರದ ಮಠದ ಶಾಖೆ ಆಗಿದೆ ಮತ್ತು ಈ ಮಠಗಳು ಧರ್ಮನಾಥ ಪಂತಿಗೆ ಸೇರಿವೆ.೭
ಬಾರಾಪಂಥಿನವರು ವ್ಯಾಜ್ಯ ಗೆಲ್ಲಲು ನರ್ಮದಾನಾಥನಿಗೆ ಒತ್ತಡ ಹಾಕಿ ಕೊಡಿಸಿದ ಹೇಳಿಕೆಯಿದು ಎಂಬುದು ಸ್ಪಷ್ಟವಾಗಿದೆ.  ಗುರುರಾಮಯ್ಯ ಮಠದ ಕಾರಭಾರಿಯಿಂದ ದೀಕ್ಷೆ ಪಡೆದರು. ಚುಂಚನಗಿರಿ ಪೀಠವು  ಬಾರಾಪಂಥಗಳಲ್ಲಿ ಧರ್ಮನಾಥಿಗಳಿಗೆ ಸೇರಿದ್ದು,  ಗುರುರಾಮಯ್ಯ ದೀಕ್ಷೆ ಪಡೆದಿದ್ದು ಸತ್ಯನಾಥಿ ಪಂಥದ ನರ್ಮದಾನಾಥನಿಂದ. ದೀಕ್ಷೆ ಪಡೆಯುವಾಗ ಗುರುರಾಮಯ್ಯ ಜಾತಿಯ ವಿಷಯದಲ್ಲಿ ಸುಳ್ಳು ಹೇಳಿದರು. ನಾಥದೀಕ್ಷೆಯನ್ನು ಬ್ರಹ್ಮಚಾರಿಗೆ ಕೊಡಬೇಕು. ಆದರೆ ಗುರುರಾಮಯ್ಯ ದೀಕ್ಷೆ ಪಡೆಯುವಾಗ ವಿಧುರರಾಗಿದ್ದರು.  ಔಘಡ ದೀಕ್ಷೆಯನ್ನು ಕೊಟ್ಟ ಐದು ದಿನಗಳ ಬಳಿಕ ಕುಂಡಲವನ್ನು ಹಾಕುವ ದೀಕ್ಷೆ ಕೊಡುವಂತಿಲ್ಲ. ಈ  ಕಾರಣಗಳಿಂದ ಇಡೀ ದೀಕ್ಷೆಯೆ ಊರ್ಜಿತವಾಗುವುದಿಲ್ಲ ಎಂಬ ತಾಂತ್ರಿಕ ದೋಷಗಳನ್ನು ಮುಂದಿಟ್ಟು, ಬಾರಾಪಂಥದವರು ವಿಟ್ಲಮಠದ ಲಕ್ಷ್ಮೀನಾಥರ ಮೂಲಕ ತಕರಾರು ಅರ್ಜಿ ಹಾಕಿಸಿದರು. ಬಾರಾಪಂಥದವರ ವಾದದಲ್ಲಿ  ಸರ್ಕಾರವು ತಾನೇ ಮಾಡಿದ ನಿಯಮವನ್ನು ಪಾಲಿಸಲಿಲ್ಲ ಎಂಬ ಸೂಕ್ಷ್ಮವಾದ ಆಕ್ಷೇಪವಿತ್ತು. ಅದರಲ್ಲಿ ಮುಖ್ಯವಾಗಿ ಸರ್ಕಾರವೇ ಹಾಕಿದ ಕರಾರಿನ ಪ್ರಕಾರ, ಒಂದು ತಿಂಗಳ ಒಳಗಾಗಿ ದೀಕ್ಷೆ ಪಡೆಯಲು ಗುರುರಾಮಯ್ಯನವರಿಗೆ ಸಾಧ್ಯವಾಗದೆ ಇದ್ದುದನ್ನು ಕಾಣಿಸಲಾಗಿದೆ.
ಪೀಠಾಧಿಕಾರಿಯಾದ ಗುರುರಾಮಯ್ಯನವರು ಸರಿಯಾದ ದೀಕ್ಷೆ ತೆಗೆದುಕೊಂಡು ಬಂದಿವಲ್ಲವೆಂದು ಭಕ್ತರಿಗೆ ತಿಳಿದಮೇಲೆ, ಸರ್ಕಾರದಲ್ಲಿ ಯಂ.ಸಿ.ಲಿಂಗೇಗೌಡರು ಹಾಜರ್ಮಾಡಿದ ದೀಕ್ಷಾ ಸರ್ಟಿಫಿಕೇಟ್ ಕಾಪಿಯನ್ನು ತೆಗೆದುಕೊಂಡು ವಿಚಾರ ಮಾಡಿದ್ದರಲ್ಲಿ, ಸರಿಯಾದ ದೀಕ್ಷೆ ಅಲ್ಲವೆಂದು ಬಾರಾಪಂತಿನ ಪುಸ್ತಕಗಳ ಆಧಾರದಲ್ಲಿ ತಿಳಿಯಿತು. ಅದರೆ ಮೇಲೆ ಶ್ರೀಮನ್ ಮಹಾರಾಜರವರಿಗೂ ಮತ್ತು ಅವರ ಸರ್ಕಾರಕ್ಕೂ ಭಕ್ತರು ಅರ್ಜಿ ಮೂಲಕ ಅರಿಕೆ ಮಾಡಿಕೊಂಡಿದ್ದಾರೆ. ದೀಕ್ಷೆ ಸರ್ಟಿಫಿಕೇಟ್ ಕೊಟ್ಟ ನರ್ಮದಾನಾಥನು ಪೀಠಾಧಿಕಾರಿಯಲ್ಲ. ತ್ರಿಯಂಬಕ ಮಠದ ಪೀಠಾಧಿಕಾರಿಯು ಶಿಷ್ಯನನ್ನು ನೇಮಕ ಮಾಡದೆ ತೇಜನಾಥನು ಸತ್ತಂತೆ, ೧೯೨೩ರಲ್ಲಿ ಸತ್ತುಹೋದನು. ಪೀಠಾಧಿಕಾರಿಯು ದೀಕ್ಷೆ ಕೊಟ್ಟಂತೆ ನರ್ಮದಾನಾಥನು ದೀಕ್ಷೆ ಸರ್ಟಿಫಿಕೇಟನ್ನು ಕೊಟ್ಟಿದ್ದಾನೆ. ನರ್ಮದಾನಾಥನೇ ಗುರುವಲ್ಲ. ಗುರುಮಂತ್ರವನ್ನು ಕೊಟ್ಟನೆಂದು ಹೇಳುತ್ತಾನೆ. ಇದು ಸಮಂಜಸವಲ್ಲ.೮
ಆದರೆ ಈ ತಕರಾರು ಬಹಳ ತಡವಾಗಿತ್ತು. ನಾಥ ಪಂಥಕ್ಕೆ ಮರಳಿ ಮಠವನ್ನು ಪಡೆಯುವುದಾಗಲಿಲ್ಲ. ಪತ್ರವು ನಾಥಪಂಥದ ಅಸಹಾಯಕತೆ ಮತ್ತು ಸೋಲಿನ ದನಿಯನ್ನು ಒಳಗೊಂಡಿದೆ. ಭಕ್ತನಾಥರು ೪೦ ವರುಷ ಕಾಲ ಅಧಿಪತಿಯಾಗಿದ್ದರು. ಅಷ್ಟು ಹೊತ್ತಿಗೆ ಬ್ರಿಟಿಶರ ಆಳ್ವಿಕೆ ಮುಗಿದು ಸ್ವತಂತ್ರ ಸರಕಾರ ಬಂದಿತ್ತು. ಒಕ್ಕಲಿಗ ಸಮುದಾಯದಿಂದ ಬಂದ  ಕೆಂಗಲ್ ಹನುಮಂತಯ್ಯನವರು ಮುಖ್ಯಮಂತ್ರಿ ಆಗಿದ್ದರು. ಮಠವು ಒಕ್ಕಲಿಗ ಸಮುದಾಯದ ಸಾಮಾಜಿಕ ರಾಜಕೀಯ ಬಲವಾಗಿ ಮೂಡಿ ನಿಂತಿತು. ಭಕ್ತನಾಥರು ತೀರಿಕೊಂಡ ಬಳಿಕ ಮತ್ತೆ ಉತ್ತರಾಧಿಕಾರಿಯ ಸಮಸ್ಯೆ ಎದುರಾಯಿತು. ಕಡೆಗೆ ಭಕ್ತನಾಥರ ಶಿಷ್ಯರಾದ ಚಂದ್ರಶೇಖರನಾಥರನ್ನು ಆರಿಸಲಾಯಿತು. ಇವರ ಪೂರ್ವಾಶ್ರಮದ ಹೆಸರು ಅಲಸೂರು ಮುನಿಸ್ವಾಮಪ್ಪ. ಇವರು ಭಕ್ತನಾಥರಂತೆ   ನಾಥದೀಕ್ಷೆ ಪಡೆಯದೆ ಪೀಠಕ್ಕೆ ಬಂದರು. ಇಲ್ಲಿಂದ ಮುಂದೆ ಚುಂಚನಗಿರಿ ಮಠದ ಸ್ವಾಮಿಗಳು ನಾಥದೀಕ್ಷೆ ಮಾಡಿಸಿ ಕೊಳ್ಳುವ ಪದ್ಧತಿ ನಿಂತುಹೋಯಿತು. ಆದರೆ ಹೆಸರಲ್ಲಿ ಮಾತ್ರ ನಾಥ ಶಬ್ದವು ಸಾಂಕೇತಿಕ ವಾಗಿ ಉಳಿಯಿತು.  ಭಕ್ತನಾಥರ ವಿರುದ್ಧ ಎಷ್ಟೇ ಹೋರಾಟ ಮಾಡಿದರೂ ನಾಥಪಂಥದ ವರಿಗೆ ಇವರು ನಾಥದೀಕ್ಷೆ ಪಡೆದವರು ಎಂಬ ಸಮಾಧಾನವಿತ್ತು. ಈಗ ಅದೂ ಇಲ್ಲ ವಾಯಿತು. ಆಧುನಿಕ ವಿದ್ಯಾಭ್ಯಾಸ ಪಡೆದಿದ್ದ ಚಂದ್ರಶೇಖರನಾಥರು, ಆಧ್ಯಾತ್ಮಿಕ  ಲೇಖಕರಾಗಿದ್ದವರು. ಜ್ಞಾನಾರ್ಜನೆಗೆ ಒತ್ತುಕೊಟ್ಟವರು. ಸ್ವತಃ ಚುಂಚನಗಿರಿಯ ಜನಪದ ಹಾಡುಗಳನ್ನು ಸಂಗ್ರಹಿಸಿ ಪ್ರಕಟಿಸಿದವರು. ಅವರ ಕಾಲದಲ್ಲಿ ಚುಂಚನಗಿರಿ ಮಠದಲ್ಲಿ ಒಂದು ಗ್ರಂಥಭಂಡಾರ ಏರ್ಪಟ್ಟಿತು.  ಆದರೆ ವೃದ್ಧರಾಗಿದ್ದ ಚಂದ್ರಶೇಖರನಾಥರು ಪೀಠಕ್ಕೆ ಬಂದ ಒಂದು ವರ್ಷದಲ್ಲೇ(೧೯೬೭) ತೀರಿಕೊಂಡರು.
ಅವರ ಉತ್ತರಾಧಿಕಾರಿಯ ಆಯ್ಕೆ ಆಗಿರದ ಕಾರಣ, ಮೂರನೆಯ ಸಲ ಒಕ್ಕಲಿಗ ಸಮುದಾಯದ ಗಣ್ಯರು ಮಠಾಧಿಕಾರಿಯ ತಲಾಶನ್ನು ಆರಂಭಿಸಿದರು. ಈ ಸನ್ನಿವೇಶದಲ್ಲಿ  ಬಾರಾಪಂಥವು  ಮಠವನ್ನು ಹಿಡಿತಕ್ಕೆ ಪಡೆಯಲು ಮೂರನೆಯ ಯತ್ನ ಮಾಡಿತು. ನಾಥದೀಕ್ಷೆಯಿಲ್ಲದೆ ಸಿದ್ಧಪೀಠ ಏರಿದ ಕಾರಣದಿಂದಲೇ ಚಂದ್ರಶೇಖರನಾಥರು ಅಕಾಲ ಮೃತ್ಯುವಿಗೆ ಈಡಾಗಬೇಕಾಯಿತು ಎಂದು ಅದು ವ್ಯಾಖ್ಯಾನಿಸಿತು. ಚುಂಚನಗಿರಿ ಮಠಕ್ಕೆ ಅಧಿಪತಿಯಾಗುವವರು ಒಕ್ಕಲಿಗ ಸಮುದಾಯದಿಂದಲೇ ಬರಲಿ, ಕೊನೆಯ ಪಕ್ಷ  ನಾಥದೀಕ್ಷೆ ಪಡೆಯಲಿ ಎಂಬ ರಾಜಿ ಬೇಡಿಕೆ ಇಟ್ಟು ಸರಕಾರಕ್ಕೆ ಅರ್ಜಿ ಸಲ್ಲಿಸಿತು. ಜತೆಗೆ   ಕದ್ರಿಯಲ್ಲಿ ಸೇರಿದ್ದ ನಾಥಯೋಗಿಗಳ ಮೂಲಕ ನೈತಿಕ ಭಯ ಹುಟ್ಟಿಸುವ ಎಚ್ಚರಿಕೆ ಪತ್ರವನ್ನೂ ಹೊರಡಿಸಿತು. ಆ ಪತ್ರ ಹೀಗಿದೆ:
ಓಂ ಶಿವಗೋರಕ್ಷ! ಸಾವಧಾನ ಪತ್ರ
ಆದಿಗುರುಕುಲ ಆದಿಚುಂಚನಗಿರಿ ಮಠದ ಮರ್ಯಾದೆ ಮಠಾಧೀಶ ಭಕ್ತನಾಥ ಯೋಗೀ ಪರ್ಯಂತ ಕಳೆದ ವರ್ಷದವರೆಗೆ ತೊಂದರೆಯಿಲ್ಲದೆ ಇತ್ತು. ಹತ್ತು ತಿಂಗಳಿಂದ ಈಚೆ ದರ್ಶನೀ ಸಿದ್ಧಪೀಠದ ಮೇಲೆ ಅವಘಡ ಚಂದ್ರನಾಥರು ಕುಳಿತುಕೊಳ್ಳಲು ವಿಘ್ನವಾಯಿತು. ಇದೇ ಕಾರಣದಿಂದಾಗಿ ಒಂಭತ್ತು ಮುಕ್ಕಾಲು ತಿಂಗಳಲ್ಲಿಯೇ ಸಂಶಯದ ಅಕಾಲ ಮೃತ್ಯು ಕೂಡ ಆಗಿಹೋಯಿತು. ಈಗ ಭಕ್ತನಾಥ ಸ್ವಾಮಿಯ ಹಾಗೆ ತ್ರ್ಯಂಬಕ ಮಠದ ಶಿವಗೋರಕ್ಷ ದೀಕ್ಷಾ ತೆಕ್ಕೊಂಡು ದರ್ಶನೀ ಯೋಗಿಯೇ ಆ ಸಿದ್ಧಸಿಂಹಾಸನದ ಮೇಲೆ ಕುಳಿತುಕೊಳ್ಳುವರು. ಮೈಸೂರ ಅರಸರು ಅಖಿಲ ಭಾರತ ವರ್ಷದ ಯೋಗಿಗಳ ಸಮ್ಮತಿ ಸಹಯೋಗಗಳಿಂದಲೇ ಕುಳಿತುಕೊಳ್ಳುವರು. ಯಾರಿಗೂ ಸೂಚನೆ ಕೊಡದೆ ಯಾರದೇ ಸಹಯೋಗ ತೆಕ್ಕೊಳ್ಳದೆ ಒಂದು ವರ್ಗದ ಏಕಾಂಗಿ ಅನುಚಿತ ಅವೈಧಾನಿಕ ಕೆಲಸವನ್ನು ಯಾರಾದರೂ ಮಾಡಿದರೆ ಮಾನ್ಯತೆ ಇಲ್ಲದಾಗುವುದು. ಮತ್ತು ಪರಿಣಾಮ ಕೂಡ ಒಳ್ಳೆಯದಾಗಲಾರದು. ಯಾರಿಗೂ ಎಂದಿಗೂ ಕೂಡ ಇಂಥಾ ದುಸ್ಸಾಹಸ ಮಾಡಬಾರದು.[6]
ಬಾರಾಪಂಥವು ಮೈಸೂರು ಸರಕಾರಕ್ಕೆ ಕೊಟ್ಟ ಮನವಿ ಪತ್ರ ಹೀಗಿದೆ:
||ಓಂ ಶಿವಗೋರಕ್ಷ||
ಎಂಡೋಮೆಂಟ್ ಮೈಸೂರು ಸರಕಾರ್ ಸನ್ನಿಧಿಯಲ್ಲಿ, ಆದಿ ಚುನ್‌ಚುನ್‌ಗಿರಿ ಮಠದ ಸಂಬಂಧ ಸಮಿತಿ ಸಹಿತ ಎಲ್ಲ ಜನಸ್ತೋಮಕ್ಕೆ ಅಖಿಲ ಭಾರತವರ್ಷ ಬಾರಪಂಥ್ ನಾಥ್ ಯೋಗಿ ಸಂಪ್ರದಾಯ ಗೋದಾವರಿ ತ್ರಿಯಂಭಕ್ ಗೋರಕ್ಷನಾಥ್ ಮಠ, ಕದ್ರಿಮಠ್, ವಿಠಲ್ ಮಠ್, ಮೃಗಸ್ತಳೀ ಮಠ್ ಅದಿದ್ದು, ಸ್ವಸ್ತ ವಿವೇಕ ಏವಂ ಸಹಯೋಗಾರ್ಥ ಅನುರೋಧಾ. ಆದಿ ಚುನ್‌ಚುನ್ ಗಿರಿ ಮಠದಲ್ಲಿ ಆದಿರುದ್ರ ಆದಿನಾಥ ಸಿದ್ಧಯೋಗಿ ಕರ್ಮನಾಥರಿಂದ ಹಿಡಿದು ಭಕ್ತನಾಥರಿರುವ ತನಕ, ಕಪಾಲಿ ಕರ್ಣಕುಂಡಲ ದೀಕ್ಷಾಪ್ರಕಾರ ಬಂದಂತಾ ಯೋಗಿಗಳೇ ಅಖಂಡರೂ ಪೇಣಾ ೬೮ ಮಠಾಧೀಶರುಗಳು ಆಗುತ್ತಾ ಬಂದಿರುತ್ತಾರೆ…ಬಾರಾಪಂಥಿನ ಪ್ರತಿನಿಧಿ ವಿಠಲ್ ಯೋಗಿ ಮಠದ ರಾವರಾಜ ಲಕ್ಷ್ಮೀನಾಥ್ ಯೋಗಿಯವರು ಗುರುರಾಮಪ್ಪ ಭಕ್ತನಾಥ್ ಕಾ ಚುನಾವಾ ಮಾಡಿರುವರು. ಮತ್ತು ಬಾರಪಂಥ್ ದಲೀಚ ತ್ರಿಯಂಬಕ್ ಗೋರಕ್ಷನಾಥ ಮಠದ ಮಠಾಧೀಶ ನರ್ಮದಾನಾಥ್ ಯೋಗಿಗಳು ಅವಘಡ ದೀಕ್ಷಾ ಕರ್ಣಛೇಧ ದೀಕ್ಷಾ ಆದಿ ಕಪಾಲಿ ದೀಕ್ಷಾ ಕೊಟ್ಟು ಗುರುರಾಮಪ್ಪನನ್ನು ಭಕ್ತನಾಥ್ ಎಂದು ಮಾಡಿಸಿ, ಆದಿ ಚುನ್‌ಚುನ್‌ಗಿರಿ ಮಠದಲ್ಲಿ ಪಟ್ಟಾಭಿಷೇಕ ಮಾಡಿರುವರು. ಆದುದರಿಂದ ಇದರ ಪ್ರಕಾರ ಮೈಸೂರು ಸರಕಾರ ಕರ್ಣಕುಂಡಲಧಾರಿಯಾಗಿಯೇ ಸಿದ್ಧಸಿಂಹಾಸನ ಪೀಠದಲ್ಲಿ ಕುಳಿತುಕೊಳ್ಳುವಂತಾ ಹುಕುಂ ಕೊಟ್ಟಿರುತ್ತದೆ. ಇದರ ಎ್ಲಾ ಹಕ್ಕು ಬಾಧ್ಯತೆಗಳು ನಮ್ಮಲ್ಲಿರುತ್ತದೆ. ಈವಾಗ ಚುನ್‌ಚುನ್ ಗಿರಿ ಪೀಠವು ಖಾಲಿಯಾಗಿರುತ್ತದೆ. ಆದುದರಿಂದ ಬಾರಪಂಥಿನಿಂದ ಚುನಾಯಿಸಲ್ಪಟ್ಟ ಕರ್ಣಕುಂಡಲ ಧಾರಿಯಾಗಿರುವ ನಾಥ್‌ಯೋಗಿಗೆ ಈ ಮೈಸೂರು ಸರಕಾರದ ಎಂಡೊಮೆಂಟ್ ತಥಾ ಕೇಂದ್ರಿಯ ಸರಕಾರವು ಪೀಠಾರೂಢರಾಗುವಂತೆ ಮಾಡುವಿರೆಂದು ಸಮರ್ಥಿಸುತ್ತೇವೆ. ಆದುದರಿಂದ ಚುನ್ ಚುನ್ ಗಿರಿ ಮಠದ ಶಿಷ್ಯವರ್ಗ ಸೇವಕವರ್ಗ, ಸಮಿತಿ ಸಮೇತ ಎಲ್ಲಾ ಜನರು ಭಿನ್ನವಿಸಿಕೊಳ್ಳುತ್ತಾರೆ. ಸಿದ್ಧಪೀಠದ ಧಾರ್ಮಿಕ ಆದಿ ಮರ್ಯಾದೆ ರಕ್ಷಣೆ ನಮ್ಮೆಲ್ಲರಿಂದ ನಮ್ಮ ಎಲ್ಲರಿಗೂ ಸಹಾಯಾರ್ಥ ವಿನಮ್ರ ಅನುರೋಧವಾಗಿರುತ್ತದೆ. ಅನುರೋಧಕ್- ಅಖಿಲ ಭಾರತೀಯ ವರ್ಷೀಯ ಬಾರಪಂಥ್ ನಾಥ್ ಯೋಗೀಶ್ವರ್ ಸಭಾ ಕದ್ರಿ (ಶಕೇ ೧೮೮೯ ಸಂಬತ್, ೨೦೨೪, ಸನ್ ೧೯೬೮ ಜನವರಿ ೧೩)[7]
ಬಾರಾಪಂಥವು ಚುಂಚನಗಿರಿ ಮಠವನ್ನು ಪಡೆಯಲು ಮಾಡಿದ ಈ ಕೊನೆಯ ಯತ್ನವೂ ನಿಷ್ಫಲಗೊಂಡಿತು. ನಾಥದೀಕ್ಷೆಯಂತಹ  ಸಾಂಕೇತಿಕ ಸಂಬಂಧವಾದರೂ ಇದ್ದರೆ ಸಾಕು ಎಂಬ ದನಿ ಕರಪತ್ರದ ಭಾಷೆ ಮತ್ತು ಧಾಟಿಯಲ್ಲಿ ವ್ಯಕ್ತವಾಗುತ್ತಿದೆ. ಆದರೆ ಆ ಹೊತ್ತಿಗೆ ಮಠವು ಪೂರ್ಣವಾಗಿ ಒಕ್ಕಲಿಗ ಸಮುದಾಯದ ಗುರುತಾಗಿ ಬೇರುಬಿಟ್ಟಿತ್ತು. ಒಕ್ಕಲಿಗ ನಾಯಕರು ಕರ್ನಾಟಕದ ರಾಜಕಾರಣದಲ್ಲಿ ಶಕ್ತಿಯುತವಾಗಿ ಬೆಳೆದಿದ್ದರು. ಮಠದ ಹಕ್ಕುಸಂಬಂಧವಾಗಿ ಬಾರಾಪಂಥದವರು ಹೂಡಿದ್ದ ವ್ಯಾಜ್ಯಗಳು ಚಮೇಲಿನಾಥರ (೧೯೪೫-೧೯೧೫೭) ಕಾಲದವರೆಗೆ ಮುಂದುವರೆದವು. ಈ ನಡುವೆ ಶೃಂಗೇರಿ ಸ್ವಾಮಿಗಳು ಈ ವಿವಾದದಲ್ಲಿ ಮಧ್ಯಪ್ರವೇಶಿಸಿ ರಾಜಿ ಮಾಡಿಸಬೇಕೆಂದು  ಬಾರಾಪಂಥವು ಕೇಳಿಕೊಂಡಿತು. ಮೈಸೂರು ದೊರೆಗಳು ಮಂಗಳೂರಿಗೆ ಬಂದಾಗಲೆಲ್ಲ ಕದ್ರಿಮಠಕ್ಕೆ ಭೇಟಿ ಕೊಡುತ್ತಿದ್ದ ಕಾರಣ, ಚಮೇಲಿನಾಥರು ಮಠವನ್ನು ದೊರಕಿಸಿಕೊಡಲು ಮಹಾರಾಜರಿಗೆ ಅಹವಾಲು ಕೊಟ್ಟಿತು. ಪ್ರಯೋಜನ ಆಗಲಿಲ್ಲ. ಬಹುಶಃ  ಪ್ರಭುತ್ವವು ಬಲಿಷ್ಠ ಸಮುದಾಯವನ್ನು ಎದುರು ಹಾಕಿಕೊಳ್ಳಲು ಸಹಜವಾಗಿಯೆ ಬಯಸಲಿಲ್ಲ. ಈ ವಿಷಯದಲ್ಲಿ ಕೊನೆತನಕ ಹೋರಾಟ ಮಾಡಿದವರು ವಿಟ್ಲದ ಲಕ್ಷ್ಮೀನಾಥರೊಬ್ಬರೆ. ನಂತರ ಕದ್ರಿಪೀಠಕ್ಕೆ ಬಂದ ನಾಥರು ಚುಂಚನಗಿರಿ ಖಟ್ಲೆಗಳನ್ನು ಮುಂದುವರೆಸಲಿಲ್ಲ. ಉತ್ತರ ಭಾರತದಿಂದ ನಿರ್ದಿಷ್ಟ ಅವಧಿಗಾಗಿ ಬರುತ್ತಿದ್ದ ಅವರಿಗೆ ಇದರಲ್ಲಿ ಆಸಕ್ತಿಯೂ ಇರಲಿಲ್ಲ. ಶಾಂತಿನಾಥರು (೧೯೫೭-೬೯) ನ್ಯಾಯಾಲಯದ ಹಿಯರಿಂಗಿಗೆ ಮಠದ ವಕೀಲರನ್ನು ಕಳಿಸಲಿಲ್ಲ. ೧೯೫೮ರಲ್ಲಿ ನ್ಯಾಯಾಲಯವು ಕದ್ರಿಮಠದ ಅರ್ಜಿಯನ್ನು ತಳ್ಳಿಹಾಕಿ ಚುಂಚನಗಿರಿ ಪರವಾಗಿ ಅಂತಿಮ ತೀರ್ಪು ನೀಡಿತು. ತೇಜನಾಥರ ನಿಧನದಿಂದ ೧೯೨೪ರಲ್ಲಿ ಆರಂಭವಾದ ಉತ್ತರಾಧಿಕಾರತ್ವ ಪ್ರಕರಣವು ಮೂರು ದಶಕಗಳ ನಂತರ ಹೀಗೆ ಕೊನೆಗೊಂಡಿತು.
ಮುಂದೆ ಚಂದ್ರಶೇಖರನಾಥರ ಉತ್ತರಾಧಿಕಾರಿ ತಲಾಶು ಸಮಿತಿಯಲ್ಲಿ ಭಕ್ತನಾಥರ ಆಯ್ಕೆ ಸಮಿತಿಯಲ್ಲಿ ಮುಖ್ಯಪಾತ್ರ ವಹಿಸಿದ್ದ ಲಿಂಗೆಗೌಡರೂ ಇದ್ದರು. ಅವರ ಜತೆಗೆ ರಾಜಕೀಯ ನಾಯಕರಾದ ಎಚ್.ಕೆ. ವೀರಣ್ಣಗೌಡರೂ ಯಶೋಧರಮ್ಮ ದಾಸಪ್ಪನವರೂ ಇದ್ದರು. ಮೇಲುಕೋಟೆಯ ಚುಂಚನಗಿರಿ ಮಠದ ಛತ್ರವನ್ನು ನೋಡಿಕೊಳ್ಳುತ್ತಿದ್ದ ರಾಮಾನಂದನಾಥರನ್ನು ಪೀಠಾಧಿಪತಿಯಾಗಿ ಆರಿಸಲಾಯಿತು. ಮೂಲತಃ ನಾಗಮಂಗಲ ತಾಲೂಕಿನ ಪಡುವಲ ಪಟ್ಟಣದಲ್ಲಿ  ಶಿಕ್ಷಕರಾಗಿದ್ದ ನರಸಪ್ಪನವರು, ಭಕ್ತನಾಥರಿಂದ ದೀಕ್ಷೆ ಪಡೆದು ರಾಮಾನಂದ ನಾಥ ಆಗಿದ್ದರು. ಇವರ ಕಾಲದಲ್ಲಿ ಚುಂಚನಗಿರಿಯಲ್ಲಿ ಕಾಲಭೈರವೇಶ್ವರ ಸಂಸ್ಕೃತ ಪಾಠಶಾಲೆ ಆರಂಭವಾಯಿತು. ವೃದ್ಧರಾಗಿದ್ದ ರಾಮಾನಂದನಾಥರು ಸಹ ಬಹಳ ಕಾಲ ಇರಲಿಲ್ಲ. ೧೯೭೪ರಲ್ಲಿ ತೀರಿಕೊಂಡರು. ಅವರ ಉತ್ತರಾಧಿಕಾರಿಯಾಗಿ ಬಂದವರು(೧೯೭೪) ಈಗಿರುವ ಪೀಠಾಧಿಪತಿ ಬಾಲಗಂಗಾಧರ ನಾಥರು. ಪೂರ್ವಾಶ್ರಮದಲ್ಲಿ ಬಾನಂದೂರಿನ (ರಾಮನಗರ) ಚಿಕ್ಕಲಿಂಗಪ್ಪನವರ ಮಗನಾದ ಗಂಗಾಧರಯ್ಯ ಇವರು,  ರಾಮಾನಂದನಾಥರಿಂದ ದೀಕ್ಷೆ ತೆಗೆದುಕೊಂಡಿದ್ದರು.
ಹೊರಗುಳಿದ ಕಾಪಾಲಿಕರು
ಚುಂಚನಗಿರಿಯಲ್ಲಿ  ಮಠಾಧೀಶ, ಸುಬೇದಾರ, ಚೂರದಾರ, ಪುರುಷಯ್ಯ, ಜೋಗಪ್ಪ, ಕೊಟವಾಳಿ-ಈ ಕ್ರಮದಲ್ಲಿ ಧಾರ್ಮಿಕ ಆಡಳಿತದ ಶ್ರೇಣೀಕರಣ ವ್ಯವಸ್ಥೆಯಿದೆ. ಇದು ನಾಥಪಂಥದಲ್ಲಿ ಇರುವ ಶ್ರೇಣಿಕೃತ ಆಡಳಿತ ವ್ಯವಸ್ಥೆಯ ಉಳಿಕೆ. ಮಠಾಧಿಪತಿಯು ಇಡೀ ಸೀಮೆಗೆ, ಸುಬೇದಾರನು ಜಿಲ್ಲೆಗೆ, ಚೂರಿದಾರನು ತಾಲೂಕಿಗೆ, ಪುರುಷಯ್ಯ ಹೋಬಳಿಗೆ, ಜೋಗಯ್ಯ ಹಳ್ಳಿಗೆ ಸಂಬಂಧಿಸಿ ಅಧಿಕಾರ ವ್ಯಾಪ್ತಿಯುಳ್ಳವರಾಗಿರುತ್ತಾರೆ. ಸಾಮಾನ್ಯವಾಗಿ ದಲಿತ ಸಮುದಾಯಕ್ಕೆ ಸೇರಿದ ಕೊಟವಾಳಿಯು ಸುದ್ದಿ ಕೊಡುವ ಕೆಲಸ ಮಾಡುತ್ತಾನೆ. ಈ ವ್ಯವಸ್ಥೆಯಲ್ಲಿ ಚುಂಚನಗಿರಿ ಸೀಮೆಯ ಕಾಪಾಲಿಕರು ಭೈರವನ ಭಕ್ತರಿಗೆ  ಕಿವಿ ಚುಚ್ಚಿ ಚಿಕ್ಕಮುದ್ರೆ ಹಾಕುವ ಹಾಗೂ ದೀಕ್ಷೆ ಕೊಡುವ ಕೆಲಸವನ್ನು ಮಾಡುತ್ತಿದ್ದಾರೆ. ದೊಡ್ಡ ಭೂಹಿಡುವಳಿ ಇಲ್ಲದಿದ್ದರೂ, ಕಾಪಾಲಿಕರು ಒಕ್ಕಲಿಗರಿಗೆ ದೀಕ್ಷೆ ಕೊಡುವ ಗುರುಗಳಾಗಿ ಸಾಮಾಜಿಕ ಪ್ರತಿಷ್ಠೆ ಅನುಭವಿಸಿಕೊಂಡಿದ್ದರು. ಈ ಗುರುಸ್ಥಾನದಿಂದ ಅವರಿಗೆ ಕೆಲಮಟ್ಟಿನ ಆದಾಯವೂ ಇತ್ತು. ಮಠದ ಆಡಳಿತದಲ್ಲಿ ಬದಲಾವಣೆಯಾದ ಬಳಿಕ ಅವರ ಆದಾಯ ದಲ್ಲಿ ವ್ಯತ್ಯಾಸ ಆಯಿತು. ಜತೆಗೆ ಅವರ ಸಾಮಾಜಿಕ ಸ್ಥಾನವೂ  ಕೊಂಚ ಕಡಿಮೆಯಾಯಿತು.
ಮಠ ಕೈಬಿಟ್ಟಿದ್ದು ಚುಂಚನಗಿರಿ ಪರಿಸರದ ಕಾಪಾಲಿಕರಿಗೆ  ಅನಾಥ ಪ್ರಜ್ಞೆ ಮೂಡಿಸಿತು.
ಅದು ಕೊರಗಾಗಿ ಅವರಿಗೆ ಈಗಲೂ ಬಾಧಿಸುತ್ತಿದೆ. ಚುಂಚನಕಟ್ಟೆಯ ಹಿರಿಯರಲ್ಲಿ ಒಬ್ಬರಾದ ಕೆಂಚಪ್ಪನವರು(೮೦) ಚುಂಚನಗಿರಿಯ ಕಳೆದ ಅರ್ಧಶತಮಾನದ ವಿದ್ಯಮಾನಗಳನ್ನು ಕಂಡವರು; ಮಠವನ್ನು ತಿರುಗಿ ಪಡೆವ ಹೋರಾಟದಲ್ಲಿ ಪಾಲುಗೊಂಡವರು. ಅವರನ್ನು ಮಾತಾಡಿಸಿದಾಗ,  ‘‘ಮೋಸ ಮಾಡಿಬಿಟ್ಟರು ಸ್ವಾಮಿ, ಗುರುರಾಮಯ್ಯ ಕಾಪಾಲಿಕ ಅಂತ ಹೇಳಿ, ದೊಡ್ಡಮುದ್ರೆ ಹಾಕಿಸ್ಕೊಂಡು ಬಂದುಬಿಟ್ಟರು.  ಒಕ್ಕಲಿಗರ ಮೆಜಾರಿಟಿ ಬ್ಯಾರೆ  ಇತ್ತಲ್ಲ. ಮಠ ಬಿಟ್ಟೋಯ್ತು’’  ಎಂದು ಅವಲತ್ತುಕೊಂಡರು. ಕಾಳೇನಹಳ್ಳಿಯ ಲಿಂಗದೇವರಯ್ಯ ನವರು(೯೦), ಚುಂಚನಗಿರಿ ಮಠದ ಕೊನೇ ನಾಥಪಂಥಿ ಗುರು ತೇಜನಾಥರನ್ನು ಕಂಡವರು. ಭಕ್ತನಾಥರಿಗೆ ಪಟ್ಟಕಟ್ಟುವಾಗ ಬೆಳ್ಳೂರು ರಸ್ತೆಯಲ್ಲಿ ಮರ ಕಡಿದು ಕದ್ರಿಯಿಂದ ನಾಥ ಗುರುಗಳು ಬರದಂತೆ ತಡೆದರು ಎಂದು ಹೇಳಿದರು. ಭಕ್ತನಾಥರನ್ನು ವಯಸ್ಸಾದ ಕಾಪಾಲಿಕರು ಗುರುರಾಮಯ್ಯ ಎಂದೇ ಕರೆಯುವುದು ವಿಶೇಷವಾಗಿ ಕಂಡಿತು. ಇದು ಅವರು  ಮಠಾಧಿಪತಿಯ ಬದಲಾವಣೆಯನ್ನು ಇನ್ನೂ ಒಪ್ಪದಿರುವ ಸಂಕೇತವೊ ಸಮಕಾಲೀನರ ಜತೆಗಿನ ಸಲಿಗೆಯೊ ಹೇಳುವುದು ಕಷ್ಟ. ಮಠ ಕಳೆದುಕೊಂಡ  ಅವರ ಬೇಸರ, ಈಗಿನ ಅದರ ಸಂಪತ್ತು ಕಾಣುವಾಗ ಮತ್ತಷ್ಟು ತೀವ್ರವಾಗಿದೆ. ನಾಥರು ತಮ್ಮ ಮಠಗಳನ್ನು ಕಳೆದುಕೊಳ್ಳಲು ಎರಡು ಕಾರಣಗಳಿವೆ. ೧. ಉತ್ತರ ಭಾರತದಲ್ಲಿರುವ ಅದರ ಕೇಂದ್ರಗಳಿಗೆ  ದಕ್ಷಿಣದಲ್ಲಿ  ಆಗುತ್ತಿದ್ದ ವಿದ್ಯಮಾನ  ಬೇಗ ಮುಟ್ಟುತ್ತಿರಲಿಲ್ಲ. ಅದರ ಕೇಂದ್ರೀಕೃತ ಆಡಳಿತ ವ್ಯವಸ್ಥೆಯು ಶಿಸ್ತಿಗೆ  ಕಾರಣ ಆಗಿರುವಂತೆ, ಅದೊಂದು ದೌರ್ಬಲ್ಯವೂ ಆಗಿತ್ತು. ಅರಾಜಕವಾದ ಪ್ರಾಂತ್ಯದಲ್ಲಿ ಆಡಳಿತ ಸರಿಮಾಡಲು ದೂರದ ರಾಜಧಾನಿಯಿಂದ ರಾಜ ಜನರನ್ನು ಕಳಿಸುವ ತನಕ, ಪ್ರಾಂತ್ಯ ಸ್ವತಂತ್ರ ರಾಜ್ಯವಾಗಿರುತ್ತಿತ್ತು. ೨.ಸನ್ಯಾಸಿಗಳ ಸಂಘಟನೆಯಾದ ಬಾರಾಪಂಥಕ್ಕೆ ಅನೇಕ ಸಲ ಲೌಕಿಕವಾದ ಸಮಸ್ಯೆಗಳು, ಸ್ಥಳೀಯ ಸಮುದಾಯಗಳ ಆಸೆ ಅತೃಪ್ತಿಗಳು ಸರಿಯಾಗಿ ಅರ್ಥವಾಗುತ್ತಿರಲಿಲ್ಲ. ಸಂಕೀರ್ಣ ವ್ಯಾಜ್ಯಗಳನ್ನು ನಿಭಾಯಿಸಲು ಅದಕ್ಕೆ ಕಷ್ಟವಾಗುತ್ತಿತ್ತು.
ಚುಂಚನಗಿರಿ ಮಠವು ಒಕ್ಕಲಿಗರನ್ನು ಒಗ್ಗೂಡಿಸುವ, ತನ್ನ ರಾಜಕೀಯ ನಾಯಕತ್ವಕ್ಕೆ ಸಮುದಾಯದ ಬೆಂಬಲ ಕೂಡಿಸಿ ಕೊಡುವ ಹಾಗೂ ಅದನ್ನು ನಿಯಂತ್ರಿಸುವ ಕೆಲಸವನ್ನು ಸಮರ್ಥವಾಗಿ ಮಾಡಿತು. ಈ ಪ್ರಕ್ರಿಯೆಯಲ್ಲಿ ಅಲ್ಪಸಂಖ್ಯಾತರಾದ ಕಾಪಾಲಿಕರು ಹೊರಗುಳಿದರು. ಮಠವು ಸಂಸ್ಕೃತ ಶಾಲೆ ಹಾಗೂ ವೇದಮಂತ್ರಗಳ ಆಯಾಮ ಪಡೆದಂತೆ ಸಾಂಸ್ಕೃತಿಕವಾಗಿಯೂ ಹೊರಗುಳಿದರು. ಮಠ ಬೆಳೆದರೆ ಹೀಗೆ ಬೆಳೆಯಬೇಕು ಎಂದುಕೊಳ್ಳುವ ಕಾಪಾಲಿಕರಿಗೆ ಅದೊಂದು ಮಾದರಿಯಾಗಿ ಕಾಡುತ್ತಿದೆ. ೮೦ ವರ್ಷಗಳ ಹಿಂದೆ ದಿವಾನರಿಗೆ ಬರೆದ ಪತ್ರದಲ್ಲಿ ನಮಗೆ ಅನ್ಯಾಯವಾಗಿದೆ ಎಂದು ದೂರಿದವರ ನಿದ್ದೆಯಲ್ಲಿ ಈಗ ಬೀಳುತ್ತಿರುವ ಸ್ವಪ್ನಗಳೇ ಬೇರೆಯಾಗಿವೆ.
* * *
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ಕರ್ನಾಟಕದ ನಾಥಪಂಥ : ೧೦. ನಾಥರೂ ಆರೂಢ ಸಿದ್ಧರೂ
ಹಂಪಿಯಲ್ಲಿದ್ದ ತಿಮ್ಮಣ್ಣ ಕವಿಯ ಭಾರತದಲ್ಲಿ ಒಂದು ವಿಶೇಷ ಪ್ರಸಂಗವಿದೆ. ಮಹಾಭಾರತದ ಯುದ್ಧವೆಲ್ಲ ಮುಗಿದು, ಕೃಷ್ಣನು ದ್ವಾರಕೆಗೆ ಹೊರಟು ನಿಂತಾಗ, ಅರ್ಜುನ ಬಂದು, ‘ಕೃಷ್ಣಾ ರಣರಂಗದಲ್ಲಿ  ಯೋಗರಹಸ್ಯ ಹೇಳಿದೆ. ಆ ಕ್ಷೋಭೆಯಲ್ಲಿ ನಾನು ಸರಿಯಾಗಿ ಕೇಳಿಸಿಕೊಳ್ಳಲಿಲ್ಲ. ಈಗ ವಿರಾಮದಲ್ಲಿದ್ದೇನೆ. ಹೇಳು’ ಎಂದು ಕೇಳುತ್ತಾನೆ. ಅದಕ್ಕೆ ಕೃಷ್ಣ ‘ಅಯ್ಯ, ನನಗಾದರೂ ಇದು ಸರಿಯಾಗಿ ತಿಳಿದಿಲ್ಲ. ನಾನು ದ್ವಾರಕೆಗೆ ಬಂದಿದ್ದ ಒಬ್ಬನಿಂದ ಅದನ್ನು ಕಲಿತೆ. ಅವನು ಕಶ್ಯಪನಿಂದ ಕಲಿತನಂತೆ. ಆ ಕಶ್ಯಪನಿಗೆ ಈ ಯೋಗರಹಸ್ಯವನ್ನು ಯಾರೋ ಒಬ್ಬ ಸಿದ್ಧ ಹೇಳಿದನಂತೆ’ ಎನ್ನುತ್ತಾನೆ. ಭಾರತದ ಸಿದ್ಧಪರಂಪರೆಯಲ್ಲಿ ಅನಾಮಿಕರಾದ ಸಿದ್ಧರು ಎಲ್ಲಿಂದಲೊ ಬರುವುದು, ತಕ್ಕ ಶಿಷ್ಯರು ಸಿಕ್ಕರೆ ವಿದ್ಯೆಯನ್ನು ಕೊಡುವುದು  ಮುಂತಾದ ನೂರಾರು ಪ್ರಸಂಗಗಳಿವೆ.
ಸಿದ್ದಿ ಎಂದರೆ ಸಾಧನೆಯಲ್ಲಿ ಎತ್ತರದ ಹಂತ ಮುಟ್ಟಿದವರು ಎಂದರ್ಥ. ಆ ಸಿದ್ದಿ ಯೋಗಸಾಧನೆಯಲ್ಲಿ ಇರಬಹುದು. ವೈದ್ಯ ರಸವಿದ್ಯೆ ಮೊದಲಾದ ಕ್ಷೇತ್ರದಲ್ಲಿ ಗಳಿಸಿದ  ಜ್ಞಾನ ಮತ್ತು ಪರಿಣತಿ ಇರಬಹುದು. ಗುರುಪಂಥಗಳಲ್ಲಿ ವ್ಯಕ್ತಿಯಿಂದ ವ್ಯಕ್ತಿಗೆ ಜ್ಞಾನ ಮತ್ತು ಕುಶಲತೆ ಸಾಗುವುದರಿಂದ ಅದನ್ನು  ಗುಪ್ತವಾಗಿ ಇಡಲಾಗುತ್ತಿತ್ತು. ಹೀಗಾಗಿ ಸಿದ್ದಿಗಳನ್ನು ಅಲೌಕಿಕ ಶಕ್ತಿಗಳಂತೆಯೂ ಅವುಗಳ ಪ್ರದರ್ಶನವನ್ನು ಪವಾಡವೆಂದೂ ಜನ ಭಾವಿಸಿದರು. ಈ ಪವಾಡಗಳು ಸಿದ್ಧರ ವಿಶೇಷ ಜ್ಞಾನ ಮತ್ತು ಸಾಧನೆಗಳ ಉತ್ಪ್ರೇಕ್ಷಿತ ರೂಪಗಳು. ಭಾರತದಲ್ಲಿ ಒಂದು ವಿಶಾಲ ಸಿದ್ಧ ಪರಂಪರೆಯಿದೆ. ಅದರಲ್ಲಿ ಒಂದು ಸಿದ್ಧಪಂಥವಿಲ್ಲ. ಹಲವಾರಿವೆ. ಈ ಹಲವು ಪಂಥಗಳಲ್ಲಿ ಸಿದ್ಧರ ಪರಿಕಲ್ಪನೆಯಿದೆ. ಕಾಪಾಲಿಕ ಸಿದ್ಧ, ರಸಸಿದ್ಧ, ಶೈವಸಿದ್ಧ,  ಜೈನಸಿದ್ಧ, ಬೌದ್ಧಸಿದ್ಧ, ಆರೂಢಸಿದ್ಧ, ವೀರಶೈವ ಸಿದ್ಧ, ಸೂಫಿಸಿದ್ಧ, ಶಾಕ್ತಸಿದ್ಧ, ಕೌಳಸಿದ್ಧ, ದತ್ತಸಿದ್ಧ, ವಜ್ರಯಾನ ಸಿದ್ಧ, ನಾಥಸಿದ್ಧ ಹೀಗೆ.  ನಾಗಾರ್ಜುನನು ಮಹಾಯಾನಿ  ಬೌದ್ಧ ಸಿದ್ಧನಾಗಿದ್ದನು; ತೀರ್ಥಂಕರನಾದ ವೃಷಭನಾಥನು  ಜೈನಸಿದ್ಧನಾಗಿ ದ್ದನು. ಣಮೊ ಸಿದ್ಧಾಣಾಂ ಎಂಬುದು ಜೈನರ ಪವಿತ್ರ ಮಂತ್ರ. ತೀರ್ಥಂಕರರ ಹೆಸರುಗಳೆಲ್ಲ ಆದಿನಾಥ ನೇಮಿನಾಥ ಪಾರ್ಶ್ವನಾಥ ಎಂದು ಕೊನೆಗೊಂಡರೂ ಅವಕ್ಕೂ ನಾಥಪಂಥಕ್ಕೂ ಸಂಬಂಧವಿಲ್ಲ. ಆದರೆ ನಾಥರಲ್ಲಿ ನೇಮಿನಾಥ ಆದಿನಾಥ ಚಂದ್ರನಾಥ ಹೆಸರಿನ ನಾಥರು ಇದ್ದಾರೆ. ಕನ್ನಡದ ಜೈನಕವಿ ರತ್ನಾಕರವರ್ಣಿ ತನ್ನನ್ನು ಸಿದ್ಧನೆಂದು ಕರೆದುಕೊಂಡಿದ್ದನು. ತನ್ನ ಕಥಾನಾಯಕ ಭರತೇಶನನ್ನೂ ಸಿದ್ಧನನ್ನಾಗಿ ಚಿತ್ರಿಸುವನು. ಹರಿಹರನ ಪ್ರಕಾರ ರೇವಣ, ಅಲ್ಲಮ ಹಾಗೂ ಸಿದ್ಧರಾಮರು ಸಿದ್ಧರು. ತೋಂಟದ ಸಿದ್ಧಲಿಂಗನು ವೀರಶೈವ ಸಿದ್ಧನಾಗಿದ್ದನು. ರೇವಣಸಿದ್ಧನು ಶೈವಸಿದ್ಧನಾಗಿದ್ದನು. ಯೋಗ ಸಾಧನೆ ಮಾಡುವ ಎಲ್ಲ ಪಂಥಗಳಲ್ಲೂ ಸಿದ್ಧರಿದ್ದಾರೆ.
ಹೀಗೆ ಸಿದ್ಧ ಪರಂಪರೆಯು ಒಂದು ದೊಡ್ಡಮರವಾಗಿದ್ದು, ನಾಥವು ಅದರ ಒಂದು ಶಾಖೆ. ನಾಥವು ಸಿದ್ಧದ ಪರ್ಯಾಯ ಶಬ್ದವಾಗಿದೆ. ನಾಥಪಂಥಕ್ಕೆ  ಸಿದ್ಧಪಂಥ ಎಂಬ ಹೆಸರೂ ಇದೆ. ನಾಥರ ಅನೇಕ ಮಠಗಳು ಸಿದ್ಧಪೀಠ ಎಂಬ ಹೆಸರಲ್ಲಿವೆ. ನಾಥರು ತಮ್ಮ ಆಚರಣೆಗಳಲ್ಲಿ  ಸಿದ್ಧರಿಗೆ ಜಯಘೋಷ ಹಾಕುತ್ತಾರೆ. ಚೌರಾಸಿ ಸಿದ್ಧರ ಪಟ್ಟಿಯಲ್ಲಿ ಅನೇಕ ನಾಥರು ಬರುತ್ತಾರೆ. ಗೋರಖ ಮಚೇಂದ್ರರು ಪ್ರಸಿದ್ಧ ಸಿದ್ಧರಾಗಿದ್ದರು.
ಕರ್ನಾಟಕದಲ್ಲಿ ನಾಥವಲ್ಲದ ಸಿದ್ಧರ ಸಂಖ್ಯೆ ದೊಡ್ಡದಾಗಿದೆ. ಅಲ್ಲಮಪ್ರಭು, ಸೊನ್ನಲಿಗೆ ಸಿದ್ಧರಾಮ, ಮರುಳಸಿದ್ಧ, ರೇವಣಸಿದ್ಧ, ಕೊಲ್ಹಾಪುರದ ಕಾಡಸಿದ್ಧ, ಅಮೋಘ ಸಿದ್ಧ, ಮಂಟೆಸ್ವಾಮಿ, ಅವನ ಶಿಷ್ಯ ಸಿದ್ಧಪ್ಪಾಜಿ ಇವರೆಲ್ಲ ಸಿದ್ಧರೆಂದೇ ಹೆಸರಾಗಿದ್ದಾರೆ. ಇವರ ಜತೆ ಅವಧೂತರು ಆರೂಢರು ಯೋಗಿಗಳು ಎನ್ನಲಾಗುವ ನಿಜಗುಣ ಶಿವಯೋಗಿ, ಕಡಕೋಳ ಮಡಿವಾಳಪ್ಪ, ಕೂಡಲೂರು ಬಸವಲಿಂಗ, ತಿಂತಿಣಿ ಮೋನಪ್ಪ, ಕೊಡೇಕಲ್ ಬಸವಣ್ಣ, ಬಾಲಲೀಲಾ ಮಹಾಂತಯೋಗಿ, ಗರಗದ ಮಡಿವಾಳಪ್ಪ, ಸರ್ಪಭೂಷಣ ಶಿವಯೋಗಿ, ಶಿಶುನಾಳದ ಶರೀಫ, ಕಳಸದ ಗೋವಿಂದಭಟ್ಟ, ಕೊಲ್ಹಾರದ ಮಹಿಪತಿರಾಯ, ಕನಕಗಿರಿಯ ಚಿದಾನಂದ ಅವಧೂತ, ಮಹಲಿಂಗರಂಗ, ನಿರಂಜನಾವಧೂತ,  ರಾಂಪುರದ ಪರಪ್ಪಸ್ವಾಮಿ, ಮೋಟ್ನಳ್ಳಿ ಹಸನಸಾಬ, ಚನ್ನೂರು ಜಲಾಲಸಾಬ, ಗೂಗಲ್ಲು ಪರಪ್ಪಯ್ಯ,  ಅವಧೂತ ಶಿವಯೋಗಿ, ಹೇರೂರ ವಿರುಪನಗೌಡ, ಸಿರಗಾಪುರದ ಬಂಡೆಪ್ಪ, ಸೊಂಡೇಕೊಪ್ಪದ ಚೆನ್ನಾರೂಢ, ಹುಬ್ಬಳ್ಳಿಯ ಸಿದ್ಧಾರೂಢ, ನವಲಗುಂದ ನಾಗಲಿಂಗಯತಿ, ಸಿಂದಗಿಯ ಜಕ್ಕಪ್ಪಯ್ಯ, ಶಿಲವೇರಿಯ ಶಿವಪ್ಪ, ಚಿಪ್ಪಗಿರಿಯ ಭಂಭಂ ಬಾಬಾ, ಕೈವಾರದ ನಾರೇಣಪ್ಪ, ಹೊಳಗುಂದಿ ಸಾಹಿಬಣ್ಣತಾತ, ಬೋಳನಹಳ್ಳಿ ಮುಕುಂದೂರುಸ್ವಾಮಿ, ಅಲ್ಲೀಪುರದ ಮಹದೇವತಾತ,  ಗಬ್ಬೂರ ಹಂಪಣ್ಣ, ಚೆಳ್ಳಗುರ್ಕಿಯ ಯರ‌್ರಿತಾತ. ಈ ಸಿದ್ಧರದೊಂದು ದೊ್ಡ ಜಗತ್ತು.
ಇವರೊಂದಿಗೆ ನೂರೊಂದು ವಿರಕ್ತರೂ ಬರುತ್ತಾರೆ. ಇವರು ಮಧ್ಯಕಾಲದ ಯಾವುದೋ ಒಂದು ಘಟ್ಟದಲ್ಲಿ ಕರ್ನಾಟಕ್ಕೆ ಆಗಮಿಸಿದರು ಎಂಬ ಗ್ರಹಿಕೆಯಿದೆ. ಇವರು ತಮಿಳು ನಾಡಿನಿಂದ ಹಂಪಿಗೆ ಬಂದರು ಎನ್ನಲಾಗುತ್ತದೆ. ಇವರು ಯಾರು, ಯಾಕೆ ಬಂದರು, ಎಲ್ಲಿಗೆ ಹೋದರು ಈ ಬಗ್ಗೆ ಸ್ಪಷ್ಟ ದಾಖಲೆಯಿಲ್ಲ. ಎಂ.ಎಂ.ಕಲಬುರ್ಗಿಯವರ ಪ್ರಕಾರ ಇವರು ನಾಥಪಂಥೀಯರು.
[1]ಇದಕ್ಕೆ ಆಧಾರವಾಗಿ ಅವರು ಅವಧೂತ ಕಾವ್ಯವನ್ನು ಬರೆದ ಸಪ್ತಕಾವ್ಯದ ಗುರುಬಸವನನ್ನು ಹೆಸರಿಸುತ್ತಾರೆ. ಚಾರಣ ಮಾಡಿಕೊಂಡು ಬಂದ ಈ ಗುಂಪನ್ನು ಕಂಡರೆ, ತ್ರ್ಯಂಬಕದಿಂದ ಕರ್ನಾಟಕಕ್ಕೆ ಪ್ರತಿ ೧೨ ವರುಷಕ್ಕೊಮ್ಮೆ ಬರುವ ನಾಥರ ಝುಂಡಿಯು, ಲುಂಕೆಮಲೆಗೆ ಬಂದು ಮರಳಿ ಹೋಗುವಾಗ, ಹಂಪಿಯನ್ನು ಹಾದು ಹೋಗಿರಬಹುದೇ ಎಂಬ ಶಂಕೆ ಬರುತ್ತದೆ.
ಮೇಲ್ಕಾಣಿಸಿದ ಹಲವು ಸಿದ್ದರನ್ನು  ನಾಥರ ಹಾಗೆ ನಿರ್ದಿಷ್ಟ  ಪಂಥಕ್ಕೆ ಲಗತ್ತಿಸುವುದು ಕಷ್ಟ. ಚೌರಾಸಿ ಸಿದ್ಧರಲ್ಲಿ ನಾಥರ ಜತೆ ಗಣಿಸಲ್ಪಡುವ ಅಲ್ಲಮನನ್ನೇ ಹಾಗೆ ನಿರ್ದಿಷ್ಟ ಪಂಥಕ್ಕೆ ಸೇರಿಸುವುದು ಕಷ್ಟ. ಅಲ್ಲಮ ಶರಣನೂ ಹೌದು. ಶರಣರಲ್ಲಿ  ಭಿನ್ನಮತೀಯನಂತೆ ಕಾಣುವ ಸಿದ್ಧ ಪರಂಪರೆಯ ದಾರ್ಶನಿಕನೂ ಹೌದು. ಸಿದ್ಧರಾಮನು ಶರಣನಾಗುವ ಮುನ್ನ ಶೈವಸಿದ್ಧನಾಗಿದ್ದವನು. ಅವನೊಬ್ಬ ನಾಥನೆಂಬ ವಾದವೂ ಇದೆ. ಹುಬ್ಬಳ್ಳಿಯ ಸಿದ್ಧಾರೂಢರ ಶಿಷ್ಯನಾದ ಗುರುನಾಥರು ನಾಥರ ಸಂಪರ್ಕಕ್ಕೆ ಬಂದಿರುವ ಸಾಧ್ಯತೆಯಿದೆ. ಆದರೂ ನಾಥ ಎಂಬ  ಹೆಸರಿನ ಮೇಲೆ ನಾಥಪಂಥೀಯ ಎಂದು ಹೇಳುವುದು ಅವಸರವಾಗುತ್ತದೆ. ಹೆಚ್ಚಿನ ಅವಧೂತರು ಜೀವನದಲ್ಲಿ ಆಕಸ್ಮಿಕವಾಗಿ  ತಮಗೆ ಸಿಕ್ಕ ಗುರುವಿನಿಂದ ಬೋಧ ತೆಗೆದು ಕೊಂಡವರು. ಶರಣರಂತೆ ಒಂದು ಸಮೂಹ ಚಳುವಳಿಗೆ ಸೇರಿದವರಲ್ಲ. ನಾಥರಂತೆ ಜೋಗಿದೀಕ್ಷೆ ಪಡೆದು, ಕುಂಡಲ ಹಾಕಿ, ಒಂದು ಸಂಘಟಿತ ವ್ಯವಸ್ಥೆಗೆ ಜೋಡಣೆ ಪಡೆದವರಲ್ಲ. ಮೇಲೆ ಕಾಣಿಸಿದ ಸಿದ್ಧರಲ್ಲಿ ಅನೇಕರು  ನಾನಾ ಕಾರಣಗಳಿಗೆ ಗೋರಖ ಮಚೇಂದ್ರರ ಪ್ರಸ್ತಾಪ ಮಾಡುತ್ತಾರೆ. ಈ ಸಿದ್ಧರಿಗೂ ನಾಥರಿಗೂ ಪರೋಕ್ಷವಾಗಿಯಾದರೂ ಇದ್ದ ಸಂಬಂಧದ ಸ್ವರೂಪವನ್ನು ತಿಳಿಯಲು ಇಲ್ಲಿ ಯತ್ನಿಸಬಹುದು.
ಈ ಬಹುರೂಪಿ ಸಿದ್ಧರು ವಿಭಿನ್ನ ದಾರ್ಶನಿಕ ಧಾರೆಗಳಿಗೆ ಸೇರಿದವರು. ಚಿದಾನಂದ ಅವಧೂತ, ಗೋವಿಂದಭಟ್ಟ, ಶಿಶುನಾಳ, ಸಿಂಧಗಿಯ ಭೀಮಾಶಂಕರ ಮುಂತಾದವರು ಶಾಕ್ತ ಪರಂಪರೆಯ ಸಿದ್ಧರು. ಮರಾಠಿ ನಾಥ ಹಿನ್ನೆಲೆಯಿಂದ ಬಂದ ಸಿದ್ಧನೊಬ್ಬನಿಂದ ಭೀಮಾಶಂಕರನು ದೀಕ್ಷೆ ಪಡೆಯುತ್ತಾನೆ. ಇವರಲ್ಲಿ ಅನೇಕ ಯೋಗಿನಿಯರೂ ಇದ್ದಾರೆ. ಇವರನ್ನೆಲ್ಲ ಬೆಸೆಯುವ ಸಮಾನ ತಾತ್ವಿಕ ಕೊಂಡಿಯೆಂದರೆ ಯೋಗಸಾಧನೆ. ಇವರ ಸಮಾನ ಲಕ್ಷಣಗಳೆಂದರೆ, ತನ್ನತಾನರಿಯುವ ತತ್ವ, ಸನ್ಯಾಸಕ್ಕೆ ಆದ್ಯತೆ, ಗುರುವಿಗೆ  ಮಹತ್ವ, ಗುಪ್ತವಿದ್ಯೆಯನ್ನು ಕಾಪಾಡುವುದು, ಬೆಡಗಿನ ಭಾಷೆಯಲ್ಲಿ ತಮ್ಮ ಅನುಭವ ಹೇಳಿಕೊಳ್ಳುವುದು, ಜಾತಿ ಹಾಗೂ ವರ್ಣ ವ್ಯವಸ್ಥೆಯನ್ನು ಒಪ್ಪದಿರುವುದು, ಗುಡಿಸಂಸ್ಕೃತಿ ಹಾಗೂ ಮೂರ್ತಿಪೂಜೆ ಇಲ್ಲದಿರುವುದು, ವೇದ ಆಗಮ ಹಾಗೂ ಶಾಸ್ತ್ರಗಳನ್ನು ಮಾನ್ಯ ಮಾಡದಿರುವುದು, ಯಜ್ಞಸಂಸ್ಕೃತಿಯನ್ನು ವಿರೋಧಿಸುವುದು.  ಈ ಗುರುಪಂಥಿಗಳ ಬಗ್ಗೆ ವಿಸ್ತಾರವಾಗಿ ಚರ್ಚಿಸುವ ಶಂಬಾ, ಸಿದ್ಧರು ತಮ್ಮ ಈ ನಿಲುವಿನ ಕಾರಣಕ್ಕಾಗಿ ಹೇಗೆ ವೈದಿಕರ ಹಲ್ಲೆಗೆ ಒಳಗಾದರು ಎಂಬುದನ್ನು ವಿವರಿಸುತ್ತಾರೆ.[2]
ಈ ಬಹುಪಂಥೀಯ ಮೂಲದ ಸಿದ್ಧರು ೧೫ರಿಂದ ೨೦ನೇ ಶತಮಾನದವರೆಗೆ ಕರ್ನಾಟಕದ  ಬೇರೆಬೇರೆ ಕಾಲದಲ್ಲಿ ಮೂಡಿದವರು. ಹೆಚ್ಚಾಗಿ ೧೮-೧೯ನೇ ಶತಮಾನದಲ್ಲಿ ಕಾಣಿಸುವವರು. ಅಲ್ಲೀಪುರದ ಮಹದೇವತಾತ, ಮುಕಂದೂರುಸ್ವಾಮಿ ಇವರೆಲ್ಲ ೨೦ನೇ ಶತಮಾನದವರು.  ಹಂಪಿಯ ಸದಾಶಿವಯೋಗಿ ಈಗಲೂ ಇದ್ದಾರೆ. ಇವರೆಲ್ಲ ಗ್ರಾಮೀಣ ಪ್ರದೇಶದವರು.  ಊರಾಚೆಯ ಬೆಟ್ಟಗುಡ್ಡದ ಗುಹೆಗಳಲ್ಲಿ ಅಥವಾ ಊರೊಳಗಿನ ಸಣ್ಣ ಪುಟ್ಟ ಮಠಗಳಲ್ಲಿ ಇದ್ದವರು. ತಾವಿದ್ದ ಪರಿಸರದ ಬದುಕಿನ  ಲಯದ ಭಾಗವಾಗಿದ್ದವರು. ಇವರ ಗದ್ದುಗೆಗಳು ಗ್ರಾಮೀಣ ಭಾಗಗಳಲ್ಲಿವೆ. ಇವರು ಎಷ್ಟು ಸ್ಥಳೀಕರಣಗೊಂಡರು ಎಂದರೆ, ಜನ ಇವರನ್ನು  ಇವರ ಮೂಲ ಹೆಸರು ಬಿಟ್ಟು ಮುಕಂದೂರುಸ್ವಾಮಿ, ಕೈವಾರದ ತಾತಯ್ಯ ಎಂದು ಊರ ಹೆಸರಲ್ಲೇ ಗುರುತಿಸುತ್ತಾರೆ. ಆರೂಢರು ಸಾಮಾನ್ಯವಾಗಿ ತಮ್ಮ ಪಂಥೀಯ, ಪ್ರಾದೇಶಿಕ ಹಾಗೂ ಪೂರ್ವಾಶ್ರಮದ ಮೂಲಗಳನ್ನು ಹೇಳಿಕೊಳ್ಳುವುದಿಲ್ಲ. ಸಿದ್ಧಾರೂಢ, ಮುಕುಂದೂರು ಸ್ವಾಮಿ, ನಾಯಕನಹಟ್ಟಿ ತಿಪ್ಪೇಸ್ವಾಮಿ, ಇವರ ಬಗ್ಗೆ ಹೆಚ್ಚಿನ ಮಾಹಿತಿ ಸಿಗುವುದಿಲ್ಲ. ಇವರು ಸಂಸಾರದಲ್ಲಿ ಯಾವುದೊ ಆಘಾತಕ್ಕೆ ಒಳಗಾಗಿ ವಿರಕ್ತಿಯಿಂದ ಸನ್ಯಾಸಿಗಳಾದವರು. ಕೆಲವರು ತಮ್ಮ ಹುಚ್ಚು ಎನಿಸುವ ವರ್ತನೆಗಳಿಂದಲೂ ಜನಪ್ರಿಯರಾಗಿದ್ದರು. ಸ್ವತಂತ್ರ ಪ್ರವೃತ್ತಿಯವರೂ ಅಹಂಕಾರಿಗಳೂ ಆದ ಇವರು, ಒಂದೆಡೆ ನೆಲೆನಿಲ್ಲುವ ಮುಂಚೆ ದೊಡ್ಡ ತಿರುಗಾಟ ಮಾಡಿದವರು. ಇಂತಹ ಕೆಲವು ಯೋಗಿಗಳ ಬಗ್ಗೆ ಬೆಳಗೆರೆ ಕೃಷ್ಣಶಾಸ್ತ್ರಿಯವರೂ ಎಚ್.ಎಸ್.ಶಿವ್ರಕಾಶರೂ ಬರೆಯುತ್ತಾರೆ.[3]
ಚಂಚಲ ಮನಸ್ಸನ್ನು ಸ್ಥಿರಗೊಳಿಸಿ ವಾಯು ನಿರ್ಬಂಧ ಮಾಡಿ, ಅದನ್ನು ಮೇಲ್ಮುಖ ವಾಗಿ ಕಳಿಸಿ, ಯೋಗಸಮಾಧಿಯಲ್ಲಿ ಆನಂದ ಅನುಭವಿಸುವುದೇ ಮೋಕ್ಷ ಎಂದು ಹೇಳುವ ಸಿದ್ಧಪಂಥಗಳು ಒಂದು ಬಗೆಯಲ್ಲಿ ವ್ಯಕ್ತಿವಾದಿಯಾದವು. ಈ ಯೋಗ ಸಾಧನೆಯು ವರ್ತಮಾನದ  ಆರ್ಥಿಕ ವ್ಯವಸ್ಥೆಯಲ್ಲಿ ದೊಡ್ಡ ಕಂಪನಗಳನ್ನು ಹುಟ್ಟಿಸುವುದಿಲ್ಲ. ಆದರೆ ಆಧ್ಯಾತ್ಮಿಕವಾದ ಹಕ್ಕುಗಳನ್ನು ಕೆಳವರ್ಗಕ್ಕೆ ಕೊಡುವ ಕಾರಣದಿಂದಲೇ ಕೆಳಸ್ತರದ ಸಮುದಾಯಗಳು ಇವುಗಳತ್ತ ಚಲಿಸಿದವು. ವ್ಯಕ್ತಿವಾದಿ ಯೋಗಪಂಥವೊಂದು ಸಾಮಾಜಿಕ ಚಲನಶೀಲತೆಯಲ್ಲಿ ಪಾತ್ರವಹಿಸುವುದು ಭಾರತೀಯ ದರ್ಶನಗಳ ಸಮಾಜಶಾಸ್ತ್ರೀಯ ಆಯಾಮವಾಗಿದೆ. ಮಾತ್ರವಲ್ಲ, ದೈಹಿಕ ದುಡಿಮೆ ಮತ್ತು ಕಾಯವನ್ನು ಅಪಮಾನಿಸುವ ಚಿಂತನೆಗಳಿರುವ ದೇಶದಲ್ಲಿ, ಕಾಯವಾದಿಯಾದ ಸಿದ್ಧಪಂಥಗಳಿಗೂ ಸಮುದಾಯಗಳ ಆರ್ಥಿಕ ಚಟುವಟಿಕೆಗಳಿಗೂ ಒಂದು ಸಂಬಂಧ ಏರ್ಪಟ್ಟಿತು. ಭಾರತದ ಮಧ್ಯಕಾಲೀನ ಚಿಂತನೆಗೆ ದಲಿತರು ಕೊಟ್ಟ ಕೊಡುಗೆಯನ್ನು ಚರ್ಚಿಸುವ ಶಂಕರ ಮೊಕಾಶಿ ಪುಣೇಕರರು, ಗೋರಖನು ತನ್ನ ‘ಸಿದ್ಧಸಿದ್ಧಾಂತ ಪದ್ಧತಿ’ಯಲ್ಲಿ ೬೪ ಕಲೆ ಮತ್ತು ಕಸುಬುಗಳಲ್ಲಿ ಪರಿಣತರಾದವರು ಚತುರ್ವರ್ಣದ ಆಚೆಯಿರುವ ಪಂಚಮಾಶ್ರಮಿಗಳು ಎನ್ನುತ್ತಾನೆ. ಇದು ಹರಿಜನರನ್ನೆ ಉದ್ದೇಶಿಸಿ ಮಾಡಿದ ಹೇಳಿಕೆ ಎಂದು ಪ್ರತಿಪಾದಿಸುತ್ತಾರೆ.[4]  ಈ ಚರ್ಚೆಯಲ್ಲಿ ಹರಿಜನ ಎಂಬುದು ಸಿದ್ಧಪಂಥಗಳು ಒಳಗೊಂಡ ನೂರಾರು ಕಸುಬುದಾರ ಜಾತಿ ಹಾಗೂ ವರ್ಗಗಳ ಮಹಾಸೇರಿಕೆಯನ್ನು ಸೀಮಿತಗೊಳಿಸುತ್ತದೆ. ಬಹುತೇಕ ಅವಧೂತರು ಚಿನ್ನ, ಕಬ್ಬಿಣ, ನೇಕಾರಿಕೆ, ಪಿಂಜಾರಿಕೆ ಇತ್ಯಾದಿ ಕಾಯಕ ಮಾಡುವ ವರ್ಗದಿಂದ ಬಂದವರು. ಸಾಮಾಜಿಕವಾಗಿ ಅಬ್ರಾಹ್ಮಣ ಜಾತಿಯವರು. ಮರುಳಸಿದ್ಧನು ದಲಿತರವನು; ನಾಥರ ವಿಷಯದಲ್ಲಿ ತಮ್ಮ ವಿಶೇಷ ತಿಳಿವಳಿಕೆಯನ್ನು ನನ್ನೊಡನೆ ಹಂಚಿಕೊಂಡ ತಿಪ್ಪೂರಿನ ನೀಲಕಂಠಸ್ವಾಮಿ ಸಹ ದಲಿತರು. ಸೊಂಡೆಕೊಪ್ಪದ ಚೆನ್ನಾರೂಢರು ದಲಿತರು. ಸಾಮಾಜಿಕವಾಗಿ ಅವಧೂತ ಪಂಥಗಳಲ್ಲಿರುವ ನಿರ್ಜಾತೀಕರಣ ಪ್ರಕ್ರಿಯೆಯು ದಲಿತ ಮತ್ತು ಕೆಳಜಾತಿಗಳಲ್ಲಿ ಈ ಪಂಥಗಳ ಜನಪ್ರಿಯತೆಗೆ ಕಾರಣವಾಗಿದ್ದರಲ್ಲಿ  ಸಂಶಯವಿಲ್ಲ.  ಗೋರಖನು ತನ್ನ ದರ್ಶನಗಳಲ್ಲಿ ಅವಧೂತರು ವರ್ಣಪದ್ಧತಿಗೆ ಅತೀತರು ಎಂದು ಮತ್ತೆಮತ್ತೆ ಹೇಳುವುದನ್ನು ಕಂಡರೆ, ಸಿದ್ಧಪಂಥಗಳು ತಮ್ಮ ಕಾಲದ ಪ್ರಬಲ ಆರ್ಥಿಕ ರಾಜಕೀಯ ಸಂಘಟನೆಯಾಗಿದ್ದ ವರ್ಣಪದ್ಧತಿಯ ಮೇಲೆ ದೊಡ್ಡ ಹೋರಾಟ ಮಾಡಿದವು ಎಂದು ತಿಳಿಯುತ್ತದೆ. ಕರ್ನಾಟಕದ ಆರೂಢ ಸಿದ್ಧರು ಇಲ್ಲಿನ ಸಾಮಾಜಿಕ ಆರ್ಥಿಕ ಆಧ್ಯಾತ್ಮಿಕ ಬದುಕಿನಲ್ಲಿ ವಹಿಸಿರುವ ಪಾತ್ರದ ಬಗ್ಗೆ ಆಳವಾದ ಅಧ್ಯಯನದ ಅಗತ್ಯವಿದೆ.
ಸಂಕರಶೀಲ ಸಿದ್ಧಕ್ಷೇತ್ರಗಳು
ಕರ್ನಾಟಕದ ಸಿದ್ಧಕ್ಷೇತ್ರಗಳಲ್ಲಿ ಸಿದ್ಧರಬೆಟ್ಟ, ಸಿದ್ಧರಗುಡಿ ಮತ್ತು ಸಿದ್ಧರಮಠಗಳೂ ಸೇರುತ್ತವೆ.  ಇವು ನಾಥವೂ  ಒಳಗೊಂಡಂತೆ ಇತರ ಪಂಥಗಳಿಗೆ ಸೇರಿದವಾಗಿವೆ. ಪಂಥಗಳ ಚರಿತ್ರೆಯಲ್ಲಿ ಒಬ್ಬರ ಜಾಗಗಳು ಮತ್ತೊಬ್ಬರದಾಗುವುದು ಸಾಮಾನ್ಯ. ಅದರಲ್ಲೂ ಕಾಪಾಲಿಕರು ಮತ್ತು ನಾಥರಲ್ಲಿ ಈ ಅದಲುಬದಲು ಹೆಚ್ಚು ಸಂಭವಿಸಿದೆ. ನಾಥರ ಪಂಥೀಯ ದೈವವಾದ ಭೈರವನು ಸಿದ್ಧೇಶ್ವರನೂ ಆಗಿರುವ ಕಾರಣ, ಹೆಚ್ಚಿನ ಸಿದ್ಧಕ್ಷೇತ್ರ ಗಳು ಭೈರವಾರಾಧನೆಯ ತಾಣಗಳಾಗಿವೆ. ಕಾಪಾಲಿಕ ಸಮುದಾಯಗಳು ವಾಸವಿರುವ ಲುಂಕೆಮಲೆ, ಹೇಮಾವತಿ ಹಾಗೂ ವದ್ದಿಕೆರೆಗಳಲ್ಲಿ ಭೈರವನನ್ನು ಸಿದ್ಧೇಶ್ವರ ಎಂದೇ ಕರೆಯಲಾಗುತ್ತದೆ.  ಕೆಲವೊಮ್ಮೆ ತ್ರಿಶೂಲವೊ ಭೈರವ ಮೂರ್ತಿಯೊ ಇದ್ದ ಕಡೆ ಶಿವಲಿಂಗವೂ ಬಂದಿದೆ. ಕಟಗಾರು (ತೀರ್ಥಹಳ್ಳಿ) ಸಿದ್ಧೇಶ್ವರ ಗುಡಿಯು, ಹಿಂದೆ  ಭೈರವಾ ರಾಧನೆಯ ಜಾಗವಾಗಿತ್ತು. ಅಲ್ಲಿ  ನಾಥಮಠ ಇದ್ದ ಎಲ್ಲ ಲಕ್ಷಣಗಳೂ ಇವೆ. ಈಗದು ಶಿವನ ಗುಡಿಯಾಗಿದೆ. ಚುಂಚನಗಿರಿಯಲ್ಲಿ ಕಾಳಭೈರವನಲ್ಲದೆ ಬೇರೊಂದು ಸಿದ್ಧೇಶ್ವರನ ಗುಡಿಯಿದೆ. ಅದು ಆಗಮೋಕ್ತ ಪೂಜೆ ಇರುವ  ಶಿವಲಿಂಗ. ಭೈರವನನ್ನು ಒಪ್ಪಲಾಗದ ಸನ್ನಿವೇಶ ಬಂದಾಗ ಲಿಂಗಾಯತ ಸಮುದಾಯಗಳು ಇಂತಹ ಪರ್ಯಾಯ ಗುಡಿಗಳನ್ನು ಸೃಷ್ಟಿಸಿಕೊಂಡಿರುವುದು ಉಂಟು.
ವಿಶಾಲ ಸಿದ್ಧಪಂಥದಲ್ಲಿ ನಡೆದ ಸಂಕರಶೀಲತೆಯನ್ನು ಅರಿಯಲು ತುಮಕೂರು ಆಸುಪಾಸಿನ ಸಿದ್ಧರ ಸಿದ್ಧರಬೆಟ್ಟಗಳನ್ನು ಗಮನಿಸಬಹುದು. ಸಿದ್ಧರಬೆಟ್ಟವು (ಕೊರಟಗೆರೆ) ನಾಥಪಂಥಕ್ಕೆ ಸೇರಿದಂತೆ ತೋರುತ್ತದೆ. ಕ್ಯಾತ್ಸಂದ್ರದಲ್ಲಿ (ತುಮಕೂರು) ಸಿದ್ದಗಂಗೆಯ ಬೆಟ್ಟ ಹಾಗೂ ಮಠವಿದ್ದು, ಇವು ಎಡೆಯೂರು ಸಿದ್ಧಲಿಂಗನ ಲಿಂಗಾಯತ  ಸಂಪ್ರದಾಯಕ್ಕೆ ಈಗ ಸೇರಿವೆ. ಇಲ್ಲಿಂದ ೧೦ ಕಿಮಿ ದೂರದಲ್ಲಿ ಸಿದ್ಧಗಿರಿ (ಮಂದರಗಿರಿ ) ಎಂಬ ಜೈನಕ್ಷೇತ್ರವಿದೆ.  ಇದು ಶ್ರವಣಬೆಳಗೊಳದ ಚಿಕ್ಕಬೆಟ್ಟದಂತೆ ಸಲ್ಲೇಖನ ವ್ರತಧಾರಿಗಳು ದೇಹತ್ಯಾಗ ಮಾಡುತ್ತಿದ್ದ ಜಾಗ. ಅಲ್ಲಿಂದ ೧೦ಕಿಮಿ ದೂರದಲ್ಲಿ ನಿಜಗಲ್ಲಿನ ಬಳಿ ಇನ್ನೊಂದು  ಸಿದ್ಧರಬೆಟ್ಟವಿದೆ. ಇದು ಯಾವುದೊ ಆರೂಢರಿಗೆ ಸೇರಿದ್ದು. ಇಲ್ಲಿಂದ ದಕ್ಷಿಣಕ್ಕೆ ರಾಮನಗರ  ಭಾಗದಲ್ಲಿ ಅನೇಕ ರಸಸಿದ್ಧರ ಹಾಗೂ ರೇವಣಸಿದ್ಧರ ಬೆಟ್ಟಗಳಿವೆ. ಇವು ಶೈವಸಿದ್ಧರ ಕ್ಷೇತ್ರಗಳು. ಹೀಗೆ ಸುಮಾರು ೪೦ ಕಿಮಿ ಫಾಸಲೆಯ ವರ್ತುಲದಲ್ಲಿ ಹಲವು ಪಂಥದ ಸಿದ್ಧರ ಸ್ಥಾನಗಳಿವೆ. ಕರ್ನಾಟಕ ಸಿದ್ಧರ ದೃಷ್ಟಿಯಿಂದ ೨ ಮಹತ್ವದ ತಾಣಗಳೆಂದರೆ, ಕೊಲ್ಲಾಪುರ ಹಾಗೂ ಸಿದ್ಧಪರ್ವತವೆಂದು ಹೆಸರಾಗಿದ್ದ ಶ್ರೀಶೈಲ. ಇಲ್ಲಿ ವಿವಿಧ ಸಿದ್ಧರ ಮುಖಾಮುಖಿಯ ನೂರಾರು ಕಥನಗಳು ಸಿಗುತ್ತವೆ.
೧. ಶ್ರೀಶೈಲವು ಚಾಮರಸನ (‘ಪ್ರಭುಲಿಂಗಲೀಲೆ’) ಪ್ರಕಾರ ‘‘ನಿಧಿಯ ಚಿಂತಾಮಣಿಯ ದಿವ್ಯೌಷಧಿಯ ಪರುಷದ ಕಣಿಯ ಸುಲಲಿತ ಸುಧೆಯ ಬಿಲಗಳ ಸಿದ್ಧರಸ ಪಾದುಕೆಯನಂಜನವ ವಿಧಿವಿಧಾನದ ವಸ್ತುಗಳ ತಮ್ಮಿದಿರಲರಸುವ ಸಾಧಕರ ತವನಿಧಿ’’; ತೋಂಟದ ಸಿದ್ಧಲಿಂಗ ಪರಂಪರೆಯಲ್ಲಿ ಬರುವ ಸಿದ್ಧವೀರ ದೇಶಿಕೇಂದ್ರನ ವಚನವೊಂದರಲ್ಲಿ,  ಶ್ರೀಶೈಲವು ಗೋರಖ ಮಚೇಂದ್ರ ಹಾಗೂ ಗುರುಶಾಂತರು ಯೋಗಸಿದ್ದಿಯನ್ನು ಪಡೆಯುವ   ಜಾಗ. ‘ಮಾಡಿದನೊಬ್ಬ ಪೂರ್ವದಲ್ಲಿ ಗೋರಕ್ಷ, ಮಾಡಿದನೊಬ್ಬ ಮತ್ಸ್ಯೇಂದ್ರನಾಥ, ಮಾಡಿದರೆಮ್ಮ ವಂಶದ ಶ್ರೀಗುರುಶಾಂತ ದೇವರು’ಎಂದು ಆತ ನುಡಿಯುತ್ತಾನೆ.
೨. ಕೊಲ್ಲಾಪುರವು ದೇವಕವಿ (ಕ್ರಿಶ.೧೬) ಮಾಡುವ ವರ್ಣನೆಯಂತೆ ಹೀಗಿದೆ.  ಆದಿನಾಥನು ಮೀನನಾಥನು. ಸೌರಗರೆನಿಪನಾದಿ ವಾಗದ್ವೈತ ಗೋರಕಾ ಸಿದ್ಧರೀವರೀ ಧರೆಯೊಳತ್ಯಧಿಕರು. ನಾದಮಯನುಂ ಪೆಸರ್ವಡೆದ ವಿರೂಪಾಕ್ಷ ಮಿಗಿಲಾದವನು ಮೇಘನಾಥನು ಕ್ಷಣಕನೆಂಬುವನು ವಾದ ಪ್ರಸಂಗದೊಳಧಿಕ ನಾಗಾರ್ಜುನಂ ಮುಂತಾದ ಸಿದ್ಧರೆಸೆಯೆ, ಸಿದ್ದಿಯಂ ಪಡೆದ ಸಾಧಕರೆಸೆದುದಾ ಪುರದಿ ಸಿದ್ಧ ಸಾಧಕರ್ನೆರೆದನಲ್ಲಾಳ ಸಿದ್ಧ ಮಿಗಿಲ್ಬುದ್ದಿಯಾತ್ಮನ ಪಡೆದ ಬಲ್ಲಾಳ ಸಿದ್ಧ ನೆಲೆಮದ್ದಿನೊಳು ಕುಟಿಲಸಿದ್ಧ ಯುದ್ಧಕೋಲಾಹಲಸಿದ್ಧ ನಂಜಿನ ಸಿದ್ಧರಿದ್ದರಾ ನಗರದೊಳು. ರೇವಣಸಿದ್ಧ ಬಹುಸಿದ್ಧರಿಂಗಧಿಪ ಗೋರಕಸಿದ್ಧ ನವನಾಥಸಿದ್ಧದೆಸೆಯೊಳೊಪ್ಪಿ ಮೆರೆಯೆ (ಮರುಳಸಿದ್ಧಕಾವ್ಯ ೨.೩೮)
ಇಲ್ಲಿನ ಸಿದ್ಧರ ಪಟ್ಟಿಯಲ್ಲಿ ಸಾಕಷ್ಟು ಗೋಜಲಿದೆ. ಆದರೆ ಶ್ರೀಶೈಲ ಹಾಗೂ ಕೊಲ್ಲಾಪುರಗಳು ಹಲವು ಬಗೆಯ ಸಿದ್ಧರಿದ್ದ ಕೇಂದ್ರಗಳೆಂಬುದನ್ನು ಇವು ದೃಢಪಡಿಸುತ್ತಿವೆ.  ನಾಥಸಿದ್ಧರು ಇತರೆ ಸಿದ್ದರ ಜತೆಯಲ್ಲಿ ಈ ಜಾಗಗಳಲ್ಲಿ ಸಹಬಾಳುವೆ, ಸಂವಾದ, ಜಗಳ ಮಾಡುತ್ತ ಇದ್ದರು. ಇದೇ ಪರಿಸ್ಥಿತಿಯು ಕರ್ನಾಟಕದ ಸಿದ್ಧರಬೆಟ್ಟಗಳಲ್ಲೂ ಇತ್ತೆಂದು ತೋರುತ್ತದೆ. ಅಂತಹ ಕೆಲವು ಬೆಟ್ಟಗಳನ್ನು ಇಲ್ಲಿ ಪರಿಶೀಲಿಸಬಹುದು.
ಅ. ಸಿದ್ಧರ ಹಾಗೂ ಜೋಗಿಯ ಬೆಟ್ಟಗಳು
ನಾಥಪಂಥಕ್ಕೂ ಬೆಟ್ಟ ಕಣಿವೆ ಗುಹೆಗಳಿಗೂ ಆಪ್ತ ಸಂಬಂಧ. ಬಹುತೇಕ ನಾಥರ ನೆಲೆಗಳು ದುರ್ಗಮವೂ ನಿರ್ಜನವೂ ಆದ ಬೆಟ್ಟಗಳಲ್ಲಿವೆ. ಅವರು ಯೋಗ ಸಾಧನೆಗಳಿಗೆ ಇಂತಹ ಜಾಗಗಳನ್ನು ಉದ್ದೇಶಪೂರ್ವಕವಾಗಿ ಆರಿಸಿಕೊಂಡಂತಿದೆ. ಹಲವೇರಿ, ಹಂಡಿಬಡಂಗನಾಥ, ಲುಂಕೆಮಲೆ, ಎಲ್ಲಮ್ಮನಗುಡ್ಡ, ಚಂದ್ರಗುತ್ತಿ ಎಲ್ಲವೂ ದುರ್ಗಮ ಜಾಗಗಳೇ. ಕದ್ರಿ ಹಾಗೂ ವಿಟ್ಲಗಳು ಜನವಸತಿಯಿಂದ ಆವರಿಸಲ್ಪಡುವ ಮುನ್ನ ಕೂಡ ಹೀಗೇ ದುರ್ಗಮವಾಗಿ ಇದ್ದವು. ನಾಥರ ಬೆಟ್ಟಗಳು ಆಯಾ ಪರಿಸರದಲ್ಲಿ ಸಿದ್ಧರಬೆಟ್ಟಗಳೆಂದೇ ಖ್ಯಾತವಾಗಿವೆ.  ನೇಪಾಳದಲ್ಲಿ ಗೋರಖ ಬೆಟ್ಟದ ಹೆಸರು ಸಿದ್ಧಾಚಲ. ಲುಂಕೆಮಲೆಯು ಅಲ್ಲಿನ ಸ್ಥಳಪುರಾಣದಲ್ಲಿ ಸಿದ್ಧಮಲೆಯಾಗಿದೆ. ಸಿದ್ಧ ಸಂಬಂಧವುಳ್ಳ ಬೆಟ್ಟ ಹಾಗೂ ಕೊಳ್ಳಗಳು  ಕರ್ನಾಟಕದ ಉದ್ದಗಲಕ್ಕೂ ಇವೆ.
ಇವುಗಳಲ್ಲಿ ಕೊರಟಗೆರೆ ತಾಲೂಕಿನ ಸಿದ್ಧರಬೆಟ್ಟವು ಹೆಚ್ಚು ಹೆಸರಾಗಿದೆ. ಇದನ್ನು ಬೂದಗಾವಿ ಸಿದ್ಧರಬೆಟ್ಟವೆಂದೂ ಕರೆಯುವರು. ಬೂದಗಾವಿಯು ಬಹುಶಃ ಬೂದಿಗವಿಯ ಆಡುರೂಪ. ಗವಿಗಳಲ್ಲಿ ಧುನಿ ಹಾಕಿಕೊಂಡು ಭಸ್ಮಧಾರಿಗಳಾದ ಸಿದ್ಧರು ಇದ್ದ ಕಾರಣ ಈ ಹೆಸರು ಬಂದಿದೆ. ಬೆಟ್ಟದ ಮೇಲಿರುವ ಗುಹೆಯಲ್ಲಿ ಗೋಸಲ ಸಿದ್ಧೇಶ್ವರನ ಸಮಾಧಿಯಿದೆ. ಸಿದ್ಧರಬೆಟ್ಟವು ಔಷಧಿ ಸಸ್ಯಗಳಿಗಾಗಿ ಪ್ರಸಿದ್ಧ. ಔಷಧಿ ಜ್ಞಾನವು ವಿಶಾಲ  ಸಿದ್ಧಪರಂಪರೆಯ ಮುಖ್ಯ ಕುರುಹು. ಸಿದ್ಧರಬೆಟ್ಟದ ಕೆಳಗೆ ಇರುವ ಜೋನಿಗರಹಳ್ಳಿಯಲ್ಲಿ (ಜೋಗೇರಹಳ್ಳಿ?) ಭೈರವ ಗುಡಿಯಿದೆ. ಸಿದ್ಧರಬೆಟ್ಟದ ಆಸುಪಾಸಿನ ಗ್ರಾಮಗಳಲ್ಲಿ ಕಾಪಾಲಿಕ ಸಮುದಾಯವಿದೆ. ಕೊಂಚ ದೂರದಲ್ಲಿ ಭೈರೇನಹಳ್ಳಿ ಇದೆ. ಈ ಹೆಸರು ಭೈರವಾರಾಧನೆಯಿಂದ ಇಲ್ಲವೆ ಈ ಪ್ರದೇಶವನ್ನು ಆಳಿದ ರಣಭೈರೇಗೌಡನಿಂದ ಬಂದಿದೆ.   ಕೊರಟಗೆರೆ ಪಾಳೇಗಾರರು ಭೈರವಾರಾಧಕರಾಗಿದ್ದರು. ಅವರ  ಹೆಸರಲ್ಲಿ ಭೈರವ ಶಬ್ದ ತಪ್ಪದೆ ಬರುತ್ತದೆ. ಈಗಲೂ ತುಮಕೂರು ಸೀಮೆಯ  ಜನರ ಜನಪ್ರಿಯ ಹೆಸರೆಂದರೆ ಸಿದ್ಧಯ್ಯ. ಇವೆಲ್ಲ ಆಧಾರಗಳು ಇದೊಂದು ಸಿದ್ಧರ ಸೀಮೆಯೆಂದು ಸಾಬೀತು ಮಾಡುತ್ತವೆ. ಆದರೆ ಈ ಸಿದ್ಧರು ಕಾಪಾಲಿಕರೊ ನಾಥರೊ ನಿಶ್ಚಯವಾಗಿ ಹೇಳಲಾಗದು. ಇಲ್ಲಿ ಚುಂಚನಗಿರಿಯಲ್ಲಿ ಇರುವಂತೆ ನಾಥಮಠವಿದ್ದ ಕುರುಹುಗಳಿಲ್ಲ. ಹಾಗೆ ಕಂಡರೆ ಈ ಪರಿಸರವು ಚುಂಚನಗಿರಿಗೆ ಬಹಳ ದೂರವಿಲ್ಲ.
ಸಿದ್ಧರಬೆಟ್ಟದ ಕೆಳಗೆ ಕಾಡಸಿದ್ಧಯ್ಯನ ಪಾಳ್ಯ ಎಂಬ ಊರಿದ್ದು ಅಲ್ಲಿ ಸಿದ್ಧಯ್ಯನ ಮಠವಿದೆ. ಅಲ್ಲೇ ಆರೂಢಿೊಎಂಬ ಹಳ್ಳಿಯಿದೆ. ಅಲ್ಲಿ ವೆಂಕಾವಧೂತ ಎಂಬ ಯೋಗಿಯಿದ್ದನು. ಸಿದ್ಧ, ಆರೂಢಿ ಅವಧೂತ ಎಲ್ಲವೂ ಒಂದೇ ಲೋಕದ ಶಬ್ದಗಳು. ಸಿದ್ಧರಬೆಟ್ಟದ ಬುಡದಲ್ಲಿರುವ ಮಠದಲ್ಲಿ ಅಮ್ಮಾಜಮ್ಮ ಎಂಬ ಯೋಗಿನಿ ಇದ್ದಳು. ಬೆಟ್ಟವು ಮೊದಲು ನಾಥರದಾಗಿದ್ದು, ನಂತರ ಸ್ಥಳೀಯ ಅವಧೂತರ ಜಾಗವಾಗಿ ಬದಲಾಗಿರಬಹುದು. ಮುಂದೆ ಈ ಪರಿಸರದೊಳಗೆ ತೋಂಟದ ಸಿದ್ಧಲಿಂಗಯತಿ ಪ್ರವೇಶಿಸಿದ ಹಾಗೆ ತೋರುತ್ತದೆ. ‘ನಿರಂಜನ ವಂಶರತ್ನಾಕರ’ ಬಣ್ಣಿಸುವಂತೆ, ಸಿದ್ಧಲಿಂಗನು ‘‘ಜೋಗಿನಾಥರು ಸಿದ್ಧರು ವೈಷ್ಣವ ಬೌದ್ಧ ಜೈನ ಚಾರ್ವಾಕ, ಕಾಳಾಮುಖ, ಮುಂತಾದವರಂ ಶಾಸ್ತ್ರಮುಖದಿಂ ಗೆಲಿದು’’, ಸೋತವರಿಗೆ ಲಿಂಗಧಾರಣೆ ಮಾಡುತ್ತ ಬರುತ್ತಾನೆ. ಚರಿತ್ರೆಯ ಒಂದು ಘಟ್ಟದಲ್ಲಿ ಪ್ರಬಲವಾಗಿ ಬೆಳೆದ ವೀರಶೈವವು ನಾಥವೆ ಮೊದಲಾದ ತಾಂತ್ರಿಕ ಯೋಗಪಂಥಗಳ ವಿಷಯದಲ್ಲಿ, ಆಕ್ರಮಣಕಾರಿಯಾಗಿ ವರ್ತಿಸಿರುವುದರಲ್ಲಿ ಯಾವ ಶಂಕೆಯೂ ಇಲ್ಲ. ಹೀಗಾಗಿ ಒಂದೇ ಸಿದ್ಧಕ್ಷೇತ್ರದಲ್ಲಿ ನಾಥ, ಕಾಪಾಲಿಕ, ಆರೂಢ ಹಾಗೂ ಶೈವ ಎಲ್ಲವೂ ಪದರ ಪದರಗಳಾಗಿ ಸಿಗುತ್ತವೆ.
ನಿಜಗಲ್ಲಿನಲ್ಲಿ(ನೆಲಮಂಗಲ) ಒಂದು ಸಿದ್ಧರಬೆಟ್ಟವಿದೆ. ಇದು ಬೂದಗಾವಿ ಸಿದ್ದರಬೆಟ್ಟಕ್ಕಿಂತ ದುರ್ಗಮ ಪ್ರದೇಶದಲ್ಲಿದೆ. ಇದು ಚುಂಚನಗಿರಿಗೆ ಸಮೀಪವಿದೆ.  ಗುಹೆಗಳಿರುವ ಈ  ಬೆಟ್ಟದಲ್ಲಿ ಯಾವ ಸಿದ್ಧರಿದ್ದರು ಎಂದು ಗೊತ್ತಾಗುವುದಿಲ್ಲ. ಇಲ್ಲಿಗೆ ದಲಿತರು ಹೆಚ್ಚಾಗಿ ಬರುತ್ತಾರೆ. ಇಲ್ಲಿ ಭೈರವಾರಾಧನೆಯಿದೆ. ಬಲಿಯಿದೆ. ಬೆಟ್ಟದ ಕೆಳಗೆ ಸೂಫಿ ದರ್ಗಾವಿದೆ. ಬೋಳನಹಳ್ಳಿಯಲ್ಲಿ (ಕಡೂರು) ಒಂದು ಸಿದ್ಧರಬೆಟ್ಟವಿದೆ. ಬೆಳಗೆರೆ ಕೃಷ್ಣಶಾಸ್ತ್ರಿಯವರು ಬರೆದ ಮುಕುಂದೂರು ಸ್ವಾಮಿಗಳ ಜೀವನ ಚರಿತ್ರೆಯಲ್ಲಿ  (‘ಯೇಗ್ದಾಗೆಲ್ಲಾ ಐತೆ’) ಇದರ ಪ್ರಸ್ತಾಪ ಬರುತ್ತದೆ. ಇಲ್ಲಿ ಗುಹೆಗಳಿದ್ದು ಅದರಲ್ಲಿ ಕೆಲವು ಸಿದ್ಧರು ಇದ್ದುದನ್ನು ಅವರು ದಾಖಲಿಸುತ್ತಾರೆ. ಚಿತ್ರದುರ್ಗದ ಬೆಟ್ಟಗಳಲ್ಲಿರುವ ಸಿದ್ಧಯ್ಯನ ಬೆಟ್ಟವು ನಾಥರಿಗೆ ಸಂಬಂಧಿಸಿದ್ದು.
ಸಿದ್ಧರಬೆಟ್ಟಗಳಂತೆ ಜೋಗಿಗುಡ್ಡ ಜೋಗಿಮಟ್ಟಿ ಜೋಗಿಕೊಳ್ಳಗಳೂ ಇವೆ. ಇವು ಹೆಚ್ಚಾಗಿ ನಾಥರಿಗೇ ಸಂಬಂಧಪಟ್ಟವು. ಇವುಗಳಲ್ಲಿ ಚಿತ್ರದುರ್ಗದ ಬೆಟ್ಟ ಶ್ರೇಣಿಯಲ್ಲಿರುವ ಜೋಗಿಮಟ್ಟಿಯೂ ಒಂದು. ಮಟ್ಟಿ ಎಂದರೆ ಎತ್ತರದ ದಿನ್ನೆ. ಆದರೂ ಜೋಗಿಮಠವೇ  ಜೋಗಿಮಟ್ಟಿ ಆಗಿರುವ ಸಾಧ್ಯತೆ ಹೆಚ್ಚಿದೆ. ಇದೇ ಶ್ರೇಣಿಯ ಒಂದು ಬೆಟ್ಟದಲ್ಲಿ  ‘ಜೋಗಜನಮಟ’ ಎಂಬ ಬರೆಹವುಳ್ಳ ಗುಹೆಯನ್ನು ಬಿ.ರಾಜಶೇಖರಪ್ಪ ಶೋಧಿಸಿದ್ದಾರೆ. ಇಲ್ಲಿನ ‘ಮಟ’ವು ಮಠದ ಸವೆರೂಪ. ಜೋಗಿಮಟ್ಟಿಯು ಎತ್ತರದ ಗುಡ್ಡವಾಗಿದ್ದು, ಅದರ ಮೇಲೆ ಜೋಗಿಯೊಬ್ಬನ ಸಮಾಧಿಯಿದೆ. ಮುಂದೆ ತ್ರಿಶೂಲವನ್ನು ನೆಡಲಾಗಿದೆ. ಅದರ ಮೇಲೊಂದು ಪ್ರಾಚೀನ ಕಲ್ಲು ಮಂಟಪವಿದೆ. ಕೆಳಗೆ ಸಿದ್ದವ್ವನಹಳ್ಳಿ ಇದೆ. ಕಾಪಾಲಿಕ ಸಮುದಾಯ ಇರುವ   ಉಪನಾಯಕನಹಳ್ಳಿ ಇದೆ.  ಆದರೆ ಜೋಗಿಮಟ್ಟಿಯ ಪರಿಸರದಲ್ಲಿ ಜೋಗಿಯ ಬಗ್ಗೆ ಜನರಲ್ಲಿ ಯಾವ ನೆನಪುಗಳೂ ಇದ್ದಂತಿಲ್ಲ.
ಆ. ಸಿದ್ಧರ ಹಾಗೂ ಜೋಗಿಯ ಮಠಗಳು
ಸಿದ್ಧರ ಬೆಟ್ಟಗಳ ಹಾಗೆ ಸಿದ್ಧರಮಠ ಹಾಗೂ ಜೋಗಿಮಠಗಳೂ ಇವೆ. ಇವುಗಳಲ್ಲಿ  ಕೊಪ್ಪದ ಹತ್ತಿರವಿರುವ ಕಲ್ಲಾರುಸುಳಿ ಸಿದ್ದರಮಠವೂ ಒಂದು. ಕಲ್ಲಾರುಸುಳಿ ಇಲ್ಲಿ ಹರಿಯುವ ಹಳ್ಳದ ಜಾಗದ ಹೆಸರೆಂದು ತೋರುತ್ತದೆ. ಈಗ ಸಿದ್ಧರಮಠ ಎಂಬುದೇ ಊರ ಹೆಸರಾಗಿದೆ. ಈ ಭಾಗದ ಜನರ ಜೀವನದಲ್ಲಿ ಸಿದ್ಧರಮಠಕ್ಕೆ ಶ್ರದ್ಧೆಯಿಂದ ನಡೆದುಕೊಳ್ಳುವ ದೊಡ್ಡ ಜನಸಂಖ್ಯೆಯಿದೆ. ಈ ಭಾಗದ ದಲಿತರಲ್ಲಿ ಸಿದ್ಧ ಭೈರ ಎಂಬ ಹೆಸರುಗಳು ಪ್ರಾಯಃ ಈ ಮಠಕ್ಕೆ ನಡೆದುಕೊಳ್ಳುವುದರಿಂದ ಬಂದವು. ಕುವೆಂಪು ಕಾದಂಬರಿಗಳಲ್ಲಿ ಕಾಯಿಲೆ ಬಿದ್ದವರಿಗೆ ಸಿದ್ದರಮಠದಿಂದ ಬೂದಿತಾಯಿತ ತರುವ, ಅಂತ್ರ ತಂದು ಕಟ್ಟುವ ಪ್ರಸ್ತಾಪ  ಬರುತ್ತದೆ. ಅದೇ ಮಠವಿದು.  ಕದ್ರಿಯ ಝುಂಡಿ ಹಾದು ಹೋಗುವ ಪಥದ ಆಸುಪಾಸಲ್ಲೆ ಈ ಸಿದ್ಧರಮಠವಿದೆ. ಕುವೆಂಪು ಕಾದಂಬರಿಗಳಲ್ಲಿ ಮನೆಬಿಟ್ಟು ಹೋದವರು ಜೋಗಿಯವರ ಜತೆ  ತಿರುಗಾಡಿಕೊಂಡಿರುವ ಪ್ರಸ್ತಾಪ ಬರುತ್ತದೆ. ಆ ಜೋಗಿಗಳು ಬಹುಶಃ ಕದ್ರಿಗೆ ಹೋಗಿಬರುತ್ತಿದ್ದ ನಾಥರು. ಜತೆಗೆ ಈ ಭಾಗದಲ್ಲಿ ಭೈರವಾರಾಧನೆಯಿದ್ದು, ಕಿನ್ನರಿಜೋಗಿಗಳು ಇದ್ದಾರೆ.
ಸಿದ್ಧರಮಠವು ಮೂಲತಃ ಒಬ್ಬ ಸಿದ್ಧನ ಸಮಾಧಿ. ಆದರೆ ಆ ಸಿದ್ಧನ ಬಗ್ಗೆ ಯಾವ ಮಾಹಿತಿಯೂ ಸಿಗದು. ಈಗ ಆ ಸಮಾಧಿಯ ಮೇಲೆ ಲಿಂಗವಿಟ್ಟು ಪೂಜೆ ಸಲ್ಲಿಸಲಾಗುತ್ತಿದೆ. ಸಮಾಧಿಯ ಮೇಲಿದ್ದ ದುಂಡನೆ ಕಪ್ಪುಕಲ್ಲೂ ಸೇರಿದಂತೆ ಅನೇಕ ವಸ್ತುಗಳನ್ನು ಹತ್ತಿರದ ಹಳ್ಳದಲ್ಲಿ ವಿಸರ್ಜನೆ ಮಾಡಲಾಯಿತು ಎಂದು ಜನ ಹೇಳುತ್ತಾರೆ. ಆದರೂ ಸಿದ್ಧರ ಚಿಹ್ನೆಗಳನ್ನು ಕಳೆಯಲು ಆಗಿಲ್ಲ. ಸಮಾಧಿ ಚಂದ್ರಾಯುಧ ಕೈಗತ್ತಿ ಖಡ್ಗ ಬೆತ್ತ ಪಾದುಕೆಗಳು ತ್ರಿಶೂಲ ನವಿಲುಗರಿ ಕಂತೆ ಹಾಗೂ ಇದರ ಮೇಲೆ ಇಟ್ಟಿರುವ ಕತ್ತರಿಸಿದ ತಲೆ (ಕಪಾಲ?)- ಇವು ಈಗಲೂ ಇವೆ. ಮಠದ ಬಗ್ಗೆ ಕೆರಗೇಸಿಯ ಸುಬ್ರಾಯರು (೮೫) ಹೇಳಿದ ಪ್ರಕಾರ, ಸಿದ್ಧರಮಠವು ಶಿವಪ್ಪನಾಯಕನ ಕಾಲದಿಂದಲೂ ಇರುವ ಲಿಂಗಾಯತರ ಮಠ. ಇದಕ್ಕೆ ಪೂಜೆ ಮಾಡುತ್ತಿದ್ದವರು ಲಿಂಗಾಯತರು. ಇಲ್ಲಿನ ಒಕ್ಕಲಿಗರೂ ದಲಿತರೂ ಇದಕ್ಕೆ ಭಕ್ತರಾಗಿದ್ದರು. ತರೀಕೆರೆ ಕಡೆಯಿಂದ ಜಂಗಮರ ಕುಟುಂಬವನ್ನು ಕರೆದುತಂದು ಪೂಜೆಗೆ ನೇಮಿಸಲಾಗುತ್ತಿತ್ತು. ಆದರೆ ಲಿಂಗಾಯತರಿಲ್ಲದ ಪರಿಸರದಲ್ಲಿ ಇಲ್ಲಿನ ಮಳೆಗಾಲವನ್ನು ತಡೆಯಲಾಗದೆ, ಆ ಕುಟುಂಬಗಳು ಬಿಟ್ಟುಹೋಗುತ್ತಿದ್ದವು. ಕೊನೆಗೆ ಜಂಗಮರನ್ನು ನೆಲೆನಿಲ್ಲಿಸಲು ಸಾಧ್ಯವಾಗದೆ ಹೋದಾಗ, ಸ್ಥಳೀಯ ಬ್ರಾಹ್ಮಣರನ್ನೇ ಪೂಜೆಗೆ ನೇಮಕ ಮಾಡಲಾಯಿತು. ಬ್ರಾಹ್ಮಣರು ಸಿದ್ಧರ ಸಮಾಧಿಗೆ ಪೂಜೆಮಾಡುವುದು ಕಷ್ಟವಾಗಲು, ಆಗಮೋಕ್ತವಾಗಿ ಲಿಂಗಪ್ರತಿಷ್ಠಾಪನೆ ಮಾಡಲಾಯಿತು. ಈಗಿರುವಂತೆ ಅದು ಸಮಾಧಿಯೂ ಹೌದು. ಲಿಂಗವೂ ಹೌದು. ನಾಥ ಮಠಗಳು ಶೈವಸಂಸ್ಕೃತಿಗೆ ಸೇರುವುದರಿಂದ ಅವನ್ನು ಲಿಂಗಾಯತೀಕರಣ ಮಾಡುವುದು ಸುಲಭ. ಇಂತಹ ಶೈವಸ್ಥಾನಗಳಲ್ಲಿ ಸ್ಮಾರ್ತಬ್ರಾಹ್ಮಣರು ಪ್ರವೇಶಿಸುವುದು ಕೂಡ ಸುಲಭ.
ಸಿದ್ಧರಮಠ ಎಂದು ಹೆಸರಾಗಿರುವ ಈ ಗುಡಿಯು, ಹೆಸರೇ ಸೂಚಿಸುವಂತೆ, ಒಂದು ಕಾಲಕ್ಕೆ ಬಹುಶಃ ನಾಥಸಿದ್ಧರಿದ್ದ ಮಠವಾಗಿತ್ತು. ಇಲ್ಲಿ ಗುಡಿ ಮತ್ತು ಮಠಗಳಿಗೆ ವ್ಯತ್ಯಾಸ ಕಡಿಮೆ. ಇಲ್ಲೇ ಇರುವ ಕಟಗಾರುಮಠ ಎಂಬಲ್ಲಿ ಇರುವುದು ಭೈರವನ ಗುಡಿ. ಬಹುಶಃ ಅದು ಹಿಂದಿದ್ದ ಇನ್ನೊಂದು ಸಿದ್ಧರಮಠವೆಂದು ಊಹಿಸಬಹುದು. ಕಲ್ಲಾರುಸುಳಿ ಸಿದ್ಧರ ಮಠವು ಹಲವು ಕೋಣೆಗಳಿರುವ ಹೆಂಚಿನ ದೊಡ್ಡ ತೊಟ್ಟಿಮನೆ. ನಟ್ಟನಡುವೆ ಸಿದ್ಧನ ಸಮಾಧಿಯಿದೆ. ಸಮಾಧಿಯಾದ ನಂತರ ಈ ಕಟ್ಟಡ ಬಂದಿರಬಹುದು. ಸಿದ್ಧರಮಠಗಳು  ಸಿದ್ಧರ ಸಮಾಧಿಯ ಜಾಗಗಳೂ ಹೌದು. ಸೂಫಿಪಂಥದಲ್ಲೂ ಸೂಫಿಗಳ ಗೋರಿ ಹಾಗೂ ಮಠಗಳು  ಜತೆಯಲ್ಲಿರುತ್ತವೆ. ಆದರೆ ನಾಥರಲ್ಲಿ ಸಾಮಾನ್ಯವಾಗಿ ಸಮಾಧಿ ಪೂಜೆಯಿಲ್ಲ. ಸಿದ್ಧರ ಮಠಕ್ಕೆ ಸಮೀಪದ ಕಾಡಿನಲ್ಲಿ ಗುಹೆಗಳಿವೆಯೆಂದೂ ಅಲ್ಲಿ  ಸಿದ್ಧರು ವಾಸಿಸುತ್ತಿದ್ದರು ಎಂದೂ, ಈಗಲೂ ಕೆಲವರು ಸಿದ್ಧರಮಠದ ಜಾತ್ರೆಯ ಹೊತ್ತಲ್ಲಿ ಆ ಗುಹೆಗಳಿಗೆ ಹೋಗಿ ಪೂಜೆ ಮಾಡಿಬರುತ್ತಾರೆಂದೂ ಸ್ಥಳೀಯರು ಹೇಳಿದರು.
ದಾಸರಹಳ್ಳಿಯಲ್ಲಿ (ಚಿಕ್ಕಮಗಳೂರು)  ಒಂದು ಸಿದ್ಧರಮಠವಿದೆ. ಇದು ಕೂಡ ಒಬ್ಬ  ಅಜ್ಞಾತ ಸಿದ್ಧನ ಸಮಾಧಿ. ಸಮಾಧಿಗೆ ಕೊಂಚ ದೂರದಲ್ಲಿ ಕೆಂಚರಾಯನ ಭೂತವಿದ್ದು ಅಲ್ಲಿ ಬಲಿ ಕೊಡಲಾಗುತ್ತದೆ. ಮಠದ ಬಾಗಿಲಲ್ಲಿ ಹಳೆಯ ತ್ರಿಶೂಲ ಇದೆ. ಸಮಾಧಿ ಹಾಗೂ ತ್ರಿಶೂಲಗಳು  ನಾಥರ  ಲಕ್ಷಣ. ದಾಸರಹಳ್ಳಿ ಸಿದ್ಧರಮಠವು ಬಾಬಾ ಬುಡನಗಿರಿ ಶ್ರೇಣೀಯಲ್ಲಿರುವ ನಿರ್ವಾಣಸ್ವಾಮಿಮಠ, ಬಿಸಗ್ನಿಮಠ, ಕಾನು ಸಿದ್ಧರಮಠ, ಫಲಾಹಾರಮಠ, ಮುಳ್ಳಯ್ಯನಗಿರಿ, ಶೀತಾಳಯ್ಯನಗುಡಿ ಮುಂತಾದ ಪ್ರಸಿದ್ಧ ಸಿದ್ಧರ ಜಾಗಗಳಿಂದ ಸುತ್ತುವರೆದಿದೆ. ಬಾಬಾಬುಡನಗಿರಿಯೂ ಸೂಫಿ ಹಾಗೂ ದತ್ತಪಂಥದ ಯೋಗಿಗಳಿದ್ದ ಜಾಗವಷ್ಟೆ. ಈ ಭಾಗದ ಸಿದ್ಧರ ಗದ್ದುಗೆಗಳಲ್ಲಿ ಜಂಗಮ ಅರ್ಚಕರಿದ್ದಾರೆ.  ಆದರೂ ಇವು ವೀರಶೈವ ಪರಂಪರೆಯ ಮಠ ಹಾಗೂ ಗದ್ದುಗೆಗಳಲ್ಲ. ಇಲ್ಲಿ ಭೈರವಾರಾಧನೆ ಇದೆ. ಶಕ್ತಿದೇವತೆಗಳಿಗೆ ಬಲಿಯಿದೆ. ಫಲಾಹಾರಮಠ, ಬಿಸಗ್ನಿಮಠ ಹಾಗೂ ನಿರ್ವಾಣಸ್ವಾಮಿ ಮಠಗಳು ಲಿಂಗಾಯತೀಕರಣ ಪಡೆದಿದ್ದರೂ, ಅವುಗಳ ಒಳಗಿಂದ ಬೇರೆ ಪಂಥದ ಲಕ್ಷಣಗಳು ಹೊರಗೆ ಇಣುಕುವುದನ್ನು ತಪ್ಪಿಸಲು ಸಾಧ್ಯವಾಗಿಲ್ಲ.
ಹಲಸುಬಾಳಿನ ಫಲಾಹಾರ ಮಠದ ಶಾಸನಗಳಲ್ಲಿ  ‘‘ನವನಾಥ ಸಿಧರಕ್ಷಾ’’ ಎಂಬ ಮಾತಿದೆ. ಆದರೂ ಇದು ಪ್ರಾಸಂಗಿಕವಾಗಿ ಬರುವ ಮಾತು ಹಾಗೂ ಈ ಭಾಗದಲ್ಲಿ ನಾಥಪಂಥವು ಇದ್ದ ಆಧಾರವೇನಲ್ಲ. ಈ ಮಠವು ವೀರಶೈವ ಮಠವಾಗಿ ರೂಪಾಂತರವಾಗಿದ್ದರೂ ಇಲ್ಲಿನ ಭಕ್ತರು ದಲಿತರು, ಒಕ್ಕಲಿಗರು ಹಾಗೂ ಮರಾಠಿಗರು. ಮಾಂಸಾಹಾರಿಗಳಾದವರು. ಅವರು ಈಗಲೂ ಬಲಿಕೊಡುತ್ತಾರೆ. ಇಲ್ಲಿಗೆ ಸಮೀಪ ಇರುವ ಘಾಳಿಪೂಜಿ ಕೆಂಚರಾಯನು ಮೂಲತಃ ಭೈರವನು.  ಫಲಾಹಾರ ಮಠದ ಆವರಣದಲ್ಲಿ ನರಬಲಿಯ ಫಲಕವಿದೆ. ಈಗಲೂ ಚಿಕ್ಕಮಗಳೂರು ಸುತ್ತಮುತ್ತಲಿನ ಒಕ್ಕಲಿಗರು ಭೈರವಾರಾಧಕರು. ಇಲ್ಲಿನ ನಿರ್ವಾಣಸ್ವಾಮಿ ಮಠದಲ್ಲಿ ಕಿನ್ನರಿ ಬಾರಿಸುತ್ತಿರುವ ಭೈರವನ ಮೂರ್ತಿಯಿದೆ. ಇಲ್ಲಿಗೆ ಸಮೀಪದಲ್ಲಿ ಇರುವ ಬಿಸಗ್ನಿಮಠ ಕೂಡ ಭೈರವಾರಾಧನೆಯ ಮಠವಾಗಿತ್ತು. ಬಿಸಗ್ನಿಯು ನಾಥರ ಧುನಿಯಾಗಿರುವ ಸಾಧ್ಯತೆಯಿದೆ. ಇಲ್ಲಿ ಬಿಸಗ್ನಿಸಿದ್ಧೇಶ್ವರ ಎಂಬ ಯೋಗಿಯ ಸಮಾಧಿಯಿದೆ. ಈತ ನಿರ್ವಾಣಸ್ವಾಮಿಗೆ ಅಣ್ಣನಾಗಬೇಕು ಎನ್ನುತ್ತಾರೆ. ಮಠದ ಅವರಣ ದಲ್ಲಿ ಪ್ರಾಚೀನವಾದ ಏಕಶೂಲ ತ್ರಿಶೂಲಗಳಿವೆ. ಭೈರವ, ಆಂಜನೇಯ ಹಾಗೂ ವೀರಭದ್ರರ ಮೂರ್ತಿಗಳಿವೆ. ಇದಕ್ಕೆ ಚಿತ್ರದುರ್ಗ ದಾವಣಗೆರೆ ಚನ್ನಗಿರಿ ಕಡೆಯ ಭಾವಸಾರ ಕ್ಷತ್ರಿಯರು ಮುಖ್ಯ ಭಕ್ತರು. ಅವರು ಗದ್ದುಗೆಯನ್ನು ಪ್ರವೇಶಿಸುವ ಮುನ್ನವೆ ದ್ವಾರ ದಲ್ಲಿರುವ ಚೌಡಿಗೆ ಬಲಿಕೊಡುತ್ತಾರೆ. ಗುಡಿಯ ಮುಂದೆ ಹಸಿರಕ್ತದ ಕಲೆಗಳು ಯಾಾಗಲೂ ಇರುತ್ತವೆ. ಫಲಾಹಾರ ಮಠದಲ್ಲೂ ಮಠದ ಬಾಗಿಲಲ್ಲಿರುವ ಚೌಡಿಗೆ ಮರಾಠಾ ಭಕ್ತರು ಬಲಿಕೊಡುತ್ತಾರೆ. ಆದರೆ ಬಿಸಗ್ನಿಸಿದ್ಧನ ಗದ್ದುಗೆಯ ಪೂಜೆ ಜಂಗಮರದ್ದು. ಫಲಾಹಾರ ಮಠದಲ್ಲಿಯೂ ಜಂಗಮರದ್ದು. ಸಿದ್ಧರ ಗದ್ದುಗೆ,  ಜಂಗಮರ ಪೂಜೆ, ಮರಾಠ ಭಕ್ತರ ಬಲಿ, ಭೈರವ ಮೂರ್ತಿಗಳು ಇವೆಲ್ಲವೂ ವಿಚಿತ್ರ ಅನಿಸುತ್ತದೆ.
ಬಿಸಗ್ನಿ ಮಠದ ನಿರ್ವಾಣಯ್ಯನವರಿಗೆ ‘ನೀವು ನೋಡಿದರೆ ಜಂಗಮರು. ಇಲ್ಲಿ ಬಲಿ ಹೇಗೆ ಬಂತು?’ ಎಂದು ಕೇಳಿದಾಗ, ‘ಮೊದಲಿಂದಲೂ ನಡೆದುಬಂದಿದೆ. ಭಕ್ತರು ಮಾಡುವದನ್ನೆಲ್ಲೊಸಹಿಸಬೇಕು’ ಎಂದು ಉತ್ತರಿಸಿದರು. ಬಲಿಪದ್ಧತಿಯಿದ್ದ ಸಿದ್ಧರ ಗದ್ದುಗೆ ಗಳಿಗೆ ಜಂಗಮರ ಉಸ್ತುವಾರಿ ಹೇಗೆ ಸಾಧ್ಯವಾಯಿತು? ಬಹುಶಃ ನಾಥ ಕಾಪಾಲಿಕ ಪಂಥಗಳ ಭೈರವರಾಧನೆ ಇದ್ದ ಈ ಜಾಗಗಳು, ಕಾಪಾಲಿಕರ ಉಸ್ತುವಾರಿಯಲ್ಲಿದ್ದವು. ಮುಂದೆ ವೀರಶೈವ ಮತದ ಆಕ್ರಮಣ ಬಂದಾಗ, ಇವರೆಲ್ಲ ಲಿಂಗಾಯತರಾದರು. ಆಗ ಮೊದಲಿದ್ದ ಭೈರವನ ಜತೆ ವೀರಭದ್ರನು ಬಂದು ಸ್ಠಾಪಿತನಾದನು ಎಂದು ಊಹಿಸಬಹುದು. ದತ್ತಪಂಥದ ಮೂಲಕ ನಾಥಪಂಥಕ್ಕೆ ಲಗತ್ತಾದ ಮರಾಠಿಗರು ಮಾತ್ರ ಇವು ಲಿಂಗಾಯತೀಕರಣ ಪಡೆದರೂ ತಮ್ಮ ಮೂಲ ಆಚರಣೆಗಳನ್ನು ಕೈಬಿಟ್ಟಿಲ್ಲ.
ನಾಥಮಠಗಳನ್ನು ಸಾಮಾನ್ಯವಾಗಿ ಜೋಗಿಮಠಗಳೆಂದೇ ಕರೆಯುವ ವಾಡಿಕೆಯಿದೆ. ಕದ್ರಿ ಹಾಗೂ ವಿಟ್ಲದ ನಾಥಮಠಗಳು ಸ್ಥಳೀಯರ ಬಾಯಲ್ಲಿ ಈಗಲೂ ಜೋಗಿಮಠಗಳೇ.  ಸಿದ್ಧಾಪುರ ತಾಲೂಕಿನ ಜೋಗ ಜಲಪಾತದ ಬಳಿ, ಜೋಗಿನಮಠ ಎಂಬ ಊರಿದೆ. ಇದು ತ್ರ್ಯಂಬಕ-ಕದ್ರಿ ಪಥದಲ್ಲಿದೆ.  ಜೋಗದ ಸುತ್ತಮುತ್ತ ಇರುವ ಸಿದ್ಧಾಪುರ ಕೊಡಚಾದ್ರಿ ಚಂದ್ರಗುತ್ತಿ ಯಾಣಗಳು ನಾಥರ ಜಾಗಗಳು. ಆದರೆ ಈಗ ಜೋಗಿನಮಠದಲ್ಲಿ ಮಠವಿಲ್ಲ. ಇಲ್ಲಿ ಬೀಳುವ  ಧಾರಾಕಾರ ಮಳೆ ಹಾಗೂ ದಟ್ಟಕಾಡು ಬಹುಶಃ ಇಲ್ಲಿದ್ದ ಮಠವನ್ನು ಕಬಳಿಸಿಹಾಕಿರಬಹುದು. ಜೋಗಿನಮಠದಲ್ಲಿ ಐದಾರು ಮನೆಗಳು ಬಿಟ್ಟರೆ ಏನೂಇಲ್ಲ. ಕಾಂತೂರಿನಲ್ಲಿ(ಮಡಿಕೇರಿ) ಒಂದು ಜೋಗಿಮಠವಿದೆ.  ಅಲ್ಲಿ ಹಿಂದೆ ನಾಥಪಂಥಕ್ಕೆ ಒಕ್ಕಲು ಗಳಾಗಿದ್ದ ಒಕ್ಕಲಿಗರ ಉಸ್ತುವಾರಿಯಿದೆ ಎಂದು ಕೇಳಿ ಬಂದಿತು.
ಮಡಿಕೇರಿ ಬಳಿ ಗುಪ್ಪಿಮಠ ಅಥವಾ ಬಾವಾಜಿಮಠ ಎಂಬ ಮಠವಿದೆ. ಮಠ ಪಾಳು ಬಿದ್ದಿದ್ದು,  ಬಾವಾಜಿಗಳ ಕಲ್ಲಿನ ಗೋರಿಗಳಿವೆ ಎಂಬ ಮಾಹಿತಿ ದಕ್ಷಿಣ ಕನ್ನಡ ಜಿಲ್ಲೆಯ ‘ಸಚಿತ್ರ ಚರಿತ್ರೆ ಮತ್ತು ಇತರ ಕಥೆಗಳು’ (೧೯೨೭) ಎಂಬ ಪಠ್ಯಪುಸ್ತಕದಲ್ಲಿ ದಾಖಲಾಗಿದೆ.  ಬಾವಾಜಿಗಳು ಎಂದರೆ ನಾಥರೆ. ವಿಟ್ಲಮಠ ಹಾಗೂ ಚುಂಚನಗಿರಿ ಮಠದ ನಡುವೆ ಬರುವ ಕೊಡಗಿನಲ್ಲಿ ನಾಥರು ಇದ್ದಿರಬಹುದು. ಈ ಭಾಗದಲ್ಲಿ ಭೈರರು ಎಂಬ ಭೈರವಾರಾಧಕ ಸಮುದಾಯವೂ ಇದೆ. ಅವರು ಬಂಟವಾಳ ತಾಲೂಕಿನ ಕಾಡುಮಠದಲ್ಲಿದ್ದಾರೆ.  ಈ ಕಾಡುಮಠ ಯಾವುದು?
ಇ. ಕೆಲವು ಸಿದ್ಧರು ಹಾಗೂ ಯೋಗಿಗಳು
ಮಹಾರಾಷ್ಟ್ರದಲ್ಲಿ ನಾಥಪಂಥದ ಜತೆ ನೇರ ಪ್ರಭಾವಕ್ಕೆ ಒಳಪಟ್ಟ ವಾರಕರಿ, ಮಹಾನುಭಾವ ಹಾಗೂ ದತ್ತ ಮುಂತಾದ ಸ್ಥಳೀಯ ಪಂಥಗಳಿವೆ. ವಾರಕರಿ ಪಂಥದ ಜ್ಞಾನೇಶ್ವರನು ನಾಥಪಂಥದ ನಿಜವಾದ ವಾರಸುದಾರ ಎಂದು ವಿದ್ವಾಂಸರು ಭಾವಿಸಿದ್ದಾರೆ.  ಇಂತಹ ರೂಪಾಂತರ ಮಾದರಿಯ ಪಂಥಗಳು ಕರ್ನಾಟಕದಲ್ಲಿ ಕಡಿಮೆ.  ಮಹಾರಾಷ್ಟ್ರದಲ್ಲಿ ನಾಥಪಂಥವು ವೈಷ್ಣವೀಕರಣಗೊಂಡಿತು. ಕರ್ನಾಟಕದಲ್ಲಿ ಅದು ಶೈವರೂಪವನ್ನು ಉಳಿಸಿಕೊಂಡಿತು. ಅದು ಇಲ್ಲಿದ್ದ ಮತ್ತೊಂದು ಶೈವವಾದ ಲಿಂಗಾಯತದ ಜತೆಗೆ ಸಂಘರ್ಷ ಮಾಡಬೇಕಾಯಿತು. ೧೨ನೇ ಶತಮಾನದ ಶರಣರು ನಾಥರಿಂದ ತಾತ್ವಿಕ ಪ್ರಭಾವಕ್ಕೆ ಒಳಗಾದರು. ಆದರೆ ಅವರು ನಾಥರನ್ನು ಭೇಟಿಯಾಗುವ ಹಾಗೂ  ಸಂವಾದ ಮಾಡುವ ಕಥನಗಳೆಲ್ಲ ವಿರೋಧವನ್ನೇ ಒಳಗೊಂಡಿವೆ. ನಾಥರ ಹತ್ತಿರದ ಸಂಬಂಧಿಗಳೆಂದರೆ ಯೋಗಸಾಧನೆ ಅವಲಂಬಿಸಿರುವ ಆರೂಢರು. ರೂಪ ಬದಲಿಸಿದ ನಾಥರಂತಿರುವ ಈ ಸಿದ್ಧರಲ್ಲಿ ಕೆಲವರನ್ನು  ಪರಿಶೀಲಿಸಬಹುದು.
ಚೌರಾಸಿ ಸಿದ್ಧರಲ್ಲಿ ಒಬ್ಬನೂ ಉತ್ತರ ಭಾರತದ ನಾಥ ಪರಂಪರೆಯಲ್ಲಿ ತನ್ನ ಚರ್ಯಾಗೀತೆಗಳಿಂದ ಪ್ರಸಿದ್ಧನೂ ಆದ  ಕಣ್ಹಪಾ  (ಕ್ರಿಶ.೯) ಒಬ್ಬ ಕನ್ನಡಿಗನು ಎಂದು ಶಂಬಾ ಭಾವಿಸುತ್ತಾರೆ. ಈತ  ಸಹಜಯಾನಿ ಸಿದ್ಧನಾಗಿದ್ದು, ಚೌರಾಸಿ ಸಿದ್ಧರಲ್ಲಿ ಒಬ್ಬನಾಗಿ ಕಾಣಿಸುತ್ತಾನೆ. ಈತ ಬರೆದ ಚರ್ಯಾಪದಗಳು ಜನಭಾಷೆಯಲ್ಲಿದ್ದು ತುಂಬ ಜನಪ್ರಿಯವಾಗಿವೆ.  ಅದರಲ್ಲಿ ಕಣ್ಹಪಾ ತನ್ನನ್ನು ಕಾಪಾಲಿಕನೆಂದು ಹೇಳಿಕೊಳ್ಳುತ್ತಾನೆ.  ಬೌದ್ಧತಾಂತ್ರಿಕ ಪಂಥಗಳೂ ಕಾಪಾಲಿಕ ಪಂಥವೂ ಬಂಗಾಲದಲ್ಲಿ ಒಂದಾಗುತ್ತಿದ್ದ ಕಾಲದಲ್ಲಿ ಇವನಿದ್ದನು. ಚೌರಾಸಿ ಸಿದ್ಧರ ಪಟ್ಟಿಯಲ್ಲಿರುವ ಕರ್ನಾಟಕದ ಇನ್ನಿಬ್ಬರೆಂದರೆ, ಅಲ್ಲಮ ಹಾಗೂ ರೇವಣಸಿದ್ಧರು. ಇವರನ್ನು  ನಾಥರು ಎಂದು ಹೇಳಲು ಸಾಧ್ಯವಿಲ್ಲ. ಅಲ್ಲಮನ ಗುರು ಅನಿಮಿಷಯ್ಯನು ಮಚೇಂದ್ರನಾಥ ಎನ್ನುವ ವಾದವನ್ನು ಮರಾಠಿ ಹಿನ್ನೆಲೆಯುಳ್ಳ ಕನ್ನಡ ಚಿಂತಕರು ಮಾಡುತ್ತಾರೆ. ಇವರಲ್ಲಿ ಬೇಂದ್ರೆ, ರಂಶಾ ಲೋಕಾಪುರ, ಶಂಬಾ ಸೇರಿದ್ದಾರೆ.   ಅನಿಮಿಷ ಎಂದರೆ ರೆಪ್ಪೆಯಿಲ್ಲದ್ದು, ಅಂದರೆ ಮೀನು. ಅನಿಮಿಷಯ್ಯ ಎಂದರೆ ಮಚೇಂದ್ರ ಎಂಬುದು ಈ ವಾದಗಳ ನಂಬಿಕೆಯಾಗಿದೆ. ಅನಿಮಿಷಯ್ಯನು ಮಚೇಂದ್ರನೊ ಅಥವಾ ಮಚ್ಚೇಂದ್ರ ಪರಂಪರೆಯ ಯಾವುದೋ ಒಬ್ಬ ಸಿದ್ಧನೊ ಇನ್ನೂ ಖಚಿತವಾಗಬೇಕಿದೆ.  ಹರಿಹರ ತನ್ನ  ಪ್ರಭುದೇವರ ರಗಳೆಯಲ್ಲಿ, ಅಲ್ಲಮನು ನಿಜಸಿದ್ಧನಾದ ಅನಿಮಿಷಯ್ಯನನ್ನು ಕಾಣುವ ಭಾಗವನ್ನು ಉಜ್ವಲವಾಗಿ ತರುತ್ತಾನೆ. ‘ಕೀಲಿಸಿದ ಪದ್ಮಾಸನ. ಪುಲಿದೊವಲ್. ತನುವನಾಲಿಂಗಿಸಿದ ಭಸಿತಮಳ ಸೂತ್ರ. ಇಳಿದಜೆಡೆ ರುದ್ರಾಕ್ಷಿಮಾಲೆ ಫಣಿಕುಂಡಲಂ. ಕೆಯ್ಯಶಿವಲಿಂಗ’. ವಿಶೇಷ ಎಂದರೆ ಹರಿಹರನ ಅನಿಮಿಷಯ್ಯ ಲಿಂಗಧಾರಿ.  ಗುಡಿಸಂಸ್ಕೃತಿಯ ಹರಿಹರನಿಗೆ ಗುಡಿ ಹಾಗೂ ಶಿವಲಿಂಗಗಳನ್ನು ತ್ಯಜಿಸಿದ ಸಿದ್ಧನನ್ನು ಕಲ್ಪಿಸಿಕೊಳ್ಳಲು ಕಷ್ಟವಾಗಿರಬೇಕು. ಪ್ರಶ್ನೆಯೆಂದರೆ, ಮಚೇಂದ್ರನ ಶಿಷ್ಯರೇ ಆದ  ಗೋರಖ ಹಾಗೂ ಅಲ್ಲಮರು  ಶ್ರೀಶೈಲದ ಕದಳಿವನದಲ್ಲಿ ಪರಸ್ಪರ ವಾಗ್ವಾದ ಮಾಡುವ ಕಥನವು ಹುಟ್ಟಿ ಕೊಂಡಿದ್ದು ಹೇಗೆ ಎನ್ನುವುದು. ಇದಕ್ಕೆ ಉತ್ತರ ಕೊಡುವುದು ಕಷ್ಟ. ಮರಾಠಿ ನಾಥ ಪರಂಪರೆಯ ವಿದ್ವಾಂಸರಾದ ರಂಶಾ ಲೋಕಾಪುರ ಅವರಿಗೆ,  ಅಲ್ಲಮನು  ನಾಥಯೋಗಿ ಎಂಬ ಅಂಶವನ್ನು ಕನ್ನಡದ ವಿದ್ವಾಂಸರು ಬಚ್ಚಿಡುವ ಬಗ್ಗೆ ಬಹಳ ಸಿಟ್ಟಿದೆ. ಅವರ ಪ್ರಕಾರ ‘‘ನಾಥಪಂಥದ ಸಾಧನಾ ಪದ್ಧತಿ ಕನ್ನಡನಾಡಿನ ಮಟ್ಟಿಗೆ ಅಲ್ಲಮರ ಜತೆಗೇ ಹರಿ ಗಡಿಯಿತು’’;[5] ಕಪಟರಾಳರ ಪ್ರಕಾರ, ಅಲ್ಲಮನು ನಾಥಪಂಥೀಯನಾದರೂ ಅವನ ವಚನಗಳು ಇದನ್ನು ದೃಢೀಕರಿಸುವುದಿಲ್ಲ. ಮಹಾನುಭಾವ ಪಂಥದ ಸ್ಥಾಪಕನಾದ ಚಕ್ರಧರನ (ಕ್ರಿಶ.೧೩) ಗುರು ಗುಂಡಮ ರಾವೂಳ. ರಾವೂಳ ಎನ್ನುವುದು ವಾಯುವ್ಯ ಭಾರತದಲ್ಲಿ ನಾಥರ ಜನಪ್ರಿಯ ಹೆಸರು. ಗುಂಡಮ ಎಂಬ ಶಬ್ದದ ಕೊನೆಯಲ್ಲಿರುವ ಅಮ (ಅಮ್ಮ) ಎಂದರೆ, ಕನ್ನಡದಲ್ಲಿ ಅಪ್ಪ ಎಂದರ್ಥ. ಈ ‘ಅಮ’ ಅಲ್ಲಮದಲ್ಲೂ ಇದೆ. ಆದ್ದರಿಂದ ಗುಂಡಮ ಕನ್ನಡಿಗನು ಎಂದು ಶಂಬಾ ಜೋಶಿ ಪ್ರತಿಪಾದಿಸುತ್ತಾರೆ.[6]
ಜಗಳೂರು ತಾಲ್ಲೂಕಿನ ಕಲ್ಲೇದೇವರಪುರ (೧೨೭೯)ಶಾಸನದಲ್ಲಿ ಪ್ರಸಾದದೇವ ಎಂಬ ಯತಿಯ ವರ್ಣನೆಯಿದೆ. ಇದರಲ್ಲಿ ಗೋರಖನಾಥ ಚತುರಂಗಿನಾಥ ಹಾಗೂ ಕಲ್ಯಾಣದ ಶರಣರ ಉಲ್ಲೇಖವಿದೆ. ಈ ಶಾಸನದ ಆಧಾರದಿಂದ ಕಪಟರಾಳರು ಬಸವಣ್ಣನು ನಾಥ ಪಂಥದ ಅನುಯಾಯಿ ಎಂದು ಅವಸರಪಟ್ಟು ಊಹಿಸುತ್ತಾರೆ.[7] ಜಗಳೂರು ಪರಿಸರದಲ್ಲಿದ್ದ ಲುಂಕೆಮಲೆ ಹಾಗೂ ಹುಲಿಗೊಂದಿಯ ಮಠಗಳು ಹಳೆಯ ಕಾಪಾಲಿಕ ಹಾಗೂ ನಾಥರ ಕೇಂದ್ರಗಳು. ಪ್ರಸಾದದೇವ ಸಹಜವಾಗಿ ನಾಥಪಂಥದ ಪ್ರಭಾವಕ್ಕೆ ಒಳಗಾಗಿರಬಹುದು. ಆದರೆ ಅವನೊಬ್ಬ ನಾಥನೆಂಬ ಬಗ್ಗೆ ಹೆಚ್ಚಿನ ಮಾಹಿತಿ ಸಿಗುವುದಿಲ್ಲ. ಶರಣರಿಗೂ ಮಹಾನುಭಾವರಿಗೂ ನಾಥಪಂಥದ ಪ್ರೇರಣೆ ಹೇಗೆ ಆಗಿತ್ತೆಂಬ ಬಗ್ಗೆ ಬಹಳ ವಿದ್ವತ್ ಪೂರ್ಣವಾದ ಬರೆಹವನ್ನು ಮಾಡಿದವರು ಶಂಕರಮೊಕಾಶಿ ಪುಣೇಕರರು. ಅವರ ಪ್ರಮೇಯಗಳು ಆಳವಾದ ಪರಿಶೀಲನೆಗೆ ಅರ್ಹವಾಗಿವೆ.[8]
ವಡಬಾಳದ ನಾಗನಾಥನ ಸಮಾಧಿ ಮಹೋಳದಲ್ಲಿ (ಸೊಲ್ಲಾಪುರ) ಇದೆ. ಮರಾಠಿ ದತ್ತ ಪರಂಪರೆಯ ಪ್ರಕಾರ ಈತ ದತ್ತಾತ್ರೇಯನ ಶಿಷ್ಯ. ಕನ್ನಡ ಸಿದ್ಧ ಪರಂಪರೆಯ ಪ್ರಕಾರ ಈತನು ಮಾಡ್ಯಾಳ (ಆಳಂದ)ದವನು. ಮಹೋಳವು ಕನ್ನಡ ಪ್ರದೇಶವಾಗಿದ್ದು, ನಾಗನಾಥನ ಸಮಾಧಿಯನ್ನು ಲಿಂಗಾಯತರು ಪೂಜಿಸುತ್ತಾರೆ. ನಾಗನಾಥನು ಮಚೇಂದ್ರನನ್ನು ಮುಖಾಮುಖಿ ಮಾಡಿದ ಪ್ರಸಂಗವು ಮರಾಠಿಯಲ್ಲಿ ಖ್ಯಾತವಾಗಿದೆ. ಒಮ್ಮೆ ನಾಗನಾಥನು ಯೋಗಸಾಧನೆಯಲ್ಲಿ ತೊಡಗಿರುವಾಗ ಮಚೇಂದ್ರ ಆಗಮಿಸುತ್ತಾನೆ.  ದ್ವಾರಪಾಲಕರು ಅವನನ್ನು ತಡೆದು ನಿಲ್ಲಿಸುತ್ತಾರೆ. ಯೋಗಿಗಳನ್ನು ನೋಡಲು ದ್ವಾರಪಾಲರ ಅನುಮತಿ ಯಾಕೆ, ಅವರೇನು ರಾಜರೇ ಎಂಬುದು ಮಚೇಂದ್ರನ ವಾದ. ಇಬ್ಬರಿಗೂ ಘೋರ ಯುದ್ಧವಾಗುತ್ತದೆ. ನಾಗನಾಥನ ಸರ್ಪಾಸ್ತ್ರದಿಂದ ಮಚೇಂದ್ರನಿಗೆ  ನಂಜೇರುತ್ತದೆ. ಆಗ ದತ್ತಾತ್ರೇಯ ಬಂದು ನೀವಿಬ್ಬರೂ ನನ್ನ ಶಿಷ್ಯರೆ ಎಂದು ರಾಜಿ ಮಾಡಿಸುತ್ತಾನೆ. ಇನ್ನುಮುಂದೆ ಯೋಗಿಯ ದರ್ಶನಕ್ಕೆ ಜನ ತಡೆಯಿಲ್ಲದೆ ಬರುವಂತಾಗಬೇಕು ಎಂದು  ಮಚೇಂದ್ರ ವಚನ ಪಡೆಯುತ್ತಾನೆ. ಈ ಕತೆಗಳು ಯಾವ ಸಾಮಾಜಿಕ ಆಧ್ಯಾತ್ಮಿಕ ಸತ್ಯದ ರೂಪಕಗಳೊ?
ನಿರ್ವಾಣಸ್ವಾಮಿಯು ಚಿಕ್ಕಮಗಳೂರು ಪರಿಸರದಲ್ಲಿ ಬಹಳ ಜನ ನಡೆದುಕೊಳ್ಳುವ ಒಬ್ಬ ಸಂತ. ಇವನ ಹಿನ್ನೆಲೆ, ಬದುಕಿದ ಕಾಲ ಖಚಿತವಾಗಿ ತಿಳಿಯುವುದಿಲ್ಲ. ಇವನಿಗೆ ಕುರುಬರು ವಿಶೇಷವಾಗಿ ನಡೆದುಕೊಳ್ಳುವರು. ಇವನ ಗದ್ದುಗೆ ಕೈಮರದಲ್ಲಿ  (ಚಿಕ್ಕಮಗಳೂರು) ಇದೆ. ತುರುವನಹಳ್ಳಿಯಲ್ಲಿ  (ಕಡೂರು)  ನಿರ್ವಾಣಸ್ವಾಮಿ ಗುಡ್ಡವಿದ್ದು, ಇದು ಈತ ಹಿಂದೆ ನೆಲೆಸಿದ್ದ ಜಾಗ.  ಈ ಭಾಗದಲ್ಲಿ ನಿರ್ವಾಣಪ್ಪ, ಸಿದ್ದಪ್ಪ,  ಗವಿಯಪ್ಪ ಮುಂತಾದ ಹೆಸರನ್ನು ಜನ ಇಟ್ಟುಕೊಳ್ಳುತ್ತಾರೆ. ನಿರ್ವಾಣಸ್ವಾಮಿ ಹುಲಿಚಿರತೆಗಳನ್ನು ಆಡುಕುರಿಗಳಂತೆ ಆಟವಾಡಿಸು ತ್ತಿದ್ದನು ಎಂಬ ಕತೆಗಳಿವೆ. ಈಗಲೂ ಈ ಗುಡ್ಡವು ಚಿರತೆಗಳ ಜಾಗ. ಗುಡ್ಡದಲ್ಲಿ ಕೆಂಚರಾಯ ಎನ್ನಲಾಗುವ  ಕಾಲಭೈರವನ ಪ್ರಾಚೀನ ಗುಡಿಯಿದೆ. ಇಲ್ಲಿ ಹುಲಿಗದ್ದುಗೆ ಎಂಬ ಗದ್ದುಗೆಯಿದೆ. ಗುಹೆಯಲ್ಲಿ ತ್ರಿಶೂಲಗಳಿವೆ. ಇಲ್ಲಿನ ಗುಡ್ಡ, ಗುಹೆ, ಸಮಾಧಿ, ಭೈರವರಾಧನೆ, ತ್ರಿಶೂಲ, ಬಲಿಫಲಕ, ಯೋಗಸಾಧನೆಯ ಕಿರುಗೋಣೆ ಇವೆಲ್ಲವೂ ಇದೊಂದು ಸಿದ್ಧರ ತಾಣವೆಂದು ಸ್ಪಷ್ಟಪಡಿಸುತ್ತವೆ. ಕೈಮರದಲ್ಲಿರುವ ನಿರ್ವಾಣಸ್ವಾಮಿ ಸಮಾಧಿಯ ಬಳಿೊಕಿನ್ನರಿ ಹಿಡಿದು ಕುಣಿಯುತ್ತಿರುವ ಭೈರವನ ಅಥವಾ ಜೋಗಿಯ ಶಿಲ್ಪವಿದೆ. ಇದು ಈ ಮಠಕ್ಕೂ ನಾಥಪಂಥಕ್ಕೂ ಇದ್ದಿರಬಹುದಾದ ನಂಟಿನ ಮಹತ್ವದ ಸುಳಿಹು. ನಿರ್ವಾಣಸ್ವಾಮಿ ಒಳಗೊಂಡಂತೆ ಈ ಭಾಗದ ಸಿದ್ಧರು ಕಲ್ಯಾಣದಿಂದ ಬಂದರು ಎಂದು ಹೇಳಲಾಗುತ್ತದೆ. ಆದರೆ ಇವರ ಮೂಲವು ಬೇರ‌್ಯಾವುದೊ ಇದೆ. ಬಿಸಗ್ನಿ ಸಿದ್ಧೇಶ್ವರ,  ಹೊಗರೆಕಾನು ಸಿದ್ಧೇಶ್ವರ, ಮುಳ್ಳಯ್ಯಸ್ವಾಮಿ   ಮುಂತಾದವರ ಗುಹೆ ಮತ್ತು ಗದ್ದುಗೆಗಳ ಪರಿಸರದಲ್ಲಿ  ನಿರ್ವಾಣಸ್ವಾಮಿ ಗದ್ದುಗೆ ಇರುವುದು ಗಮನಾರ್ಹ.
ಕೈವಾರದ ಯೋಗಿ ನಾರೇಯಣ ಕರ್ನಾಟಕದ ಇನ್ನೊಬ್ಬ ಜನಪ್ರಿಯ ಸಂತ. ನಾರಣಪ್ಪನಿಗೆ ಬೋಧೆ ಕೊಟ್ಟ ಗುರುವಿನ ಹೆಸರು ಪರದೇಶಿಸ್ವಾಮಿ. ನಾಥಗುರುವಿಗೆ ಕನ್ನಡ ಜನಪದರು ಪರದೇಶಿ ಎಂದೇ ಕರೆಯುತ್ತಾರೆ. ಇದುೊಇವರು ನಮ್ಮ ನಾಡಿನವರಲ್ಲ ಎಂಬರ್ಥ ವನ್ನೂ ಒಳಗೊಂಡಿದೆ.  ಕೈವಾರದ ಪಕ್ಕದಲ್ಲಿರುವ ಸೀತಿಬೆಟ್ಟವು ನಾಥರು ಕಾಪಾಲಿಕರು ಇದ್ದ ಪ್ರಾಚೀನ ಕೇಂದ್ರ. ನಾರಾಯಣಪ್ಪನ ಪದಗಳಲ್ಲಿ ಗೋರಖನ ಪ್ರಸ್ತಾಪವಿಲ್ಲ. ಆದರೆ ನಾಥರ ಯೌಗಿಕ ಚಿಂತನೆಯು ಅವನಲ್ಲಿದೆ.
ನಾಯಕನಹಟ್ಟಿ (ಚಳ್ಳಕೆರೆ) ತಿಪ್ಪೇಸ್ವಾಮಿಯು ಈ ಭಾಗದ ಜನಪ್ರಿಯ ಸಂತನು. ಈತನ ಹೆಸರು ತಿಪ್ಪೆಯಲ್ಲಿ ಹುಟ್ಟಿದ ಕಾರಣದಿಂದ ಬಂತೆಂಬ ಒಂದು ವಾದವಿದೆ. ತಿಪ್ಪೆಯು ಕೃಷಿಸಂಸ್ಕೃತಿಯ ಜತೆ ಸಂಬಂಧವುಳ್ಳದ್ದು. ಗೋರಖನು ತಿಪ್ಪೆಯಲ್ಲಿ ಹುಟ್ಟಿ ಬೆಳೆದವನು. ಮಂಟೆಸ್ವಾಮಿ ಕಾವ್ಯದ ಪ್ರಕಾರ ಮಂಟೆಸ್ವಾಮಿಗೆ ಜಂಗಮರು ಕಲ್ಯಾಣಪಟ್ಟಣದ ಪ್ರವೇಶ ನಿರಾಕರಿಸಿ ತಿಪ್ಪೆಗೆ ಎಸೆಯುತ್ತಾರೆ. ಆಗ ಬಸವಣ್ಣನು ಅವನನ್ನು ತಿಪ್ಪೆಯಿಂದ ಎತ್ತಿ ಹೊರತಂದು ಮೆರವಣಿಗೆಯಲ್ಲಿ ಮನೆಗೆ ಒಯ್ಯುತ್ತಾನೆ. ಮಂಟೆಸ್ವಾಮಿಯ ಕಾವ್ಯ ಜ್ಯೋತಿಯ ವರ್ಣನೆಯಿಂದ ಆರಂಭವಾಗುತ್ತದೆ. ತಿಪ್ಪೆಯಲ್ಲಿ ಹತ್ತಿಸಿಟ್ಟರೂ ಉರಿಯುವ ಜ್ಯೋತಿಯದು ಎಂದು ವರ್ಣನೆ ಬರುತ್ತದೆ. ತಿಪ್ಪೆಯು ನಾಗರಿಕ ಲೋಕಕ್ಕೆ ಬೇಡದ ವಸ್ತುವನ್ನು ಬಿಸಾಡುವ ಜಾಗ. ಆದರೆ ಅಂತಹ ನಿರಾಕೃತ ಜಾಗದಿಂದಲೇ ಯೋಗಿಗಳು  ಹುಟ್ಟಿ ಬರುತ್ತಾರೆ. ಈ  ಕಥೆಗಳು ಸಿದ್ಧರ ದರ್ಶನದ ಸಾಮಾಜಿಕ ಆಶಯಗಳೂ ಆಗಿವೆ. ಲುಂಕೆಮಲೆಯ ಪರಿಸರದಲ್ಲಿ ಬರುವ ನಾಯಕನ ಹಟ್ಟಿಯಲ್ಲಿದ್ದ ತಿಪ್ಪೇಸ್ವಾಮಿ, ನಾಥರ ಜತೆ  ಒಡನಾಟ ಇಟ್ಟುಕೊಂಡಿರುವ ಸಾಧ್ಯತೆಯಿದೆ. ಈತನೊಗದ್ದಿಗೆಯಿರುವ ಕಟ್ಟಡದಲ್ಲಿ ಮತ್ಸ್ಯದ ಮೇಲೆ ಆರೂಢನಾಗಿರುವ ಮಚ್ಚೇಂದ್ರನಾಥ, ಕಾಲಭೈರವ ಹಾಗೂ ಯೋಗಭಂಗಿಯಲ್ಲಿ ಕುಳಿತಿರುವ ಜಟಾಧಾರಿ ಮುನಿಗಳ ಶಿಲ್ಪಗಳಿವೆ. ಇಷ್ಟರಿಂದಲೇ ತಿಪ್ಪೇಸ್ವಾಮಿಯ ನಾಥ ಸಂಬಂಧವನ್ನು ಹೇಳಲಾಗದು. ತಮ್ಮ ಪರಿಸರ ದೆವಗಳನ್ನು ಶಿಲ್ಪಿಗಳು ಸಹಜವಾಗಿ ಕಂಬಗಳ ಮೇಲೆ ಕೆತ್ತುವ ಪದ್ಧತಿಯಿತ್ತು.
ಕೊಡೇಕಲ್ಲಿನ (ಸುರಪುರ) ಬಸವಣ್ಣನು ಅವಧೂತ ಮಾರ್ಗದ ಒಬ್ಬ ಸಿದ್ಧನು.  ಅವನು ಕಾಪಾಲಿಕ ಯೋಗಿ ಎಂಬ ವಾದವಿದೆ. ಇದಕ್ಕೆ ಕೊಡಲಾಗುವ ಎರಡು ಆಧಾರಗಳೆಂದರೆ, ೧.ಕೊಡೆಕಲ್ಲು ಬಸವಣ್ಣನ ವರ್ಣನೆಗಳಲ್ಲಿ ‘ಎಲುದೊಗಲುಡಿಗೆ’ಯ ಪ್ರಸ್ತಾಪ ಬರುವುದು. ಕಾಪಾಲಿಕರು ಚರ್ಮದ ಉಡುಗೆ ಉಡುತ್ತಿದ್ದರು. ೨.ಕೊಡೆಕಲ್ಲಿನಲ್ಲಿ ಭಿಕ್ಷಕ್ಕೆ ಬಳಸುವ ಕಪ್ಪರ ಅಥವಾ ಹಂಡಿ. ಇದು ಕಪಾಲದ ಸಂಕೇತ.[9] ಆದರೆ ಕೊಡೇಕಲ್ಲಿನ ಬಸವಣ್ಣನ ಮೇಲೆ ಹುಟ್ಟಿದ ಚಾರಿತ್ರವಾದ ‘ನಂದಿಯಾಗಮಲೀಲೆ’ (೧೩.೫೨)ಯಲ್ಲಿ ಯೋಗಿ ದರುಶನದವರಿಗೆ ಜೋಳಿಗೆ, ಜೋಗಿ ದರುಶನದವರಿಗೆ ಕೈಪಾತ್ರೆ, ಶ್ರವಣರಿಗೆ ಕರದ ಪಾತ್ರೆ, ಸನ್ಯಾಸದವರಿಗೆ ಉಲುಪಿ, ಪಾಶುಪತದವರಿಗೆ ಗೋಪಾಳ,  ಕಾಳಾಮುಖದವರಿಗೆ ಕಪ್ಪರ, ಆರೂಢರಿಗೆ ಹಂಡಿ ಚಿಹ್ನೆ ಎಂದು ವಿವರಿಸುವ ಪದ್ಯವಿದೆ.  ಇದರ ಪ್ರಕಾರ  ಹಂಡಿ ಚಿಹ್ನೆ ಆರೂಢರದು. ಕೊಡೆಕಲ್ಲಿನಲ್ಲಿ ಹಂಡಿಭಿಕ್ಷವಿದೆ. ಆದ್ದರಿಂದ ಕೊಡೆಕಲ್ಲಿನ ಪರಂಪರೆ ನಾಥವಲ್ಲ ಎಂದರ್ಥವಾಗುತ್ತದೆ. ಆದರೆ ಈ ಚಾರಿತ್ರದ ಕವಿಗಳು ತಮ್ಮ ಕಥಾನಾಯಕರ ಕಾಲಕ್ಕಿಂತ ತಮ್ಮ ಸಮಕಾಲೀನ ಚಿತ್ರವನ್ನೇ ಕೊಟ್ಟಿರುವ ಸಾಧ್ಯತೆಯಿದೆ. ಕೊಡೇಕಲ್ ಬಸವಣ್ಣನ ರಚನೆಗಳಲ್ಲಿ ಗೋರಖನ ಪ್ರಸ್ತಾಪವಿದೆ. ಆದರಿದು ಕೊಡೇಕಲ್ ಬಸವಣ್ಣನು ನಾಥನಾಗಿದ್ದಕ್ಕೆ ಸಾಕ್ಷ್ಯವಲ್ಲ.
ಬಿಜಾಪುರದ ಸಿಂದಗಿಯಲ್ಲಿ ಭೀಮಾಶಂಕರ ಜಕ್ಕಪ್ಪಯ್ಯ ಮುಂತಾದ ಯೋಗಿಗಳಿದ್ದ ಒಂದು ಪರಂಪರೆ ಆಗಿಹೋಯಿತು. ಈ ಸಂಪ್ರದಾಯದ  ಮುಖ್ಯ ಯತಿಗಳೆಂದರೆ, ಭೀಮಾಶಂಕರ (೧೬೬೦-೧೭೩೧) ಹಾಗೂ ಇವನ ಶಿಷ್ಯ ಜಕ್ಕಪ್ಪಯ್ಯ (೧೬೮೫-೧೭೬೯). ಜಕ್ಕಪ್ಪಯ್ಯನನ್ನು ‘ಜೋಗಿ’ ಎಂದು ಕರೆಯಲಾಗುತ್ತಿತ್ತು. ಇವನು ತನ್ನ ಗುರು ಪರಂಪರೆ ಯನ್ನು ಆದಿನಾಥ ಗೋರಖ ಮಚೇಂದ್ರರಿಂದ ಆರಂಭಿಸಿ, ಜ್ಞಾನೇಶ್ವರ, ಮುಕುಂದನಾಥ, ಅಲಕ್ಷ್ಯನಾಥ, ಅಚಿಂತ್ಯನಾಥ, ಅವ್ಯಕ್ತನಾಥ, ಭಿಕ್ಷುಕನಾಥ, ರಾಮನಾಥ, ಭೃಂಗವಳ್ಳಿಯ ಗುರುಪ್ಪಯ್ಯ, ಎಂದು ಗುರುತಿಸಿಕೊಳ್ಳುತ್ತಾನೆ.[10] ಸಣ್ಣಪುಟ್ಟ ಮಠಗಳು ಖ್ಯಾತ ಸಿದ್ಧರ ಜತೆ ತಮ್ಮ ಮೂಲವನ್ನು ಗುರುಸಿಕೊಳ್ಳುವುದು ಸಾಮಾನ್ಯ. ಸದ್ಯಕ್ಕೆ ಸಿಂದಗಿ ಮಠದಲ್ಲಿ ನಾಥ ಪರಂಪರೆಯ ಯಾವ ಚಿಹ್ನೆಗಳೂ ಇಲ್ಲ. ಆದರೆ ವಾರಕರಿ ಮಹಾನುಭಾವ ಸಂಪ್ರದಾಯದ ಜತೆ ಗುರುತಿಸಿಕೊಳ್ಳುವ  ಕರ್ನಾಟಕದ ಸಿದ್ಧರು, ಗೋರಖ ಮಚೇಂದ್ರರನ್ನು ಆದರದಿಂದ ನೆನೆಯುತ್ತಾರೆ. ಭೀಮಾಶಂಕರರ ಗುರುವಾದ ಗುರಪ್ಪಯ್ಯನಿಗೆ ರಾಮನಾಥ ಎಂಬ ಸಿದ್ಧನು ಮಾಶ್ಯಾಳ ಗ್ರಾಮದಲ್ಲಿ  ಗುರುಬೋಧ ನೀಡಿ, ರಾಮಮಂತ್ರ ಹಾಗೂ  ಜ್ಞಾನೇಶ್ವರಿಯನ್ನು ಕೊಟ್ಟ ಕತೆಯಿದೆ. ಇದು ಸಿಂದಗಿಮಠಕ್ಕೆ ನಾಥವು ಜ್ಞಾನೇಶ್ವರನ ಮೂಲಕ ಬಂದುದು ಎಂಬುದರ ಆಧಾರವಾಗಿದೆ. ಜಕ್ಕಪ್ಪಯ್ಯನ ರಚನೆಗಳಲ್ಲಿ ಜ್ಞಾನೇಶ್ವರಿಯ ಉಲ್ಲೇಖ ಬಹಳ ಬರುತ್ತದೆ. ಬಹುಶಃ ಮೊದಲ ಹಂತದಲ್ಲಿ ಈ ಸಂಪ್ರದಾಯ ಸಿದ್ಧರ ಸಂಪರ್ಕದಲ್ಲಿತ್ತು. ಇದಕ್ಕೆ ಸಾಕ್ಷಿ,  ದಲಿತರಿಂದ ಮೊದಲ ಭಿಕ್ಷೆ ಪಡೆಯುವ ಸಂಪ್ರದಾಯ ವಿರುವುದು ಹಾಗೂ  ದಲಿತರು ಕೊಟ್ಟ ಜಾಗದಲ್ಲಿ ಮಠಕಟ್ಟಿರುವುದು.  ಆದರೆ  ಈ ಸಂಪ್ರದಾಯ ಮುಂದೆ ಬ್ರಾಹ್ಮಣೀಕರಣಗೊಂಡಿತು. ಚರಿತ್ರೆಯಲ್ಲಿ ಅನೇಕ ಅವಧೂತ ಸಂಪ್ರದಾಯಗಳಿಗೆ ಈ ಅವಸ್ಥೆ ಬಂದಿತು.
ಚಿಗಟೇರಿ (ಹರಪನಹಳ್ಳಿ) ಯಲ್ಲಿ ನಾರಪ್ಪ ಎನ್ನುವ ಒಬ್ಬ ಸಿದ್ಧನ ಮೂರ್ತಿಯಿದೆ. ಅದರ ಸೊಂಟಕ್ಕೆ ಸರ್ಪಬಂಧವಿದೆ. ಕೈಯಲ್ಲಿ ಖಡ್ಗವಿದ್ದ ಗುರುತಿದೆ. ಕಿವಿಗೆ ನಾಥಯೋಗಿಗಳು ತೊಡುವ ಕುಂಡಲಗಳಿವೆ. ಈತ ಯೋಗಿಯೊ ಭೈರವನೊ ಸ್ಪಷ್ಟವಾಗುವುದಿಲ್ಲ.  ಭಾರತದ ಹಠಯೋಗಿಗಳಲ್ಲಿ ಒಬ್ಬನ ಹೆಸರುೊನಾರದೇವ. ಈ ಹಿನ್ನೆಲೆಯಲ್ಲಿ ಇವನೊಬ್ಬ ಕಾಪಾಲಿಕನೊ ನಾಥಸಿದ್ಧನೊ ಇರಬಹುದು. ನಾರಪ್ಪನನ್ನು ಕುರಿತ ಹಾಡುಗಳಲ್ಲಿ ‘ಬಂದನು ಭೈರೇಶ ನಾರನ್ಮುನಿ’ ಎಂಬ ಸಾಲಿದೆ. ನಾರಪ್ಪನ ಆರಾಧನೆಯಿರುವ ಸ್ಥಳಗಳಲ್ಲಿ ಅವನನ್ನು ಭೈರಪ್ಪ ಎಂದೇ ಕರೆಯುತ್ತಾರೆ. ಹಾಗಾಗಿ ಇದು ಮೂಲತಃ ಭೈರವ ಸಂಪ್ರದಾಯಕ್ಕೆ ಸೇರಿದ ಮೂರ್ತಿ ಎನ್ನಬಹುದು. ಲುಂಕೆಮಲೆ ಪರಿಸರದಲ್ಲಿ ಬರುವ ನಾರಪ್ಪ ಸಂಪ್ರದಾಯವು, ಉಜ್ಜಿನಿ ನರಸಪ್ಪನಗುಡ್ಡ  ಮುಂತಾದ ಭೈರವಾರಾಧನೆಯ ಜಾಗಗಳಿಂದಲೂ ಕಿನ್ನರಿಜೋಗಿಗಳಿರುವ ಮತ್ತಿಹಳ್ಳಿಯಿಂದಲೂ ಸುತ್ತುವರೆದಿದೆ. ವಿಶೇಷವೆಂದರೆ, ನಾರಪ್ಪನಿಗೆ ಮಹಿಳೆಯರ ಪೂಜೆಯಿಲ್ಲದಿರುವುದು.
ಕರ್ನಾಟಕದ ನಾಥಮಠಗಳಲ್ಲಿ  ನೂರಾರು ವರುಷ ನೂರಾರು ನಾಥಯೋಗಿಗಳು  ಇದ್ದು ಆಳ್ವಿಕೆ ಮಾಡಿದರು.  ಇವರಲ್ಲಿ ಹೆಚ್ಚಿನವರು ಉತ್ತರ ಭಾರತದವರು. ಹಾಗೂ ಕರ್ನಾಟಕದ ಸಂಸ್ಕೃತಿಯ ಭಾಗವಾಗಿ ಸೇರಿಹೋದವರು ತುಂಬ ಕಡಿಮೆ. ಕರಾವಳಿ ಭಾಗದಲ್ಲಿ ಕದ್ರಿಮಠದ  ಸುಂದರನಾಥರ ಬಗ್ಗೆ ದೊಡ್ಡ ಆದರವಿದೆ. ಚುಂಚನಗಿರಿ ಸಾಹಿತ್ಯದಲ್ಲಿ  ಚಂದ್ರನಾಥ ಎಂಬ ಯೋಗಿಯ ಪ್ರಸ್ತಾಪ ಬರುತ್ತದೆ. ನಾನು ಭೇಟಿಯಾದ ಕನ್ನಡಿಗ ನಾಥರಲ್ಲಿ ಚಿದಂಬರನಾಥರು(೭೦) ಒಬ್ಬ ವಿಶಿಷ್ಟ ಯೋಗಿ. ಬೈಲಹೊಂಗಲ ಮೂಲದ ಇವರ ಪೂರ್ವಾಶ್ರಮದ ವಿವರಗಳು ಸಿಗುವುದಿಲ್ಲ. ಅವರ ಇಂಗ್ಲಿಷು ಕಂಡರೆ ಆಧುನಿಕ ಶಿಕ್ಷಣ ಪಡೆದವರು ಎಂದು ಕಾಣುತ್ತದೆ. ಇವರು ಹಂಡಿಬಡಗನಾಥ ಮಠದ ಮೂಲಕ ನಾಥರ ಸಂಪರ್ಕಕ್ಕೆ ಬಂದವರಿರಬಹುದು. ಸದ್ಯ ರಾಜಸ್ಥಾನದ ಒಂದು ಮಠದಲ್ಲಿ ಇರುತ್ತಾರೆ.  ಬಾರಾಪಂಥದವರು ಕರ್ನಾಟಕದ ಮಠಗಳ ವಿಷಯದಲ್ಲಿ ನಿರ್ಣಯ ತೆಗೆದು ಕೊಳ್ಳುವಾಗ ಸ್ಥಳೀಕರಾದ ಇವರ ನೆರವನ್ನು ಪಡೆಯುತ್ತ ಬಂದಿದ್ದಾರೆ. ದೊಡ್ಡ ವಿದ್ವತ್ತು ಉಳ್ಳವರಂತೆ ಕಾಣುವ ಚಿದಂಬರನಾಥರಿಗೆ ಧಾರವಾಡದಲ್ಲಿ ಶಿಷ್ಯರಿದ್ದಾರಂತೆ.  ಅವರು ಹೆಚ್ಚು ಮಾತನ್ನೇ ಆಡುವುದಿಲ್ಲ. ಆಡಿದರೆ ಮಾತು ಕಠಿಣವಾಗಿರುತ್ತದೆ. ಕದ್ರಿಯ ಮಠದಲ್ಲಿ ಸಿಕ್ಕಾಗ ‘ನಾಥಪಂಥದಲ್ಲಿ ಕನ್ನಡಿಗರು ತುಂಬ ವಿರಳವಾಗಿ ಇದ್ದಾರೆ. ಏನು ಕಾರಣ’ ಎಂದು ಕೇಳಿದೆ. ‘ನಿಮ್ಮ ಮಕ್ಕಳನ್ನು ಸಾಧುಗಳನ್ನಾಗಿ ಬಿಡಲು ತಯಾರಿದ್ದೀರಾ? ಇಲ್ಲವೆಂದ ಮೇಲೆ ಇಂತಹ ಪ್ರಶ್ನೆ ಕೇಳುವುದರಲ್ಲಿ ಅರ್ಥವಿಲ್ಲ’ ಎಂದರು. ‘ನಿಮ್ಮ ಗುರು ಯಾರೆ’ಂದರೆ ‘ಅದನ್ನು ಕಟ್ಟಿಕೊಂಡು ನಿಮಗೆ ಏನಾಗಬೇಕು’ ಎಂದರು. ‘ಯಾಕೆ ಸನ್ಯಾಸಿಯಾದಿರಿ’ ಎಂದರೆ,  ‘ಕೆಲವಕ್ಕೆ ಕಾರಣಗಳೇ ಇರೋಲ್ಲ.  ನಾನು ಆಗಬೇಕೆಂದಿತ್ತು. ಆದೆ. ಎಲ್ಲ ಬಿಟ್ಟು ಬಂದವನಿಗೆ ಯಾವ ಗುರುತು ಹೇಳಬೇಕು’ ಎಂದರು. ‘ನಿಮ್ಮ ಮುಂದಿನ ಪ್ರಯಾಣ ಎಲ್ಲಿಗೆ ಎಂದಾಗ, ಅದು ಬರುವ ಗಳಿಗೆ ಬಂದಾಗ ನಿರ್ಧರಿಸುತ್ತೇನೆ’ ಎಂದರು. ಈ ಲೋಕದ ಮಂದಿಯೇ ಹೀಗೆ ವಿಚಿತ್ರ.  ನಮ್ಮ ತಾರ್ಕಿಕವಾದ ಪ್ರಶ್ನೆ ಮತ್ತು ಕುತೂಹಲಗಳು ಅವರಿಗೆ ಅಸಂಬದ್ಧ ಅನಿಸುತ್ತವೆ.
ಆಧುನಿಕ ಕಾಲದಲ್ಲಿ ನಾಥರ  ಕಾನಫಠಾ ದೀಕ್ಷೆ ಪಡೆಯದೆಯೂ ಪಂಥದ ಬಗ್ಗೆ ಅಪಾರ  ಜ್ಞಾನವುಳ್ಳ ಯೋಗಿಗಳಿದ್ದಾರೆ. ಅವರಲ್ಲಿ ತಿಪ್ಪೂರಿನ ನೀಲಕಂಠಸ್ವಾಮಿಗಳು ಒಬ್ಬರು. ಮೂಲತಃ ಶಾಕ್ತ ಸಾಧಕರಾದ ನೀಲಕಂಠಸ್ವಾಮಿ,  ನಾಥರ ಸಂಪರ್ಕವುಳ್ಳವರು. ಗೋರಖನ ದರ್ಶನವು  ಬೇರೆಲ್ಲವಕ್ಕೆ ಹೋಲಿಸಿದರೆ  ಪರಿಪೂರ್ಣ ಎಂದು ನಂಬಿದವರು. ಅವರು ಗೋರಖ ತಪೋವನವನ್ನು ಸ್ಥಾಪಿಸಿದ್ದಾರೆ. ಹಿಂದೆ  ‘ನಾಥಸಂದೇಶ’ ಎನ್ನುವ ಕನ್ನಡ ಪತ್ರಿಕೆ ಪ್ರಕಟಿಸುತ್ತಿದ್ದರು. ನಾಥಚಿಂತನೆಯನ್ನು  ಕರ್ನಾಟಕದಲ್ಲಿ  ಪ್ರಸಾರ ಮಾಡಬೇಕು ಎಂಬ  ಮಹತ್ವಾಕಾಂಕ್ಷೆ ಉಳ್ಳ ಅವರ ಸ್ವಭಾವದಲ್ಲಿ ಒಂದು ಬಗೆಯ ಭಾವನಾತ್ಮಕ ತನ್ಮಯತೆ ಇದೆ. ಗೋರಖ ದರ್ಶನವು ಕೆಳಸ್ತರದಿಂದ ಬರುವ ಸಾಧಕರಿಗೆ ಸಾಮಾಜಿಕ ಕಾರಣಕ್ಕಾಗಿಯೂ ತಮ್ಮದು ಅನಿಸುತ್ತದೆ ಎಂದು ಕಾಣುತ್ತದೆ. ಹಂಪಿಯಲ್ಲಿ ಆಶ್ರಮ ಮಾಡಿಕೊಂಡಿರುವ ಸದಾಶಿವಯೋಗಿಯವರು ಒಬ್ಬ ಶಿವಯೋಗ ಸಾಧಕರು.  ಹಿಮಾಲಯದಲ್ಲಿದ್ದಾಗ ನಾಥರ ಸಹವಾಸದಲ್ಲಿ ಇದ್ದವರು. ಸದಾಶಿವಯೋಗಿ ಅವರು ನಾಥದರ್ಶನದ ತಿಳಿವಳಿಕೆಯ ಜತೆಗೆ ಪ್ರಖರವಾದ ವೈಚಾರಿಕತೆಯನ್ನೂ ವಿದ್ವತ್ತನ್ನೂ ಆಧುನಿಕ ಮನಸ್ಸನ್ನೂ ಪಡೆದವರು. ಯೋಗಸಾಧನೆ ಕುರಿತು ಅವರು ರಚಿಸಿದ ಕೃತಿಗಳು ಪ್ರಸಿದ್ಧವಾಗಿವೆ. ಅವರ ಕೃತಿಗಳಲ್ಲಿ ದಾರಿತಪ್ಪಿದ ನಾಥರ ಕಟುಟೀಕೆ ಇರುವುದು ಗಮನಾರ್ಹ. ಅವರಿಗೆ  ನಾಥಸಿದ್ಧಾಂತದ ಬಗ್ಗೆ ಆದರವಿದೆ. ಆದರೆ ನಿರ್ದಿಷ್ಟ ನಾಥರ ಬಗ್ಗೆ ತಿರಸ್ಕಾರವಿದೆ.
೨೦ನೇ ಶತಮಾನದ ಮೊದಲರ್ಧ ಭಾಗದಲ್ಲಿದ್ದ ಮುಕುಂದೂರುಸ್ವಾಮಿ, ಒಬ್ಬ ದೊಡ್ಡ ಯೋಗಿಯಾಗಿದ್ದವರು. ಕಡೂರು ಸೀಮೆಯ ಗುಡ್ಡಬೆಟ್ಟಗಳಲ್ಲಿ ಇದ್ದ  ಇವರನ್ನು ಕುರಿತು ಬೆಳಗೆರೆ ಕೃಷ್ಣಶಾಸ್ತ್ರಿಗಳು ಬರೆದಿರುವ ಜೀವನಚಿತ್ರವು  ಸ್ವಾರಸ್ಯಕರವಾಗಿದೆ.  ಸಿದ್ಧರಲ್ಲಿ ಸಾಮಾನ್ಯವಾಗಿ ಇರುವ ವಿಚಿತ್ರ  ವರ್ತನೆ ಮುಕುಂದೂರು ಸ್ವಾಮಿಯವರಲ್ಲೂ ಕಾಣುತ್ತದೆ.  ಅಸ್ಪಷ್ಟವಾಗಿ ಸಿಗುವ  ಇವರ ಪೂರ್ವಾಶ್ರಮದ ತುಣುಕು ಮಾಹಿತಿಗಳ ಪ್ರಕಾರ, ಇವರು ಕೂಲಿ ಮಾಡುವ ಕುಟುಂಬದಿಂದ ಬಂದವರು; ರೂಪಕ ಭಾಷೆಯಲ್ಲಿ ಮಾತಾಡುತ್ತಿದ್ದ ಇವರು ಸಾಮಾನ್ಯ ಜೀವನ ನಡೆಸಿದವರು. ಜಾತ್ಯತೀತ ಸ್ವಭಾವದವರು.  ನೂರಕ್ಕೂ ಹೆಚ್ಚು ವರ್ಷ ಬದುಕಿದ್ದವರು. ಅಲೆಮಾರಿಯಾಗಿದ್ದವರು. ಆದರೆ  ಯೋಗಿಗಳಲ್ಲಿ ಸಾಮಾನ್ಯವಾಗಿ ಕಾಣದ ಪೂಜೆ ಭಕ್ತಿಭಾವಗಳೂ ಅವರಲ್ಲಿದ್ದವು. ಇವರ ಜೀವನದಲ್ಲಿ ಬಹುತೇಕ ಸಂತರ ಕಥನಗಳಲ್ಲಿರುವಂತೆ ತಮ್ಮನ್ನು ತಿರಸ್ಕರಿಸುವ ಉಚ್ಚವರ್ಗದ ಜನರನ್ನು ಸೋಲಿಸುವ ಹಾಗೂ ಅವರನ್ನು ತಮ್ಮ ಶಿಷ್ಯರಾಗಿಸಿಕೊಳ್ಳುವ ಪ್ರಸಂಗಗಳಿವೆ. ತಿಮ್ಮಣ್ಣಕವಿ ಉಲ್ಲೇಖಿಸುವ ಅಜ್ಞಾತ ಸಿದ್ಧನ ಹಾಗೆ ಇರುವ ಮುಕಂದೂರು ಸ್ವಾಮಿಯವರು, ಕರ್ನಾಟಕದ ಆರೂಢಸಿದ್ಧರ ಬಹುತೇಕ ಚಹರೆಯುಳ್ಳವರು. ಈ ಲೋಕವನ್ನು ವಿಮರ್ಶಿಸುವುದಕ್ಕೆ ಬೇಕಾದ ವೈಚಾರಿಕ ಉಪಕರಣಗಳು ನಮ್ಮಲ್ಲಿವೆ. ಆದರೆ ಇವನ್ನು ಅರಿಯುವುದಕ್ಕೆ ಬೇಕಾದ ಸಾಧನಗಳನ್ನು ಇನ್ನೂ ಪಡೆಯಬೇಕಿದೆ. ಕೊಂಚ ಆಯತಪ್ಪಿದರೂ ಸಮ್ಮೋಹನಕ್ಕೆ ಒಳಗಾಗುವ ಸಾಧ್ಯತೆ ಯಿರುವ ಲೋಕವಿದು.
* * *

ಕರ್ನಾಟಕದ ನಾಥಪಂಥ : ೧೧. ಪ್ರಭುತ್ವಗಳ ಕೊಡುಕೊಳೆ
ನಾಸಿಕ್ ತ್ರ್ಯಂಬಕೇಶ್ವರದ ಗೋರಖನಾಥ ಮಠಕ್ಕೆ ನಾನು ಹೋದಾಗ (೨೦೦೨) ಮಠದ  ಮಹಂತರಾದ  ಚೇತನ್‌ನಾಥ್ ಮಠದಲ್ಲಿ ಇರಲಿಲ್ಲ. ಗದ್ದೆಯಲ್ಲಿದ್ದರು. ಇಡೀ ಮಠವು  ಸುಮಾರು ನೂರು ಎಕರೆಯಷ್ಟು ವಿಶಾಲವಾದ ಗದ್ದೆ ಬಯಲಿನಲ್ಲಿದೆ. ಹೊಲದ ತುಂಬ ಗೋಧಿ ಬೆಳೆದು ತೆನೆಗಳು ಹಾಲುತುಂಬಿದ್ದವು. ‘ಇಷ್ಟೊಂದು ಭೂಮಿ ಮಠಕ್ಕೆ ಹೇಗೆ ಬಂತು?’ ಎಂದು ಕೇಳಿದೆ. ಇವು  ಮೊಗಲರು ಕೊಟ್ಟ ಜಹಗೀರು ಎಂದು ಚೇತನಾಥ ಹೇಳಿದರು.  ಪೇಶ್ವೆಗಳು ಕೂಡ  ಈ ಮಠಕ್ಕೆ ಉಂಬಳಿ ಹಾಕಿಕೊಟ್ಟರು.  ನಾಥಮಠಕ್ಕೆ ನೇಮಕವಾಗುವ ಯೋಗಿಯು ಈ ಜಮೀನಿನ  ಉಸ್ತುವಾರಿ ಮಾಡಬೇಕು. ಜಮೀನು ಮಠಕ್ಕೆ ದೊರಕಿದ ಬಗ್ಗೆ ಚೇತನ್ ನಾಥರು ಒಂದು ಕತೆ ಹೇಳಿದರು.  ಹಿಂದೆ ಗೋರಖನಾಥ ಮಠದ ನಾಥನಿಗೆ ಇಲ್ಲಿ ಆಳುತ್ತಿದ್ದ ಒಬ್ಬದೊರೆ ಬಂದು, ಜಾಗ ಖಾಲಿಮಾಡಬೇಕು ಎಂದನಂತೆ. ನಾಥನು  ಒಪ್ಪಲಿಲ್ಲ. ಆಗ ದೊರೆ ಒಂದು ಮಣ ಸೀಸವನ್ನು ಕಾಯಿಸಿ ಕುಡಿಯುವ ಶಿಕ್ಷೆ ಕೊಟ್ಟನು. ನಾಥನು ಸೀಸದ ರಸವನ್ನು ಕುಡಿಯಲು ದೊರೆ ಅವನ ಸಾಧನೆಗೆ ಮೆಚ್ಚಿ, ಎಷ್ಟು ಭೂಮಿ ಬೇಕು ಎಂದನು. ಆಗ ನಾಥನು ನಾನು ಮೂತ್ರ ಮಾಡಿ ಎಲ್ಲೆಕಟ್ಟು ಗುರುತಿಸುವ ಜಾಗವೆಲ್ಲ ಕೊಡಬೇಕು ಎಂದನು. ದೊರೆ ‘ಆಗಲಿ’ ಎನ್ನಲು ನಾಥನು ೧೦೦ ಎಕರೆ ಭೂಮಿ ಅಳತೆಯಲ್ಲಿ ಸೀಸರಸದ ಮೂತ್ರ ಮಾಡಿದನು.  ಅಷ್ಟು ಭೂಮಿ ಮಠಕ್ಕೆ ದೊರಕಿತು. ನಾಥರು ತಮ್ಮ ಕಾಲದ ಆಳುವ ಪ್ರಭುಗಳಿಂದ ನಾನಾ ವಿಧದಿಂದ  ಭೂಮಿ ಪಡೆದಿದ್ದಾರೆ. ಯೋಗಿಗಳು ದೊರೆ ಒಡ್ಡಿದ ಸವಾಲನ್ನು ಸ್ವೀಕರಿಸಿ ಗೆದ್ದ ಕತೆಗಳು ಭಾರತದ ತುಂಬ ಇವೆ. ಆದರೆ ಅಂತಿಮವಾಗಿ ಗೆದ್ದವರು ಇವರಿಗೆ ಸಂಪತ್ತಿನ ದಾನ ಮಾಡಿದ ರಾಜರೊ ಅಥವಾ ಸಂಪತ್ತನ್ನು ಪಡೆದ ಯೋಗಿಗಳೊ? ಇದೊಂದು ಯಕ್ಷಪ್ರಶ್ನೆ.
ಕರ್ನಾಟಕ ನಾಥಪಂಥಿ ಜೋಗಿ ಜನಾಂಗದ ಸಮ್ಮೇಳನದ ಕರಪತ್ರದಲ್ಲಿ ‘‘ಪುರಾಣ ಹಾಗೂ ಇತಿಹಾಸಗಳ ಪುಟಗಳನ್ನು ತೆರೆದು ನೋಡಿದಾಗ, ಹಿಂದೊಮ್ಮೆ ಈ ಸಮಾಜವು ಹಾಗೂ ಧರ್ಮದ ನೀತಿ ರೀತಿ ತತ್ವ ಮತ್ತು ಸಿದ್ಧಾಂತಗಳು ಚಕ್ರವರ್ತಿಗಳ ರಾಜ-ಮಹಾರಾಜರ ಹಾಗೂ ಹಲವಾರು ಪಾಳೇಗಾರರ ರಾಜಗೌರವಕ್ಕೆ ಪಾತ್ರವಾಗಿ ಸಿದ್ದಿಗೆ ಹಾಗೂ ಮೋಕ್ಷಕ್ಕೆ ದಾರಿದೀಪವಾಗಿತ್ತು’’ ಎಂಬ ಮಾತಿದೆ. ಹಿಂದುಳಿದ ಜಾತಿಗಳು ತಮ್ಮ ಮೇಲುಚಲನೆಗೆ ಬೇಕಾದ ಪರಂಪರೆ ಚರಿತ್ರೆ ಕಟ್ಟಿಕೊಳ್ಳುವಾಗ, ಭವ್ಯವಾದ ಗತವನ್ನು ಕೊಂಚ ಉತ್ಪ್ರೇಕ್ಷೆಯಿಂದಲೇ ಕಟ್ಟಿಕೊಳ್ಳುವುದು ಸಾಮಾನ್ಯ. ಕರ್ನಾಟಕದ ಮಟ್ಟಿಗೆ, ಉತ್ತರದಿಂದ ಬಂದ ನಾಥಪಂಥವು ಇಲ್ಲಿ ನೆಲೆಯೂರುವಾಗ, ಬೇರೆಬೇರೆ ಪ್ರಭುತ್ವಗಳಿಂದ ಉಪಚಾರ ಪಡೆದಿದೆ. ಆದರೆ  ಜೈನ, ಬೌದ್ಧ, ಕಾಳಾಮುಖ, ಶ್ರೀವೈಷ್ಣವ ಮತಪಂಥಗಳಿಗೆ ದೊಡ್ಡ ರಾಜಕೀಯ ಪ್ರಭುತ್ವಗಳ ಬೆಂಬಲ ಸಿಕ್ಕಂತೆ ನಾಥರಿಗೆ ಸಿಕ್ಕಂತೆ ಕಾಣುವುದಿಲ್ಲ;  ಗೇರುಸೊಪ್ಪೆ ಹಾಗೂ ಬೀಳಗಿಗಳ ಅರಸರು, ವಿಟ್ಲದ ಡೊಂಬ ಅರಸರು, ಮಾಗಡಿ, ದೇವನಹಳ್ಳಿ ದೊಡ್ಡಬಳ್ಳಾಪುರ ಚಿಕ್ಕಬಳ್ಳಾಪುರಗಳ ಪಾಳೇಗಾರರು, ಬಾರಕೂರಿನ ವಿಟ್ಟರಸರು, ಮೈಸೂರು ಅರಸರು, ಕಾರ್ಕಳ ಕಳಸಗಳ ಭೈರರಸರು ಮುಂತಾದ ಸ್ಥಳೀಯ ತುಂಡರಸರಿಂದ ನಾಥರಿಗೆ   ಉತ್ತೇಜನ ಸಿಕ್ಕಿತು. ಹೈದರ್ ಟಿಪ್ಪು ಆಡಳಿತದಲ್ಲಿ ವಿಟ್ಲದ ಯೋಗಿಮಠಕ್ಕೆ ಇನಾಮು ಕೊಟ್ಟ ಒಂದು ದಾಖಲೆಯಿದೆ. ಬೆಂಗಳೂರು ಆಸುಪಾಸಿನ ಪಾಳೇಗಾರರ ಹಾಗೆ ನಾಥವನ್ನು ರಾಜಧರ್ಮವಾಗಿ ಸ್ವೀಕರಿಸಿದವರು ಕಡಿಮೆ. ಬಹುಸಂಖ್ಯಾತರ ಮತಗಳಿಗೆ ಮನ್ನಣೆ ಕೊಡುವುದು ಪ್ರಭುತ್ವಗಳಿಗೆ ರಾಜಕೀಯ ಅಗತ್ಯವೂ ಆಗುತ್ತದೆ. ಪುಟ್ಟ ಸಮುದಾಯದ ಪಂಥಗಳಿಗೆ ಅವು ರಾಜಧರ್ಮದ ಭಾಗವಾಗಿ ಬೆಂಬಲ ಸಾಮಾನ್ಯ ಕೊಡುತ್ತವೆ ಅಷ್ಟೆ.
 ಬದಾಮಿ ಚಾಲುಕ್ಯರ ಆಡಳಿತಕ್ಕೆ ಸೇರಿದ್ದ ಇಗತಪುರಿಯ (ನಾಸಿಕ್)  ತಾಮ್ರಶಾಸನವು (ಕ್ರಿಶ.೭) ಅಲ್ಲಿನ ಕಪಾಲೇಶ್ವರ ಗುಡಿಯಲ್ಲಿ ಗುಗ್ಗುಳಪೂಜೆ ಜರುಗಿಸಲು ಕೊಟ್ಟ ದತ್ತಿಯ ದಾಖಲೆ ಎಂದು ಎಲ್ಲ ವಿದ್ವಾಂಸರು ಉಲ್ಲೇಖಿಸುತ್ತಾರೆ. ಈ ದತ್ತಿಯನ್ನು ಒಬ್ಬ ಮಹಾವ್ರತಿ (ಕಾಪಾಲಿಕ) ಸ್ವೀಕರಿಸುತ್ತಾನೆ.  ಕಾಪಾಲಿಕರ ಸಂಗಾತಿಗಳಾದ ನಾಥರು ಆಗಿನ್ನೂ ಚರಿತ್ರೆಯಲ್ಲಿ ಕಾಣಿಸಿರಲಿಲ್ಲ. ಇಲ್ಲಿನ ಕಾಪಾಲಿಕರು ಕೇವಲ ದಾನ ಸ್ವೀಕರಿಸಲಿಲ್ಲ. ಇತರರಿಗೆ ಕೊಡುವಷ್ಟು ಪ್ರಬಲರಾಗಿದ್ದರು. ಕಲ್ಯಾಣ ಚಾಲುಕ್ಯರ ಒಂದನೇ ಸೋಮೇಶ್ವರನ ಕಾಲದ (೧೨ನೇಶತ) ಶಾಸನವೊಂದು ಆಂಧ್ರದ ಕೊಲ್ಲಿಪಾಕಿಯಲ್ಲಿ ಸಿಕ್ಕಿದೆ. ಇದು ಅಲ್ಲಿನ ಶಂಕರೇಶ್ವರ ಗುಡಿಯ ಸ್ಥಾನಾಧಿಪತಿ ಸೋಮಿಭಟ್ಟಾರಕನು ಚಂಡಮಯ್ಯ ಎಂಬುವವನಿಗೆ ಭೂದಾನ ಮಾಡಿದ್ದರ ದಾಖಲೆ. ಸೋಮಿಭಟ್ಟಾರಕನು ತನ್ನನ್ನು  ಸೋಮ ಸಿದ್ಧಾಂತಕ್ಕೆ ಅರ್ಪಿಸಿಕೊಂಡವನು, ಆರು ಮುದ್ರೆ ಉಳ್ಳವನು, ಖಟ್ವಾಂಗ ಢಮರು ಕಪಾಲ ಉಳ್ಳ ಮಹಾವ್ರತಿ ಎಂದು ಅದರಲ್ಲಿ ವರ್ಣನೆಯಿದೆ. ಇದರ ಆಧಾರದಲ್ಲಿ ಲೊರೆಂಜೈನರು ಅವನೊಬ್ಬ ಕಾಪಾಲಿಕನಾಗಿದ್ದ ಎನ್ನುತ್ತಾರೆ.
[1]ಈ ಹಿನ್ನೆಲೆಯಲ್ಲಿ ಕರ್ನಾಟಕದ ಎಲ್ಲ ಸೋಮೇಶ್ವರ ಗುಡಿಗಳನ್ನು ಪರಿಶೀಲಿಸಬೇಕಿದೆ.
ಕರ್ನಾಟಕದ ಆಳುವ ದೊರೆಗಳಿಂದ ಬೆಂಬಲ ಪಡೆದ ಈ ಕಾಪಾಲಿಕ ಸ್ಥಾನಗಳು ಸದ್ಯದ ಕರ್ನಾಟಕದ ಹೊರಗಿವೆ. ಇದಕ್ಕೆ ಪ್ರತಿಯಾದ ನಿದರ್ಶನವೂ ಇದೆ. ಅದೆಂದರೆ, ಕರ್ನಾಟಕದ ಕಾಪಾಲಿಕರಿಗೆ ತಮಿಳನಾಡಿನ ರಾಜರು ಕೊಟ್ಟ ಬೆಂಬಲ. ಪ್ರಸಿದ್ಧ ಕಾಪಾಲಿಕ ಕೇಂದ್ರವೂ ಭೈರವರಾಧನೆಯ ಜಾಗವೂ ಆಗಿದ್ದ ಚುಂಚನಗಿರಿಗೆ, ಶೈವರಾಗಿದ್ದ ಚೋಳರು ಪ್ರೋಕೊಟ್ಟರೆಂದು ತಿಳಿದು ಬರುತ್ತದೆ. ಚುಂಚನಗಿರಿ  ಸಾಹಿತ್ಯದಲ್ಲಿ ಚೋಳರ ಪ್ರಸ್ತಾಪ ಬರು ತ್ತದೆ. ಬೆಟ್ಟದಲ್ಲಿ ಚೋಳರ ಕಂಬವಿದೆ. ಚುಂಚನಗಿರಿಗೆ ಚುಂಚನಕೋಟೆ ಎಂಬ ಹೆಸರಿದ್ದು, ಇದು ಸಹ ಈ ರಾಜಕೀಯ ಸಂಪರ್ಕದತ್ತ ಸನ್ನೆ ಮಾಡುತ್ತಿದೆ. ಚೋಳರು ಕಾಪಾಲಿಕರಿಗೆ ದೊಡ್ಡಮಟ್ಟದ ಬೆಂಬಲ ಕೊಟ್ಟಿದ್ದು ಸೀತಿಬೆಟ್ಟದ ಭೈರವನಿಗೆ.  ಇಲ್ಲಿ ಸಿಗುವ ೬೦ಕ್ಕೂ ಹೆಚ್ಚು ತಮಿಳು ಶಾಸನಗಳು (ಕ್ರಿಶ.೧೧-೧೭)  ಭೈರವನಿಗೆ ಸಿಕ್ಕ ರಾಜಪೋಷಣೆಯ ಪರಿಯನ್ನು ವ್ಯಕ್ತಪಡಿಸುತ್ತವೆ. ಭೈರವನಿಗೆ ಈ ಶಾಸನಗಳಲ್ಲಿ ತ್ರಿಭುವನ ವಿಡಂಗ, ಕ್ಷೇತ್ರಪಾಲ ಉಡೈಯ, ಕ್ಷೇತ್ರಪಾಲ ಪಿಳ್ಳೆಯಾರ್, ಭೈರವನಾಯಾರ್ ಎಂದು ಕರೆಯಲಾಗಿದೆ. ಈ ಶಾಸನಗಳನ್ನು ಚೋಳರಲ್ಲದೆ ಅವರ ಮಾಂಡಲಿಕರಾಗಿದ್ದ ಗಂಗರೂ ಹೊಯ್ಸಳರೂ ಹಾಕಿಸಿದ್ದಾರೆ. ಇವುಗಳಲ್ಲಿ ಕೆಲವು  ಭೈರವ ದೇವರಿಗೆ ದತ್ತಿಬಿಟ್ಟ ಶಾಸನಗಳು;  ಮತ್ತೆ ಕೆಲವು ರಾಜರಿಗೆ ಜಯಸಿಗಲೆಂದು ದಾನಕೊಟ್ಟ ಹರಕೆ  ಶಾಸನಗಳು.[2] ಸೀತಿಯ ಭೈರವನ ಗುಡಿಯ ಜತೆಯಲ್ಲಿ ಕಾಪಾಲಿಕ ಮಠಗಳೂ ಇದ್ದಿರಬಹುದು. ನಂತರದ ಘಟ್ಟಗಳಲ್ಲಿ ಇಲ್ಲಿ ನಾಥರು ಬಂದು ನೆಲೆಸಿರಬಹುದು.  ನೈಸರ್ಗಿಕ ಗುಹೆಗಳನ್ನು ಒಳಗೊಂಡಿರುವ ಸೀತಿಬೆಟ್ಟವು ಜನವಸತಿಯ ಹಳ್ಳಿಗಳಿಂದ ಸುತ್ತುವರೆದಿದೆ. ಬೆಟ್ಟದ ಕೆಳಗೆ ಜೋಗಿಲಿಂಗೇಶ್ವರ ಗುಡಿಯಿದೆ. ಹೆಸರೇ ಹೇಳುವಂತೆ ಇದು ನಾಥಜೋಗಿಗಳ ತಂಗುದಾಣವೂ ಆಗಿತ್ತು. ಬೆಟ್ಟದ ಮೇಲೆ ಸಿಕ್ಕಿರುವ ಯೋಗಿಯ ಶಿಲ್ಪವೂ ಇದಕ್ಕೆ ಪೂರಕವಾಗಿದೆ. ದೊಡ್ಡ ಕಿವಿಕುಂಡಲಗಳನ್ನು ಧರಿಸಿ, ಧ್ಯಾನಮುದ್ರೆಯಲ್ಲಿ ಕುಳಿತಿರುವ ಈ  ಶಿಲ್ಪವು ಅಪೂರ್ವವಾಗಿದೆ. ಈ ಯೋಗಿಯು ನಾಥನೊ ಕಾಪಾಲಿಕನೊ ಹೇಳುವುದು ಕಷ್ಟ.   ಸಂಪತ್ತಿನಿಂದ ಕೂಡಿದ ಈ ಭೈರವಸ್ಥಾನದಲ್ಲಿ  ಯೋಗಿಗಳಾದ  ನಾಥರು ಇದ್ದರೆ ಎಂಬ ಪ್ರಶ್ನೆ ಏಳುವುದಿಲ್ಲ. ಕದ್ರಿಮಠದಲ್ಲಿ ನೋಡುವಂತೆ ರಾಜಾಶ್ರಯದ ಜತೆಯಲ್ಲಿ ಬದುಕುವುದನ್ನು ಅವರು ರೂಢಿಸಿಕೊಂಡಿದ್ದರು ಎಂದು ತೋರುತ್ತದೆ. ಮುಂದೆ ಈ ಭಾಗದಲ್ಲಿ ಬಂದ ಬಳ್ಳಾಪುರದ ಪಾಳೇಗಾರರು ಈ ಬೆಟ್ಟದ ಗುಡಿ ಮತ್ತು ಮಠಗಳಿಗೆ ತಮ್ಮ ಸೇವೆಯನ್ನು ಮುಂದುವರೆಸಿದರು.
ಹೊಯ್ಸಳರು ಬಿಟ್ಟಿದೇವನ ಕಾಲಕ್ಕೆ ರಾಮಾನುಜರ ಪ್ರಭಾವದಿಂದ ಶ್ರೀವೈಷ್ಣವರಾದರೂ, ಅನೇಕ ದೇವರುಗಳಿಗೆ ಬಿಟ್ಟಂತೆ ಭೈರವ ದೇವರಿಗೂ ದತ್ತಿ ಬಿಟ್ಟಿದ್ದರು.  ೧೨೬೯ರ ಹೊಯ್ಸಳ ಶಾಸನವು ವೀರನರಸಿಂಹರಾಜನು ಭೈರವ ದೇವರಿಗೆ ದತ್ತಿ ಬಿಟ್ಟ ದಾಖಲೆ; ದೊರೆ ವೈಷ್ಣವನಾಗಿದ್ದು ಶೈವದೇವರಿಗೆ ದತ್ತಿಬಿಟ್ಟರೆ, ಅದನ್ನು ಪರಮತ ಸಹಿಷ್ಣುತೆ ಎಂದು ವ್ಯಾಖ್ಯಾನಿಸಲಾಗುತ್ತದೆ. ಆದರೆ ಪ್ರಭುತ್ವಗಳು ತಮಗೆ ಪ್ರಿಯವಾದ ಮತಕ್ಕೆ ಹೆಚ್ಚು ಆದ್ಯತೆ  ಕೊಡುವುದು ಸಹಜವಾಗಿತ್ತು. ರಾಜ್ಯದ ಎಲ್ಲ ಪ್ರಮುಖ ಸಮುದಾಯಗಳ ಧಾರ್ಮಿಕ ಕೇಂದ್ರಗಳಿಗೆ ದತ್ತಿ ಬಿಡುವುದು ಕೂಡ ಒಂದು ಸಾಮಾನ್ಯ ರಾಜಕೀಯ ಕ್ರಮವಾಗಿತ್ತು. ಅದರಲ್ಲೂ ಧರ್ಮ ಪಂಥ ಯಾವುದೇ ಇರಲಿ, ಜನಪ್ರಿಯವಾದ ದೈವಗಳಿಗೆ ಮನ್ನಣೆ ನೀಡುವುದು ಜನಬೆಂಬಲ ಪಡೆಯುವ ತಂತ್ರವೂ ಆಗಿತ್ತು. ಈ ಕ್ರಮವನ್ನು ಆಧುನಿಕ ರಾಜಕಾರಣದಲ್ಲೂ ಕಾಣಬಹುದು. ಸ್ಥಳೀಯ ಜನಸಮುದಾಯಗಳ ಜತೆ ನೇರ ಸಂಬಂಧ ಇರಿಸಿಕೊಳ್ಳಬೇಕಾದ ಮಾಂಡಲಿಕರು ಇದನ್ನು ವಿಶೇಷವಾಗಿ ಮಾಡುತ್ತಿದ್ದರು.  ೧೩೪೩ರ ಚುಂಚನಗಿರಿ ಶಾಸನವು ಹೊಯ್ಸಳರ ಮಾಂಡಲಿಕ ಯಲಹಂಕನಾಡ ಪ್ರಭು ರಣಭೈರೇಗೌಡನು, ತನ್ನ ಮನೆದೇವರಾದ ಕಾಲಭೈರವನಿಗೆ ದಾನಕೊಟ್ಟ ವಿವರವನ್ನು ಒಳಗೊಂಡಿದೆ; ೧೪೪೮ರ ಚುಂಚನಹಳ್ಳಿ ದಾನಶಾಸನ ಪಾಠವನ್ನು ಗಮನಿಸಬಹುದು:
ಚುಂಚನಭಯಿರ ದೇವರಿಗೆ ಶ್ರೀಮನ್ಮಹಾ ಮಂಡಳೇಶ್ವರ ಮೇದಿನೀ ಮೀಸೆಯರ ಗಂಡ, ಕಠಾರಿ ಸಾಳುವ ನರಸಿಂಹರಾಜ ವೊಡೆಯರ ಮನೆಯ ಪ್ರಧಾನ ವಿರುಪಾಕ್ಷದೇವ ಅಂಣಗಳು ಕೊಟ ಧರ್ಮಶಾಸನ. ಆರಣಿಯ ಸ್ಥಳದ ಚುಂಚನಹಳ್ಳಿಯ ಗ್ರಾಮವನು ಮಕರ ಸಂಕ್ರಾಂತಿ ಪುಣ್ಯದಲಿ ಸಹಿರಂಣ್ಯೋದಕ ದಾನ ಧಾರಾಪೂರ್ವ್ವಕವಾಗಿ ಧಾರೆಯನೆ ಱದು ಕೊಟೆವಾಗಿ.[3]
ಮೂಲದಲ್ಲಿ ಶೈವರಾಗಿದ್ದ ಹೊಯ್ಸಳರು ವಿಜಯನಗರದವರು ನಂತರ ಶ್ರೀವೈಷ್ಣವ ಮತದ ಪೋಷಕರಾದರಷ್ಟೆ. ಪ್ರಭುತ್ವಗಳು ನಿರ್ದಿಷ್ಟ ಮತಕ್ಕೆ ತಮ್ಮ ನಿಷ್ಠೆ ಬದಲಿಸಿದಾಗ, ಇದರ ಪರಿಣಾಮವು ವಿಭಿನ್ನ ಪಂಥಗಳ ಮೇಲೆ ಹೇಗಾಗುತ್ತಿತ್ತು ಎಂಬುದನ್ನು ಇನ್ನೂ ವಿಶ್ಲೇಷಿಸಬೇಕಿದೆ. ವಿಷ್ಣುವರ್ಧನನ ಮತಾಂತರದಿಂದ ವೈಷ್ಣವರು ರಾಜಗುರುಗಳಾದ ಬಳಿಕ, ಕಾಪಾಲಿಕ-ವೈಷ್ಣವ ಸಂಘರ್ಷಗಳು ಬೇಕಾದಷ್ಟು ನಡೆದವು. ಇದಕ್ಕಿರುವ ಒಂದು ಸಣ್ಣ ಸೂಚನೆ ಎಂದರೆ, ಚುಂಚನಗಿರಿ ಸಮೀಪದ ಮೇಲುಕೋಟೆಯಲ್ಲಿದ್ದ ರಾಮಾನುಜರು ಕಾಪಾಲಿಕರನ್ನು  ಟೀಕಿಸುವುದು. ಚುಂಚನಗಿರಿ ಭೈರವನು ಕಾವೇರಿ ತೀರದ ಚುಂಚನಕಟ್ಟೆಯನ್ನು ರಾಮನಿಗೆ ಬಿಟ್ಟುಕೊಟ್ಟು,    ‘ಅಗ್ರಾರಕ್ಕಿಂತ ಇದು ಲೇಸೆಂದು’ ಚುಂಚನಗಿರಿಗೆ ವಲಸೆ ಬರುವ ಮಿತ್ ಕೂಡ ಇದಕ್ಕೆ ಪೂರಕವಾಗಿದೆ.
ದುಡಿಕೆಯುಳ್ಳ ಕೃಷಿಕ ಸಮುದಾಯದ ಜೀವನದಲ್ಲಿ ಆಳವಾಗಿ ಬೇರು ಬಿಟ್ಟಿದ್ದ ದೈವಿಕ ಆಚರಣೆಗಳನ್ನು, ಪ್ರಭುತ್ವದ ನೀತಿಗಳಲ್ಲಾಗುವ ಏರುಪೇರುಗಳು ಸಾಮಾನ್ಯವಾಗಿ ಅಲುಗಿಸುತ್ತಿರಲಿಲ್ಲ. ಹಳೇಬೀಡಿನ ಶಾಂತಲೇಶ್ವರ ಹೊಯ್ಸಳೇಶ್ವರ ಗುಡಿಗಳ ಹೊರಗೋಡೆ ಹಾಗೂ ಗೋಪುರಗಳು, ಭೈರವ ಮೂರ್ತಿಗಳಿಂದ ತುಂಬಿಹೋಗಿವೆ. ಇದರ ಹಿಂದೆ ಚುಂಚನಗಿರಿ ಪರಿಸರದಲ್ಲಿದ್ದ ಕಾಪಾಲಿಕರ ಭೈರವಾರಾಧನೆಯ ಪ್ರಭಾವವಿದೆ. ಲೊರೆಂಜೈನ್ ಪ್ರಕಾರ, ಮೈಸೂರು ಭಾಗದಲ್ಲಿ ೮-೯ನೇ ಶತಮಾನಗಳಿಂದಲೇ ಕಾಪಾಲಿಕ ಪಂಥವು ಬಲವಾಗಿತ್ತು. ಹಾಸನ ಜಿಲ್ಲೆಯ ಶಾಸನಗಳಲ್ಲಿ ಭೈರವದೇವರಿಗೆ ದತ್ತಿಕೊಟ್ಟ ಪ್ರಸ್ತಾಪಗಳು ಬಹಳ ಇವೆ. ಈಗಲೂ ಬೇಲೂರು ಹಳೆಬೀಡು ಭಾಗದಲ್ಲಿ ಭೈರವಾರಾಧನೆ ದಟ್ಟವಾಗಿದೆ. ಇಲ್ಲಿ ನೂರಾರು ಭೈರವನ ಗುಡಿಗಳಿವೆ. ಭೈರವ ಜೋಗಿ ಸಿದ್ಧ ಹೆಸರಿನ ಹಳ್ಳಿಗಳಿವೆ. ಜನ ಮನೆಗೆ ಅಂಗಡಿಗೆ ವಾಹನಗಳ ಮೇಲೆ ಭೈರವನ ಹೆಸರನ್ನು ಬರೆಸಿರುವುದು ಕಾಣುತ್ತದೆ. ಕಾಪಾಲಿಕ ಹಾಗೂ ನಾಥಪಂಥಗಳು ದಾರ್ಶನಿಕ ಪಂಥಗಳಾಗಿ ಇರುವ ಬದಲಿಗೆ,  ಸಮುದಾಯಗಳಲ್ಲಿ ಭೈರವರಾಧನೆಯ ರೂಪದಲ್ಲಿ ಇದ್ದುದೇ ಹೆಚ್ಚು. ಅದರಲ್ಲೂ ಭೈರವಾರಾಧನೆಯ ಭಾಗವಾಗಿರುವ ಬಲಿಪದ್ಧತಿಯು ಜನರ ಆಹಾರ ಸಂಸ್ಕೃತಿಯ ಭಾಗವಾಗಿತ್ತು.
ಕುಂದಾಪುರ ಸೀಮೆಯ ಬಸರೂರಿನ ಆಸುಪಾಸಿನಲ್ಲಿ ನಾಥಪಂಥಿ ಜೋಗಿಗಳು ವ್ಯಾಪಕವಾಗಿ ಇದ್ದಾರೆ. ೧೨ನೇ ಶತಮಾನದ ಹೊತ್ತಿಗೆ ಬಸರೂರಲ್ಲಿ ನಾಥ ಪ್ರಭಾವ ಹರಡಿತ್ತು.  ಬಾರಕೂರು (ಉಡುಪಿ) ಕೇಂದ್ರದಿಂದ ಕರಾವಳಿಯನ್ನು ಆಳಿದ ಅಳುಪ ರಾಜರು (ಕ್ರಿಶ.೧೦-೧೩) ಕದ್ರಿ ಮಂಜುನಾಥನ ಭಕ್ತರು. ವಸುಧೇಂದ್ರ ಅಳುಪನು ಮಂಜುನಾಥ ದೇವರಿಗೆ ದತ್ತಿಗಳನ್ನು  ಬಿಡುತ್ತಾನೆ.  ಬಾರಕೂರಿನ ಮಣಿಗಾರಕೇರಿ ಸಿದ್ದೇಶ್ವರ ಗುಡಿಯು ಬಹುಶಃ ನಾಥಪಂಥೀಯರದ್ದು ಎಂದು ಕಾಣುತ್ತದೆ. ಅಳುಪರು ಜೋಗಿಮಠದ ನಾಥರಿಗೆ ದಾನ ಕೊಟ್ಟ ಶಾಸನಗಳಿವೆ.[4]  ಇವರು ಬಾರಕೂರಿನಲ್ಲಿ ಸದಾನಂದ ಜೋಗಿಮಠ ಎಂಬ ಮಠವನ್ನು ಕಟ್ಟಿಸಿದರು;[5] ೧೫೩೧ರ ಬಸರೂರು ಶಾಸನವು ಅಂಬಾಲ ಜೋಗಿಗೆ ಪೂಜೆ ಮಾಡಲು ದಾನ ಕೊಟ್ಟ ವಿಷಯವನ್ನು  ಒಳಗೊಂಡಿದೆ. ಬಸರೂರಿನ ೩೮೧ನೇ ಶಾಸನವು (ಕ್ರಿಶ.೧೬-೧೭) ನಾಥಪಂಥಕ್ಕೆ ಸಂಬಂಧಪಟ್ಟ ಹಲವು ಮಹತ್ವದ ವಿಚಾರಗಳನ್ನು ಒಳಗೊಂಡಿದೆ. ಬಾರಕೂರಿನ ವಿಟ್ಟರಸರ ಶಾಸನಗಳಲ್ಲಿ ಮುಖ್ಯವಾದುದು ಎಂದರೆ, ಕದ್ರಿಮಠಕ್ಕೆ ಆಗ ಅಧಿಪತಿಯಾಗಿದ್ದ ಮಂಗಲನಾಥ ಒಡೆಯರಿಗೆ ಭೂದಾನ ಕೊಟ್ಟಿದ್ದು. ಆ ಶಾಸನದ ಪಾಠವಿಂತಿದೆ:
ಶ್ರೀ ನಮಸ್ತುಂಗ ಶಿರಶ್ಚುಂಬಿ ಚಂದ್ರಚಾಮರಚಾರವೇ, ತ್ರೈಲೋಕ್ಯ ನಗರಾರಂಭ ಮೂಲಸ್ಥಂಭಾಯ ಶಂಭುವೇ, ಸ್ವಸ್ತಿಶ್ರೀ ವಿಜಯಾಭ್ಯುದಯ ಶಖವರುಸ ೧೩೯೭ ವರ್ತ್ತಮಾನ ಮನ್ಮಥ ಸಂವಶ್ಚರದ ಮಾಗ ಸುದ್ದ ೧ವು ಗುರುವಾರದಲು, ಶ್ರೀ ಮಂಮಹಾರಾಜಾಧಿರಾಜ ರಾಜಪರಮೇಸ್ವರ ಶ್ರೀವೀರಪ್ರತಾಪ ಪ್ರಹುಡ ವಿರೂಪಾಕ್ಷ ಮಹಾರಾಯರು ಚತುಸಮೂದ್ರ ಮಧ್ಯ ರತ್ನಸಿಂಹಾಸನ ರೂಢರಾಗಿ ಚಿತೈಸುತಿರಲು, ಅವರ ನಿರೂಪದಿಂದೆ ಮಹಾಪ್ರಧಾನ ಸಿಂಗಂಣದಂಣಾಯ್ಕರು ಸಕಲರಾಣೆಯಗಳನು ಪ್ರತಿಪಾಲಿಸುತ್ತಿರಲು, ಅವರ ನಿರೂಪದಿಂದೆ ವಿಟರಸವೊಡೆಯರು ಮಂಗಲೂರು ಬಾರಕೂರ ರಾಜ್ಯಗಳ ಪಾಲಿಸುತಿಹ ಕಾಲದಲ್ಲಿ, ಆ ವಿಠಪ ಒಡೆಯರು ಕಟ್ಟಳೆಯವರು ಬಂಗರು ಚಉಟರು ಸಹವಾಗಿ ರಾಜ್ಯವನೂ ಆಳುವಕಾಲದಲ್ಲಿ, ಮಂಗಲೂರ ರಾಜ್ಯಕ್ಕೆ ಆದಿಸ್ತೆನವರ ಕದಿರೆಯ ಸ್ಥಾನಿಕರು, ರಾವಳ ಪಳಿಯನು ಗಣಪಂಣಾಳುವನು ರಾಯರ ಸೇನಬೋವನು ಗೊಮ್ಮಸೇನಬೋವನು ಯಿಂತೀ ನಾಲ್ವರು ಸೇನಬೋವರೂ ತಮ್ಮೊಳೇಕಸ್ತರರಾಗಿ ಮಂಗಳನಾಥವೊಡೆಯರಿಗೆ ಕೊಟ್ಟ ಭೂಮಿಯ ಶಿಲಾಶಾಸನದ ಕ್ರಮವೆಂತೆಂದರೆ, ಆ ಠಾವಿನ ಚತುಸೀಮೆಯ ವಿವರ. ಕೈವಟ್ಟಲ ಕೆಱೀಯಿಂದಂ ಮೂಡಲು ತಾವರೆಯ ಕೆಱೀಯಿಂದಂ ಪಡುವಲು ಬಡಗಣ ಬೆಟದಿಂದ ತೆಂಕಲು ಯಿಂತೀ ಚತುಸೀಮೆಯೊಳಗುಳ್ಳ ಹಿತ್ತಿಲು ನಿಧಿ ನಿಕ್ಷೇಪ ಜಲ ಪಾಷಾಣ ಆಕ್ಷೀಣಿ ಆಗಾಮಿ ಸಿಧಸಾಧ್ಯವೆಂಬ ಅಷ್ಟಭೋಗ ತೇಜಶ್ವಾಮ್ಯಸಹವಾಗಿ  ಮಂಗಳನಾತ ಒಡೆಯವರ ಪರೆಯಾಗಿ ಕದಿರೆಯಾ ಸುದ್ಧಸಿವಸ್ತನದಲಿ ಭಾಳುರೆಲ್ಲಕ್ಕು ರಾವಳು ಪಳಿಯರು ನಾಲ್ವರು ಸೇನಬೋವರು ಅಂತು ಆಯಿವರು ಆ ಭೂಮಿಯನೂ ಧಾರಾಪೂರ್ವಕವಾಗಿ ಧಾರೆಯೆಱೀದು ಕೊಟ್ಟೆವು…. ಯಿದಕ್ಕೆ ನಂಮ ಸಿಸಾಂತರ ತಪ್ಪೆಉ. ಶ್ರೀಮತು ಮಂಗಳನಾಥವೊಡೆಯರು ಮಾಡಿಸಿದ ಯೆರಡು ತೋಟದೊಳಗೆ ಚಂದ್ರನಾಥ ಒಡೆಯ ಸಿಸ್ಯರು ಮಂಗಳನಾಥ ಒಡೆಯರೂ ಯಿ ಕದಿರೆಯಲಿ ಆಳು ಆರಸುಗಳು ಯಿ ಯೆರಡು ತೋಟವನು ರಕ್ಷಿಸಿ ಆ ಫಲಭೋಗದಿಂದ ಗೋರಕ್ಷನಾಥನ ನಿವೇದ್ಯೆ ಬೆಳಕು ಚಂದ್ರನಾಥನ ನಿವೇದ್ಯೆ ಬೆಳಕು. ವರುಷಕೆ ಭಿಕ್ಷೆ ಅಯನಕ್ಕೆ ಬಂದ ಸಮೆಯಕ್ಕೆ ಒಂದು ಹೊತ್ತಿನ ಅಂನವ ಕೊಡುಉದು. ಮಂಗಳನಾಥ ಒಡೆಯರು ಮಾಡಿದ ಧರ್ಮ್ಮದಾನ ಪಾಲನ…
ಈ ಶಾಸನದ ಪ್ರಕಾರ ಮಂಗಲನಾಥನು ಕದಲಿಮಠದ ಜೋಗಿ ಅರಸನು. ಇದೇ ಕ್ರಮದಲ್ಲಿ, ಮುಂದೆ ವಿಟ್ಲದ ಡೊಂಬ ಅರಸರು ವಿಟ್ಲಮಠದ ನಾಥರನ್ನು ತಮ್ಮ ಗುರುವಾಗಿ ಸ್ವೀಕರಿಸಿ, ಮಠಕ್ಕೆ ಭೂದಾನ ಮಾಡಿದರು. ಇದರಿಂದಲೇ ವಿಟ್ಲಮಠದ ನಾಥರಿಗೆ ರಾಜಗುರು ಪದವಿ ಬಂತೆಂದು ಹೇಳಲಾಗುತ್ತದೆ. ಯೋಗಿಗಳಿಗೆ ಅವರು ಯೌಗಿಕ ಸಾಧನೆಗಳಿಗಾಗಿ ಯೋಗಿಚಕ್ರವರ್ತಿ, ಶೂನ್ಯಸಿಂಹಾಸನಾಧೀಶ ಎಂಬ ಬಿರುದುಗಳು ಇರುತ್ತಿದ್ದವು. ನಂತರ ಇವನ್ನು ಪ್ರಭುತ್ವಗಳು ಕೊಡಮಾಡುತ್ತ ಹೋದವು. ಸೂಫಿಗಳು ಕೂಡ ಮಧ್ಯಕಾಲೀನ ರಾಜರಿಂದ ದೊಡ್ಡ ಪ್ರಮಾಣದ ದೇಣಿಗೆಗಳನ್ನು ಸ್ವೀಕರಿಸಿ ರಾಜಗುರುಗಳಾದರು. ಇದು ಈ ಪಂಥಗಳಲ್ಲಿ ಗಹನವಾದ ಪರಿವರ್ತನೆಗಳನ್ನು ತರಲು ಕಾರಣವಾಯಿತು.
ಕೋಲಾರ ಸುತ್ತಮುತ್ತ ಆಳ್ವಿಕೆ ನಡೆಸಿದ ಆವತಿನಾಡಿನ ಗೌಡಪ್ರಭುಗಳು ಭೈರವಾರಾಧಕರಾಗಿದ್ದರು. ಯಲಹಂಕನಾಡಿನ ಪ್ರಭು ರಣಭೈರೇಗೌಡನು ಭೈರವದೇವರಿಗೆ ದತ್ತಿ ಬಿಡುತ್ತಾನೆ. ದೊಡ್ಡಬಳ್ಳಾಪರ ಚಿಕ್ಕಬಳ್ಳಾಪುರ ದೇವನಹಳ್ಳಿ ಹಾಗೂ ಕೊರಟಗೆರೆ ಪಾಳೇಗಾರರ ಹೆಸರಲ್ಲಿ, ಭೈರವ ಮತ್ತು ಜೋಗಿ ಎಂಬ ದೈವ ಹಾಗೂ ಪಂಥ ವಾಚಕಗಳು ಸಾಮಾನ್ಯ. ಇವರೆಲ್ಲರೂ ತಂತಮ್ಮ ಆಡಳಿತ ಭಾಗದಲ್ಲಿ ಬರುತ್ತಿದ್ದೊಕಾಪಾಲಿಕ ಯತಿಗಳನ್ನೂ ಸಿದ್ಧರಮಠಗಳನ್ನೂ ಭೈರವಗುಡಿಗಳನ್ನೂ ಪೋಷಣೆ ಮಾಡಿದವರು. ಚಿತ್ರದುರ್ಗದ  ಪಾಳೇಗಾರರು, ಅಲ್ಲಿದ್ದ ಸಿದ್ಧಪಂಥದ ಯತಿಗಳಿಗೂ ಅವರ ಮಠಗಳಿಗೂ ಆಶ್ರಯ ಕೊಟ್ಟರು. ಅನೇಕ ಪಾಳೆಯಗಾರರು ತಮ್ಮನ್ನು ಸಿದ್ಧರ ಶಿಷ್ಯರು ಎಂದೇ ಭಾವಿಸಿದ್ದರು. ಅವರು    ‘ಸಿದ್ಧರ ದಯ’ವನ್ನು ಕಳೆದುಕೊಂಡ ಕಾರಣದಿಂದಲೇ ದುರ್ಗದ ಪತನವಾಯಿತು ಎಂಬ ಹೇಳಿಕೆ, ಇಲ್ಲಿನ ಜನಪದ ಸಾಹಿತ್ಯದಲ್ಲಿ ಬರುತ್ತದೆ. ಈ ಸಿದ್ಧರು ಯಾರೂ ಆಗಿರದೆ, ಲುಂಕೆಮಲೆ ಹಾಗೂ ಚಿತ್ರದುರ್ಗದ ಹುಲಿಗೊಂದಿ ಮಠದ ನಾಥರಾಗಿದ್ದರು.
ತ್ರ್ಯಂಬಕ-ಕದ್ರಿ ಝುಂಡಿಪಥವಿರುವ ಪಶ್ಚಿಮಘಟ್ಟದಲ್ಲಿರುವ  ಯಾಣ, ಚಂದ್ರಗುತ್ತಿ, ಜೋಗ, ಸಿದ್ಧಾಪುರ, ಕೊಡಚಾದ್ರಿ, ಕಮಲಶಿಲೆ, ಬಾರಕೂರು, ಮುಂತಾದವು ನಾಥರ ತಾಣಗಳಷ್ಟೆ. ಇದೇ ಘಟ್ಟಸಾಲಿನಲ್ಲಿ ರಾಜ್ಯ ಕಟ್ಟಿ ಆಳ್ವಿಕೆ ಮಾಡಿದ,  ಬೀಳಗಿ, ಗೇರುಸೊಪ್ಪೆ,  ಕಳಸ ಕಾರ್ಕಳದ ಸಣ್ಣಪುಟ್ಟ ರಾಜರು, ತಮ್ಮ ಪರಿಸರದ ನಾಥರನ್ನೂ ಭೈರವಾರಾಧನೆಯನ್ನೂ ಬೆಂಬಲಿಸಿದರು. ಇವರಲ್ಲಿ ಬಹಳ ಜನ  ಭೈರವ ಹೆಸರಿನವರು ಅಥವಾ ಭೈರರಸರು. ಕಾರ್ಕಳದ  ದೊರೆಯ ಹೆಸರು ಭೈರವರಾಯ. ಗೇರುಸೊಪ್ಪೆಯ ರಾಣಿ ಚೆನ್ನ ಭೈರಾದೇವಿ. ಈೊಘಟ್ಟೊಭಾಗದಲ್ಲಿದ್ದ ಭೈರವಾರಾಧನೆಯನ್ನು ಇನ್ನೂ ತಪಶೀಲಾಗಿ ಶೋಧ ಮಾಡಬೇಕಿದೆ.
ಮೂಲತಃ ವೈಷ್ಣವರಾದ ಮೈಸೂರು ದೊರೆಗಳು, ಶೈವ ಪಂಥಗಳ ವಿಷಯದಲ್ಲಿ ಅಷ್ಟು ಉತ್ಸುಕತೆ ತೋರಿದಂತಿಲ್ಲ. ಆದರೂ ತಮ್ಮ ವೈಯಕ್ತಿಕ ನಂಬಿಕೆಯ ಧರ್ಮಗಳಾಚೆ ಅವರು ಉದಾರವಾದಿ ಅರಸರಾಗಿದ್ದರು.  ರಾಜಧರ್ಮದ ಭಾಗವಾಗಿ, ಎಲ್ಲ ಪಂಥದ ಗುರುಗಳನ್ನೂ ಮಠಗಳನ್ನೂ  ಅವರು ಗೌರವಿಸುತ್ತಿದ್ದರು. ನಾಥರ ದಾಖಲೆಗಳ ಪ್ರಕಾರ, ಒಡೆಯರ ಪಟ್ಟದ ಸಂದರ್ಭದಲ್ಲಿ ಚುಂಚನಗಿರಿಯ ನಾಥಯೋಗಿಯೂ ಇದ್ದು ಆರ್ಶೀವಾದ ಮಾಡುತ್ತಿದ್ದನು. ಇದಕ್ಕೆ ಪೂರಕವಾಗಿ ಅರಮನೆಯ ಚಿತ್ರಸಂಪುಟಗಳಲ್ಲಿ ಚುಂಚನಗಿರಿಯ ನಾಥರಿದ್ದಾರೆ.  ಅರಮನೆಯ ಚಿತ್ರಗಾರರಿಂದ ಒಡೆಯರು ತಮ್ಮ ಪರಿವಾರದ ವಿದ್ವಾಂಸರ ಸಂಗೀತಗಾರರ ಜಟ್ಟಿಗಳ ಅಧಿಕಾರಿಗಳ ಭಾವಚಿತ್ರಗಳನ್ನು ಬರೆಯಿಸುತ್ತಿದ್ದರು. ಇಂತಹ ಒಂದು ಚಿತ್ರಸಂಪುಟವು ಮೈಸೂರಿನ ಜಗನ್ಮೋಹಿನಿ ಮಹಲಿನಲ್ಲಿದ್ದು, ಅದರಲ್ಲಿ ‘ಚುಂಚನಗಿರಿ ಜೋಗಿ’ ‘ನಾಥರೂ’ ಎಂಬ ಕೆಳಬರೆಹವಿರುವ ಎರಡು ಅಪೂರ್ವ ಚಿತ್ರಗಳಿವೆ. ವಿಶೇಷ ವೆಂದರೆ, ಇಲ್ಲಿನ ಒಬ್ಬ ನಾಥನು ಗಡ್ಡಮೀಸೆ ಬಿಟ್ಟು, ವಜ್ರದಾಭರಣಗಳನ್ನು ಸಿಕ್ಕಿಸಿದ ಪೇಟವನ್ನು ತೊಟ್ಟಿರುವುದು. ಚುಂಚನಗಿರಿ ಜೋಗಿಯ ಕಿವಿಯಲ್ಲಿ ಕುಂಡಲಗಳು ಎದ್ದು ಕಾಣುತ್ತಿವೆ. ಇಲ್ಲೂ ಸಣ್ಣ ಆಭರಣವುಳ್ಳ ಪೇಟವಿದೆ.[6] ನಂಜನಗೂಡಿನ ವೀರಭದ್ರನು ರಚಿಸಿದ ಅರ್ಜುನಜೋಗಿ ಹಾಡಿನಲ್ಲಿ, ಅರ್ಜುನನು ಜೋಗಿಗಳಿಗೆ ಕಾಣಿಕೆ ಕೊಟ್ಟು ಗೌರವಿಸುವ ಒಂದು ಸನ್ನಿವೇಶವಿದೆ. ಅರ್ಜುನನು ಹಿರಿದಾದ ಜೋಗಿಗಳಿಗೆ ತ್ರಿಶೂಲಗಳನ್ನೂ ಬಂಗಾರದ ಶಿಂಗಿನಾಥಗಳನ್ನೂ ಗುರು ಮತ್ಸ್ಯೇಂದ್ರನಾಥರ  ಚಿತ್ರವನ್ನು ಗೇಯಿಸಿದ ಬಿರುದುಗಳನ್ನೂ ಕೊಟ್ಟು ಮನ್ನಿಸುತ್ತಾನೆ. (೨.೨೭೫) ಇದು ಮೈಸೂರು ದೊರೆಗಳು ಚುಂಚನಗಿರಿ ಜೋಗಿಗಳಿಗೆ ಕೊಟ್ಟ ಮನ್ನಣೆಯನ್ನು ನೆನಪಿಸುವಂತಿದೆ. ಆ ಕಾಲಕ್ಕೆ ಮೈಸೂರು ಅರಮನೆಯು ನಾಥರಿಗೆ ಬೇಕಾದಷ್ಟು ರಾಜಮರ್ಯಾದೆ ಮಾಡಿದ್ದುದು ಸ್ಪಷ್ಟವಾಗಿದೆ. ತಮ್ಮ ಸರ್ಕ್ಯೂಟಿನಲ್ಲಿ ರಾಜರು ಆಯಾ ಭಾಗ ಜೋಗಿಮಠಗಳಗೆ ಸೌಜನ್ಯದ ಭೇಟಿ ಕೊಡುತ್ತಿದ್ದರು. ಮೈಸೂರು ಸರಕಾರದ ಹುಕುಮಿನ ಪ್ರಕಾರ, ಅಧಿಕಾರ ಸ್ವೀಕರಿಸಿದ ಚುಂಚನಗಿರಿಯ ನಾಥರು ಸಂಚಾರದಲ್ಲಿ ಅರಮನೆ ಕೊಟ್ಟ ಬಿರುದು ಬಾವಲಿಗಳ ಸಮೇತ ಹೋಗುತ್ತಿದ್ದರು. ಅವರ ಸಂಚಾರದಲ್ಲಿ ಉಕ್ಕಡದ ಅಧಿಕಾರಿಗಳಿಗೆ ರಹದಾರಿ ಸೂಚನೆಯನ್ನು ಸರಕಾರವು ಕೊಟ್ಟಿರುತ್ತಿತ್ತು. ಈ ಸಂಬಂಧವಾದ ಒಂದು ಹುಕುಂ ಹೀಗಿದೆ:
ಶ್ರೀ ಚುಂಚನಗಿರಿ ಶ್ರೀ ಸಿದ್ಧಸಿಂಹಾಸನ ಮಠದ ಜಗದ್ಗುರು ಶ್ರೀ ಭಕ್ತನಾಥಸ್ವಾಮಿಯವರು ಶಿಷ್ಯವರ್ಗದವರ ಆಚಾರ ವಿಚಾರಕ್ಕೂ ಮತ್ತು ಶಿಷ್ಟಾರ್ಚನೆಗೂ ಮೈಸೂರು ಸೀಮೆಯಲ್ಲಿ ಸಂಚಾರ ಮಾಡುವುದರಿಂದ, ಸದರಿ ಸ್ವಾಮಿಗಳವರು ನಿಮ್ಮನಿಮ್ಮ ಗಡಿಗಳ ಮಾರ್ಗವಾಗಿ ಬಂದಲ್ಲಿ, ಉಕ್ಕಡ ಕಣಿವೆಗಳಲ್ಲಿ ಅಟಕಾಯಿಸದೆ ಬಿಟ್ಟುಬಿಡುವುದು. ಖೈದುವಾರ್ ಜಾಗದಲ್ಲಿಳಿಸಿ ಉಳಿದ ಬಳಿಯಲ್ಲಿ ರಾತ್ರಿವೇಳೆ ಕಳ್ಳಕಾಕರ ಉಪದ್ರವವಾಗದಂತೆ ಖಬರುದಾರಿ ಮಾಡಿಸಿದರ ಮಜಲಿನಲ್ಲಿಯೂ ಮರ್ಯಾದೆಯಿಂದ ನಡೆದುಕೊಂಡು ಬರುವುದು. ಇವರ ಅಮರರಹಾ ನಮೂದಿಸಿರುವ ಬಿರುದು ಬಾವಲಿಗಳಿರುತ್ತಾದ್ದರಿಂದ, ನಿಮ್ಮ ನಿಮ್ಮ ಸರಹದ್ದುಗಳಲ್ಲಿ ತಡೆಯದೆ ಬಿಡುವುದು.[7]
ಮಠವು ತಮ್ಮ ಕೈಬಿಟ್ಟು ಹೋಗುವಾಗ, ಬಾರಾಪಂಥದವರು ಮಹಾರಾಜರಿಗೆ ಮಾಡಿದ ಅಪೀಲು ಪತ್ರದಲ್ಲಿ  ‘‘ಮೆಹರ್ಬಾನ್ ದಿವಾನ್ ಸರ್ ಮಿರ್ಜಾ ಸಾಹೇಬರು ಮಠವನ್ನು ಅಭಿವೃದ್ದಿಗೆ ತರುವುದಕ್ಕೋಸ್ಕರ ೧೯೨೨ನೇ ಇಸವಿಯಲ್ಲಿ ಶ್ರೀಮನ್ ಮಹಾರಾಜರವರಿಂದ ಬಿರುದಾವಳಿಗಳನ್ನು ಮಠಕ್ಕೆ ಕೊಡಿಸಿದರು. ಅಲ್ಲದೆ ತಿಂಗಳಿಗೆ ಒಂದು ನೂರು ರೂಪಾಯಿ ಗಳನ್ನು ಮಠಕ್ಕೆ ಸರ್ಕಾರದವರು ಕೊಡುವಂತೆ ಹುಕುಂ ಮಾಡಿದರು’’ಎಂಬ ಮಾತಿದೆ.[8] ಇಷ್ಟೆಲ್ಲ ದಾಖಲೆ ಇದ್ದರೂ ಮಠವನ್ನು  ಒಕ್ಕಲಿಗರು ವಶಪಡಿಸಿಕೊಳ್ಳುವ ಕಾಲಕ್ಕೆ, ಅರಮನೆಯು ಕಾಪಾಲಿಕರ ಹಾಗೂ ನಾಥರ ಪರವಾಗಿ ನಿಲ್ಲಲಿಲ್ಲ.
‘ಮುಸ್ಲಿಂ’ ಎನ್ನಲಾಗುವ ದೊರೆಗಳು ತಂತಮ್ಮ ರಾಜ್ಯದ ಜನಮನ್ನಣೆ ಪಡೆದ ಎಲ್ಲ ಯತಿಗಳ ಬಗ್ಗೆ ಗೌರವ ತೋರಿದರು. ನಾಥಪಂಥದ ಯೋಗಿಗಳು ಸೂಫಿಗಳ ಜತೆ ಒಡನಾಟ ಇರಿಸಿಕೊಂಡಿದ್ದರು. ಬಹಮನಿಗಳು ಹಾಗೂ ನಾಥರ ಸಂಬಂಧದ ಬಗ್ಗೆ ತಿಳಿಯುವುದಿಲ್ಲ. ಆದರೆ ಬಹಮನಿಗಳಿಗೆ ಗಾಣಗಾಪುರದ ನರಸಿಂಹದತ್ತರ ವಿಷಯದಲ್ಲಿ ಬಹಳ ಆದರವಿತ್ತು. ನಾಥಪಂಥದ ಪ್ರಭಾವವುಳ್ಳ ಅವಧೂತ ಮಠವಾದ ಸಿಂಧಗಿಯ ಜಕ್ಕಪ್ಪಯ್ಯನ ಮಠಕ್ಕೆ ಆದಿಲಶಾಹಿಗಳು, ಗೋಲಕೊಂಡದ ಸುಲ್ತಾನರು ಹಾಗೂ ಮೊಗಲರ ಆಲಂಗೀರ್ ಗಾಜಿ ಈ ಮೂವರೂ ಸನದುಗಳನ್ನು ಕೊಟ್ಟರು. ಟಿಪ್ಪು ಹೈದರರ ಕಾಲದಲ್ಲಿ, ಮೈಸೂರು ಭಾಗದ ಮಠಗಳಿಗೆ ಅವುಗಳ ಪಾರಂಪರಿಕ ಇನಾಮುಗಳನ್ನು ರದ್ದುಮಾಡಿದಂತೆ ತೋರುವುದಿಲ್ಲ. ವಿಟ್ಲದ ಮಠದಲ್ಲಿರುವ ತಾಮ್ರಶಾಸನವೊಂದು  ಮೆಹರನಾಥ ಎಂಬ ಮಠದ ನಾಥನಿಗೆ ಭೂಮಿ ಇನಾಮು ಕೊಟ್ಟಿರುವುದನ್ನು ದೃಢೀಕರಿಸುತ್ತದೆ. ಶಾಸನದಲ್ಲಿ ‘ನಳಸಂವತ್ಸರ ೧೨೨೪ ಎಂದು ಶಾಲಿವಾಹನ ಶಕವರ್ಷ’ವಿದೆ. ಈ ಶಾಸನವು ಫಾರಸಿ ಹಾಗೂ ಕನ್ನಡ ಎರಡೂ ಭಾಷೆಗಳಲ್ಲಿದೆ. ಅದರ ಕನ್ನಡದ ಭಾಗವಿಂತಿದೆ:
ಮೇರನಾಥ ಜೋಗಿಗೆ ನಡೆಯುವ ಯಿನಾಮು ಭೂಮಿಯನ್ನು ಚಾರಿಯಾಗಿ ನಡಸುವ ಬಗ್ಗೆ ಮಂಜೇಶ್ವರ ಅಮಿಲನ ಹೆಸರ್ರಿನಲ್ಲಿ ಹಜೂರತ್ತು ಬಾ ಸನ್ನದು ಪಟ್ಟ ಸಾದರು ಆಗಿ ಯಿರುವುದರಿಂದ|    ಸನದು ಪಟ್ಟ ನಖಲು ಜಮಾ|  ಬರದುಕೊಂಡು ಸನ್ನದು ಮೊರ್ಜಿಗೆ ಜೋಗಿ ಮಚಿರುರಿಗೆ|   ನಡೆಯುವ ಯಿನಾಮನ್ನು|  ಜಾರ್ರಿಯಾಗಿ ನಡ್ಸಕೊಂಡು ಬರುವದು. ದು ಶರಿಕು೩ನೆ ಮಾಹೆರ ಬಾನಿಸಾಲಹಿರ್ಸಾತ್ತಾ ನಳಸಂವತ್ಸರ ಸಂ ಇ ೧೨೨೪ ಮಾಹಂಮದ ರಾಮೀ ಪಂದುತ್ತಮನಶಿ|  ಬರಹಾ ಗುರುತು ನೋಡಿಕೊಳುವುದು ಕಲಮು ಶುದ್ಧಾಯಂಬುದಗಿ.[9]
ಶಾಸನದಲ್ಲಿ ‘ಸುಲತ್ತಾನಲ್ಲಾ’ ಎಂಬ ಶಬ್ದವಿದೆ. ಇದು ಯಾವ ಸುಲ್ತಾನನದು ಎಂಬುದು ಇನ್ನೂ ಖಚಿತವಾಗಬೇಕಿದೆ. ಬ್ರಿಟಿಶರು ಮುಂಬೈ ಮದರಾಸುಗಳಿಂದ ನೇರ ಆಳ್ವಿಕೆ ಮಾಡುವಾಗ ಕರ್ನಾಟಕದ ಬಹುತೇಕ ನಾಥಮಠಗಳು, ಅವರ ಆಡಳಿತಕ್ಕೆ ಒಳಪಟ್ಟಿದ್ದವು. ಆಗವರು ಯಾವ ಧೋರಣೆ ತಳೆದರು ಎಂಬ ಮಾಹಿತಿ ಸಿಗುತ್ತಿಲ್ಲ. ಆದರೆ ಅವರು ತಮ್ಮ ಜನಗಣತಿ ದಾಖಲೆಗಳಲ್ಲಿ ಕಾಪಾಲಿಕರನ್ನು ಹಾಗೂ ಜೋಗಿಗಳನ್ನು ಇಡಿಯಾಗಿ ಸಮೀಕ್ಷೆ ಮಾಡಿದರು. ಆಂಗ್ಲ ಅಧಿಕಾರಿಗಳು ಮತ್ತು ವಿದ್ವಾಂಸರು ನಾಥಪಂಥದ ಬಗ್ಗೆ ತಮ್ಮ ಸಂಶೋಧನ ಗ್ರಂಥಗಳನ್ನು ಪ್ರಕಟಿಸಿದರು. ಈ ಕುರಿತು ಪ್ರಮಾಣ ಗ್ರಂಥವನ್ನು ರಚಿಸಿದ ಬ್ರಿಗ್ಸನು  ಮೂಲತಃ ಬ್ರಿಟಿಶ್ ಅಧಿಕಾರಿಯಾಗಿದ್ದವನು. ಬಹುಶಃ ಆಯುಧಧಾರಣೆ ಮಾಡುವ ನಿಗೂಢ ಆಚರಣೆಗಳುಳ್ಳ ಎಲ್ಲ ಪಂಥಗಳ ಬಗ್ಗೆ ಬ್ರಿಟಿಶರಿಗೆ ಒಂದು ಬಗೆಯ ಆತಂಕವಿತ್ತು. ತೀರ ತಮಗೆ ಕಷ್ಟಕೊಡಬಹುದಾದ ಆಚರಣೆಗಳನ್ನು ಅವರು ಮುಲಾಜಿಲ್ಲದೆ ನಿಷೇಧಿಸಿಯೂ ಇದ್ದರು. ೧೮೬೧ರಲ್ಲಿ ಕದ್ರಿಮಠದ ಅರಸರಾಗಿದ್ದ ಜ್ವಾಲಾನಾಥರಿಗೆ ಮದರಾಸು ಸರಕಾರವು ರಾಜಮರ್ಯಾದೆ ತೋರಿ, ೪ ಕೋವಿ, ೪ ಖಡ್ಗಗಳನ್ನು ಕೊಟ್ಟಿತ್ತು ಎಂದು ತಿಳಿಯುತ್ತದೆ. ಉಳಿದಂತೆ, ಬ್ರಿಟಿಶರು ತಮ್ಮ  ಆಳ್ವಿಕೆಗೆ ಯಾವ ಬಗೆಯಲ್ಲೂ ಸವಾಲು ಒಡ್ಡಿರದ ನಾಥರ ಬಗ್ಗೆ ನಿರ್ಲಿಪ್ತವಾಗಿ ಇದ್ದರೆಂದು ತೋರುತ್ತದೆ. ಆದರೆ  ಉತ್ತರ ಭಾರತದಲ್ಲಿ ಬ್ರಿಗ್ಸನಂತೆ ಇಲ್ಲಿನ ಆಂಗ್ಲ ಅಧಿಕಾರಿಗಳು ನಾಥರ ಅಧ್ಯಯನ ಮಾಡಲಿಲ್ಲ.
೧೯೪೭ರ ನಂತರದ ಆಧುನಿಕ ಸರಕಾರಗಳು ಕೂಡ ನಾಥರಿಗೆ ಮನ್ನಣೆ ನೀಡುತ್ತ ಬಂದವು.  ಕೆಂಗಲ್ ಹನುಮಂತಯ್ಯ ಅವರು ಮುಖ್ಯಮಂತ್ರಿಯಾಗಿದ್ದ ಕಾಲದಲ್ಲಿ, ಮೈಸೂರು ಸರಕಾರವು ಒಂದು ಆಜ್ಞೆ ಹೊರಡಿಸಿ (೧೯೫೬) ಚುಂಚನಗಿರಿ ಮಠಕ್ಕೆ ಸರ್ಕಾರಿ ಮರ್ಯಾದೆಗಳನ್ನು ದೊರಕಿಸಿಕೊಟ್ಟಿತು. ಅದರಲ್ಲಿ ಮಠಕ್ಕೆ ೧ ಆನೆ, ೫ ಕುದುರೆ, ೨೦ ಎತ್ತು, ೨ ಕಾರು, ೮ ಚರಪಟ್ಟಾಧಿಕಾರಿಗಳು, ೮ಸೈಕಲ್ಲು, ೮ ಅಂಗರಕ್ಷಕರು, (ಇವರಲ್ಲಿ ೪ಜನ ಸೈನಿಕರು) ನಾಲ್ಕು ಭರ್ಜಿಗಳು, ೨ ಪೆಟ್ಟಿಗೆಬಂಡಿ, ೧ ಮೇನೆ, ೧ ಮೋಟಾರು ಬಸ್ಸು, ದಾಳಗಳು, ೫ ಮಂದಿ ಆಸ್ಥಾನ ಪಂಡಿತರು, ೪ ಬಂದೂಕು, ೪ ಪಿಸ್ತೂಲು, ವಂದಿಮಾಗಧರು, ೧೦ ಜವಾನರು, ೧೦ ಚಕ್ಮಾ ಬಂಡಿಗಳು ಸೇರಿದ್ದವು. ಆಗ ಚುಂಚನಗಿರಿ ಮಠಕ್ಕೆ ನಾಥದೀಕ್ಷೆ ಪಡೆದ ಪಟ್ಟವೇರಿದ್ದ ಭಕ್ತನಾಥರೇ ಅಧಿಪತಿಯಾಗಿದ್ದರು.
ನಾಥಪಂಥಕ್ಕೆ ರಾಜರಲ್ಲದೆ ಅವರ ಮಾಂಡಲಿಕರು, ವ್ಯಾಪಾರಿಗಳು ಹಾಗೂ ಜಮೀನುದಾರರು ಸಹ ಪೋಷಣೆ ಮಾಡಿಕೊಂಡು ಬಂದರು. ವಾಣಿಜ್ಯ ಪಟ್ಟಣಗಳಾದ  ಬಾರಕೂರು ಬಸರೂರುಗಳಲ್ಲಿ ನಾಥಪಂಥವು ಅಲ್ಲಿನ ವ್ಯಾಪಾರಿಗಳಿಂದ ಪೋಷಿತವಾಗಿತ್ತು. ಚುಂಚನಗಿರಿ ಸುತ್ತಲಿನ ಭೂಮಾಲಿಕರು ನಾಥಮಠಕ್ಕೆ ನಡೆದುಕೊಳ್ಳುತ್ತಿದ್ದರು. ಮುದ್ದಪ್ಪಗೌಡನು ಚುಂಚನಗಿರಿಯಲ್ಲಿ ನಾಗಚಾವಡಿ ಕಟ್ಟಿಸುತ್ತಾನೆ. ಕರಿಗೌಡನು ಮುಖಮಂಟಪಕ್ಕೆ ಹಿತ್ತಾಳೆ ಹೊದಿಕೆ ಹಾಕಿಸುತ್ತಾನೆ. ಹಿಂದಿನ ರಾಜರ, ಮಾಂಡಲಿಕರ ಹಾಗೂ ಜಮೀನುದಾರರ ಜಾಗದಲ್ಲಿ, ಈಗ ರಾಜಕಾರಣಿಗಳು ಉದ್ಯಮಿಗಳು ಬಂದಿದ್ದಾರೆ. ಕದ್ರಿಯ ಜೋಗಿಮಠದ ಭಕ್ತರಾಗಿದ್ದ ಮಂಗಳೂರಿನ ಬೀಡಿ ಉದ್ಯಮಿ ಪುತ್ತು ವೈಕುಂಠಶೇಠರು, ಕದ್ರಿಬೆಟ್ಟದ ನವನಾಥ ಕೆರೆಗಳ ಮೇಲೆ ನಾಥರ ಬಿಡಾರಕ್ಕೆ ಛತ್ರ ಕಟ್ಟಿಸುತ್ತಾರೆ; ಜೋಗಿ ಸಮಾಜ ಸುಧಾರಕ ಸಂಘದ ಅಧ್ಯಕ್ಷರೂ ಹುಬ್ಬಳ್ಳಿಯ ಉದ್ಯಮಿಯೂ ಆದ ಶ್ರೀಮಧೂರಕರ ಅವರು, ನಾಥ ಪಂಥದ ಬಹುತೇಕ ಚಟುವಟಿಕೆಗಳ ಹಿಂದೆ ಆರ್ಥಿಕವಾಗಿ ನಿಂತಿದ್ದಾರೆ.  ೨೦೦೩-೦೪ರ ಝುಂಡಿ ಹಂಡಿಬಡಗನಾಥಕ್ಕೆ ಬಂದಾಗ, ಅವರು ನಾಥರ ಭೋಜನದ ಖರ್ಚು ನೋಡಿಕೊಂಡರು.
ಊಳಿಗಮಾನ್ಯ ಮಠಗಳು
ತ್ರ್ಯಂಬಕದಲ್ಲಿ ನಾನು ಹೆೋದ ಹೊತ್ತಿನಲ್ಲಿ ಹೊಲದ ತುಂಬ ಗೋಧಿಬೆಳೆ ಬೆಳೆದಿತ್ತು. ಮಠಕ್ಕೆ ಕೊಟ್ಟಿಗೆ ಕೆಲಸ, ಗದ್ದೆಕೆಲಸ ಹಾಗೂ ಅಡುಗೆ ಕೆಲಸಗಳಿಗೆ ಊರಿನ ಬೇರೆಬೇರೆ ಜನ ಬರುತ್ತಾರೆ. ಮಠದ ಆಸ್ತಿಯನ್ನು ಸಂಭಾಳಿಸಲು ಅನೇಕ ವೃತ್ತಿ ಸಮುದಾಯದ ಜನರ ನೆರವು ಬೇಕಾಗುತ್ತದೆ. ಅವರು ಬದುಕಿಗಾಗಿ ಮಠವನ್ನು ಅವಲಂಬಿಸಿರುತ್ತಾರೆ ಮತ್ತು ಮಠ ಅವರ ದುಡಿಮೆಯ ಮೇಲೆ ನಿಂತಿರುತ್ತದೆ. ಹೇಮಾವತಿಯ ಸಿದ್ಧೇಶ್ವರ ಗುಡಿಯಲ್ಲಿ, ಸೇವೆ ಮಾಡುವ ಜೋಗಿಗಳಿಗೆ, ಚಮಾಳ ಬಾರಿಸುವವರಿಗೆ, ಓಕುಳಿಯಾಡುವ ಹಾಗೂ ದೇವದಾಸಿಯರಿಗೆ ಉಂಬಳಿ ಜಮೀನಿದೆ. ಮಹಾರಾಷ್ಟ್ರದ ಬತ್ತೀಸ್‌ಶಿರಾಳದ ನಾಥಮಠವು ತನಗೆ ಸೇರಿದ ದೊಡ್ಡದೊಂದು ಹೊಲಗದ್ದೆಯ ಬಯಲಲ್ಲಿದೆ. ಮಠವು ಆಸ್ತಿಯಾದಾಗ, ಆ ಆಸ್ತಿಯನ್ನು ನಾಥರು ಸಂಭಾಳಿಸಬೇಕಾಗುತ್ತದೆ. ಅದಕ್ಕೆ ಮಠಾಧಿಪತಿಯ ಆಡಳಿತ ಸಾಮರ್ಥ್ಯ, ಅಧಿಕಾರಸ್ಥರ ಜತೆಗಿನ ಸಂಪರ್ಕ ಇವೆಲ್ಲ ಮುಖ್ಯವಾಗುತ್ತವೆ. ಮಠದ ಸಂಪತ್ತಿನ ಪ್ರಮಾಣದ ಮೇಲೆ ಬಾರಾಪಂಥದವರು ಮಠದ ಮಹಂತನಿಗೆ ಕಾರಭಾರಿಯನ್ನು  ನೇಮಿಸುತ್ತಾರೆ. ಈತ ಲೆಕ್ಕಪತ್ರ ನೋಡಿಕೊಳ್ಳುವವನು. ಚಿಕ್ಕಮಠಗಳಿಗೆ ಕಾರಭಾರಿ ಇರುವುದಿಲ್ಲ. ನಾಥನೆ ಎಲ್ಲವನ್ನು ನಿರ್ವಹಿಸಿಕೊಳ್ಳಬೇಕು.  ಚಂದ್ರಗುತ್ತಿ, ಹಲವೇರಿ ಮಠಗಳು ಒಬ್ಬೊಬ್ಬ ನಾಥನಿಂದ ಕೂಡಿದ್ದು ಏಕೋಪಾಧ್ಯಾಯ ಶಾಲೆಯಂತಿವೆ. ಕದ್ರಿಮಠಕ್ಕೆ ಸುಂದರನಾಥರು ಹಾಗೂ ಜ್ವಾಲಾನಾಥರು ಮುಖ್ಯಸ್ಥರಾಗಿದ್ದಾಗ, ಸದಾ ಧ್ಯಾನದಲ್ಲಿ ಇರುತ್ತಿದ್ದರಂತೆ.  ಮಠದ ಸಂಪತ್ತಿನ ನಿರ್ವಹಣೆ ವಿಷಯದಲ್ಲಿ ನಿರಾಸಕ್ತರಾಗಿದ್ದರಂತೆ. ಆದರೆ ಕದ್ರಿಮಠದ ಸೋಮನಾಥಜಿ ೧೯೬೯ರಲ್ಲಿ ಬಂದ ಬಳಿಕ, ಮಠದ ಜಮೀನನ್ನು ಸರಕಾರಕ್ಕೆ ಮಾರಿ, ಬಂದ ೭ ಲಕ್ಷ ಹಣವನ್ನು ಬ್ಯಾಂಕಿನಲ್ಲಿಟ್ಟು, ಮಠಕ್ಕೆ ಖಾಯಂ ಆದಾಯ ಬರುವಂತೆ ಮಾಡಿದರು. ಮಠದ ಸಂಪತ್ತನ್ನು ಸಂಭಾಳಿಸುವವರು ಜನಪ್ರಿಯ ಮಠಾಧಿಪತಿಗಳಾಗಿ ಪರಿಗಣಿತರಾಗುತ್ತಾರೆ. ಈಗಿನ ಚುಂಚನಗಿರಿ ಸ್ವಾಮಿಯವರಲ್ಲಿ ಜನ ಈ ಯಶಸ್ಸನ್ನು ನೋಡಿದ್ದಾರೆ.
ಹೀಗೆ ಉದ್ದಕ್ಕೂ ಆಳುವ ದೊರೆಗಳು, ಮಾಂಡಲಿಕರು, ಅಧಿಕಾರಿಗಳು, ಜಮೀನುದಾರರು ಹಾಗೂ ಉದ್ಯಮಿಗಳು ಮಠಗಳಿಗೆ ದಾನಗಳನ್ನು ಕೊಡುತ್ತಾ ಬಂದರು. ಇದರಿಂದ ಧ್ಯಾನ ಯೋಗ ಚಟುವಟಿಕೆಯ ಈ ಸನ್ಯಾಸಿ ಮಠಗಳು ಊಳಿಗಮಾನ್ಯ ಸ್ವರೂಪವನ್ನು ಪಡೆದವು. ಮಠಗಳಿಗೆ ರಾಜಮರ್ಯಾದೆಯಾಗಿ ಪ್ರಭುತ್ವಗಳು ಮೇನೆ ಪಲ್ಲಕ್ಕಿ ಆನೆ ಕುದುರೆಗಳನ್ನು ನೀಡುತ್ತಿದ್ದವು. ಅವನ್ನು ಪಡೆದ ಮಠಗಳು ಪರ್ಯಾಯ ಪ್ರಭುತ್ವಗಳಾಗುತ್ತಿದ್ದವು. ಜನರು ಮಠವನ್ನು ಸಂಸ್ಥಾನ ಎನ್ನುವುದು, ಯೋಗಿಗಳಿಗೆ  ರಾಜಗುರು ಅರಸು ಎಂದು ಕರೆಯುವುದು, ಅವರ ಪಟ್ಟಾಭಿಷೇಕ ಮಾಡುವುದು, ಅವರು ಪಟ್ಟದ ಕತ್ತಿಯನ್ನು ಸ್ವೀಕರಿಸುವುದು, ದರ್ಬಾರು ಸಭೆ ನಡೆಸುವುದು ಇವೆಲ್ಲ ಪರ್ಯಾಯ ಪ್ರಭುತ್ವದ ಲಕ್ಷಣಗಳು. ಮಠಗಳಲ್ಲಿ ರಕ್ಷಣೆಗಾಗಿ ಕೋವಿಗಳು ಇರುತ್ತಿದ್ದವು. ಕದ್ರಿಮಠಕ್ಕೆ ಮದರಾಸು ಸರಕಾರ ತುಪಾಕಿ ಇರಿಸಿಕೊಳ್ಳಲು ಅನುಮತಿ ನೀಡಿತ್ತು. ಸನ್ಯಾಸಿಗಳು ಆಯುಧಗಳ ಬೆಂಗಾವಲಲ್ಲಿ ಓಡಾಡುವುದು ವಿಚಿತ್ರ ಅನಿಸಬಹುದು.  ಇವು ಗೌರವ ಸೂಚಕ ಮಾತ್ರವಲ್ಲದೆ, ಮಠಗಳ ಸಂಪತ್ತಿನ ರಕ್ಷಣೆಗಾಗಿ ಸಹ ಅಗತ್ಯವಾಗಿದ್ದವು. ಅದರಲ್ಲೂ ಸರ್ಕೀಟು ಹೋದಾಗ  ಮಠಗಳು ಭಕ್ತರಿಂದ ಕಾಣಿಕೆಗಳನ್ನು ಸಂಗ್ರಹಿಸಿ ತರುತ್ತಿದ್ದವು. ಆಗ ಭದ್ರತೆ ಬೇಕಾಗುತ್ತಿತ್ತು. ಕದ್ರಿಮಠದ ಸ್ವಾಮಿ ತನ್ನ ಭಕ್ತರನ್ನು ನೋಡಲು ಪ್ರವಾಸ ಹೊರಟಾಗ, ಅದರ ಸ್ವರೂಪವು ಜಿಲ್ಲಾ ಕಲೆಕ್ಟರ್ ಸರ್ಕೀಟು ಹೊರಟಂತೆಯೇ ಇರುತ್ತಿತ್ತು. ಅವರ ಜತೆ ಪಟ್ಟೆಬಿಲ್ಲೆ ಧರಿಸಿದ ಸೇವಕರೂ ದಂಡಧಾರಿಗಳೂ ಇರುತ್ತಿದ್ದರು. ಜಮಾಬಂದಿಯ ಪುಸ್ತಕ ಇರುತ್ತಿತ್ತು. ಕಂದಾಯ ವಸೂಲಿ ಮಾಡುವಂತೆ ಗ್ರಾಮಗಳಿಂದ ಕಾಣಿಕೆ ಸಂಗ್ರಹಿಸಲಾಗುತ್ತಿತ್ತು. ಹಿಂದೆ ಕದ್ರಿಯ ಅರಸರು ಕುದುರೆ ಮೇಲೆ ಸರ್ಕೀಟು ಹೊರಡುತ್ತಿದ್ದರು. ಈಗ ಬಹುತೇಕ ನಾಥಮಠಗಳಿಗೆ ವ್ಯಾನು ಜೀಪು ಕಾರುಗಳಿವೆ. ನಿರ್ಜನವೂ ದುರ್ಗಮವೂ ಆದ ಲುಂಕೆಮಲೆಯ ನಾಥಮಠದಲ್ಲಿ ಅತ್ಯಂತ ಆಧುನಿಕತೆಯ ಸಂಕೇತವಾದ ಕಾರು ವಿಚಿತ್ರವಾಗಿ ಕಾಣುತ್ತದೆ.  ನಾಥಮಠಗಳು ರಾಜರು ಹಾಗೂ ಮಾಂಡಲಿಕರು ಕೊಟ್ಟ ದತ್ತಿ ಇನಾಮುಗಳಿಂದ ಶ್ರೀಮಂತವಾದರೂ, ತಮ್ಮ ಸಮುದಾಯ ಸಂಬಂಧಗಳನ್ನು  ಕಳೆದುಕೊಳ್ಳಲಿಲ್ಲ ಎನ್ನುವುದು ಗಮನಾರ್ಹ.
ಈ ಹಿನ್ನೆಲೆಯಲ್ಲಿ ನಾಥಪಂಥವನ್ನು ಕೇವಲ ಗೋರಖನಾಥ, ಸಿದ್ಧಸಿದ್ಧಾಂತ ಪದ್ಧತಿ, ಯೋಗಸಾಧನೆಗಳ ನೆಲೆಯಲ್ಲಿ ಮಾತ್ರ ನೋಡಲು ಆಗುವುದಿಲ್ಲ. ನಾಥರಿಗೆ ವಿರಕ್ತಿ ಸನ್ಯಾಸ ಭಿಕ್ಷಾಟನೆಗಳು ಪ್ರಭುತ್ವ ಅಥವಾ ಇತರೆ ಶಕ್ತಿಕೇಂದ್ರಗಳನ್ನು ಅವಲಂಬಿಸದೆ ಬದುಕುವ ಅವಕಾಶ ಕಲ್ಪಿಸಿದ್ದವು. ಇದರಿಂದ ಪ್ರಭುತ್ವಗಳನ್ನು ವಿಮರ್ಶಿಸಲು ಬೇಕಾದ ದಿಟ್ಟತನವೂ   ಅವರಿಗೆ ಸಿಕ್ಕಿರಬಹುದು. ವಿದೇಶಿ ಪ್ರವಾಸಿಯೊಬ್ಬನಿಗೆ ಕದ್ರಿಯ ಜೋಗಿಮಠದ ನಾಥನು, ಕೆಳದಿಯ ವೆಂಕಟಪ್ಪನಾಯಕನು ಮಠದ ಆಸ್ತಿಯನ್ನು ಆನೆ ಕುದುರೆ ಪಲ್ಲಕ್ಕಿಯನ್ನು ಕಿತ್ತುಕೊಂಡಿದ್ದಾನೆ ಎಂದು ಹೇಳಿಕೊಳ್ಳುವ ದಾಖಲೆಯಿದೆ.[10] ಇದು ನಾಥಮಠಗಳಿಗೂ ಪ್ರಭುತ್ವಗಳಿಗೂ ಇದ್ದ ಸಂಘರ್ಷದ ಮುಖವನ್ನು ತೋರಿಸುತ್ತದೆ. ಆದರೆ ಮಠಗಳು ಸಂಪತ್ತನ್ನು ಪಡೆಯುತ್ತಿದ್ದಂತೆ, ತಮ್ಮನ್ನು ಪೋಷಿಸುವ ಎಲ್ಲ  ಅಧಿಕಾರಸ್ಥರಿಗೆ ಮನ್ನಣೆ ಕೊಡಬೇಕಾಗುತ್ತದೆ. ತಮ್ಮ ಧನದಿಂದ ಮಠದ ಪೋಷಣೆ ಮಾಡುವ ಉಳ್ಳವರಲ್ಲಿ ಮಠಗಳು ನೈತಿಕ ಶಕ್ತಿಯನ್ನು ತುಂಬುತ್ತವೆ. ತಮ್ಮ ಸಂಪತ್ತು ಪಂಥದ ಸೇವೆಗೆ ಬಳಕೆಯಾದರೆ ಅದು ಮಾನ್ಯ ಎಂಬ ಗ್ರಹಿಕೆಯನ್ನು ಅವರಲ್ಲಿ ಮೂಡಿಸುತ್ತವೆ. ಧರ್ಮ ಸಂಪತ್ತು ಅಧಿಕಾರಗಳು ಪರಸ್ಪರ ಹೀಗೆ ಸಹಕರಿಸಿಕೊಳ್ಳುತ್ತವೆ. ಆದರೆ ಕೊನೆಗೂ ಗೆಲ್ಲುವುದು ಲೌಕಿಕ ಅಧಿಕಾರವೇ ಹೊರತು ಧರ್ಮವಲ್ಲ ಎಂದು ಕಾಣುತ್ತದೆ.
* * *

ಕರ್ನಾಟಕದ ನಾಥಪಂಥ : ೧೨. ನಾಥಪಂಥಿ ಸಮುದಾಯಗಳು
ಕರ್ನಾಟಕದ ನಾಥಪಂಥಕ್ಕೆ ಅನೇಕ ಜನ ಸಮುದಾಯಗಳು ಅನುಯಾಯಿ ಗಳಾಗಿದ್ದಾರೆ. ಇವರಲ್ಲಿ ಮುಖ್ಯರಾದವರು ಜೋಗಿಗಳು, ರಾವುಳರು ಹಾಗೂ ಕಾಪಾಲಿಕರು. ಇವರು ಅಧಿಕೃತ ಅನುಯಾಯಿಗಳು. ಇವರ ಜತೆಗೆ ತಮ್ಮ ಪರಿಸರದ ಪ್ರಭಾವಶಾಲಿ ಪಂಥವಾಗಿರುವ ಕಾರಣದಿಂದ, ಅನೇಕ ಜಾತಿ ಸಮುದಾಯಗಳು ಪರೋಕ್ಷವಾಗಿ ನಾಥಪಂಥೀಯ ಆಚರಣೆಗಳನ್ನು ಮಾಡುತ್ತವೆ. ಬೇರೆಬೇರೆ ಸಮುದಾಯಗಳ ಸಾಮಾಜಿಕ ಧಾರ್ಮಿಕ ಬದುಕಿನಲ್ಲಿ  ನಾಥಪಂಥವು ಬದುಕಿರುವ  ಈ ಪರಿ ಸ್ವಾರಸ್ಯಕರವಾಗಿದೆ. ಈ ನೇರ ಮತ್ತು ಪರೋಕ್ಷ ನಾಥಪಂಥೀಯ ಸಮುದಾಯಗಳನ್ನು ಇಲ್ಲಿ ಪ್ರತ್ಯೇಕವಾಗಿ ಪರಿಶೀಲಿಸಬಹುದು.
 
ಭಾಗ೧
ಕಾಪಾಲಿಕ–ಜೋಗಿ–ರಾವುಳರು
ಕರ್ನಾಟಕದಲ್ಲಿ ೨ ಲಕ್ಷದಷ್ಟು  ಜೋಗಿಗಳು ಇದ್ದಾರೆ. ಇವರನ್ನು ಜೋಗಿ, ಜೋಗೇರ, ಭಿಲ್,  ಬಿಲ್‌ಜೋಗಿ, ಹಣಗಿ, ಬುವ, ರಾವಲ್‌ಬಿಲ್, ಕಪಾಲಿ, ಬ್ರಹ್ಮಕಪಾಲಿ, ಬ್ರಹ್ಮಕಪಾಲಿ ಕ್ಷತ್ರಿಯ, ಕಪಾಲಿಕ್ಷತ್ರಿಯ, ನಾಥಪಂಥಿ, ನಾಥಪಂಥಿ ಜೋಗಿ, ರಾವಳ, ರಾವಳೀಯ, ರಾವಳಜೋಗಿ, ಮಠಪತಿ, ಶಿವಜೋಗಿ, ಬಳೆಗಾರಜೋಗಿ, ಕಟ್ಲೇರಿ ಜೋಗೊ, ನೇಕಾರ ಜೋಗಿ, ಮರಾಠಿಜೋಗಿ, ಕಿನ್ನರಿಜೋಗಿ- ಮುಂತಾದ ಹೆಸರಲ್ಲಿ ಗುರುತಿಸಲಾಗುತ್ತದೆ. ಕೊನೆಯವರಾದ ಕಿನ್ನರಿ ಜೋಗಿಗಳಲ್ಲಿ ಹಂಡಿಜೋಗಿ, ಮಣಿಜೋಗಿ, ಎಣ್ಣೆಜೋಗಿ, ಡಬ್ಬಾಜೋಗಿ ಮುಂತಾದ ಒಳ ಪಂಗಡಗಳಿವೆ. ಕರ್ನಾಟಕ ಸರಕಾರವು ಹಿಂದುಳಿದ ಜಾತಿಗಳ ಮೀಸಲಾತಿಗಾಗಿ ಸಿದ್ಧಪಡಿಸಿರುವ ಪಟ್ಟಿಯಲ್ಲಿ ಜೋಗಿ ಎಂಬ ಒಂದು ವಿಭಾಗವಿದೆ.  ಅದರಲ್ಲಿ ಗಂಟೆಜೋಗಿ ಗೊರವ ಮುಂತಾದ ಉಪ ಪಂಗಡಗಳಿವೆ; ಕರ್ನಾಟಕದ ಬುಡಕಟ್ಟು ಅಲೆಮಾರಿ, ಅರೆಅಲೆಮಾರಿ ಜನಸಮುದಾಯದ ಪಟ್ಟಿಯಲ್ಲಿ ಜೋಗಿ, ಜೋಗರ್, ಜೋಗೆರ್, ಜೋಗತಿನ್, ಸಾನ್‌ಜೋಗಿ, ಬ್ರಹ್ಮಕಪಾಲಿ, ಕಪಾಲಿ, ರಾವಲ್, ರಾವಾಲಿಯಾ, ಸನ್ಯಾಸಿ ಎಂಬ ಪಂಗಡಗಳಿವೆ. ಇವು ಒಂದಲ್ಲಾ ಒಂದು ವಿಧದಲ್ಲಿ  ನಾಥಪಂಥಕ್ಕೆ ಸೇರಿದ ಸಮುದಾಯಗಳೇ. ಆದರೆ ಬಳ್ಳಾರಿ ಹಾಗೂ ಬೆಂಗಳೂರು ಭಾಗದಲ್ಲಿ ಇರುವ ಹಂದಿಜೋಗಿಗಳು ಮೂಲತಃ ತೆಲುಗು ಮೂಲದವರಾಗಿದ್ದು, ಅವರಿಗೂ ನಾಥಪಂಥಕ್ಕೂ ಸಂಬಂಧ ಕಾಣುವುದಿಲ್ಲ. ಜನಗಣತಿ ಮಾಡಿದ ವಸಾಹತುಶಾಹಿ ಆಡಳಿತ ಗಾರರಿಗೆ, ಜೋಗಿಗಳ ಧಾರ್ಮಿಕ ಹಾಗೂ  ಪಂಥೀಯ ಹಿನ್ನೆಲೆಗಿಂತ  ಮುಖ್ಯವಾಗಿದ್ದು, ಅವರ ಸಾಮಾಜಿಕ ಸ್ಥಾನಮಾನ. ಇದನ್ನು ಆಧರಿಸಿ ಅವರು ಜೋಗಿಗಳನ್ನು ಸಾಮಾಜಿಕವಾಗಿ ಕೆಳಸ್ತರದವರು ಎಂದು ವಿಂಗಡಿಸಿದರು. ಕೆಲವೆಡೆ  ಫಕೀರ ಹಾಗೂ ಜೋಗಿಗಳನ್ನು ಅವರು ‘ಡಿಸ್ ರೆಪ್ಯೂಟಬಲ್ ವಾಗ್ರಂಟ್ಸ್’ ಎಂದು ನಮೂದಿಸಿದರು.
[1]  ಫಕೀರ, ದಾಸ, ಮುಂತಾದ ಧಾರ್ಮಿಕ ಭಿಕ್ಷಾಟನೆ ಮಾಡುವ ಬಹುತೇಕ ಗುರುಪಂಥದ ಸಮುದಾಯಗಳಿಗೆ ಈ ಅವಸ್ಥೆ ಬಂದಿದೆಯಷ್ಟೆ. ಜೋಗಿ ಶಬ್ದವು ನಾಥಪಂಥಕ್ಕೆ ಸಂಬಂಧವಿಲ್ಲದ ಸಮುದಾಯಗಳಿಗೂ ಬಳಕೆಯಾಗುತ್ತದೆ. ಉದಾ. ಹಂಡಿಜೋಗಿಗಳು ನಾಥಪಂಥಿಗಳಲ್ಲ. ಸವದತ್ತಿ ಎಲ್ಲಮ್ಮನ ದೀಕ್ಷೆ ಪಡೆದವರನ್ನು ಜೋಗಪ್ಪ ಎನ್ನಲಾಗುತ್ತದೆ. ಫಲಾಹಾರ ಮಠದ ಶಾಸನವೊಂದು (ಕ್ರಿಶ.೧೭೦೨) ಜೆಡೆಜೋಗಿಗಳನ್ನು ಈ ಮಠದ ಶಿಷ್ಯರು ಎಂದು ಹೇಳುತ್ತದೆ. ಇಲ್ಲಿಗೆ ಸಮೀಪದ ಹಿರೇಮಗಳೂರಿನಲ್ಲಿ ಜೆಡೆಮುನಿ ಎನ್ನಲಾಗುವ ವಿಶಿಷ್ಟ ಮೂರ್ತಿಯಿದೆ. ಈ ಜಡೆಜೋಗಿಗಳು ನಾಥರೇ ಎಂದು ಖಚಿತವಾಗುವುದಿಲ್ಲ.
ಇಂದ್ರಜಾಲ ಮಾಡುವವರಿಗೂ ಜೋಗಿ ಎನ್ನಲಾಗುತ್ತದೆ. ನೇಮಿಚಂದ್ರನ ‘ಲೀಲಾವತಿ ಪ್ರಬಂಧ’ದಲ್ಲಿ ಮಾಯಾ ಭುಜಂಗನೆಂಬ ಜೋಗಿಯೂ ಅವನ ಜೋಗಿಣಿಯರೂ ಬರುತ್ತಾರೆ. ಮಾಟ ಮದ್ದು ಮಾಡುವವರಿಗೂ ಜೋಗಿ ಎನ್ನಲಾಗುತ್ತದೆ. ಜಗಳೂರಿನ ಒಂದು ಶಾಸನದಲ್ಲಿ (ಕ್ರಿಶ.೧೨೭೯) ಒಬ್ಬ ಸಿದ್ಧನನ್ನು ‘ಮಹೇಂದ್ರಜಾಲ ಹರಮೇಖಳಾದಿ ಪ್ರಪಂಚ ವಿದ್ಯಾಸಿದ್ಧನುಂ’ ಎಂದು ವರ್ಣಿಸುವಿಕೆ ಇದೆ. ಟಿಬೇಟಿನ ಪಠ್ಯಗಳಲ್ಲಿ ನಾಥರು ಮಹೇಂದ್ರಜಾಲ ಮಾಡುತ್ತಿದ್ದವರು ಎಂಬ ದಾಖಲೆಯಿದೆ. ಜನಪದ ಹಾಲುಮತ ಮಹಾಕಾವ್ಯದಲ್ಲಿ ಬರುವ ಗೋರಖನು ತನ್ನ ಶಿಷ್ಯನಿಗೆ ಮಾಟವಿದ್ಯೆಯನ್ನು ಕಲಿಸುತ್ತಾನೆ. ನಾಥರು ಮಂತ್ರಮಾಟದ ವಿದ್ಯೆ ಕಲಿತಿದ್ದರು ಎಂದು  ನಿಜಗುಣ ಶಿವಯೋಗಿಯ ‘ವಿವೇಕ ಚಿಂತಾಮಣಿ’ ಅಭಿಪ್ರಾಯ ಪಡುತ್ತದೆ. ಬಳ್ಳಾರಿ ಜಿಲ್ಲೆಯ ದರೋಜಿ ಈರಮ್ಮ ಹಾಡಿದ ‘ಕೃಷ್ಣಗೊಲ್ಲರ ಮಹಾಕಾವ್ಯ’ ದಲ್ಲಿ ಬರುವ ರಾಮಜೋಗಿ ಒಬ್ಬ ಮಾಟಗಾರ. ಬಹುಶಃ ಕೆಲವು ಯೋಗಿಗಳು ಸಾಧನೆ ಮಾಡಿ ಕಲಿತ ಕಣ್ಕಟ್ಟು ವಿದ್ಯೆಯನ್ನು ಸಾರ್ವಜನಿಕವಾಗಿ ಮಾಡಿ ತೋರುತ್ತಿದ್ದರು ಎಂದು ಕಾಣುತ್ತದೆ. ಯೋಗಸಾಧನೆಗಳ ಸಾರ್ವಜನಿಕ ಪ್ರದರ್ಶನವನ್ನು ಗೋರಖನು ಖಂಡಿಸುತ್ತಾನೆ. ಆದರೂ ಇಂದ್ರಜಾಲ, ಮಾಟ, ಮಂತ್ರ, ಔಷಧ ಜ್ಞಾನಗಳಿಗೂ ಜೋಗಿಗಳಿಗೂ ಸ್ಪಷ್ಟವಾಗದ ಸಂಬಂಧಗಳಿವೆ.
ನಾಥಪಂಥದ ಚರ್ಚೆಯಲ್ಲಿ ಬರುವ ‘ಜೋಗಿ’ ಶಬ್ದವು ಮೂಲತಃ ಯೋಗಿಯ ತದ್ಭವವಾಗಿದೆ. ಬಾರಕೂರಿನಲ್ಲಿ ನಾಥಪಂಥದ ಒಂದು ವರ್ಗದ ಜೋಗಿಗಳಿಗೆ ‘ಜೊರಡರು’ ಎಂಬ ಹೆಸರಿದೆ. ಹಾಗೆಂದರೇನು? ಕಾಸರಗೋಡು ಭಾಗದಲ್ಲಿ ಜೋಗಿಗೆ ‘ಪುರುಷ’ ಎಂಬ ಪರ್ಯಾಯ ಶಬ್ದವಿದೆ. ಕೇಶವಪುರುಷ ಎಂದರೆ ಕೇಶವಜೋಗಿ ಎಂದರ್ಥ. ಕೆಲವೊಮ್ಮೆ ಎರಡೂ ಕೂಡಿ ಜೋಗಿ ಪುರುಷರು (ತುಳು=ಜೋಗಿಪುರುಸೆರ್) ಎಂದೂ ಆಗುತ್ತವೆ. ಹೇಮಗಿರಿಯ ವಾಡೆಭೈರವ ಬೆಟ್ಟದಲ್ಲಿರುವ ಭೈರವನ ಪೂಜಾರಿಗಳಿಗೆ ‘ಜೋಗಿ ಪುರುಸಪ್ಪನೋರು’ ಎನ್ನುವರು. ಚುಂಚನಗಿರಿಯಲ್ಲಿ ‘ಪುರುಷಪ್ಪ ದೇವರು’ ಎಂಬ ಬಳಕೆಯಿದೆ.[2] ಜೋಗಿಗಳಿಗೆ ಪುರುಷರು ಎಂದು ಬರಲು ಏನು ಕಾರಣ? ವೀರ್ಯಸ್ಥಂಭನ ಮಾಡಿ ಬ್ರಹ್ಮಚರ್ಯ ಪಾಲಿಸುವ ಯೋಗಿಗಳು ನಿಜವಾದ ಪುರುಷರು ಎಂದೇ?  ಇದಕ್ಕೆ ತಕ್ಕಂತೆ ಸುಳ್ಯ ಸೀಮೆಯಲ್ಲಿ ಸಿದ್ಧವೇಷ ಅಥವಾ ಪುರುಷರ ಮಕ್ಕಳ ಕುಣಿತವಿದೆ. ಇದರಲ್ಲಿ ಸಿದ್ಧವೇಷ ಹಾಕಿದವನು ದೊಡ್ಡದೊಂದು ಕೃತಕವಾದ ಶಿಶ್ನವನ್ನು ಸೊಂಟಕ್ಕೆ ಕಟ್ಟಿಕೊಂಡು  ಕುಣಿಯುವ ರಿವಾಜಿದೆ.[3] ಜೋಗಿಗಳು ಪುರುಷ ಸಂತಾನ  ಕರುಣಿಸುವವರು ಎಂಬರ್ಥದಲ್ಲಿ ಪುರುಷ ಶಬ್ದ ಬಂದಿರಬಹುದು ಎಂಬ ಊಹೆಯನ್ನು ಕೆಲವರು ಮಾಡುವುದುಂಟು. ಜೆೋಗಿಗಳಲ್ಲಿ ಸಂತಾನ ಬೇಡುವ ಬಹುತೇಕ ಹಾಡುಗಳು ಗಂಡುಸಂತಾನ ಅಪೇಕ್ಷೆಯುಳ್ಳವು. ಆದರೂ ಈ ಊಹೆ ಒಪ್ಪುವುದು ಕಷ್ಟ. ಒಂದರ್ಥದಲ್ಲಿ ನಾಥವು ಪುರುಷ ಪ್ರಧಾನ ಪಂಥವಾಗಿದೆ. ಸ್ತ್ರೀಯರಿಗೆ ಇಲ್ಲಿ ಸ್ಥಾನ ಕಡಿಮೆ.
ಕಾಸರಗೋಡು ಸೀಮೆಯ ಮಂಜೇಶ್ವರ ಹಾಗೂ ಬದಿಯಡ್ಕದ ಕಡೆ, ಮಲೆಯಾಳ ಮಾತಿನ ಪುರುಷರಿದ್ದಾರೆ. ಅವರಿಗೆ ಜೋದಿಕನ್ನದು ಜೋಯಿನ್ನದು ಅಂದರೆ ಬೇಡುವವರು ಎಂದೂ  ಕರೆಯುತ್ತಾರೆ.  ಜೋಯಿ (ಜೋಗಿ) ಸಂಪ್ರದಾಯದಲ್ಲಿ ಗಂಡುಹೆಣ್ಣು ಇಬ್ಬರೂ ಜೋಳಿಗೆ ದಂಡ ಭಸ್ಮ ಧರಿಸಿ ಭಿಕ್ಷೆ ಬೇಡುತ್ತಾರೆ. ಹಿಂದೆ ಕೇರಳದ ಕಾಂಞಾಗಾಡಿನಲ್ಲಿ ನಾಥಮಠವಿತ್ತಂತೆ. ಆದರೆ ಈಗ ಕದ್ರಿಯಲ್ಲಿರುವಂತೆ ಜೀವಂತ ನಾಥಮಠಗಳು ಅಲ್ಲಿಲ್ಲ. ಕುಂಬಳೆ ಬಳಿಯ ಪೊಸೂಡಿಗುಂಪೆ ಗುಡ್ಡದ ಗವಿಯು ನಾಥರದ್ದು ಎಂದು ಹೇಳಲಾಗುತ್ತದೆ. ೧೯೨೧ರಲ್ಲಿ ಪಾಂಡಿಚೇರಿಯ ಒಬ್ಬ ಫ್ರೆಂಚ್ ವಿದ್ವಾಂಸನು ಕೇರಳದ ಗುಡ್ಡಗಳಲ್ಲಿ ತಿರುಗಾಡುವಾಗ, ಮುರದ ಕಲ್ಲಿನಿಂದ ಕಟ್ಟಿದ ಗುಹೆಗಳನ್ನು ಹಾಗೂ ಅದರಲ್ಲಿದ್ದ ಬೆಂಕಿಕೊಂಡ, ತ್ರಿಶೂಲ, ಚಿಮಟ ಕತ್ತಿಗಳನ್ನು ದಾಖಲಿಸಿದ್ದನು. ಕರಾವಳಿಯ ಇತಿಹಾಸಜ್ಞರಾದ ಗಣಪತಿ ಐಗಳ ಪ್ರಕಾರ ಇವು ನಾಥರ ಗುಹೆಗಳು.[4]
ಹೀಗೆ ನಾಥಪಂಥೀಯ ಸಮುದಾಯಗಳು ಹಲವು ಹೆಸರುಗಳಲ್ಲಿ ಮಾತ್ರವಲ್ಲದೆ, ಹಲವಾರು ಪಂಗಡ,  ಭಾಷೆ, ವೃತ್ತಿ ಹಾಗೂ ವರ್ಣದ ಆಧಾರದಲ್ಲಿ ವಿಂಗಡಣೆ ಆಗಿವೆ.  ಭಾಷಿಕವಾಗಿ ಹೇಳುವುದಾದರೆ, ಕನ್ನಡ, ತುಳು, ಮರಾಠಿ ಹಾಗೂ ಮಲೆಯಾಳ ಮನೆಮಾತಿನ ಜೋಗಿಗಳು ಇದ್ದಾರೆ. ಕನ್ನಡ ಜೋಗಿಗಳು ಬೆಂಗಳೂರು ಹಾಸನ ಮಂಡ್ಯ, ತುಮಕೂರು, ಚಿತ್ರದುರ್ಗ, ಧಾರವಾಡ, ಬಾಗಲಕೋಟೆ, ಬೆಳಗಾವಿ ಹಾಗೂ ಉಡುಪಿ ಜಿಲ್ಲೆಗಳಲ್ಲಿ;  ತುಳುಜೋಗಿಗಳು ಉಡುಪಿ ಹಾಗೂ ದಕ್ಷಿಣ ಕನ್ನಡ ಜಿಲ್ಲೆಗಳಲ್ಲಿ; ಮರಾಠಿ ಜೋಗಿಗಳು ಚಿತ್ರದುರ್ಗ, ಬಳ್ಳಾರಿ, ಶಿವಮೊಗ್ಗ ಜಿಲ್ಲೆಗಳಲ್ಲಿ; ಮಲೆಯಾಳದವರು ಕಾಸರಗೋಡು ಭಾಗದಲ್ಲಿ ಇದ್ದಾರೆ. ಸಾಂಸ್ಕೃತಿಕ ದೃಷ್ಟಿಯಿಂದ, ಜೋಗಿಗಳನ್ನು ಆಯಾ ಮಠದ ಸೀಮೆಯ ಸಂಪ್ರದಾಯಗಳ ಆಧಾರದಲ್ಲಿ ಚುಂಚನಗಿರಿ ಸೀಮೆಯ ಜೋಗಿಗಳು, ಕದ್ರಿಸೀಮೆಯ ಜೋಗಿಗಳು ಎಂದು  ನೋಡುವುದು ಹೆಚ್ಚು ಉಪಯುಕ್ತ. ಇದರಿಂದ ಆಯಾ ಮಠಗಳ ವ್ಯಾಪ್ತಿಯಲ್ಲೇ ರೂಪುಗೊಂಡ ನಾಥಪಂಥದ ಅನನ್ಯತೆಯನ್ನು ಕೂಡ ಗಮನಿಸಬಹುದು.
ಚುಂಚನಗಿರಿ ಸೀಮೆಯ ಕಾಪಾಲಿಕರು
ಆದಿಚುಂಚನಗಿರಿ ಸೀಮೆಯ ಹಳ್ಳಿಗಳಲ್ಲಿ ಕಾಪಾಲಿಕರು, ಬ್ರಹ್ಮಕಾಪಾಲಿಕರು ಎಂದು ತಮ್ಮನ್ನು ಕರೆದುಕೊಳ್ಳುವ ಸಮುದಾಯವಿದೆ. ಪರಿಸರದ ಜನ ಇವರನ್ನು ಜೋಗಿಗಳು ಎಂದೇ ಗುರುತಿಸುತ್ತಾರೆ. ಇವರು ಮುಖ್ಯವಾಗಿ ಚುಂಚನಹಳ್ಳಿ, ಕೆಂಚನಹಳ್ಳಿ, (ನಾಗಮಂಗಲ), ಕಾಳೇನಹಳ್ಳಿ, ಮೋಕಳಿ, ರಾಮನಾಥಪುರ, ಹೊಸನಗರ (ಅರಕಲಗೂಡು), ಜೋಗೇರಹಳ್ಳಿ (ಮಾಗಡಿ) ಜೋಗೇನಹಳ್ಳಿ (ಪಿರಿಯಾಪಟ್ಟಣ) ಅರಕೆರೆ (ಹಾಸನ) ರಾವುತನಹಳ್ಳಿ (ಬೆಂಗಳೂರು) ಗಳಲ್ಲಿ ಇದ್ದಾರೆ. ಇವರು ಚುಂಚನಗಿರಿ ಮಠಕ್ಕೆ ನಡೆದುಕೊಳ್ಳುವವರು. ಇವರಿಗೆ ಲುಂಕೆಮಲೆ ಸೀಮೆಯ ಕಾಪಾಲಿಕರ ಜತೆ ವೈವಾಹಿಕ ಕೊಡುಕೊಳು ಇದೆ.
ಸಣ್ಣರೈತರೂ ಕೃಷಿ ಕಾರ್ಮಿಕರೂ ಆಗಿರುವ ಕಾಪಾಲಿಕರಲ್ಲಿ ಬಹಳ ಬಡತನವಿದೆ.  ಕದ್ರಿ ಸೀಮೆಯ ಜೋಗಿಗಳಿಗೆ ಹೋಲಿಸಿದರೆ, ಇವರಲ್ಲಿ ಸಾಮಾಜಿಕ ಎಚ್ಚರ ಹಾಗೂ ಪಂಥೀಯ  ಅರಿವು ಕಡಿಮೆ. ಕೆಲವರು  ಕದ್ರಿಯ ಜೋಗಿಗಳಲ್ಲೂ ಲುಂಕೆಮಲೆಯ ಕಾಪಾಲಿಕರಲ್ಲೂ ನಂಟಸ್ತಿಕೆ ಮಾಡಿದ್ದಾರೆ.  ಹಿರಿಯರು ಚುಂಚನಗಿರಿ ಮಠದ ಕೊನೆಯ ಬಾರಾಪಂಥದ  ಪ್ರತಿನಿಧಿಯಾದೊತೇಜನಾಥರನ್ನು ಕಂಡಿದ್ದಾರೆ. ಉಳಿದವರು ನಾಥ ಯೋಗಿಗಳನ್ನೇ ತಮ್ಮ ಜೀವನದಲ್ಲಿ ನೋಡಿಲ್ಲ. ಚುಂಚನಗಿರಿ ಮಠವು ಕೈಬಿಟ್ಟ ಬಳಿಕ ನಾಥರೂ ಇತ್ತ ಸುಳಿದಿಲ್ಲ. ಹೊಸ ತಲೆಮಾರಿನ ಅನೇಕರಿಗೆ ನಾಥಪಂಥ ಎಂಬ ಹೆಸರೇ ಹೊಸತಾಗಿತ್ತು. ಇಲ್ಲಿನ ಕಾಪಾಲಿಕರಲ್ಲಿ ಬಾರಾಪಂಥದ ನಟೇಶ್ವರಿ ಧರ್ಮನಾಥ ಸತ್ಯನಾಥಿ ಒಳಪಂಗಡಗಳಿಗೆ ಸೇರಿದವರೇ ಹೆಚ್ಚಿದ್ದಾರೆ.
ಕಾಪಾಲಿಕರ ಮನೆಗಳು ಕಾಳೇನಹಳ್ಳಿಯಲ್ಲಿ ೨೫, ಮೋಕಳಿಯಲ್ಲಿ ೨೦ ಇವೆ. ಇವರು ತಂಬಾಕು, ಆಲೂಗೆಡ್ಡೆ, ರಾಗಿ  ಬೆಳೆಯುತ್ತಾರೆ. ಆಧುನಿಕ ವಿದ್ಯಾಭ್ಯಾಸ ತೀರ ಕಡಿಮೆ. ಕಾಪಾಲಿಕರಲ್ಲಿ ಅತ್ಯಂತ ಹೆಚ್ಚಿನ ವಿದ್ಯಾವಂತರು ಉಪನಾಯಕನ ಹಳ್ಳಿಯಲ್ಲಿದ್ದರೆ, ಅತ್ಯಂತ ಕಡಿಮೆ ವಿದ್ಯಾವಂತರು ಹಾಗೂ ಬಡವರು ಜೋಗೇರಹಳ್ಳಿಯಲ್ಲಿ ಇದ್ದಾರೆ. ಇವರಲ್ಲಿ ದೊಡ್ಡ ಸಿರಿವಂತರೆಂದರೆ, ಉದ್ಯಮಪತಿ ಗಂಗಾಧರ್ ಎಂಬುವರು. ಕಾಳೇನಹಳ್ಳಿ ಮೂಲದಿಂದ ಬಂದು ಬೆಂಗಳೂರಿನಲ್ಲಿರುವ  ಇವರ ಬಗ್ಗೆ ಬಹಳಷ್ಟು ಕಾಪಾಲಿಕರಿಗೆ  ಹೆಮ್ಮೆಯಿದೆ. ತೇಗದ ಮರ ಬೆಳೆಸುವ ಉದ್ಯಮವನ್ನು ಮಾಡುತ್ತಾರಾಗಿ, ಇವರಿಗೆ ಗುರುಟೀಕ್ ಗಂಗಾಧರ ಎಂದೇ ಹೆಸರು ಬಿದ್ದಿದೆ. ಆದರೆ ಗಂಗಾಧರ್ ಅವರಲ್ಲಿ ಹುಬ್ಬಳ್ಳಿಯ ಉದ್ಯಮಿ ಮಧೂರಕರ್ ಅವರಿಗೆ ಹೋಲಿಸಿದರೆ ಸಾಮಾಜಿಕ ಕಾಳಜಿ ಕಡಿಮೆ. ಅವರ ಸಂಬಂಧ ಸಮುದಾಯದ ಜತೆ ಅಷ್ಟು ಗಾಢವಾಗಿಲ್ಲ. ಬಡವರು ತುಂಬಿರುವ ಕಾಳೇನಹಳ್ಳಿಯಲ್ಲಿ ಅವರ ದೊಡ್ಡಮನೆ ತೋಟಗಳು ಸಾಂಕೇತಿಕವಾಗಿ ಎಂಬಂತೆ ಊರಹೊರಗಿವೆ.
ಲುಂಕೆಮಲೆ ಸೀಮೆಯ ಕಾಪಾಲಿಕರು
ಲುಂಕೆಮಲೆ ಸೀಮೆಯ ಕಾಪಾಲಿಕರು ಚಿತ್ರದುರ್ಗ ತುಮಕೂರು ಅನಂತಪುರ ಜಿಲ್ಲೆಗಳಲ್ಲಿ ಹರಡಿಕೊಂಡಿದ್ದಾರೆ. ಅವರಿರುವ ಊರುಗಳೆಂದರೆ ಉಪನಾಯಕನಹಳ್ಳಿ (ಚಿತ್ರದುರ್ಗ), ವದ್ದಿಕೆರೆ (ಹಿರಿಯೂರು), ಹೇಮಾವತಿ (ಮಡಕಶಿರಾ), ಶಿರಾ ಪಡಗಲಬಂಡೆ (ಚಳ್ಳಕೆರೆ), ಕಾರೆಹಳ್ಳಿ ದುಗಡಿಹಳ್ಳಿ (ಚಿಕ್ಕನಾಯಕನಹಳ್ಳಿ), ಕೊಂಡಾಪುರ (ಹೊಸದುರ್ಗ), ಬುಳಸಾಗರ (ಚೆನ್ನಗಿರಿ), ಕರಿಸಿದ್ಧಯ್ಯನಪಾಳ್ಯ, ಕರಿಕೆರೆ (ತುಮಕೂರು), ಬಿಳಿಗೆರೆ (ಘಿ=್ಜಓ್ಟರು), ಪಾಪೇನಹಳ್ಳಿ (ಹೊಳಲಕೆರೆ), ಮಧುಗಿರಿ ನಿಂಗೇನಹಳ್ಳಿ ವೇಣಕಲ್‌ಗುಡ್ಡ(ಮಧುಗಿರಿ), ಕೊಟ್ಟ (ಶಿರಾ). ಬಾರಾಪಂಥದ ವಿಭಿನ್ನ ಒಳಪಂಥಗಳಿಗೆ ಸೇರಿದವರಾದ ಕಾರಣ,  ಇವರು ಬೇರೆಬೇರೆ ಭೈರವಸ್ಥಾನಗಳ ಒಕ್ಕಲಾಗಿದ್ದಾರೆ. ಉಪನಾಯಕನ ಹಳ್ಳಿಯಲ್ಲಿರುವ ಕಾಪಾಲಿಕರಲ್ಲಿ ನಟೇಶ್ವರಿ ಪಂಥಿಗಳು ಹುಲಿಗೊಂದಿ ಭೈರವನಿಗೆ, ಸತ್ಯನಾಥಿಗಳು ವದ್ದಿಕೆರೆ ಸಿದ್ಧಪ್ಪನಿಗೆ, ಗಂಗಾನಾಥಿಗಳು ಪಡಗಲಬಂಡೆ ಭೈರವನಿಗೆ, ಧರ್ಮನಾಥಿಗಳು ಹೇಮಾವತಿಯ ಹೆಂಜೇರು ಸಿದ್ಧೇಶ್ವರನಿಗೆ ನಡೆದುಕೊಳ್ಳುವರು.
ಸ್ವಾರಸ್ಯವೆಂದರೆ, ಇವರಲ್ಲಿ ಬಹಳ ಜನ ತಮ್ಮ ಪಂಥೀಯ ಕೇಂದ್ರವಾದ ಲುಂಕೆಮಲೆ ಯನ್ನು ನೋಡಿಲ್ಲದಿರುವುದು. ಇವರ ಹಳ್ಳಿಗಳಿಗೆ ಲುಂಕೆಮಲೆ ಬಾವಾಜಿ ಬರುವುದೇ ಕಡಿಮೆ. ೨೦೦೩ರಲ್ಲಿ ಲುಂಕೆಮಲೆಗೆ ಝುಂಡಿ ಬಂದು ಹೊಸನಾಥನಿಗೆ ಪಟ್ಟಗಟ್ಟುವಾಗ,  ಅದರ ಪಾರಂಪರಿಕ ಶಿಷ್ಯರಾದ ಕಾಪಾಲಿಕರಿಗಾಗಲಿ ಅದರ ಶಾಖಾ ಮಠಗಳಿಗಾಗಲಿ, ಸುದ್ದಿಯೇ ಹೋಗಿಲ್ಲ. ನಾಥಮಠ ಹಾಗೂ ಅದರ ಸಮುದಾಯಗಳ ಈ ಶಿಥಿಲ ಸಂಬಂಧವು ಸಾಮಾನ್ಯವಾಗಿ ಕಾಣುತ್ತಿತ್ತು. ಇದರ ಬಗ್ಗೆ ಬಹಳ ಜನರಲ್ಲಿ ವ್ಯಥೆಯೂ ಇಲ್ಲ.
ಕರ್ನಾಟಕದಲ್ಲಿ ಕಾಳೇನಹಳ್ಳಿ ಜೋಗೇರಹಳ್ಳಿಗಳು ಇಡಿಯಾಗಿ ಕಾಪಾಲಿಕರ ಊರುಗಳು. ಉಪನಾಯಕನ ಹಳ್ಳಿಯಲ್ಲಿ ಕೆಲವು ಗೊಲ್ಲರ ಮನೆ ಹೊರತು ಪಡಿಸಿದರೆ, ಕಾಪಾಲಿಕರು ಬಹುಸಂಖ್ಯಾತರು. ಉಳಿದಂತೆ ಊರಿಗೊಂದು ಎರಡು ಕಾಪಾಲಿಕರ ಮನೆಯಿರುವ ಹಳ್ಳಿಗಳು ಹೆಚ್ಚಿವೆ. ಕೊಟ್ಟ ಹಾಗೂ ಪಡಗಲಬಂಡೆಗಳಲ್ಲಿ ತಲಾ ಒಂದೊಂದು ಮನೆಯಿದೆ. ಕಾಪಾಲಿಕರು ಬಹುಸಂಖ್ಯಾತರಾಗಿರುವಲ್ಲಿ ಅವರೊಳಗೆ ಮದುವೆ ನಡೆಯುತ್ತದೆ. ಅಲ್ಪಸಂಖ್ಯಾತ ಆಗಿರುವಲ್ಲಿ ಮಿಶ್ರಣವಾಗುತ್ತದೆ. ಕಾಪಾಲಿಕ ಹುಡುಗರು ಬೇರೆಜಾತಿಯ ಹುಡುಗಿಯರನ್ನು ಪ್ರೀತಿಸಿ ಮದುವೆಯಾದಾಗ, ಅವರನ್ನು ಜಾತಿಯೊಳಗೆ ಬಿಟ್ಟುಕೊಳ್ಳುವ ಪದ್ಧತಿ ಇದೆ. ಬೇರೆಜಾತಿಯವರನ್ನು ತಮ್ಮ ಹುಡುಗಿಯರು ಮದುವೆಯಾದಾಗ, ಮೊದಲು ಪ್ರತಿಭಟಿಸಿದರೂ ನಂತರ ತಂದೆತಾಯಿಗಳು ಹೋಗಿಬರುವುದು ಮಾಡುತ್ತಿದ್ದಾರೆ.  ಜಾತಿಯ ಕಟ್ಟುಪಾಡುಗಳು ಆಮಟ್ಟಿಗೆ ಸಡಿಲವಾಗಿವೆ.  ಯಾವ ಸಮುದಾಯವೂ ತನ್ನ ಪ್ರಾಚೀನ ಕಟ್ಟುಪಾಡುಗಳ ಜತೆಗೆ ಈಗ ಬದುಕಲು ಸಾಧ್ಯವಿಲ್ಲ.  ‘‘ದಕ್ಷಿಣ ಕರ್ನಾಟಕದ ಒಂದು ಗುಂಪಿನ ಜನ, ತಮ್ಮಲ್ಲಿ ಕಾಪಾಲಿಕಾಚರಣೆಗಳು ಯಾವುವೂ ಇಲ್ಲದಿದ್ದರೂ, ತಾವು ಮಾತ್ರ ಕಾಪಾಲಿಕ ಮತಕ್ಕೆ ಸೇರಿದವರೆಂದು ಭಾವಿಸುತ್ತಾರೆ’’ ಎಂದು ವಿದ್ವಾಂಸರು ಹೇಳುವುದುಂಟು.[5] ಇದಕ್ಕೆ ಕಾರಣ, ಕನ್ನಡದ ಪಂಥೀಯ ಸಂಶೋಧನೆಯು, ಕಾಪಾಲಿಕರ ಬಗ್ಗೆ ಚರಿತ್ರೆಯಲ್ಲಿ ಸಿಗುವ ಚಿತ್ರಗಳಿಂದ ಬಿಡಿಸಿಕೊಳ್ಳದೆ ಇರುವುದು ಹಾಗೂ ಸಮುದಾಯಗಳು ಆಧುನಿಕ ಕಾಲದಲ್ಲಿ ಪಡೆವ ರೂಪಾಂತರಗಳನ್ನು ಗಮನಿಸಿದೆ ಇರುವುದು ಎಂದು ಅನಿಸುತ್ತದೆ.
ಲುಂಕೆಮಲೆ ಕಾಪಾಲಿಕರು ತಮ್ಮನ್ನು ಪೂಜಾರಿಗಳು, ಐನೋರು ಎಂದು ಕರೆದುಕೊಳ್ಳುತ್ತಾರೆ. ಅವರು ಕೆಳಜಾತಿಯವರಿಗೆ ಜೋಗಿದೀಕ್ಷೆ ಕೊಡುತ್ತಾರೆ. ಬ್ರಾಹ್ಮಣರು ಹಾಗೂ ಮುಸ್ಲಿಮರನ್ನು ಬಿಟ್ಟು ಉಳಿದೆಲ್ಲ ಜಾತಿಯವರಿಗೂ ತಾವು ಜೋಗಿದೀಕ್ಷೆ ಕೊಟ್ಟಿರುವುದಾಗಿ ಉಪನಾಯಕನ ಹಳ್ಳಿ ಜಯಣ್ಣ ಹೇಳಿದರು. ಇವರಲ್ಲಿ ಅನೇಕರು ಪೂಜಾರಿಕೆ ಮಾಡುತ್ತಾರೆ.  ಹಿರಿಯೂರಿನ ಜೋಗಿ ಕುಟುಂಬವು ದುರ್ಗಮ್ಮನ ಪೂಜೆ ಮಾಡುತ್ತದೆ. ಬೆಂಗಳೂರಿನಲ್ಲಿ ಕೂಡ ಕೆಲವು ಕಾಪಾಲಿಕರು ಭೈರವನ ಅರ್ಚಕರು. ಉಪನಾಯಕನಹಳ್ಳಿಯ ಅನೇಕರು ಸರಕಾರಿ ನೌಕರಿಗಳಲ್ಲಿದ್ದು ಖ್ಯಾತರಾಗಿದ್ದಾರೆ. ಕೆಲವರು ಅಧ್ಯಾಪಕರೂ ವೈದ್ಯರೂ ಆಗಿದ್ದಾರೆ. ಹೆಚ್ಚಿನವರು ಸ್ಕೂಲು ಶಿಕ್ಷಕರು. ಈ ಸಮುದಾಯದಲ್ಲಿ ಹೈಕೋರ್ಟಿನಲ್ಲಿ ಲಾಯರ್ ಆಗಿರುವ ನಾಗರಾಜ್ ಪ್ರಸಿದ್ಧರಾಗಿದ್ದಾರೆ. ಅವರಲ್ಲಿ ನಾಯಕತ್ವಕ್ಕೆ ಬೇಕಾದ ಗುಣಗಳಿವೆ.  ಲುಂಕೆಮಲೆ ಮಠವನ್ನು ಸರ್ಕಾರ ವಶಪಡಿಸಿಕೊಂಡಾಗ  ಇವರು ಹೋರಾಡಿ ಉಳಿಸಿದವರು.  ‘ನಾಥಜ್ಯೋತಿ’ ಎಂಬ ಪತ್ರಿಕೆ ತರುವ ಹಂಬಲವುಳ್ಳವರು. ಏಕಕಾಲಕ್ಕೆ ಆಧುನಿಕ ವೃತ್ತಿಗಳಿಗೂ ಪ್ರಾಚೀನವಾದ ಪಂಥವೊಂದಕ್ಕೂ ಸಂಬಂಧ ಏರ್ಪಡಿಸಿಕೊಳ್ಳುವ  ತೊಳಲಾಟ  ಶಿಕ್ಷಿತ ವರ್ಗದಲ್ಲಿ ಕಾಣುತ್ತದೆ. ಆದರೆ ಹೊಟ್ಟೆಪಾಡಿಗಾಗಿ ನಿತ್ಯ ಯುದ್ಧ ಮಾಡುವ ಜನರಲ್ಲಿ  ಈ ತೊಳಲಾಟವಿಲ್ಲ. ಹೇಮಾವತಿಯ ಕಾಪಾಲಿಕ ಕುಟುಂಬಗಳು ಬೀಡಿಕಟ್ಟುವ ಕೆಲಸದಲ್ಲಿ ಸಂತೋಷದಿಂದ ತೊಡಗಿಕೊಂಡಿದ್ದವು.  ಕಾರಣ ಅವರ ಹೊಲಗಳು ಅವರನ್ನು ಸಾಕುತ್ತಿಲ್ಲ.
ಹಂಡಿಬಡಗನಾಥ ಸೀಮೆಯ ರಾವೂಳರು
ಬೆಳಗಾವಿ ಬಾಗಲಕೋಟ  ಜಿಲ್ಲೆಗಳಲ್ಲಿರುವ ರಾವುಳರು ಹಂಡಿಬಡಗನಾಥ ಮಠದ ಶಿಷ್ಯರು. ಈ ಮಠದ ಮೂಲ ಪುರುಷನು ಆಫಘಾನಿಸ್ಥಾನದವನು. ಆಫಘಾನಿಸ್ಥಾನದ ಗೋಲಪುರವು ರಾವುಳ ಪಂಥದ ಮೂಲ.  ರಾವುಳರು ಹಿಂದೆ ಜನಗಣತಿಯಲ್ಲಿ  ಕಾಪಾಲಿ, ರಾವೂಳಜೋಗಿ,  ಜಾಡರು ಎಂದೆಲ್ಲ ಬರೆಸಿದ್ದಾರೆ. ಈಗ ಸಂಘಟನೆಯ ಸಭೆಗಳಿಗೆ ಹೋಗಿ ಬಂದ ನಂತರ, ನಾಥಪಂಥಿ ಎಂದು ಬರೆಸುತ್ತಿದ್ದಾರೆ. ಅವರನ್ನು ಪರಿಸರದ ಜನ ರಾವೂಳರೆಂದೂ ಹಣಗಿಯವರೆಂದೂ ಗುರುತಿಸುತ್ತಾರೆ. ಗಂಡಸರ ಹೆಸರಿಗಷ್ಟೆ ರಾವೂಳ ವಿಶೇಷಣವು ಬರುತ್ತದೆ. ಕಾರವಾರ ಸಮೀಪದ ಚಿತಾಕುಲದಲ್ಲಿ ರಾವಳನಾಥನ ಗುಡಿಯಿದ್ದು ಅದು ಇವರಿಗೆ ಸಂಬಂಧಪಟ್ಟಿದೆಯೇ ಪರಿಶೀಲಿಸಬೇಕು.
ಹಣಿಗೆ ಅಥವಾ ಹಣಗಿ ಎಂದರೆ, ನೇಯುವ ಮಗ್ಗಕ್ಕೆ ಹಾಸಿದ ನೂಲುಗಳು ಹಾದುಹೋಗುವ ದಾರದಿಂದ ಮಾಡಿದ ಒಂದು ಚೌಕಟ್ಟು. ಅದಕ್ಕೆ ಬಾಚಣಿಗೆಗೆ (ಬಾಚುವ ಹಣಿಗೆ=ಬಾಚಣಿಗೆ) ಇರುವಂತೆ ಕಿಂಡಿಗಳು ಇರುತ್ತವೆ.  ‘‘ ನಾವು ಹಣಿಗೆ ಕಟ್ಟುವಾಗ ಮೇಲ್ ಮಲರ್ ಕಟ್ಟತೀವಿ.  ತೆಳಗಿಂದ ನೂಲುತಕ್ಕೊಂಡು ಮೇಲೆ ತಂದು ಕಟ್ಟತೀವಿ. ಇದು ಮಚೇಂದ್ರನಾಥನ ಜಾಲ ಇದ್ದಂಗೆ. ಎಲ್ಲರಿಗೂ ಬರಂಗಿಲ್ಲ’’ ಎಂದು ಬನಹಟ್ಟಿಯ ಲಕ್ಷ್ಮಣ ರಾವೂಳ ಹೇಳಿದರು. ಹಣಿಗೆ ಕಟ್ಟುವ ಕೆಲಸದಲ್ಲಿ ಏಕಸ್ವಾಮ್ಯ ಸಾಧಿಸಿದ್ದ ರಾವೂಳರು ಅದನ್ನು ತಮ್ಮ ಧಾರ್ಮಿಕ ಕ್ರಿಯೆಯನ್ನಾಗಿಯೂ ಮಾಡಿಕೊಂಡಿದ್ದರು. ಹಣಿಗೆಯು ಏಕಕಾಲಕ್ಕೆ ಅವರ ದುಡಿಮೆಯ ಹಾಗೂ ಧಾರ್ಮಿಕ ಬದುಕಿನ ಕುರುಹು ಆಗಿತ್ತು. ‘‘ಮಡಕೆ ದೈವ, ಮೊರದೈವ, ಬೀದಿಯ ಕಲ್ಲುದೈವ, ಹಣಿಗೆ ದೈವ, ಬಿಲ್ಲನಾರಿ ದೈವ ಕಾಣಿರೊ!’’ ಎಂದು ಜನಪದ ದೈವಗಳನ್ನು ವಿಡಂಬಿಸುವ ಬಸವಣ್ಣನ ಒಂದು ವಚನವಿದೆ. ಇಲ್ಲಿರುವ ಹಣಿಗೆದೈವ ಬಹುಶಃ ನಾಥಪಂಥದ ಹಣಿಗೆಯೆ ಇರಬಹುದು.
ಬಾಗಲಕೋಟ ಬೆಳಗಾವಿ ಕೊಲ್ಲಾಪುರ ಸೊಲ್ಲಾಪುರ ಜಿಲ್ಲೆಗಳಿಗೆ ಸೇರಿದ, ಜಮಖಂಡಿ ಗುಳೇದಗುಡ್ಡ ಮೀರಜ ಇಚಲಕರಂಜಿ ಬನಹಟ್ಟಿ ರಬಕವಿಗಳಲ್ಲಿ ರಾವುಳರು ಇದ್ದಾರೆ. ಮುಖ್ಯವಾಗಿ ನೇಕಾರಿಕೆ ಇರುವ ಊರುಗಳಲ್ಲಿ ಅವರ ನೆಲೆಯಿದೆ. ಜಮಖಂಡಿ ತಾಲೂಕಿನ ಬನಹಟ್ಟಿ ರಾಮಪುರ ರಬಕವಿಗಳಲ್ಲಿ ತಲಾ ೪೦, ೧೦, ೨೦ ರಾವುಳರ ಮನೆಗಳಿವೆ. ಕೈಮಗ್ಗಗಳು ಇದ್ದಾಗ ಹಣಿಗೆ ಕೆಲಸ ಇತ್ತು. ಈಗಿಲ್ಲ. ಹೀಗಾಗಿ ರಾವುಳರು ನೇಕಾರಿಕೆಗೆ ಕೆಲವರು ಕೃಷಿಗೆ ವ್ಯಾಪಾರಕ್ಕೆ ಹೊರಳಿಕೊಂಡರು. ಇದಕ್ಕಿದ್ದಂತೆ ತಮ್ಮ ಕುಲಕಸುಬು ಕಳೆದುಕೊಂಡ ಮೇಲೆ ಹೊಸ ಕೆಲಸಕ್ಕೆ ಹೊರಳಿಕೊಳ್ಳುವ ಪ್ರಕ್ರಿಯೆ ಬೇಗ ಮುಗಿಯುವುದಿಲ್ಲ. ಈ ಹೊರಳಿಕೆಯ ಬಿಕ್ಕಟ್ಟು ಅವರನ್ನು ಚಿಂತೆಯಾಗಿ ಆವರಿಸಿದೆ. ನಾನು ಕಂಡ ಬಹುತೇಕ ರಾವುಳರು ತೀರಾ ಬಡವರು. ಬನಹಟ್ಟಿಯಲ್ಲಿ ಇರುವ ಸಿರಿವಂತ ರಾವುಳರೆಂದರೆ ತವನಪ್ಪನವರು. ಅವರು ಫೈನಾನ್ಸ್ ಇಟ್ಟುಕೊಂಡಿದ್ದಾರೆ.
ನಾಥರ ಬಾರಾಪಂಥಗಳಲ್ಲಿ ರಾವಲ್ ಎನ್ನುವುದು ಒಂದು ಪಂಥ. ರಾವೂಳರು ಹಂಡಿಬಡಗನಾಥ ಮಠದ ಒಕ್ಕಲಾದರೂ, ಅಲ್ಲಿಗೆ ಹೋಗುವುದು ಕಡಿಮೆ. ಕೆಲವು ಮುಖಂಡರಷ್ಟೆ  ಹೋಗಿಬಂದಿದ್ದಾರೆ. ಕೇಳಿದರೆ ‘ನಮಗೆ ಭಕ್ತಿಯಿದೆ. ಆದರೆ ಶಕ್ತಿಯಿಲ್ಲ’ ಎನ್ನುತ್ತಾರೆ. ‘ಶಕ್ತಿ’ ಎಂದರೆ ನಾಥಗುರುಗಳ ಉಪಚಾರಕ್ಕೆ ಮಾಡಬೇಕಾದ ಖರ್ಚು. ಅವರಿಗೆ ಕರೆದುಕೊಂಡು ಬಂದರೆ ಪಟ್ಟಿ ಎತ್ತಿ ಹಣ ಸಂಗ್ರಹ ಮಾಡಬೇಕಾಗುತ್ತದೆ. ಪವರ್‌ಲೂಂ ಬಂದ ಬಳಿಕ ಹಣಿಗೆ ಕಟ್ಟುವ ಕೆಲಸ ನಿಂತುಹೋಗಿದೆ. ಒಟ್ಟು ಜಾಗತೀಕರಣದ ಹೊಸ ಆರ್ಥಿಕ ನೀತಿಯಿಂದ ಜವಳಿ ಉದ್ದಿಮೆಯೇ ಬಿಕ್ಕಟ್ಟಿನಲ್ಲಿದೆ. ರಾವೂಳರು ಹೊಸ ಕೆಲಸಗಳ ಹುಡುಕಾಟದಲ್ಲಿದ್ದಾರೆ. ಈ ಸಂಕ್ರಮಣಾವಸ್ಥೆಯಲ್ಲಿ ಅವರಿಗೆ ಸಹಜವಾಗಿ ನಾಥಪಂಥೀಯ ಆಚರಣೆಗಳನ್ನು ಮಾಡುವುದು ಕಷ್ಟವಾಗಿದೆ.
ರಾವುಳರು ಇಲ್ಲಿನ  ಗ್ರಾಮಗಳಲ್ಲಿ ಚದುರಿಹೋಗಿದ್ದಾರೆ. ಕೆಲವು ಕಡೆ  ಊರಿಗೆ ಒಂದೊ ಎರಡೊ ಮನೆ. ಹೀಗಾಗಿ ನಾಥರ ಬರುಹೋಗುವಿಕೆ ಸಾಧ್ಯವೇ ಇಲ್ಲ. ಇದು ಅವರಿಗೆ ಕೊರಗಿನ ವಿಷಯವೂ ಆಗಿಲ್ಲ. ಅವರು ತಾವಿರುವ ಊರಿನ ಬಲಿಷ್ಠ ಸಮುದಾಯದ ಸಾಂಸ್ಕೃತಿಕ ಪ್ರಭಾವದಲ್ಲಿ ಜೀವಿಸಿದ್ದಾರೆ. ಬನಹಟ್ಟಿ ಭಾಗದಲ್ಲಿ ಅವರ ಹೆಸರುಗಳು ಲಿಂಗಾಯತರ ಹಾಗೆ ಕಲ್ಲಪ್ಪ, ಮಲ್ಲಪ್ಪ, ದುಂಡಪ್ಪ, ಬಸಪ್ಪ, ಕಾಡಪ್ಪ ಸಿದ್ಧಪ್ಪ ಇತ್ಯಾದಿ ಯಾಗಿವೆ. ಕೊನೆಯ ಹೆಸರು ಬನಹಟ್ಟಿಯ ಕಾಡಸಿದ್ಧೇಶ್ವರನ ಕಾರಣದಿಂದ ಬಂದಿದೆ. ಈಗೀಗ ಗೋರಖನಾಥ ಮಚೇಂದ್ರನಾಥ ಹೆಸರುಗಳನ್ನು ಇರಿಸಿಕೊಳ್ಳುತ್ತಿದ್ದಾರೆ. ಬನಹಟ್ಟಿಯಲ್ಲಿ ಮಕ್ಕಳು ಆಡುವಲ್ಲಿ ವಿಚಾರಿಸಿ ಕೇಳಿದಾಗ, ಒಬ್ಬನೇ ಒಬ್ಬ ಗೋರಖ ನಾಥ(೧೦)ಸಿಕ್ಕನು.
ಈಚೆಗೆ ಬನಹಟ್ಟಿಯಲ್ಲಿ ‘ಶ್ರೀ ಗೋರಖನಾಥ ನಾಥಪಂಥಿ(ರಾವೂಳ) ಸಮಾಜಸೇವಾ ಸಂಘ’ ಸ್ಥಾಪನೆಯಾಗಿದೆ. ತವನಪ್ಪ ರಾವೂಳ ಅಧ್ಯಕ್ಷರು. ಲಕ್ಷ್ಮಣ ರಾವೂಳ ಕಾರ್ಯದರ್ಶಿ. ರಾವುಳ ಸಮಾಜ ಸುಧಾರಣೆಯ ಕೆಲಸ ಮಾಡುವ ಹೆಚ್ಚಿನ ಮುಖಂಡರು ಹುಬ್ಬಳ್ಳಿಯಲ್ಲಿದ್ದು ಸರಕಾರಿ ನೌಕರರಾಗಿದ್ದಾರೆ. ಇವರು ನಾಥಪಂಥಿ ರಾವುಳ ಸಂಘಟನೆಯನ್ನು ಕಟ್ಟಿದ್ದಾರೆ. ನಾಥಪಂಥವನ್ನು ತಮ್ಮ ಜನರೊಳಗೆ ಮತ್ತೆ ನೆಲೆಯೂರಿಸಬೇಕು ಎಂದು ಶ್ರಮಿಸುತ್ತಿದ್ದಾರೆ. ಇದರ ಭಾಗವಾಗಿ ೧೯೩೨ರಲ್ಲಿ ಬಾಬಾಜಿ ರಾವೂಳ ಷಟ್‌ದರ್ಶಿನಿ ಎಂಬುವರು ಬರೆದಿದ್ದ  ‘ರಾವುಳ ಮತಪ್ರಕಾಶಿಕೆ’ ಪುಸ್ತಕವನ್ನು  ಮರುಮುದ್ರಣ ಮಾಡಿಸಿದ್ದಾರೆ. ವಿಶೇಷವೆಂದರೆ,  ೨೦ನೇ ಶತಮಾನದ ಮೊದಲ ಘಟ್ಟದಲ್ಲಿ ರಚನೆಯಾದ ಈ ಕೃತಿಯಲ್ಲೂ ರಾವುಳರು ನಾಥಪಂಥದ ಗುರುತುಗಳನ್ನು ಕಳೆದುಕೊಳ್ಳುತ್ತಿರುವ ಬಗ್ಗೆ ಕಳವಳ ವ್ಯಕ್ತವಾಗಿರುವುದು. ರಾವುಳರು  ತಮ್ಮ ಮಕ್ಕಳಿಗೆ  ಕಲ್ಲಪ್ಪ ಮಲ್ಲಪ್ಪಾ ಬಸಪ್ಪಾ ಎಂದು ಇಡಬಾರದು. ಹೆಸರ ತುದಿಗೆ ನಾಥ ಎಂದು ಬರುವಂತೆ ಹೆಸರು ಇಡಬೇಕು. ರಾವುಳರು ಆಚರಿಸಬೇಕಾದ ಆಚರಣೆಗಳಿವು ಎಂದು ಅದರಲ್ಲಿ ಸಲಹೆಗಳಿವೆ. ರಾವುಳರು ತಮ್ಮನ್ನು ಬ್ರಾಹ್ಮಣರಂತೆ ಗುರುಸ್ಥಾನದಲ್ಲಿರುವವರು ಎಂದು ಭಾವಿಸಿದ್ದಾರೆ. ಎಲ್ಲ ಬಗೆಯ  ಜೋಗಿಗಳ ಜತೆ ಸೇರಿಕೊಂಡು ಮಾಡುತ್ತಿರುವ  ಸಾಮಾಜಿಕ ರಾಜಕೀಯ ಸಂಘಟನೆಗಳು, ಎಲ್ಲಿ ತಮ್ಮ ಮಹತ್ವ ಮತ್ತು ವಿಶಿಷ್ಟತೆಗಳನ್ನು ಕಳೆದುಹಾಕುತ್ತವೆಯೊ ಎಂಬ ಅಳುಕನ್ನು ಇರಿಸಿಕೊಂಡಿದ್ದಾರೆ. ಹೀಗಾಗಿ ಜೋಗಿ ಸಮಾಜ ಸುಧಾರಕ ಸಂಘಟನೆಯಲ್ಲಿ ಹುಬ್ಬಳ್ಳಿಯ ಮಧೂರಕರರ ಜತೆ, ರಾವುಳ ಸಂಘಟನೆಯವರು ಒಂದು ಬಗೆಯ ಅಸಹಕಾರ  ಮನೋಭಾವದಲ್ಲಿ ವರ್ತಿಸುವುದು ಕಾಣಬರುತ್ತಿತ್ತು. ಕದ್ರಿಮಠದ ನಾಥನ ಪಟ್ಟಾಭಿಷೇಕದ ನಂತರ ಸೇರಿದ ಜೋಗಿ ಸಮಾಜ ಸುಧಾರಕ ಸಭೆಯಲ್ಲಿ ಅವರು ಹಾಜರಾಗಲಿಲ್ಲ.
ಕದ್ರಿ ಹಾಗೂ ವಿಟ್ಲ ಸೀಮೆಯ ತುಳುವ ಜೋಗಿಗಳು
ಕರಾವಳಿಯಲ್ಲಿ ಮಂಗಳೂರು ಪುತ್ತೂರು ಸುಳ್ಯ ಕಡೆ ತುಳು ಜೋಗಿಗಳಿದ್ದಾರೆ. ಜೋಗಿ ಅಥವಾ ಪುರುಷ ಎನ್ನುವುದು ಹಿರಿಯ ತಲೆಮಾರಿನವರ ಹೆಸರಲ್ಲಿ  ಕಾಣುವಂತೆ,  ಹೊಸ ತಲೆಮಾರಿನಲ್ಲಿ ಕಾಣುವುದಿಲ್ಲ. ಈ ಸಮುದಾಯದಲ್ಲಿ ಉನ್ನತ ಶಿಕ್ಷಣ ಪಡೆದು ಫಿಶರೀಸ್ ಕಾಲೇಜಿನಲ್ಲಿ ಪ್ರಾಧ್ಯಾಪಕರಾಗಿರುವ ಡಾ. ಕೇಶವನಾಥರ ಹೆಸರಲ್ಲಿ, ಸ್ಯಾಕ್ಸೊಫೋನ್ ವಾದನದಲ್ಲಿ ದೊಡ್ಡ ಹೆಸರು ಮಾಡಿರುವ ಕಲಾವಿದರಾದ ಕದ್ರಿ ಗೋಪಾಲನಾಥರ ಹೆಸರಲ್ಲಿ, ‘ನಾಥ’ ಶಬ್ದವಿದೆ. ಈಚೆಗೆ ಕೆಲವರು ತಮ್ಮ ಹೆಸರಿಗೆ ಜೋಗಿ ಮತ್ತು ನಾಥ ಎಂದು ಸೇರಿಸಿಕೊಳ್ಳುತ್ತಿರುವುದು ಉಂಟು. ಕದ್ರಿಯ ಜೋಗಿ ಸಮುದಾಯದಲ್ಲಿ ನಾಥಪಂಥದ ಬಗ್ಗೆ ಅಪಾರ ಜ್ಞಾನವುಳ್ಳ ಜೋಗಿ ಆನಂದನಾಥರ ಅಧಿಕೃತ ಹೆಸರು ಎಂ. ಆನಂದ ಎಂದಿತ್ತು. ಈ ಹೆಸರು ಬದಲಾವಣೆಯು ಪಂಥದ ಬಗ್ಗೆ ತಿಳಿವಳಿಕೆ ಹಾಗೂ ಜಾಗೃತಿಯ ಭಾಗವಾಗಿದೆ.
ತುಳುವ ಜೋಗಿಗಳಿಗೆ ಹಿಂದಿನಿಂದ ಬಂದ ಸಾಂಪ್ರದಾಯಕ ವೃತ್ತಿ ಎಂಬುದು ಇರಲಿಲ್ಲ. ಕೆಲವರು ದೇವಾಲಯಗಳಲ್ಲಿ ವಾದ್ಯ ನುಡಿಸುವ ಕೆಲಸ ಮಾಡುತ್ತಿದ್ದರು. ಈಗಲೂ ಮಂಗಳಾದೇವಿ ಗುಡಿಯ ವಾದ್ಯನುಡಿಸುವವರ ಹೆಸರು ಮತ್ಸ್ಯೇಂದ್ರನಾಥ. ಮಂಜೇಶ್ವರದ ಅನಂತೇಶ್ವರ ದೇವರಿಗೆ ವಾದ್ಯ ನುಡಿಸುವವರು ಕೂಡ ಜೋಗಿಗಳು. ಕದ್ರಿಯ ಗೋಪಾಲನಾಥ ಮನೆತನವು ವಾದ್ಯಕಾರರದಲ್ಲ. ಆದರೆ ಅವರು ವಾದ್ಯಕಲಾವಿದರಾಗಿ ದೊಡ್ಡ ಸಾಧನೆ ಮಾಡಿದರು.  ಆಧುನಿಕ ಕಾಲದಲ್ಲಿ ಜೋಗಿಗಳು ಅನೇಕ ವೃತ್ತಿಗಳಲ್ಲಿ ಹರಡಿ ಹೋಗಿದ್ದಾರೆ. ಜೋಗಿ ಆನಂದನಾಥರ ಪ್ರಕಾರ, ಕದ್ರಿ ಹಾಗೂ ವಿಟ್ಲದ ತುಳುವ ಜೋಗಿಗಳು ಬಹುಶಃ ಸನ್ಯಾಸ ಬಿಟ್ಟು ಸಂಸಾರಸ್ಥರಾಗುತ್ತಿದ್ದ ನಾಥಯೋಗಿಗಳ ಮಕ್ಕಳು. ಮುಂದೆ ಅವರೇ ಒಂದು ಜನಾಂಗವಾಗಿ ಬೆಳೆದವರು. ಆದರೆ ಹಿಂದೆ ಕದ್ರಿಯಲ್ಲಿದ್ದ ವಜ್ರಯಾನ ಪಂಥದ ಅನುಯಾಯಿಗಳು ಈಗಿನ ಜೋಗಿಗಳ ಪೂರ್ವಜರು ಆಗಿರುವ ಸಾಧ್ಯತೆಯೂ ಇದೆ.  ಸಮುದಾಯಗಳ ಮೂಲ ಶೋಧನೆ ಯಾವಾಗಲೂ ಕಷ್ಟಕರ.
ಕದ್ರಿಯ ಜೋಗಿಮಠದ ನಾಥನಿಗೆ ಒಂದುಕಾಲಕ್ಕೆ ಜೋಗಿ ಸಮುದಾಯದ ಬದುಕಿನಲ್ಲಿ ವ್ಯಾಪಕವಾದ ಪಾತ್ರವಿತ್ತು. ಆತ ತಂಟೆ ತಕರಾರುಗಳನ್ನು ಬಗೆಹರಿಸುವ ನ್ಯಾಯಾಧೀಶನಾಗಿಯೂ ಕೆಲಸ ಮಾಡುತ್ತಿದ್ದನು. ಆಯಾ ಪ್ರದೇಶದ ಜೋಗಿ ಸಮುದಾಯದ ಗುರಿಕಾರರನ್ನು ಅರಸನು ಆರಿಸುತ್ತಿದ್ದನು. ಅರಸನು ಸರ್ಕೀಟು ಹೊರಟಾಗ ಗುರಿಕಾರರು, ಮಠದ ಲಾಂಛನವಿರುವ ಹಿತ್ತಾಳೆ ಬಿಲ್ಲೆಯ ಕೆಂಪು ಅಡ್ಡಪಟ್ಟಿ ಧರಿಸಿ, ಮಠದ ಬಿರುದುಬಾವಲಿ ಛತ್ರಿಚಾಮರ ಸಮೇತ  ಹೋಗಬೇಕಾಗಿತ್ತು. ಗುರಿಕಾರರಿಗೆ ಮಠದ ವತಿಯಿಂದ ಉಂಬಳಿಗಳಿದ್ದವು.  ಜೋಗಿಯರ ಮನೆಯ ಕಾರ್ಯಗಳಿದ್ದಾಗ, ಗುರಿಕಾರರಿಗೆ ವಿಶೇಷ ಬುಲಾವು ಹಾಗೂ ಉಪಚಾರ ಇರುತ್ತಿತ್ತು. ಈಗ ಆ ಪದ್ಧತಿಗಳೆಲ್ಲ ನಿಂತುಹೋಗಿವೆ ಎಂದು ಹಿರಿಯ ಜೋಗಿಗಳು ಹೇಳುತ್ತಾರೆ.
ಕದ್ರಿ ಸೀಮೆಯ ಜೋಗಿಗಳು ಜೋಗಿಸಮಾಜ ಸುಧಾರಕ ಸಂಘವನ್ನೂ  ನಾಥ ಸಂಪ್ರದಾಯ  ಪ್ರಚಾರ ಸಮಿತಿಯನ್ನೂ ರಚಿಸಿಕೊಂಡಿದ್ದಾರೆ. ಬಹಳ ಹಿಂದೆಯೆ ಆಧುನಿಕ ಶಿಕ್ಷಣಕ್ಕೂ ಮಂಗಳೂರು ನಗರದ ವಾಣಿಜ್ಯ ಸಂಸ್ಕೃತಿಗೂ ತೆರೆದುಕೊಂಡ ಕಾರಣ, ಈ ಸಮುದಾಯವು ಶೈಕ್ಷಣಿಕವಾಗಿ ಆರ್ಥಿಕವಾಗಿ ಸಾಕಷ್ಟು ಮುಂದುವರೆದಿದೆ. ಹಿಂದೆ ಮಂಗಳೂರಿನ ಕಾರ್ಪೊರೇಶನ್ ಉಪಮೇಯರಾಗಿ ಹರಿನಾಥರು ಕೆಲಸ ಮಾಡಿದರು. ಈಚೆಗೆ ಒಬ್ಬರು ಮೇಯರಾದರು. ಆದರೂ ಅಲ್ಪಸಂಖ್ಯಾತವಾಗಿರುವ ತಮ್ಮ ಸಮುದಾಯಕ್ಕೆ ರಾಜಕೀಯ ಪಕ್ಷಗಳಲ್ಲಿ ಸೂಕ್ತವಾದ ಪ್ರಾತಿನಿಧ್ಯವಿಲ್ಲವೆಂಬ ಕೊರಗು ಜೋಗಿಗಳಲ್ಲಿದೆ.
ಹಲವರಿ ಸೀಮೆಯ ಬಳೆಗಾರ ಜೋಗಿಗಳು
ಹಲವೇರಿ ಮಠಕ್ಕೆ ನಡೆದುಕೊಳ್ಳುವ ಬಳೆಗಾರ ಜೋಗಿಗಳು ಉಡುಪಿ ಜಿಲ್ಲೆಯ, ಕುಂದಾಪುರ ಮೆಕ್ಕೆಕಟ್ಟೆ ಕೋಟ ಬಸರೂರು ಬಾರಕೂರು ಕೋಟೇಶ್ವರ ಕಾಪು ಉದ್ಯಾವರ ಮಿಜಾರು ಮುಂತಾದ ಕಡೆ ನೆಲೆಸಿದ್ದಾರೆ. ತುಳುವ ಜೋಗಿಗಳಿಗೆ ಹೋಲಿಸಿದರೆ ಇವರು ಆರ್ಥಿಕವಾಗಿ ಅಷ್ಟು ಮುಂದುವರೆದಿಲ್ಲ. ಈಗಲೂ ತಮ್ಮ ಪಾರಂಪರಿಕ ಕಸುಬಾದ ಬಳೆ ಮಾರಾಟ ಮಾಡುತ್ತಾರೆ. ಇವರಿಗೆ ಈ ಕಸುಬು ಹೇಗೆ ಬಂದಿತೊ ತಿಳಿಯಬೇಕಿದೆ. ಬಳೆಗಾರ ಸಮುದಾಯವೊಂದು ಇಡಿಯಾಗಿ ನಾಥಕ್ಕೆ ಪಂಥಾಂತರ ಮಾಡಿರುವ ಸಾಧ್ಯತೆಯಿದೆ. ಕೋಟ ಮುಂತಾದ ಕಡೆ ಇರುವ ಶಕ್ತಿದೇವತೆಗಳ ಕ್ಷೇತ್ರಗಳಲ್ಲಿ ಜೋಗಿಗಳೂ  ಅರ್ಚನೆ ಕೆಲಸ ಮಾಡುತ್ತಾರೆ. ಝುಂಡಿಯು ತ್ರ್ಯಂಬಕದಿಂದ ಘಟ್ಟವಿಳಿದು ಕರಾವಳಿಗೆ ಬರುವಾಗ  ಮೊದಲ ಸ್ವಾಗತ ಬಳೆಗಾರ ಜೋಗಿಗಳದ್ದು. ಆದರೆ ೧೪೯೦ರ ಶಾಸನದಲ್ಲಿ, ಅನುಪಮನಾಥನ ಶಿಷ್ಯ ಸುಬೋಧಿನಾಥನನ್ನು ಪಟ್ಟಾಭಿಷೇಕಕ್ಕೆ ಕದ್ರಿಗೆ ಕರೆದುಕೊಂಡು ಹೋಗುವಾಗ, ಚೌಳಿಕೇರಿಯ ಪಂಚರು ಅವನನ್ನು ತಡೆದು ಅಡ್ಡಿಮಾಡುವ ಪ್ರಕರಣವೊಂದು ದಾಖಲಾಗಿದೆ. ಸುಬೋಧಿನಾಥನನ್ನು ಯಾಕೆ ತಡೆಯಲಾಯಿತು ಎನ್ನುವುದು ಸ್ಪಷ್ಟವಾಗಿ ತಿಳಿಯುವುದಿಲ್ಲ.[6]  ಹಲವರಿಯದಲ್ಲದೆ ಬಾರಕೂರಿನ ಸದಾನಂದ ಮಠ  ಬಳೆಗಾರರದು ಎನ್ನಲಾಗುತ್ತದೆ.  ಅವರ ಅನೇಕ ಮಠಗಳು ಪಾಳುಬಿದ್ದಿವೆ. ಪಾಳುಬಿದ್ದಿದ್ದ ಹಲವೇರಿ ಮಠವನ್ನು ಈಗ ಜೀರ್ಣೋದ್ಧಾರ ಮಾಡಿದ್ದಾರೆ.  ಸಮುದಾಯಗಳ ಆರ್ಥಿಕ ಸ್ಥಿತಿಯನ್ನು ಅವುಗಳ ಧಾರ್ಮಿಕ ಕೇಂದ್ರಗಳ ಸ್ಥಿತಿಯ ಮೂಲಕವೂ ಅಳೆಯಬಹುದು. ವಿಶೇಷವೆಂದರೆ, ಹಿಂದುಳಿದಿರುವ ಈ ಸಮುದಾಯವು, ಕದ್ರಿಯ ಜೋಗಿ ಸಮಾಜ ಸುಧಾರಕ ಚಟುವಟಿಕೆಯಲ್ಲಿ ಯಾಕೊ ಹೆಚ್ಚು  ಭಾಗವಹಿಸಿದಂತೆ ಕಾಣಲಿಲ್ಲ.
ಚಂದ್ರಗುತ್ತಿ ಲುಂಕೆಮಲೆಯ ಕಿನ್ನರಿಜೋಗಿಗಳು
ಕಿನ್ನರಿ ಜೋಗಿಗಳು ಚಂದ್ರಗುತ್ತಿ ಹಾಗೂ ಲುಂಕೆಮಲೆಯ ನಾಥಮಠಗಳ ಶಿಷ್ಯರು. ಲುಂಕೆಮಲೆಗೆ ಸೇರಿದವರು, ಮತ್ತೀಹಳ್ಳಿ (ಹರಪನಹಳ್ಳಿ) ಜಗಳೂರು (ಜಗಳೂರು) ಬಿಷ್ಣುಹಳ್ಳಿ ಚಿಕ್ಕಜೋಗಿಹಳ್ಳಿ (ಕೂಡ್ಲಿಗಿ)  ಮೊಳಕಾಲ್ಮೂರುಗಳಲ್ಲಿದ್ದಾರೆ; ಚಂದ್ರಗುತ್ತಿಗೆ ಸೇರಿದವರು ಕಂಬದಾಳು ಹೊಸೂರು(ಭದ್ರಾವತಿ) ಘಿಣ;್ಞಝ್ಜಣಿಉ್ಜ್ಛ್ಳ ಕವಲೆದುರ್ಗ (ಘಿಣ;್ಞಝ್ಜಣಿಉ್ಜ್ಛ್ಳ) ಗಾಜನೂರು (ಶಿವಮೊಗ್ಗ) ಚಂದ್ರಗುತ್ತಿ ಸೊರಬ ಹುರಳಿ (ಸೊರಬ) ಸಾಗರ ಭೈರಾಪುರ ಕಡಗಳಲೆ ಹೊಸೂರು (ಸಾಗರ) ಚೆನ್ನಗಿರಿಗಳಲ್ಲಿದ್ದಾರೆ. ಈ ಎರಡೂ ಭಾಗದ ಜೋಗಿಗಳಲ್ಲಿ ಪರಸ್ಪರ ಕೊಡುಕೊಳುವ ಸಂಪರ್ಕ ಇಲ್ಲ. ಕಿನ್ನರಿಯವರ ಮನೆಮಾತು ಮರಾಠಿ. ಸಾಮಾನ್ಯವಾಗಿ ಈ ಎರಡೂ ಮಠಗಳಲ್ಲಿ ಮರಾಠಿ ಹಾಗೂ ಹಿಂದಿ ಮಾತಾಡುವ ಬಾವಾಜಿಗಳು ಇರುವ ಕಾರಣ, ಕಿನ್ನರಿಯವರಿಗೆ ಭಾಷೆಯ ತೊಡಕಿಲ್ಲ. ಇವರು ಕದ್ರಿಯ ಹೆಸರು ಕೇಳಿದ್ದಾರೆ. ಆದರೆ ಅಲ್ಲಿಗೆ ಹೋಗಿಲ್ಲ. ಲುಂಕೆಮಲೆ ಜಾತ್ರೆಯಲ್ಲಿ ಕೂಡ ಕಿನ್ನರಿ ಜೋಗಿಗಳು ಕಾಣಸಿಗಲಿಲ್ಲ. ಚಂದ್ರಗುತ್ತಿ ಮಠದ ವಿಷಯದಲ್ಲೂ ಜೋಗಿಗಳ ಸಂಪರ್ಕ  ಕಡಿತಗೊಂಡಿದೆ.  ತಮ್ಮ ಜೀವನ ಹೋರಾಟದಲ್ಲಿ ಯಾವ ಪಾತ್ರವನ್ನೂ ವಹಿಸದ ಮಠಗಳ ಹಂಗಾದರೂ ಯಾಕೆ ಎಂದು ಅವರಿಗೆ ಅನಿಸಿರಬಹುದು. ಅವರು  ಭಿಕ್ಷಾಟನೆಯಿಂದ ಜೀವನ ಮಾಡುವಾಗ, ಜೋಗಿದೀಕ್ಷೆ ಕೊಡಲು ಹಾಗೂ ಭಿಕ್ಷಾಟನೆಯ ಅಧಿಕಾರ ಪತ್ರ ನೀಡಲು ಮಠದ ಸಂಬಂಧ ಅನಿವಾರ್ಯವಾಗಿತ್ತು. ಈಗಿಲ್ಲ. ಜೋಗಿಗಳಿಗೆ ಮಠದ ಬಾವಾಜಿ ಕೊಡುತ್ತಿದ್ದ ಅಧಿಕಾರ ಪತ್ರದ ಒಂದು ಮಾದರಿಯನ್ನು ಕುತೂಹಲಕ್ಕಾಗಿ ಗಮನಿಸಬಹುದು:
ಮೊಳಕಾಲ್ಮೂರು ತಾಲೂಕು ಹಾನಗಲ್ ಮುಜರೆ ಶ್ರೀ ಆದಿಲುಂಕೆಮಲೆ ಕಾಲುಭೈರವ ಸಿದ್ಧೇಶ್ವರ ಮಠದ ಸಿದ್ಧಸಿಂಹಾಸನದ…ಇವರ ಸನ್ನಿಧಾನದಿಂದ, ಸಮಸ್ತ ಜನಗಳಿಗೆ ಸೂಚನ ಪತ್ರಿಕಾ ಯೇನೆಂದರೆ, ಸದರಿ ಮಠವು ಶ್ರೀ ಸುವರ್ಣ ಕದಳಿಯೋಗೇಶ್ವರ ಮಠ, ಮಂಗಳೂರು ಮಠಕ್ಕೆ ಒಳಪಟ್ಟಿರುತ್ತೆ. ಸದರಿ ನುಂಕೇಮಲೆ ಸಿದ್ಧೇಶ್ವರ ಮಠಕ್ಕೆ ಸೇರಿದ ಕಿನ್ನಿರಿ ಜೋಗಿಗಳು ಯಾವತ್ತೂ ಭಿಕ್ಷಾಟನೆಗಾಗಿ ಹಳ್ಳಿಗಳ ಮೇಲೆ ಮತ್ತು ಪಟ್ಟಣಗಳ ಮೇಲೆ ಬರುವರು. ಈ ಕಿನ್ನಿರಿ ಜೋಗಿಯವರು ಯಾವತ್ತೂ ಪ್ರತಿ ವರ್ಷವು ನಮ್ಮ ಲುಂಕೇಮಠ ಗುರುಕಾಣಿಕೆಯನ್ನು ಒಪ್ಪಿಸುವರು ಮತ್ತು ಇವರುಗಳು ಯಾವ ಮಠದವರುಗಳು ಆಗಲಿ, ಹಳ್ಳಿಗಳಲ್ಲಿ ಯಾರು ತಂಟೆ ತಕರಾರು ಮಾಡದಂತೆ ಶಕ್ತಾನುಸಾರ ಬಿಕ್ಷಾ ವಗೈರೆ ಕೊಟ್ಟು ಕಳುಹಿಸಿತಕ್ಕದ್ದು -ಇಂತಿ ಆರ್ಶೀವಾದ.
ಕೆಳಗೆ ಮಠದ ನಾಥನ ಸಹಿ ಹಾಗೂ ಜೋಗಿಯ ಹೆಸರು ಇರುತ್ತಿತ್ತು. ಈಗ ಹೊಸ ತಲೆಮಾರಿನಲ್ಲಿ ಜೋಗಿದೀಕ್ಷೆ ಪಡೆಯುವವರು ತೀರ ಕಡಿಮೆ. ಕಿನ್ನರಿಯವರು ನಾಥಪಂಥಿಗಳಾದರೂ  ಕಾಪಾಲಿಕರು ಮತ್ತು ರಾವುಳರು ಇವರನ್ನು ಸರಿಸಮವಾಗಿ ಪರಿಗಣಿಸುವುದಿಲ್ಲ. ಕಾಪಾಲಿಕ ಹಾಗೂೊರಾವುಳರಿಗೆ ಜೋಗಿಗಳೆಂದು ಕರೆಯುವ ರೂಢಿಯಿದ್ದರೂ, ಅವರು ಕಿನ್ನರಿಯವರಂತೆ ವಾದ್ಯ ಹಿಡಿದು ಭಿಕ್ಷಕ್ಕೆ ಹೋಗುವುದಿಲ್ಲ. ಭಿಕ್ಷಾಟನೆಯು ಕಿನ್ನರಿಯವರನ್ನು ಸಾಮಾಜಿಕವಾಗಿ ಕೆಳಗಿನ ಸ್ಥಾನದಲ್ಲಿ ಇರಿಸಿದೆ. ಕಾಪಾಲಿಕರಿಗೆ ಹೋಲಿಸಿದರೆ ಕಿನ್ನರಿ ಸಮುದಾಯ ತೀರಾ ಹಿಂದುಳಿದಿದೆ. ಕಿನ್ನರಿಯವರು ತಮ್ಮನ್ನು ಹಂಡಿಜೋಗಿ ಎಂದು ಕರೆದುಕೊಳ್ಳಲು ಬಯಸುತ್ತಾರೆ. ಇದು ಅವರ ಸಾಂಪ್ರದಾಯಕ ಹೆಸರಲ್ಲ. ಆದರೆ ಈ ಹೆಸರಲ್ಲಿ  ಪ್ರಮಾಣಪತ್ರ ಸಿಕ್ಕರೆ ಅವರಿಗೆ ಮೀಸಲಾತಿ ಸಿಗುತ್ತದೆ.  ಬಿಷ್ಣುಹಳ್ಳಿಯ ಕಿನ್ನರಿ ಜೋಗಿಗಳು ನಾಗಮಂಗಲ ಅರಕಲಗೂಡು ಮಾಗಡಿ ಭಾಗದ ಕಾಪಾಲಿಕರಿಗಿಂತ ಹಾಗೂ ಬನಹಟ್ಟಿಯ ರಾವೂಳರಿಗಿಂತ ಹೆಚ್ಚು ಶಿಕ್ಷಣ ಮತ್ತು ನೌಕರಿ ಪಡೆದಿದ್ದಾರೆ. ಬಿಷ್ಣುಹಳ್ಳಿಯ ಗುರು ಗೋರಕ್ಷನಾಥ ಜೋಗಿ ಯುವಕಸಂಘದ ತರುಣರು  ಫುಟ್‌ಬಾಲ್ ಆಟದಲ್ಲಿ ತಾಲೂಕು ಮಟ್ಟದ ಪ್ರಶಸ್ತಿ ಪಡೆದಿದ್ದಾರೆ. ಪೋಲಿಸು ಹಾಗೂ ಶಿಕ್ಷಕರಾಗಿ ಕೆಲಸ ಮಾಡುವವರು ಬಹಳ ಜನರಿದ್ದಾರೆ. ಒಬ್ಬರು ಕಾಲೇಜು  ಅಧ್ಯಾಪಕರಾಗಿ ಶಿವಮೊಗ್ಗದಲ್ಲಿದ್ದಾರೆ.
ಇವರಲ್ಲೆಲ್ಲಾ ಹೆಚ್ಚು ಪ್ರಸಿದ್ಧರಾದವರು, ಡಬ್ಬಾಜೋಗಿ ಗುಂಪಿಗೆ ಸೇರುವ ವೈ.ಡಿ. ಮಧೂರಕರ್ ಅವರು. ಹಿರೇಕೆರೂರು ತಾಲೂಕಿನವರಾದ ಇವರ ಹಿರೀಕರು ಸಂತೆಗಳಲ್ಲಿ ಪಾತ್ರೆಗಳನ್ನು ಮಾರುತ್ತಿದ್ದರು. ಈ ಹಿನ್ನೆಲೆಯನ್ನೇ ಇಟ್ಟುಕೊಂಡು ಮಧೂರಕರ್ ಸ್ಟೀಲ್ ಅಲ್ಯುಮಿನಿಯಂ ಪಾತ್ರೆ ತಯಾರಿಸುವ ಒಂದು ಸಣ್ಣ ಉದ್ಯಮವನ್ನು ಹುಬ್ಬಳ್ಳಿಯಲ್ಲಿ ಸ್ಥಾಪಿಸಿದರು. ಬಹಳ ಕಷ್ಟಪಟ್ಟು ಮೇಲೆ ಬಂದಿರುವ ಮಧೂರಕರ್ ಅವರಲ್ಲಿ, ಜೋಗಿಗಳ ಪ್ರಗತಿಯ ಬಗ್ಗೆ ಒಂದು ವಿಶನ್ ಇದೆ. ವಾರಕರಿ ದೀಕ್ಷೆಯನ್ನೂ ತೆಗೆದುಕೊಂಡಿರುವ ಮಧೂರಕರ್, ಹುಬ್ಬಳ್ಳಿಯಲ್ಲಿ ಗೋರಖನಾಥನ ಹೆಸರಲ್ಲಿ ವಸತಿಶಾಲೆ ತೆಗೆದು ಜೋಗಿ ಮಕ್ಕಳಿಗೆ ಶಿಕ್ಷಣ ಕೊಡುತ್ತಿದ್ದಾರೆ. ಶಾಲೆಯಲ್ಲಿ ೮೦೦ ಮಕ್ಕಳಿದ್ದಾರೆ. ಇವರಲ್ಲಿ ೨೦೦ಕ್ಕೂ ಹೆಚ್ಚು ಕಿನ್ನರಿಜೋಗಿಯವರು.
ಕಿನ್ನರಿ ಜೋಗಿಗಳು ವಾದ್ಯ ಹಿಡಿದು ಹಾಡುವ ಕಾರಣ, ಅವರಲ್ಲಿ  ಸಹಜವಾದ ಸಂಗೀತ  ನಾಟಕ ಕಲೆಯಿದೆ. ಕೆಲವರು ಪ್ರಸಿದ್ಧ ಕಲಾವಿದರೂ ಆಗಿದ್ದಾರೆ. ಅವರಲ್ಲಿ ಹೊಸೂರಿನ ಗುಡ್ಡಪ್ಪ ಜೋಗಿ ಒಬ್ಬರು. ಬಿಷ್ಣುಹಳ್ಳಿಯ ಮನೆಗಳು ಅಭಿಜಾತ ಕಲಾವಿದರಿಂದ ತುಂಬಿಕೊಂಡಂತೆ ಭಾಸವಾಗುತ್ತದೆ. ಅವರ ಮನೆಯ ಜಂತಿಯಲ್ಲಿ ಬೀಜಕ್ಕೆ ಬಿಟ್ಟ ಕಾಯಿಗಳನ್ನು ತೂಗು ಹಾಕುವಂತೆ, ವಾದ್ಯಗಳನ್ನು ತೂಗುಹಾಕಲಾಗಿದೆ.  ಆದರೆ ಅವರು ಸ್ವಾಭಿಮಾನಕ್ಕೆ ಧಕ್ಕೆ ತರುಂತಿರುವ ಭಿಕ್ಷೆ ಮತ್ತು ಹಾಡುಗಾರಿಕೆ ಕೈ ಬಿಟ್ಟು ಬೇಸಾಯ ಮಾಡುತ್ತಿದ್ದಾರೆ.
ಭಾಗ ೨
ಒಕ್ಕಲಿಗರು
ಜೋಗಿ ಮತ್ತು ಕಾಪಾಲಿಕರ ಹಾಗೆ ನೇರವಾಗಿ ಅಲ್ಲದಿದ್ದರೂ ಬೇರೆಬೇರೆ ಕಾರಣಗಳಿಂದ  ನಾಥಪಂಥಕ್ಕೆ ಸಂಬಂಧ ಕಲ್ಪಿಸಿಕೊಂಡಿರುವ ಸುಮಾರು ೧೫ರಷ್ಟು ಸಮುದಾಯಗಳು ಕರ್ನಾಟಕದಲ್ಲಿವೆ. ಅವುಗಳಲ್ಲಿ ಸಂಖ್ಯೆ ಹಾಗೂ ಪ್ರಾಚೀನತೆ ದೃಷ್ಟಿಯಿಂದ ಮುಖ್ಯರಾದವರು ಒಕ್ಕಲಿಗರು. ಒಕ್ಕಲಿಗರು ಹಾಗೂ ಅವರು ಶಿಷ್ಯರಾಗಿರುವ ಚುಂಚನಗಿರಿ ಮಠವು ನಾಥಪಂಥಕ್ಕೆ ಬಹಳ ಮುಖ್ಯವಾಗಿತ್ತು. ಮಠವು ತನ್ನ ಹಿಡಿತದಿಂದ ಹೊರಬಿದ್ದಾಗ  ನಾಥಪಂಥವು ಒಕ್ಕಲಿಗರನ್ನು ತನ್ನ ತೆಕ್ಕೆಗೆ ತಂದುಕೊಳ್ಳಲು ದೊಡ್ಡ ಕಾರ್ಯಾಚರಣೆ ಆರಂಭಿಸಿತು.  ಹರಿದ್ವಾರದಲ್ಲಿರುವ ಬಾರಾಪಂಥವು ಭೂತೇಶ್ವರನಾಥ ಎಂಬ ಯೋಗಿಗೆ ಕರ್ನಾಟಕಕ್ಕೆ ಹೋಗಿ, ಅಲ್ಲಿನ ವಿಭಿನ್ನ ಸಮುದಾಯಗಳಲ್ಲಿ ನಾಥಸಂಪ್ರದಾಯವನ್ನು ಹರಡುವ ಹೊಣೆಯನ್ನು ವಹಿಸಿ, ೧೯೫೪ರಲ್ಲಿ ಕಳಿಸಿಕೊಟ್ಟಿತು. ನಾಥಪಂಥಕ್ಕೆ ಸೇರಿರುವ ಅನೇಕ ಸಮುದಾಯಗಳಿಗೆ ಪಂಥದ ಅರಿವು ಇಲ್ಲವಾಗಿದೆಯೆಂದೂ, ಅವರಿಗೆ ಸೂಕ್ತ ಧಾರ್ಮಿಕ ತಿಳಿವಳಿಕೆ ನೀಡಬೇಕೆಂದೂ, ಏನಾದರೂ ಮಾಡಿ ಬಾರಾಪಂಥದ ಪ್ರಭಾವವನ್ನು ದಕ್ಷಿಣ ಭಾರತದಲ್ಲಿ ಕಾಯಬೇಕೆಂದೂ ಅದು ಕೊಟ್ಟ ಅಪ್ಪಣೆ ಪತ್ರದಲ್ಲಿ ತಿಳಿಸಲಾಗಿತ್ತು. ‘‘ಗೌಡಾ ಸಮಾಜ-ಚುಂಚಣಗಿರಿಮಠ ಶಿಷ್ಯ- ತಥಾಯ ನಾಥಸಂಪ್ರದಾಯ ಶಿಷ್ಯೋಂಕೋ ಉಪದೇಶ ದ್ವಾರಾ ಸನಾತನಧರ್ಮ ಕೇ ಪೂರ್ಣ ಪರಿಚಯ ದೇಂ’’ ಎಂಬ ಅದರ ಒಕ್ಕಣೆಯಲ್ಲಿ, ವಿಶೇಷವಾಗಿ ಒಕ್ಕಲಿಗರನ್ನು ನಮೂದಿಸಲಾಗಿತ್ತು. ಈ ವಿಶೇಷ ಉಲ್ಲೇಖಕ್ಕೆ ಕಾರಣ ತನಗೆ ತಾನೇ ಸ್ಪಷ್ಟವಾಗಿದೆ. ಒಳ್ಳೆಯ ಸಂಘಟಕರಾಗಿದ್ದ ಭೂತೇಶ್ವರನಾಥರಿಗೆ  ಕೆಲಮಟ್ಟಿಗೆ ಭಾವಸಾರ ಕ್ಷತ್ರಿಯರನ್ನು ಸಂಘಟಿಸಲು ಸಾಧ್ಯವಾಯಿತು. ಆದರೆ ಒಕ್ಕಲಿಗರ ವಿಷಯದಲ್ಲಿ ದೊಡ್ಡ ಯಶಸ್ಸು ಸಿಕ್ಕಿದ ಹಾಗೆ ತೋರುವುದಿಲ್ಲ. ಕಾರಣ, ಆ ಹೊತ್ತಿಗೆ ಒಕ್ಕಲಿಗರು ನಾಥಪಂಥದ ನೇರ ಸಂಪರ್ಕ ಕಳೆದುಕೊಂಡು ೩ ದಶಕಗಳಾಗಿದ್ದವು. ಆದರೂ ಒಕ್ಕಲಿಗರ ಬದುಕಿನಲ್ಲಿ ನಾಥಪಂಥೀಯ ಸ್ಮೃತಿಗಳು ಉಳಿದಿವೆ. ಅದಕ್ಕೆ ಕಾರಣ ಅವರನ್ನು ಮರಳಿ ನಾಥಪಂಥಕ್ಕೆ ತರುವ ಭೂತೇಶ್ವರನಾಥರ ಮಿಶನರಿ ಕೆಲಸವಲ್ಲ. ಬದಲಿಗೆ ಜನರ ಬದುಕಿನ ಹಲವಾರು ಆಚರಣೆಗಳಲ್ಲಿ ಅಳವಾಗಿ ಇಂಗಿಹೋಗಿದ್ದ ನಾಥಪಂಥ.
ಈಗಲೂ ಹಾಸನ, ಚಿಕ್ಕಮಗಳೂರು, ಮಂಡ್ಯ, ಬೆಂಗಳೂರು, ಕೋಲಾರ ಜಿಲ್ಲೆಗಳ ಒಕ್ಕಲಿಗರಲ್ಲಿ ನಾಥಪಂಥದ ಕುರುಹುಗಳು ಉಳಿದಿವೆ. ಕೋಲಾರ ಭಾಗದಲ್ಲಿ ಬೆರಳುಕೊಡುವ ಮೊರಸು ಒಕ್ಕಲಿಗರಿದ್ದು, ಅವರಲ್ಲಿ ಹಿರಿಯ ಮಕ್ಕಳು ಬೆರಳು ಕತ್ತರಿಸಿ ಭೈರವನಿಗೆ ಅರ್ಪಿಸುವ ಪದ್ಧತಿಯಿತ್ತು.[7] ಇದು ಸೀತಿಬೆಟ್ಟದಲ್ಲಿದ್ದ ಕಾಪಾಲಿಕ ಪಂಥದಿಂದ ಬಂದುದು. ಆದರೆ ಉಳಿದ ಭಾಗಗಳಲ್ಲಿ ಇರುವ ಕುರುಹುಗಳು ಚುಂಚನಗಿರಿಯ ನಾಥಪಂಥದಿಂದ ಬಂದವು.  ಚುಂಚನಗಿರಿ ಒಕ್ಕಲಿಗರಲ್ಲಿ ಪರದೇಶಿಗೌಡ ಜೋಗಿಗೌಡ ಎಂಬ ಹೆಸರುಗಳಿವೆ.  ಚುಂಚನಗಿರಿಯ ಒಂದು ಗುಡಿಯಲ್ಲೇ  ‘‘ಜೀರಹಳ್ಳಿ ಅಪ್ಪೇಗೌಡರ ಮಕ್ಕಳು ಪರದೇಶೀಗೌಡರು ಮಾಡಿದ ಸೇವೆ’’ ಮಾಡಿದ  (೧೮೯೬) ಲೇಖವಿದೆ.  ಪರದೇಶಿ ಎನ್ನುವುದು ನಾಥಯೋಗಿ ಗಳಿಗೆ ಜನರಿಟ್ಟಿದ್ದ ಪ್ರೀತಿಯ ಹೆಸರು. ಸಕಲೇಶಪುರ ಮೂಡಿಗೆರೆ ಕಡೆಯ ಶೈವ ಒಕ್ಕಲಿಗರ ಮದುವೆಗಳಲ್ಲಿ ೧೨ ಕಂಬದ ಚಪ್ಪರ ಹಾಕಿಸಿ, ಅದರ ನಡುವೆ ೧೨ ಐರಣೆ ಕುಡಿಕೆಗಳನ್ನಿಟ್ಟು, ಪೂಜಿಸುವ ಪದ್ಧತಿ ಇರುವ ಬಗ್ಗೆ ಮಾಕೋನಹಳ್ಳಿ ದೊಡ್ಡಪ್ಪ ಗೌಡರು ದಾಖಲಿಸುತ್ತಾರೆ. ಅವರ ಪ್ರಕಾರ ಇದು ಬಾರಾಪಂಥಕ್ಕೆ ಸಾಂಕೇತಿಕವಾಗಿ ಸಲ್ಲಿಸುವ ಗೌರವ.[8] ಈ ಭಾಗದ ಒಕ್ಕಲಿಗರಲ್ಲಿ  ಸತ್ತ ವ್ಯಕ್ತಿಯ ತಿಥಿಯದಿನ ಕಿನ್ನರಿ ಜೋಗಿಗಳನ್ನು ಕರೆಸಿ ಕಥೆ ಮಾಡಿಸುವ ಪದ್ಧತಿಯೂ ಇದೆ.  ಶವ ಸಂಸ್ಕಾರದಲ್ಲೂ ನಾಥರ ಆಚರಣೆಗಳಿವೆ. ಶವವನ್ನು  ಯೋಗ ಭಂಗಿಯಲ್ಲಿ ಕುಳಿಯಲ್ಲಿ ಕೂರಿಸಿ, ವಿಭೂತಿ ಉಂಡೆಯಿಟ್ಟು, ಸಮಾಧಿ ಮಾಡಲಾಗುತ್ತದೆ.  ಇದು ನಾಥ ಹಾಗೂ ನಂತರದ ವೀರಶೈವ ಪ್ರಭಾವದ ಪರಿಣಾಮ. ಶೈವ ಒಕ್ಕಲಿಗರ ಮನೆದೈವ ಭೈರವ. ಚುಂಚನಗಿರಿಗಿಂತ ಕೆಲವರಿಗೆ ದೇವರಮನೆ (ಮೂಡಿಗೆರೆ) ಭೈರವ ಪವಿತ್ರ. ಹೀಗಾಗಿ ಶಿವರಾತ್ರಿಯ ಆಚರಣೆಯಲ್ಲೂ ಮಾಂಸಾಹಾರವಿದ್ದು, ಇದು ಬಹುಶಃ ಸಿದ್ಧಭುಕ್ತಿಯ ಬಲವಾದ ಉಳಿಕೆಯಾಗಿದೆ.
ಮೂಡಿಗೆರೆ ಸಕಲೇಶಪುರ ಬೇಲೂರು ಕೊಪ್ಪ ಹಾಗೂ ಚಿಕ್ಕಮಗಳೂರು ತಾಲೂಕುಗಳಲ್ಲಿ   ೨೦ಕ್ಕಿಂತ ಹೆಚ್ಚು ಸಿದ್ಧಾಪುರ, ಭೈರಾಪುರ, ಯೋಗಿಹಳ್ಳಿ, ಜೋಗಿಹಳ್ಳಿ, ಜೋಗಿಪುರಗಳಿವೆ. ಇವು ಇಲ್ಲಿದ್ದ ಭೈರವಾರಾಧನೆಯ ಅಸ್ತಿತ್ವವನ್ನು ದೃಢಪಡಿಸುತ್ತವೆ. ಇವು ಚುಂಚನಗಿರಿ ಇಲ್ಲವೆ ವಿಟ್ಲದ ಜೋಗಿಮಠಗಳ ಪಂಥೀಯ ಉಸ್ತುವಾರಿಯ ವ್ಯಾಪ್ತಿಯ ಊರುಗಳು.  ಈ ಭಾಗದ ಒಕ್ಕಲಿಗರು ನಡೆದುಕೊಳ್ಳುವ ನಿರ್ವಾಣಸ್ವಾಮಿ ಮಠ, ಗವಿಕಲ್‌ಮಠ, ಹುಲಿಕೆರೆಮಠ ಇವೆಲ್ಲ  ಭೈರವನಿಗೆ ಅಥವಾ ಸಿದ್ಧರಿಗೆ ಸಂಬಂಧಪಟ್ಟವು. ಇಲ್ಲಿ ಆಸಕ್ತಿಯ ೨ ಸಂಗತಿಗಳಿವೆ. ೧. ಶ್ರೀವೈಷ್ಣವ ಪಂಥದ ಪ್ರಭಾವ ಕೇಂದ್ರಕ್ಕೆ ಹತ್ತಿರವಿದ್ದ ಈ ಒಕ್ಕಲಿಗರು  ನಾಥಪಂಥೀಯ ಶೈವರಾಗಿಯೇ ಉಳಿದಿದ್ದು. ಬಹುಶಃ ಚುಂಚನಗಿರಿ ಹಾಗೂ ವಿಟ್ಲ ಮಠಗಳ ಮೂಲಕ ನಾಥಪಂಥವು ಕೃಷಿಕ ಸಂಸ್ಕೃತಿಯ ಒಕ್ಕಲಿಗರಲ್ಲಿ ಆಳವಾಗಿ ಬೇರು ಬಿಟ್ಟಿದ್ದರಿಂದ ಹೀಗಾಯಿತು ಅನಿಸುತ್ತದೆ.   ಹೊಯ್ಸಳರ ಕಾಲದಲ್ಲಿ ಬೀಸಿದ ಶ್ರೀವೈಷ್ಣವ ಮತದ ಪ್ರಭಾವವನ್ನು  ಈ ಮಠಗಳು ತಡೆದಿರಬಹುದು. ೨. ವೈಷ್ಣವ ಪ್ರಭಾವ ಕೇಂದ್ರ ದಿಂದ ದೂರದಲ್ಲಿದ್ದ ತೀರ್ಥಹಳ್ಳಿ ಕೊಪ್ಪ ಸೀಮೆಯ ಒಕ್ಕಲಿಗರು ಹೆಚ್ಚು ವೈಷ್ಣವರಾಗಿದ್ದು. ಇದಕ್ಕೆ ಶೃಂಗೇರಿ ಮಠದ ಪ್ರಭಾವವೂ ಕಾರಣ ಇರಬಹುದು.  ಆದರೆ ಮಲೆನಾಡಿನ ಒಕ್ಕಲಿಗರಲ್ಲಿ ನಾಥ ಸಂಪ್ರದಾಯದ ಸಂಕೇತಗಳು ಶ್ರೀವೈಷ್ಣವದ ಜತೆ ಸಮನ್ವಯ ಸಾಧಿಸಿ ಕೊಂಡು ಉಳಿದವು. ಈ ಸಮನ್ವಯವು ಚುಂಚನಗಿರಿ ಸೀಮೆಯಲ್ಲಿಯೂ ಸಾಧ್ಯವಾಯಿತು. ಇದಕ್ಕೆ ಇಲ್ಲಿನ ದಾಸಪ್ಪ ಜೋಗಪ್ಪ ಸಂಪ್ರದಾಯವೇ ಸಾಕ್ಷಿ.
ಕುರುಬರು
ಕರ್ನಾಟಕದ ಕುರುಬರು ಪ್ರಧಾನವಾಗಿ ಶೈವರು. ಹಾಲುಮತ ಪುರಾಣದಲ್ಲಿ ಕುರಿಕಾಯುವ ಕೆಲಸಕ್ಕಾಗಿ ಶಿವಪಾರ್ವತಿಯರು ಹೊಸ ಮಾನವರನ್ನು ಸೃಷ್ಟಿಸುತ್ತಾರೆ. ಕುರುಬರಿಗೆ ಬೀರೇಶ್ವರನು ಕೈಲಾಸಕ್ಕೆ ತೆರಳಿದ ಭಾನುವಾರ ಪವಿತ್ರ. ಭೈರವಾರಾಧಕ ನಾಥರಿಗೂ ಈದಿನ ಪವಿತ್ರ. ಕುರುಬರಿಗೂ ಸಿದ್ಧಪಂಥಕ್ಕೂ ಬಿಡಿಸಲಾಗದ ತಂತುಗಳಿವೆ. ಸಿದ್ಧರಾಮ, ರೇವಣಸಿದ್ಧ, ಅಮೋಘಸಿದ್ಧ, ಬೀರಪ್ಪ, ಮಾಳಿಂಗರಾಯ ನಿರ್ವಾಣಸ್ವಾಮಿ ಇವರು ಕುರುಬರ ಸಾಂಸ್ಕೃತಿಕ ನಾಯಕರು. ಮಲ್ಲಣ್ಣಕವಿಯ ಪ್ರಕಾರ, ‘ಮೇಲುಪವನದಲಿ’ ಅಂದರೆ ಯೋಗಸಿದ್ದಿಯಲ್ಲಿ ಕುಳಿತಿರುತ್ತಿದ್ದ ರೇವಣನು ಒಬ್ಬೊದೊಡ್ಡಯೋಗಿ. ಶಾಸನಗಳಲ್ಲಿ ‘ಸಿದ್ಧಕುಲಾನ್ವಯಾರ್ಣವ ಸುಧಾಕರ’ ಎಂದು ಕೀರ್ತಿತನಾಗಿರುವ ಅಮೋಘಸಿದ್ಧನ ಆರಾಧನೆ, ಬಿಜಾಪುರ ಸೊಲ್ಲಾಪುರ ಸೀಮೆಯಲ್ಲಿದೆ.[9] ಬೀರಪ್ಪ ಹಾಗೂ ಮಾಳಿಗಂರಾಯರಿಗೆ ರೇವಣನು ಗುರುಬೋಧ ಕೊಡುತ್ತಾನೆ.  ಅಮೋಘಸಿದ್ಧನು ತಪಗೈದು ಶಿವನಿಂದ ವರವಾಗಿ ಹೋಮಗಂಬಳಿ ಹಾಗೂ ನೇಮಬೆತ್ತ ಪಡೆಯುತ್ತಾನೆ. ನೇಪಾಳದಲ್ಲಿ ಮಚೇಂದ್ರನು ಬರಗಾಲದಲ್ಲಿ ಮಳೆ ತರಿಸಿದ ಕಾರಣದಿಂದ ಫಲವಂತಿಕೆಯ ದೈವವಾದರೆ, ಇಲ್ಲಿ ಅಮೋಘಸಿದ್ಧನು ಬರಗಾಲ ಬಂದಾಗ ತನ್ನ ಕಂಬಳಿ ಬೀಸಿ ಮಳೆತರಿಸುವ ಪವಾಡ ಮಾಡುವ ದೈವವಾಗಿದ್ದಾನೆ. ಅಮೋಘಸಿದ್ಧನ ಮಕ್ಕಳು- ಅವಧೂತಸಿದ್ಧ, ಬಿಳಿಯಾನಿ ಸಿದ್ಧ, ಸೋಮಸಿದ್ಧ. ಅವನೊವರಪುತ್ರರು-ಮಾಸಿದ್ಧ, ಮಲಕಾರಿ ಸಿದ್ಧ. ಮಾಳಿಂಗರಾಯನು ಕಲ್ಯಾಣಕ್ಕೆ ಬಂದಾಗ, ತನ್ನನ್ನು ಅಪಮಾನಿಸಿದವರನ್ನು ಟಗರು ಜೋಗಿಗಳಾಗಲು ಶಾಪ ಕೊಟ್ಟು, ಅವರು ಕುರಿಕಾಯುತ್ತ ಹಾಲುಮತದ ಬಿರುದಾವಳಿ ಮೆರೆಸಿಕೊಂಡಿರುವಂತೆ ಮಾಡುತ್ತಾನೆ. ಜಡೆಸಿದ್ಧನನ್ನು ಕೊಣನೂರಿನ (ಜಮಖಂಡಿ) ಕರಿಸಿದ್ಧೇಶ್ವರ ಜಾತ್ರೆಯಲ್ಲಿ  ಬೆಂಕಿಪವಾಡ ಮಾಡಿ ಸೋಲಿಸುತ್ತಾನೆ. ಕುರುಬರಲ್ಲಿ ಸಿದ್ಧಕುಲ ಎಂಬ ಪಂಗಡವಿದೆ. ರೇವಣನು ಕೊಲ್ಲಾಪುರದಲ್ಲಿ ಸಿದ್ಧರನ್ನು ಸೋಲಿಸಿ ಅವರನ್ನು ನರಗುರಿ ಮಾಡಿ, ಅವರ ಕೂದಲಿನಿಂದ ಕಂಬಳಿಯನ್ನೂ ಅವರ ಚರ್ಮದಿಂದ ಚಪ್ಪಲಿಯನ್ನೂ ಮಾಡುತ್ತಾನೆ. ಸಿದ್ಧರು ಪರಸ್ಪರ ಸಂಘರ್ಷ ಮಾಡುವ ಈ ಕಥನಗಳನ್ನು ಚಾರಿತ್ರಿಕವಾಗಿ ಅರ್ಥೈಸುವ ಸಮಸ್ಯೆಯಿನ್ನೂ ಉಳಿದಿದೆ. ಜೋಗಿಗಳನ್ನು ಬಿಟ್ಟರೆ ವಿಶಾಲ ಸಿದ್ಧಪಂಥಕ್ಕೆ ನಿಕಟವಾದ ಸಂಗವುಳ್ಳವರೆಂದರೆ ಕುರುಬರೇ.
ಆದರೆ  ಕುರುಬರಲ್ಲಿ ಇರುವ ಸಿದ್ಧಸಂಪ್ರದಾಯವು ನಾಥವಲ್ಲ. ಲುಂಕೆಮಲೆಗೆ ತೀರ ಹತ್ತಿರವಿರುವ ಕಾಡುಸಿದ್ಧಾಪುರದ (ಮೊಳಕಾಲ್ಮೂರು) ಕಾಡುಕುರುಬರ ಸಿದ್ಧ ಸಂಪ್ರದಾಯವನ್ನು ಕಂಡರೂ ಇದು ತಿಳಿಯುವುದು. ಇಲ್ಲಿ ಸಿದ್ಧೇಶ್ವರನ ಗದ್ದುಗೆಯಿದೆ. ಊರತುಂಬ ಸಿದ್ಧಪ್ಪ ಸಿದ್ಧಮ್ಮ ಹೆಸರಿನವರು ಇದ್ದಾರೆ. ಈ  ಗದ್ದುಗೆಯು ಒಂದು ಗುಹೆಯಲ್ಲಿದೆ. ಅದರೊಳಗೆ ತ್ರಿಶೂಲವಿದೆ. ಡೊಳ್ಳಿದೆ. ಆದರೆ ತ್ರಿಶೂಲ ಬಿಟ್ಟರೆ ನಾಥರ ಯಾವ ಚಿಹ್ನೆಗಳೂ ಇಲ್ಲಿಲ್ಲ.ಇವರು ಲುಂಕೆಮಲೆಗೆ ನಡೆದುಕೊಳ್ಳುವುದಿಲ್ಲ.  ಕಾಡು ಕುರುಬರು ಸುಡುಗಾಡ ಸಿದ್ಧರನ್ನು ತಮ್ಮ ದಾಯಾದಿಗಳು ಎಂದು ಕರೆಯುತ್ತಾರೆ. ಕುರುಬರ ಒಳಪಂಗಡಗಳಲ್ಲಿ  ಸುಡುಗಾಡಸಿದ್ಧವೂ ಒಂದು.  ರೇವಣಸಿದ್ಧನು ಕೊಲ್ಲಾಪುರದಲ್ಲಿ ಗೋರಖನ ಜತೆ ಸಂಘರ್ಷ ಮಾಡುವ ಕಥನಗಳನ್ನು ಇಲ್ಲಿ ನೆನೆಯಬಹುದು.
ನಾಥರಿಗೂ ರೇವಣಸಿದ್ಧನಿಗೂ ನಿಜವಾಗಿ ಸಂಘರ್ಷವಿತ್ತೇ ಅಥವಾ ಈ ಸಂಘರ್ಷದ ಕಥನಗಳು ನಂತರದ ಕಾಲಘಟ್ಟದಲ್ಲಿ ಮೂಡಿದವೇ ಎಂಬುದನ್ನು ಕೂಡ ಶೋಧಿಸಬೇಕಿದೆ.  ಇಷ್ಟರ ಮೇಲೂ ಕುರುಬರಿಗದ್ದ  ನಾಥರ ಸಂಬಂಧದ ಮೂರು ಕೊಂಡಿಗಳೆಂದರೆ ೧. ರೇವಣಸಿದ್ಧನು ನಾಥರ ಚೌರಾಸಿ ಸಿದ್ಧರಲ್ಲಿ ಒಬ್ಬನಾಗಿ ಬರುವುದು. ೨. ‘ಹಾಲುಮತ ಮಹಾಕಾವ್ಯ’ದಲ್ಲಿ ಕುರುಬರ ಸಾಂಸ್ಕೃತಿಕ ನಾಯಕರಲ್ಲಿ ಒಬ್ಬನಾದ ಬಿಲ್ಲಾಳ ಶಾಮರಾಯನು, ಗೋರಖನಾಥನಿಂದ ಬಾವನ್ನ ವಿದ್ಯೆಗಳನ್ನು ಕಲಿಯುವ ಪ್ರಸಂಗ. ೩. ಭೈರವ ಹಾಗೂ ಬೀರಪ್ಪರ ನಡುವಣ ಸಾಮ್ಯಗಳು. ಕುರುಬರ ಕ್ಷೇತ್ರಗಳಾದ ಮೈಲಾರ ಹಾಗೂ ದೇವರಗುಡ್ಡಗಳಲ್ಲಿ ಬೀರಪ್ಪನೂ ಭೈರವನೂ ಏಕೀಭವಿಸಿರುವುದನ್ನು ಈಗಲೂ ಕಾಣಬಹುದು. ಶಂಬಾ ಈ ಬಗ್ಗೆ ಹೀಗೆ ವಿಶ್ಲೇಷಿಸುತ್ತಾರೆ:
ಕಂನಾಡಿನಲ್ಲಿ ಅನೇಕ ಊರುಗಳು ಮೇಲ್ಕಾಣಿಸಿದ ಸಿದ್ಧಪುರುಷರ ಪ್ರಭಾವದ ಸೂಚಕವಾಗಿವೆ. ಕುರುವರಿಂದ ಭಾರತ ಸಂಸ್ಕೃತಿಗೆ ಇನ್ನೊಂದು ದೇವತೆಯ ಕಾಣಿಕೆ ದೊರೆತಿದೆಯೆಂದು ನನ್ನ ಗ್ರಹಿಕೆ. ಕುರುವರು ವೀರಶಿವನ ಭಕ್ತರು. ಇವರು ವೀರ ‘ನಾಯಕರು’. ಆದ ಕಾರಣ ಬೀರನಲ್ಲಿ ಭಕ್ತಿ. ಈ ಬೀರನೆ ಮತ್ತೆ ಸಂಸ್ಕೃತ ರೂಪತಾಳಿ ಭೈರವೇಶ್ವರನಾಗಿರಬೇಕೆಂದು ನನ್ನ ಊಹೆ. ಭೈರವನು ಕ್ಷೇತ್ರಪಾಲಕ ದೇವತೆಯಂತೆ; ಸರಿ. ಇವನು ಊರ ಕಾವಲುಗಾರ. ಆದುದರಿಂದಲೆ, ಊರ ಹಳಬ-ಕುರುಬ.[10]
ಈ ಚಾರಿತ್ರಿಕ ಸ್ಮೃತಿಗಳು ವಾಸ್ತವಕ್ಕೆ ಬಂದಂತೆ,  ಈ ಬಾರಿ ಕದ್ರಿಯ ಜೋಗಿಮಠಕ್ಕೆ ಅರಸನಾಗಿ ಕುರುಬ ಸಮುದಾಯದಿಂದ ಒಬ್ಬ ನಾಥ ಬಂದಿರುವರು. ಸಂಧ್ಯಾನಾಥರು ರಾಜಸ್ಥಾನದ ರೇಬಾರಿ ಎಂಬ ಪಶುಪಾಲಕ ಸಮುದಾಯದವರು. ಪಟ್ಟಾಭಿಷೇಕ ಮಾಡುವಾಗ ಅವರಿಗೆ  ಕುರಿದಾರದಿಂದ ಕೂಡಿದ ತಲೆಯುಡಿಯನ್ನು ತೊಡಿಸಲಾಗಿತ್ತು. ನಾಥರು ಪೂಜಿಸುವ ಪಾತ್ರದೇವತೆಯ ಕಂಠಕ್ಕೂ ಕುರಿದಾರ ಸುತ್ತಲಾಗಿತ್ತು. ನಾಥಪಂಥದಲ್ಲಿ ಕುರಿಯ ಉಣ್ಣೆಗೆ ಬಹಳ ಮಹತ್ವವಿದೆ. ನಾಥರು ದೀಕ್ಷೆಯಲ್ಲಿ ಹಾಕಿಕೊಳ್ಳುವ ಶೈಲಿಯು  ‘ಕುರುಬದಾರ’ ದಿಂದಲೇ ಮಾಡಬೇಕು. ಶಿವನು ಬ್ರಹ್ಮಹತ್ಯೆಯ ದೋಷದಿಂದ ಪಾರಾಗಲು ಕೂದಲ ಜನಿವಾರ ಹಾಗೂ ಕಪಾಲ ಮಾಲೆ ಧರಿಸಿ ತೀರ್ಥಯಾತ್ರೆ ಮಾಡಬೇಕಾಯಿತು ಎಂದು ಹೇಳಲಾಗುತ್ತದೆ. ಈಗಲೂ ಕಾಶಿಯಲ್ಲಿ ಕಪಾಲಮೋಚನ ತೀರ್ಥದಲ್ಲಿ ಮೈದೊಳೆದು ಕಪ್ಪನೆಯ ಕಾಶೀದಾರ ತರುವ ಸಂಪ್ರದಾಯವಿದೆ. ಇದು ನಾಥರ ಶೈಲಿಯ ಅವಶೇಷ ರೂಪ. ಉಣ್ಣೆದಾರವು ಪಶುಪಾಲಕರ ಜತೆ ನಾಥರನ್ನು ಬಗೆಬಗೆಯಾಗಿ ಕಟ್ಟಿಹಾಕಿದೆ. ನಾಥರು ತಮ್ಮ ಬಿಡುವಿನ ವೇಳೆಯಲ್ಲಿ ತಕಲಿ ಉಣ್ಣೆ ಹಿಡಿದು ದಾರವನ್ನು ನೂಲುತ್ತಿರುತ್ತಾರೆ. ಉಣ್ಣೆಯು ಚಳಿ ತಡೆಯಲು ಒಗೆಯಲು ಅನುಕೂಲವಾದ ವಸ್ತು ವಾಗಿರಬೇಕು. ಕಾಲಾಕಂಬಲಿವಾಲಾ ಎಂಬ ಹೆಸರಿನ ನಾಥರು ಇದ್ದಾರೆ; ಸೂಫಿಗಳಲ್ಲಿ ಕೂಡ ಉಣ್ಣೆಯ ಗುದಡಿ ಧಾರಣೆ ಮುಖ್ಯವಾದುದು. ಸೂಫ್ ಎಂದು ಉಣ್ಣೆ ಎಂದರ್ಥ.  ನಗ್ನತೆ ಅವಧೂತರ ಒಂದು ಲಕ್ಷಣ. ಕೇಶಾಂಬರ ಎಂಬುದಕ್ಕೆ ನಗ್ನವಾಗಿರುವುದು ಎಂದರ್ಥವೂ ಇದೆ. ಅಕ್ಕಮಹಾದೇವಿ ಕದಳಿಗೆ ಕೇಶಾಂಬರೆಯಾಗಿ ಹೋಗುವ ಮಿತ್ ಅನ್ನು ಇಲ್ಲಿ ನೆನೆಯಬೇಕು.
ಗೋರಖನು ಹಾಗೂ ರೇವಣನು ಕೊಲ್ಲಾಪುರದಲ್ಲಿ ಸಂಘರ್ಷ ಮಾಡಿದ ಕಥನಕ್ಕೆ ತಿದ್ದುಪಡಿ ಮಾಡುವಂತೆ, ಭಿನ್ನವಾದ ಕಥನವು ಚುಂಚನಗಿರಿ ಸೀಮೆಯಲ್ಲಿ ಹುಟ್ಟಿಕೊಂಡಿತು. ಇಲ್ಲಿ ಭೈರವನು ಕುರುಬರ ಮಾಳವ್ವನನ್ನು ಪ್ರೇಮಿಸಿ ಹೊಸ ನಂಟುತನವನ್ನು ಉದ್ಘಾಟಿಸು ತ್ತಾನೆ. ಭೈರವನಿಗೂ ಮೊದಲ ಮಡದಿ ಮಾಳವ್ವೆಗೂ ನಡೆಯುವ ವಾಗ್ವಾದವಿದು.
ಕುರಿಯ ಕಾಯಬೇಡಿ ಮರಿಗ್ಹುಲ್ಲ ತರಬೇಡಿ; ಕರಿಯ ಕಂಬಳಿ ನೇಯಬೇಡಿ ಭೈರುವ
ನೀವು ಕುರುಬರ ಮಾಳಿಯ ತರಬೇಡಿ|
ಕುರಿಯ ಕಾಯ್ದೇನು ಮರಿಗ್ಹುಲ್ಲ ತಂದೇನು; ಕರಿಯ ಕಂಬಳಿ ನೇಯ್ದೇನು ಪಾರ್ವತಿ
ನಾನು ಕುರುಬರ ಮಾಳಿಯ ಬಿಡಲಾರೆ |
ಕುರುಬತಿ ತರುವುದಕೆ ಕುರಿಯ ತಿಂಗಳ ಕಾದ; ಹಂಪೇಲಿ ಹಾಲು ಕರೆದುಂಡ ಭೈರುವ
ಮೆಚ್ಚಿ ತಂದಾನೆ ಮಾಳವ್ನ| (ಶ್ರೀಆದಿಚುಂಚನಗಿರಿ)
ಈ ಪ್ರೇಮ ಸಂಬಂಧಗಳು ಒಕ್ಕಲಿಗ ಹಾಗೂ ಕುರುಬ ಸಮುದಾಯಗಳ ಸಾಮಾಜಿಕ ಸಹಬಾಳುವೆಯಲ್ಲಿ ಹುಟ್ಟಿದಂತಿವೆ ಅಥವಾ ಏಕಕಾಲಕ್ಕೆ ರೈತಾಪಿ ಹಾಗೂ ಪಶುಪಾಲಕ ಸಮುದಾಯಗಳ ಜತೆ ನಾಥಪಂಥವು ಪಡೆದ ಸಂಪರ್ಕದಿಂದ ಹುಟ್ಟಿದಂತಿವೆ. ಸಿದ್ಧರು ಮತ್ತು ಯತಿಗಳು ತಾತ್ವಿಕ ಕಾರಣಕ್ಕಾಗಿ ಸಂಘರ್ಷ ಮಾಡಿದರೆ, ಸಮುದಾಯಗಳು ಪ್ರೀತಿಪ್ರೇಮದ ಜಾತ್ಯತೀತ ಕಥನಗಳನ್ನು ಕಟ್ಟುತ್ತವೆ ಎನ್ನುವುದು ಮಾರ್ಮಿಕವಾಗಿದೆ.
ಲಿಂಗಾಯತರು
೧೨ನೇ ಶತಮಾನದ ಶರಣರು ಕಾಪಾಲಿಕರನ್ನೂ ನಾಥಪಂಥವನ್ನೂ ಭೈರವಾರಾಧನೆಯನ್ನೂ ಶಾಕ್ತಾಚರಣೆಗಳನ್ನೂ ಕಟುವಾಗಿ ಟೀಕಿಸುತ್ತಾರಷ್ಟೆ. ಈ ಟೀಕೆಗಳು  ಒಂದು ಬಗೆಯಲ್ಲಿ ನಾಥ ಕಾಪಾಲಿಕರ ಮೇಲೆ ವಿಧಿಸಲಾದ ಸಾಮಾಜಿಕ ಬಹಿಷ್ಕಾರಗಳ ಹಾಗೆ ಕಾಣುತ್ತವೆ. ‘ಭೈರವನಾರಾಧಿಸಿ ಬಾಹಿರರಾದಿರಿ’ ಎಂಬಲ್ಲಿ ಬಾಹಿರರಾಗುವ ಕ್ರಿಯೆಯು ಮಾರ್ಮಿಕವಾಗಿದೆ. ಹೀಗಾಗಿ  ಕಾಪಾಲಿಕರು ಹಾಗೂ ನಾಥರು ಶರಣತತ್ವವನ್ನು ಮನಸಾ ಒಪ್ಪಿಯೊ ಅಥವಾ ಸಂಘರ್ಷ ಎದುರಿಸಲಾರದೆ ತಮ್ಮ ಅಸ್ತಿತ್ವ ಉಳಿಸಿಕೊಳ್ಳಲೆಂದೊ ಲಿಂಗದೀಕ್ಷೆ ಪಡೆದಂತೆ ತೋರುತ್ತದೆ. ಒಟ್ಟಿನಲ್ಲಿ ಕರ್ನಾಟಕದ ಮಟ್ಟಿಗೆ ನಾಥರ ಪ್ರಭಾವ ಕಡಿಮೆಯಾಗಿರಲು ಶರಣರು ಒಂದು ಕಾರಣ. ಆದರೂ ಲಿಂಗಾಯತರಲ್ಲಿ ನಾಲ್ಕು ಕಾರಣಗಳಿಂದ ನಾಥಸಂಬಂಧವು ಮುಂದುವರೆಯಿತು.
೧. ೧೨ನೇ ಶತಮಾನದ ನಂತರ ಕೆಲವರು ವ್ಯೆಯಕ್ತಿಕವಾಗಿ ನಾಥಪಂಥದ ಪ್ರಭಾವಕ್ಕೆ ಬಂದರು. ವಡಬಾಳದ ನಾಗನಾಥ ಅಥವಾ ನಾಗೇಶಿಯು ಮರಾಠಿ ನಾಥಪಂಥಕ್ಕೆ ಸೇರಿದವನು. ಅವನ ಸಮಾಧಿಯನ್ನು ಈಗಲೂ ಲಿಂಗಾಯತರೇ ನೋಡಿಕೊಳ್ಳುತ್ತಾರೆ. ಕಪಟರಾಳ ಕೃಷ್ಣರಾಯರು  ನಾಗನಾಥನನ್ನು ‘ನಾಥ-ಲಿಂಗಾಯತ’  ಎಂದೇ ಕರೆಯುತ್ತಾರೆ.[11] ಕಿತ್ತೂರು ಹಂಡಿಬಡಗನಾಥ ಬೆಳಗಾವಿ ಖಾನಾಪುರಗಳಲ್ಲಿ ನಾಥಮಠಗಳಿದ್ದ ಕಾರಣ, ಕಾಲಕಾಲಕ್ಕೆ ಅನೇಕ ಲಿಂಗಾಯತರು ೨೦ನೇ ಶತಮಾನದಲ್ಲಿ ನಾಥದೀಕ್ಷೆ ಪಡೆದರು. ವಿಟ್ಲಮಠಕ್ಕೆ ಅಧಿಪತಿಯಾಗಿದ್ದ ಈಶ್ವರನಾಥರು ಧಾರವಾಡ ಭಾಗದ ಲಿಂಗಾಯತರು.
೨. ಸ್ಥಳೀಯವಾಗಿ ಆಯಾ ಭಾಗದ ದೈವಗಳ ಆರಾಧಕರಾಗಿ ಲಿಂಗಾಯತರು ನಾಥಪಂಥೀಯ ಆಚರಣೆಗಳನ್ನು ರೂಢಿಸಿಕೊಂಡರು. ಹಂಡಿಬಡಗ ಮಠಕ್ಕೆ ಧಾರವಾಡ ಬೆಳಗಾವಿ ಭಾಗದ ಲಿಂಗಾಯತರು ಬಹುಸಂಖ್ಯೆಯಲ್ಲಿ ಹೋಗುತ್ತಾರೆ. ಮಣಕತ್ತೂರಿನ (ಅರಸೀಕೆರೆ) ಲಿಂಗಾಯತರು ಭೈರವಾರಾಧಕರು.  ಇಲ್ಲಿನ ಭೈರವನಿಗೆ ರುಂಡಮಾಲೆ ಬದಲು ಲಿಂಗಮಾಲೆಯಿದೆ. ಸೊಂಡೇಕೊಳದಲ್ಲಿ ಭೈರವನಿಗೆ ದೊಡ್ಡ ಕರಡಿಗೆಯನ್ನು ಹಾಕಲಾಗಿದೆ. ಇದು ಭೈರವಾರಾಧನೆಯ ಲಿಂಗಾಯತೀಕರಣ. ಸೊಂಡೇಕೊಳ ಗೊಡಬನಾಳ ನಂದಿಪುರಗಳಲ್ಲಿ (ಚಿತ್ರದುರ್ಗ) ಲಿಂಗಾಯತರು ಕಾಪಾಲಿಕರಿಂದ ಜೋಗಿದೀಕ್ಷೆ ಪಡೆದಿರುವ ನಿದರ್ಶನಗಳಿವೆ.  ಅವರಿಗೆ ಜನ ಜೋಗಪ್ಪನ ಮನೆಯವರು ಎಂದು ಗುರುತಿಸುತ್ತಾರೆ. ಲುಂಕೆಮಲೆಯಲ್ಲಿ ಭೈರವನ ಪೂಜೆಯ ಹಕ್ಕು ಪೂಜಾರಹಟ್ಟಿಯ ಲಿಂಗಾಯತರ ವಶದಲ್ಲಿದೆ.  ಮ್ಯಾಸಬೇಡರ ದಟ್ಟ ಪರಿಸರದಲ್ಲಿ ದ್ವೀಪದಂತೆ ಉಳಿದಿರುವ ಪೂಜಾರಹಟ್ಟಿಯು ಲುಂಕೆಮಲೆಯ ತಪ್ಪಲಿನಲ್ಲಿದೆ. ಭೈರವನಿಗೆ ಪೂಜಿಸುವ ಕುಟುಂಬಗಳೇ ನೆಲೆಸಿ ಈ ಹಟ್ಟಿ ರೂಪುಗೊಂಡಂತಿದೆ. ಲುಂಕೆಮಲೆ ಸಿದ್ಧಪ್ಪನ ಜಾತ್ರೆಯನ್ನು ಅವರಿಲ್ಲದೆ ಕಲ್ಪಿಸಿಕೊಳ್ಳುವಂತಿಲ್ಲ. ತಮ್ಮ ಶುಭಕಾರ್ಯಗಳಿಗೆ ಅವರು ನಾಥರನ್ನು ಕರೆಸುತ್ತಾರೆ. ನಾನು ಭೇಟಿಮಾಡಿದ ಒಂದು ಮನೆಯಲ್ಲಿ ಝುಂಡಿಗೆ ಬಂದಿದ್ದ ನಾಥರನ್ನು ಮದುವೆಗೆ ಕರೆಸಿ ಗೌರವಿಸುತ್ತಿರುವ  ಫೋಟೊಗಳು ಇದ್ದವು.
೩. ಕೆಲವೊಮ್ಮೆ ನಿರ್ದಿಷ್ಟ ಸಮುದಾಯವೇ ನಾಥಪ್ರಭಾವಕ್ಕೆ ಬಂದಿರುವ ಸಾಧ್ಯತೆಯಿದೆ. ಗುಲಬರ್ಗ ಹಾಗೂ ಆಳಂದ ತಾಲೂಕುಗಳಲ್ಲಿ ಮುಲ್ಲಾಮಾರಿ ನದಿಯ ಆಸುಪಾಸಿನ ಹಳ್ಳಿಗಳಲ್ಲಿರುವೊಆದಿಬಣಜಿಗ ಸಮುದಾಯ ಇಂತಹುದು. ಹೆಸರಲ್ಲಿ ಬಣಜಿಗ ಎಂದಿದ್ದರೂ ಹೆಚ್ಚಾಗಿ ಕೃಷಿಮಾಡುವ ಇವರು ಬಸವಣ್ಣನನ್ನು ಒಪ್ಪುವುದಿಲ್ಲ. ಬಸವಣ್ಣನನ್ನು ಒಪ್ಪುವ  ಲಿಂಗಾಯತರನ್ನು ಇವರು ದೀಕ್ಷಿ ಲಿಂಗಾಯತರು ಎನ್ನುತ್ತಾರೆ. ದೀಕ್ಷಿ ಲಿಂಗಾಯತರಿಗೆ ಹೋಲಿಸಿದರೆ, ಸಾಮಾಜಿಕವಾಗಿ ಇವರ ಅಂತಸ್ತು ಕಡಿಮೆ. ಬಡತನವೂ ಹೆಚ್ಚು.  ಇವರಲ್ಲಿ ಇಷ್ಟಲಿಂಗ ಧರಿಸುವುದು ಮುಖ್ಯವಲ್ಲ. ಮಹಾರಾಷ್ಟ್ರದ ಸತಾರಾ ಜಿಲ್ಲೆಯ ಶಿಂಗಣಾಪುರದ (ಸಿಂಗನಾದಪುರ?) ಬೆಟ್ಟದಲ್ಲಿರುವ ಮಹದೇವ ಗುಡಿಗೆ ನಡೆದುಕೊಳ್ಳುವುದು ಮುಖ್ಯ. ಶಿಂಗಣಾಪುರವು ಶ್ರೀಶೈಲ ಪರಂಪರೆಯ ಗುಡಿ. ಇವರಲ್ಲಿ ಮಚೇಂದ್ರನಾಥ, ನವನಾಥ, ಗೋರಖನಾಥ ಎಂಬ ಹೆಸರುಗಳಿವೆ. ಆದಿಬಣಜಿಗರ ಶುಭ ಕಾರ್ಯಗಳಲ್ಲಿ ತ್ರಿಶೂಲ ಮೆರವಣಿಗೆ ಮಾಡುವ ಪದ್ಧತಿಯಿದೆ. ಇವರು ಮೂಲದಲ್ಲಿ ಕಾಪಾಲಿಕರೊ ನಾಥರೊ ಆಗಿದ್ದಿರಬಹುದು. ಈ ಬಗ್ಗೆ ಇನ್ನಷ್ಟು ಶೋಧ ಮಾಡುವ ಅಗತ್ಯವಿದೆ.
೪. ಕಾಪಾಲಿಕ ಭೈರವಾರಾಧಕರು ಲಿಂಗದೀಕ್ಷೆ ಪಡೆದು ಸಾಂಕೇತಿಕವಾಗಿ ಇಲ್ಲವೇ ಗುಪ್ತವಾಗಿ ಭೈರವಾರಾಧನೆ ಉಳಿಸಿಕೊಂಡಿರುವ ಸಾಧ್ಯತೆಗಳಿವೆ. ಮಲೆನಾಡಿನ ನಾಥಪಂಥೀಯ ಶೈವರು, ತಮ್ಮ ಲಗ್ನ ಸಾವು ಗೃಹಪ್ರವೇಶ ಇತ್ಯಾದಿ ಸನ್ನಿವೇಶಗಳಲ್ಲಿ  ಜಂಗಮರನ್ನು ಕರೆಯಿಸುವ ಸಂಪ್ರದಾಯವಿದೆ.  ಈ ಸಂಪ್ರದಾಯವು  ಶೈವ ಒಕ್ಕಲಿಗರಿಗೆ ವೀರಶೈವ ಧರ್ಮದ ಸಂಸರ್ಗ ಒದಗಿದ ಮೇಲೆ ಬಂದಿರಬೇಕು ಎಂಬ  ಊಹೆಯಿದೆ.[12] ಆದರೆ ಇದು ನಾಥಪಂಥೀಯ ಕಾಪಾಲಿಕರ ಜಾಗವನ್ನು ಜಂಗಮರು ಆಕ್ರಮಿಸಿದ ಪರಿಣಾಮವೂ ಇರಬಹುದು. ಕೊಡಗಿನಲ್ಲಿ ಬಹುಕಾಲ ಲಿಂಗಾಯತ ಮೂಲದ ದೊರೆಗಳು ಆಳುವಾಗ, ಜಂಗಮರು ಆ ಭಾಗದಲ್ಲಿ ಹೋಗಿ ನೆಲೆಸಿದ್ದರು. ಶಿವರಾತ್ರಿಯಲ್ಲಿ ನಡೆಯುವ ನಾಥ ಪಂಥೀಯ ಆಚರಣೆಗಳು ಲಿಂಗಾಯತರನ್ನು ಒಳಗೊಳ್ಳುತ್ತವೆ. ವೀರಭದ್ರನ ಆರಾಧನೆಯು ಭೈರವಾರಾಧನೆಯೊಂದಿಗೆ ಸೇರಿಹೋಗುತ್ತದೆ. ಪ್ರತಿಮಾ ದೃಷ್ಟಿಯಿಂದ ಎರಡೂ ಮೂರ್ತಿಗಳಲ್ಲಿ  ಸಾಮ್ಯವೂ ಇದೆ. ಶರಣರು ನಾಥರನ್ನು ಎಷ್ಟೇ ಟೀಕೆ ಮಾಡಿದರೂ ಶೈವದ ಈ ಎರಡೂ ವಾಹಿನಿಗಳು ಕೂಡಿ ಹರಿವಂತೆ ಜನ ಸಮುದಾಯಗಳು ಬದುಕುತ್ತಾ ಹೋದವು.
ಮೀನುಗಾರರು
ಭಾರತದ ತುಂಬ ಬೆಸ್ತರಿಗೂ ನಾಥಪಂಥಕ್ಕೂ ಸಂಬಂಧಗಳಿವೆ. ಇದಕ್ಕೆ  ಕಾರಣ ಮಚೇಂದ್ರ. ಮಚೇಂದ್ರನು ಮೀನಿನ ಹೊಟ್ಟೆಯಲ್ಲಿ ಹುಟ್ಟಿದ ಪುರಾಣಕಥೆಯ ಸಾಮಾಜಿಕ ಅರ್ಥದ ಪ್ರಕಾರ, ಅವನೊಬ್ಬ ಬೆಸ್ತರ ಮನೆಯವನು.  ಶಿವನ ಮಡದಿ ಗಂಗೆಯ ಮಕ್ಕಳಾದ ಬೆಸ್ತರು, ಶಿವನಿಗೂ ಮಕ್ಕಳು. ಹೀಗಾಗಿ ಅವರಿಗೆ ಶಿವನ ಶಿಷ್ಯನಾದ ಮಚೇಂದ್ರ ಸಾಂಸ್ಕೃತಿಕ ನಾಯಕನಾಗುವುದು ಸಮಸ್ಯೆಯಲ್ಲ. ನಾಥರಲ್ಲಿ  ಮಚೇಂದ್ರನಲ್ಲದೆ, ಮೀನನಾಥ ಎಂಬ ಯೋಗಿಯೂ ಇದ್ದಾನೆ. ಅನಿಮಿಷನಾಥನೂ ಮೀನಿನ ಸಂಕೇತದವನೇ. ಕರ್ನಾಟಕದ ಬೆಸ್ತರಾದ ತೊರೇರು ಗಂಗಾಮತಸ್ಥರು ಹಾಗೂ ಕಬ್ಬಲಿಗರಿಗೆ  ನಾಥಪಂಥದ ಸಂಬಂಧ ಏರ್ಪಟ್ಟಿಲ್ಲ. ಆದರೆ  ಗುಲಬರ್ಗ, ಹಂಪಿ ಹಾಗೂ ಕರಾವಳಿಯ ಮೀನುಗಾರರಿಗೆ ನಾಥಪಂಥದ ಸಂಬಂಧವಾಗಿದೆ.
ದಕ್ಷಿಣ ಕನ್ನಡದ ಮೊಗವೀರರು, ಶ್ರಾವಣ ಹುಣ್ಣಿಮೆ ದಿನ, ಮಂಗಳೂರಿನ ಬೋಳೂರು ಕಡಲ ಕಿನಾರೆಯಲ್ಲಿ ಕದ್ರಿಮಠದ ನಾಥನಿಂದ ಸಮುದ್ರಪೂಜೆ ಮಾಡಿಸುತ್ತಾರೆ.  ತೆಂಗಿನಕಾಯನ್ನೂ  ಹಾಲನ್ನೂ ಕಡಲಿಗೆ ಅರ್ಪಿಸುವ ಆಚರಣೆಯಿದು. ಮಚೇಂದ್ರನ ಮೂರ್ತಿಗಳು ಕದ್ರಿಯ ಮಂಜುನಾಥ ಗುಡಿಯಲ್ಲಿ, ಜೋಗಿಮಠದಲ್ಲಿ ಹಾಗೂ ಮಂಗಳೂರಿನ ಸರ್ಕಾರಿ ಮ್ಯೂಸಿಯಮ್ಮಿನಲ್ಲಿ ಇವೆ.  ಕದ್ರಿ ಜಾತ್ರೆಯಲ್ಲಿ ಮೊಗವೀರರು ಧ್ವಜಕಂಬ ನಿಲ್ಲಿಸುವ ಸೇವೆ ಮಾಡುತ್ತಾರೆ. ಹಿಂದೆ ಕದ್ರಿಮಠದಲ್ಲಿ ರೋಟ್ ಪ್ರಸಾದವನ್ನು ಮಚೇಂದ್ರನ ಸ್ಮರಣೆಗಾಗಿ ನವನಾಥರ ಕೆರೆಗಳಲ್ಲಿರುವ ಮೀನುಗಳಿಗೆ ಹಾಕುವ ಆಚರಣೆ ಯಿತ್ತೆಂದು ತಿಳಿಯುತ್ತದೆ. ಇವೆಲ್ಲ ಆಚರಣೆಗಳು ನಾಥಮಠದ ಜತೆಗೆ ಬೆಸ್ತರನ್ನು  ಬೆಸೆದಿವೆ.
ಹಂಪಿಯ ಬೆಸ್ತರಲ್ಲೂ ಮಚೇಂದ್ರನ ಆರಾಧನೆ ಇದ್ದಂತೆ ಕಾಣುತ್ತದೆ. ಹಂಪಿಯಲ್ಲಿ  ಜನ ಹಾಗೂ ಸೈನಿಕರನ್ನು ನದಿ ದಾಟಿಸಲು ದೋಣಿಕಾರರಾಗಿಯೂ ಮೀನುಗಾರರಾಗಿಯೂ ಕೆಲಸ ಮಾಡಿರುವ  ಬೆಸ್ತರು ವಿಜಯನಗರ ಕಾಲದಿಂದ ಇದ್ದಾರೆ. ತುಂಗಭದ್ರಾ ನದಿಯ ಆನೆಗುಂದಿ ದಡದಲ್ಲಿ ಹುಟ್ಟನ್ನು ಹೆಗಲಮೇಲಿಟ್ಟು ನಿಂತ ಬೆಸ್ತರ ವೀರಗಲ್ಲುಗಳಿವೆ. ಹಂಪಿಗೆ ನಾಥರೂ ಬಂದು ಹೋಗುತ್ತಿದ್ದರು. ಚಿಂತಕರಾದ ನೀಲಗಂಗಯ್ಯ ಪೂಜಾರರ ಜತೆ ಚರ್ಚೆ ಮಾಡುವಾಗ, ವಿಜಯನಗರದಲ್ಲಿದ್ದ ಮಾಧವಾಚಾರ್ಯನ ತಮ್ಮ ಭೋಗನಾಥನು ನಾಥಪಂಥದವನಾಗಿದ್ದನು ಎಂದು ತಿಳಿಸಿದರು. ಹಂಪಿಯ ವಿರೂಪಾಕ್ಷ ಗುಡಿಯ ಗೋಡೆಯಲ್ಲಿ ಮೀನಾರೂಢ ಯೋಗಿಯ ಶಿಲ್ಪವಿದೆ.  ಹಂಪಿ ಪರಿಸರದ ಮಂಟಪ ಹಾಗೂ ಗುಡಿಯ ಕಂಬಗಳಲ್ಲಿ, ಹೆಚ್ಚಾಗಿ ಸಾಸಿವೆಕಾಳು ಗಣಪತಿ ಗುಡಿಯ ಕಂಬಗಳಲ್ಲಿ, ಯೋಗ ಭಂಗಿಯಲ್ಲಿ ಮೀನಿನ ಮೇಲೆ ಕುಳಿತ ಯತಿಶಿಲ್ಪಗಳಿವೆ. ಇವು ವಿಷ್ಣುವಿನ ಮೀನಾವತಾರಗಳಲ್ಲ. ಮಚೇಂದ್ರನವು. ಇಲ್ಲಿನ ಬೆಸ್ತರು ನಾಥಪಂಥಿ ಆಗಿದ್ದರು ಎನ್ನುವುದಕ್ಕಿಂತ ಮಚೇಂದ್ರನ ಆರಾಧಕರಾಗಿದ್ದರು ಎನ್ನುವುದು ಸರಿಯಾದೀತು. ಗುಲಬರ್ಗ ಸೀಮೆಯಲ್ಲಿ ಮಚೇಂದ್ರ ಬೋವಿ ಎಂಬ ಸಮುದಾಯವಿದೆ. ಬೋಯಿಗಳು ನಿಜಾಮ್ ಪ್ರಾಂತ್ಯದ ಜಾತಿಪಟ್ಟಿಯ ಪ್ರಕಾರ, ಮೀನುಗಾರ ಹಾಗೂ ದೋಣಿಕಾರ ಸಮುದಾಯ. ಇವರಲ್ಲಿ ಮಚೇಂದ್ರನಾಥನ ಹೆಸರಿಟ್ಟುಕೊಳ್ಳುವಿಕೆ ಇದೆ. ಮುಡದೇರ್ ಕಾಳಭೈರವ ಭೂತದ ಹಾಗೂ ಜೋಗಿಪುರುಸೆರ್ ಕಥೆಗಳ ಪ್ರಕಾರ, ನಾಥಪಂಥಕ್ಕೆ ಸಂಬಂಧ ಪಡೆದಿರುವ ಕರಾವಳಿಯ ಬಿಲ್ಲವರೂ ಮಚೇಂದ್ರನ ಹೆಸರನ್ನು ಇರಿಸಿಕೊಳ್ಳುವರು. ಮಂಗಳೂರಿನ ರಂಗಕರ್ಮಿ ಮಚೇಂದ್ರನಾಥರು ಬಿಲ್ಲವರು. ಮಚೇಂದ್ರನ ಹೆಸರು ಮಂಗಳೂರು ಬಿಟ್ಟರೆ ಹೆಚ್ಚು ಕಂಡುಬರುವುದು ಹೈದರಾಬಾದು ಕರ್ನಾಟಕದ ಭಾಗದಲ್ಲೆ. ಈ ಭಾಗದಲ್ಲಿ  ‘ಗೋರಖ ಮಚೇಂದ್ರ’ ಡಪ್ಪಿನಾಟವಿತ್ತು ಎಂದು ತಿಳಿದು ಬರುತ್ತದೆ. ಕರ್ನಾಟಕದ ಈ ಭಾಗವು ಮಹಾರಾಷ್ಟ್ರಕ್ಕೆ ಸಮೀಪ ಇರುವುದರಿಂದ,  ಮರಾಠಿ ಮೂಲದಿಂದ ಇಲ್ಲಿಗೆ ನಾಥಪಂಥವು ಬಂದಂತೆ ಕಾಣುತ್ತದೆ.
ದಲಿತರು
ಕರ್ನಾಟಕದಲ್ಲಿ ದಲಿತರು ಶೈವರು. ಮಾರಮ್ಮ  ಊರಮ್ಮ ಮುಂತಾದ ಶಕ್ತಿ ದೇವತೆಗಳಿಗೆ ನಡೆದುಕೊಳ್ಳುವವರು. ಇದು ದಲಿತರ  ಶಾಕ್ತಪಂಥದ ಮೂಲವನ್ನು ಹೇಳುವ  ಬಲವಾದ ಸಾಕ್ಷ್ಯ. ಬಲಿದೈವಗಳ ಆರಾಧನೆಗೂ ಜನರ ಆಹಾರ ಸಂಸ್ಕೃತಿಗೂ ದುಡಿಮೆಯ ಲೋಕಕ್ಕೂ ನೇರ ಸಂಬಂಧವಿದೆ. ಶಾಕ್ತದೇವತೆಗಳ ಜತೆಯಲ್ಲಿ ಭೈರವನೂ ಇರುವ ಕಾರಣ, ದಲಿತರಲ್ಲಿ ಭೈರವಾರಾಧನೆಯು ಕ್ವಚಿತ್ತಾಗಿ ಇದೆ. ಮಂಡ್ಯ ಜಿಲ್ಲೆಯ ಶಿವಳ್ಳಿಯಲ್ಲಿ ಬೋರೇದೇವರ ಹಬ್ಬವನ್ನು ದಲಿತರೇ ಮಾಡುತ್ತಾರೆ. ಹೆಚ್ಚಾಗಿ ಕೃಷಿಕಾರ್ಮಿಕರಾಗಿ ಇರುವ ದಲಿತರು ತಮ್ಮ ಪರಿಸರದ ಬಲಿಷ್ಠಜಾತಿಯ ಭೂಮಾಲೀಕ  ಸಮುದಾಯ ದೈವವನ್ನು ಅನುಸರಿಸಿರುವ ಸಾಧ್ಯತೆಯಿದೆ. ದೀಕ್ಷಾಪದ್ಧತಿ ಇರುವ ಕಡೆ, ಸಾಮಾಜಿಕ ವಾಗಿ ಜಾತಿಪದ್ಧತಿ ಸಡಿಲವಾಗಿ, ಒಂದು ಬಗೆಯ ಸಮಾನ ಸ್ಥಾನಮಾನ ಸಿಗುವ ಕಾರಣ, ಕಾಪಾಲಿಕ ನಾಥ ಶಾಕ್ತ ಮುಂತಾದ ಪಂಥಗಳಲ್ಲಿ ದಲಿತರು ದೊಡ್ಡಪ್ರಮಾಣದಲ್ಲಿ ಪ್ರವೇಶ ಪಡೆದಿರಬಹುದು. ಕರ್ನಾಟಕದ ತಂತ್ರಪಂಥಗಳ ಬಗ್ಗೆ ಚಿಂತನೆ ಮಾಡಿರುವ ವಿದ್ವಾಂಸರ ಪ್ರಕಾರ, ದಲಿತರೇ ತಾಂತ್ರಿಕ ಪಂಥಗಳ ಮುಖ್ಯ ಆಧಾರವಾಗಿದ್ದರು. ಚುಂಚನಗಿರಿಯ ಭಕ್ತರು ಕೇವಲ ಒಕ್ಕಲಿಗರಲ್ಲ ಎಂದು ಸಾಧಿಸಲು ಕಾಪಾಲಿಕರು ಸಿದ್ಧಪಡಿಸಿ ಕೋರ್ಟಿಗೆ ಸಲ್ಲಿಸಿದ್ದ ಕೋಮುವಾರು ಪಟ್ಟಿಯಲ್ಲಿ, ಮೈಸೂರು ಸೀಮೆಯ ಮಾದಿಗರು(ಎಡಗೈ) ಹಾಗೂ ಆದಿಕರ್ಣಾಟಕರು (ಪಂಚಮರು) ಇರುವುದು ಗಮನಾರ್ಹ.
ದಲಿತರು ಭೈರವನ ಅರ್ಚಕರೂ ಆಗಿರುವ ಏಕೈಕ ನಿದರ್ಶನವು ಸೊಂಡೇಕೊಳದಲ್ಲಿದೆ.   ನಾಥಮಠವಿದ್ದ ಹುಲಿಗೊಂದಿ ಹಾಗೂ ಕಾಪಾಲಿಕರು ಇರುವ ಉಪನಾಯಕನ ಹಳ್ಳಿಯ ಪರಿಸರದಲ್ಲಿ ಈ ಸೊಂಡೇಕೊಳವಿದೆ. ಮಾದಿಗ ಸಮುದಾಯಕ್ಕೆ ಸೇರಿದ ಭೈರವನ ಅರ್ಚಕರು ಕಾಪಾಲಿಕರಿಂದ ಜೋಗಿದೀಕ್ಷೆ ಪಡೆದವರು. ಜೋಗೇರ ಜಯಣ್ಣ ಹೇಳಿದ ಪ್ರಕಾರ, ‘‘ನಮಿಗೆ ಎಲ್ಲಕಡೆ ಹೋಗಕಾಗಲ್ಲ. ಹಿಂಗಾಗಿ ನಮ್ಮ ಪರವಾಗಿ ಭೈರವನ ಪೂಜೆ ಮಾಡೋಕೆ ದಲಿತರಿಗೆ ಬೋವಿಗಳಿಗೆ ಅಗಸರಿಗೆ ದೀಕ್ಷೆಕೊಟ್ಟು ಶಿಷ್ಯರನ್ನಾಗಿ ಮಾಡಿದ್ದೇವೆ’’. ಈ ಶಿಷ್ಯರು ತೀರಿಕೊಂಡರೆ ದೀಕ್ಷೆಕೊಟ್ಟ ಗುರುವೇ ಸಮಾಧಿ ಮಾಡಲು ಹೋಗಬೇಕು. ಚುಂಚನಗಿರಿ ಪರಿಸರದಲ್ಲಿ ದಲಿತ ಜೋಗಪ್ಪಗಳು ಸಾಕಷ್ಟು ಇದ್ದಾರೆ. ಆದರೂ ಕರ್ನಾಟಕದ ನಾಥಯೋಗಿಗಳಲ್ಲಿ ದಲಿತರಿಲ್ಲ. ಭೈರವ ಗುಡಿಗಳಲ್ಲಿ ದಲಿತರಿಗೆ ಅಘೋಷಿತ ನಿಷೇಧವಿದೆ. ಲುಂಕೆಮಲೆ, ಹೇಮಾವತಿ, ವದ್ದಿಕೆರೆಗಳಲ್ಲಿ ಇರುವ ನಾಥರ ಸಿದ್ಧೇಶ್ವರ ಗುಡಿಗಳಲ್ಲೂ ಈ ನಿಷೇಧವಿದೆ. ಕೆಲವೆಡೆ ದಲಿತರಿಗೆ ಪರ್ಯಾಯ ವ್ಯವಸ್ಥೆ ಮಾಡಿದೆ. ಲುಂಕೆಮಲೆಯಲ್ಲಿ ಹರಳಯ್ಯನ ಗುಡಿಗಳಿದ್ದು ಅವಕ್ಕೆ ದಲಿತರು ಪೂಜಾರಿಗಳು. ಹರಳಯ್ಯನ ಗುಡಿಯೆಂದರೆ, ಬಲಿಯಾದ ರುಂಡದ ಪೂಜೆ. ಇದಕ್ಕೆ ದಲಿತರು ಪೂಜಾರಿಯಾದ ಬಗ್ಗೆ ಒಂದು ಕತೆಯಿದೆ. ರಸಸಿದ್ಧರ ಮೇಲೆ ಭೈರವನು ಯುದ್ಧಕ್ಕೆ ಹೊರಟಾಗ, ಕುದುರೆ ಲಗಾಮು ಹರಿಯಿತಂತೆ. ಆಗ ದಲಿತ ಹರಳಯ್ಯ ತನ್ನ ಹೆಬ್ಬೆರಳ ನರಕಿತ್ತು ಲಗಾಮು ಮಾಡಿ ಕೊಟ್ಟನಂತೆ. ಆಗ ಭೈರವನು ಮೊದಲ ಪೂಜೆ ನಿನಗೆ ಎಂದು ಹರಸಿದನಂತೆ. ಈಗಲೂ ಲುಂಕೆಮಲೆಯ ಪ್ರವೇಶಕ್ಕೆ ಮೊದಲು ಹರಳಯ್ಯನ ಗುಡಿ ಬರುತ್ತದೆ. ತನ್ನ ಅಂಗಚ್ಛೇದ ಮಾಡುವ ಈ ಕ್ರಿಯೆಯು ಬಲಿಯ ಸಂಕೇತ ಇರಬಹುದು. ಬಹುಶಃ ಈ ಹರಳಯ್ಯ ಭೈರವನಿಗೆ ನರಬಲಿ ಹೋದ ದಲಿತನು. ಅವನ ವಂಶಜರು ಹರಳಯ್ಯನ ಪೂಜೆ ಹಕ್ಕನ್ನು ಪಡೆದಿರಬಹುದು. ವದ್ದಿಕೆರೆ ಸಿದ್ದಪ್ಪನ ತೇರಿನಲ್ಲಿ ಊರಿನ ವಿಭಿನ್ನ ಜನಾಂಗಗಳು ಕೆಲಸ ಹಂಚಿಕೊಳ್ಳುವಾಗ ದಲಿತರಿಗೂ ಅವರ ಪಾಲಿನ ಕೆಲಸ ಕೊಡುತ್ತಾರೆ. ಆದರೆ ಅದರಲ್ಲಿ ಸಮಾನತೆಯಿಲ್ಲ. ಕರಾವಳಿಯಲ್ಲಿ ಸೋಣದ ಜೋಗಿ ಎಂಬ ಧಾರ್ಮಿಕ ಭಿಕ್ಷಾಟನೆ ಮಾಡುವ ನರ್ತನ ಕಲೆಯೊಂದಿದೆ.  ಅದನ್ನು ದಲಿತರು ಹಾಕುತ್ತಾರೆ. ಜೋಗಿ ವೇಷಧಾರಿಯ ಪಾತ್ರವನ್ನು ದಲಿತರೇ ಯಾಕೆ ಮಾಡುತ್ತಾರೆ ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಈ ನೃತ್ಯ ಹಿಂದೆ ದಲಿತರು ಜೋಗಿದೀಕ್ಷೆ ಪಡೆಯುವ ಅವಕಾಶ ಇದ್ದುದರ  ಉಳಿಕೆಯೊ ಅಥವಾ ದೀಕ್ಷೆ ಪಡೆಯಲು ಸಾಧ್ಯವಿಲ್ಲದ ಕಾರಣ, ಪರ್ಯಾಯವಾಗಿ ವೇಷದ ಜೋಗಿ ಆಗಬೇಕಾಯಿತೊ ತಿಳಿಯದು.
ತಾತ್ವಿಕವಾಗಿ ನಾಥಪಂಥವು ವರ್ಣ ಮತ್ತು ಜಾತಿಯನ್ನು ಒಪ್ಪುವುದಿಲ್ಲ. ಆದರೆ ಸಾಮಾಜಿಕ ಆಚರಣೆಯ ಮಟ್ಟಿಗೆ ಅಲ್ಲಿ ದಲಿತ ವಿರೋಧದ ನೆಲೆಯಿದೆ. ಬ್ರಿಗ್ಸನು ಗುಜರಾತಿನ ಕಛ್ ಭಾಗದಲ್ಲಿ ತಾನು ಕಂಡ ಏಕೈಕ ದಲಿತ ನಾಥ ಯೋಗಿಯಾದ ಮೇಘನಾಥನ ಉಲ್ಲೇಖ ಮಾಡುತ್ತಾನೆ. ಹರಿಯಾಣದಲ್ಲಿ ನಾಥದೀಕ್ಷೆ ಪಡೆದ ದಲಿತರ ಒಂದು ಪಂಗಡವಿದ್ದು, ಅವರಿಗೆ ಚೌಥೆಪೌಡೆಯವರು ಎನ್ನುತ್ತಾರೆ. ಕರ್ನಾಟಕದಲ್ಲಿ ದಲಿತರು ನಾಥರಾದ ನಿದರ್ಶನಗಳಿಲ್ಲ. ಆದರೆ ಉಜ್ಜಿನಿಯ (ಕೂಡ್ಲಿಗಿ) ಮರುಳಸಿದ್ಧ ಪರಂಪರೆಯಲ್ಲಿ ಒಬ್ಬ ಸಿದ್ಧನಾಥನಿದ್ದಾನೆ. ಉಜ್ಜಿನಿಯ ಮರುಳಸಿದ್ಧ ಪರಂಪರೆಯು ಮಾದಿಗರ ಮೂಲದ್ದೇ ಅಲ್ಲವೆ ಎಂಬ ಬಗ್ಗೆ ದೊಡ್ಡ ವಾಗ್ವಾದವು, ಲಿಂಗಾಯತ ವಿದ್ವಾಂಸರಲ್ಲಿ ಬಹಳ ಕಾಲದಿಂದಲೂ ಇದ್ದು, ಅದಿನ್ನೂ ಬಗೆಹರಿದಿಲ್ಲ. ಆದರೆ ಸಿಂಧೋಗಿಯಲ್ಲಿ(ಕೊಪ್ಪಳ) ಉಜ್ಜಿನಿ ಮರುಳಸಿದ್ಧ ಪೀಠದ ಮಾದಿಗರ ಮಠವಿದೆ. ಅಲ್ಲಿ ಸಿದ್ಧನಾಥ ಎಂಬುವನು ಬರುತ್ತಾನೆ. ಈತನು ಸಿದ್ಧಮಲ್ಲ ಯೋಗಿ ಎಂಬ ಉಜ್ಜಿನಿ ಪೀಠದ ಗುರುವಿನ ಹರಕೆಯಿಂದ ಹುಟ್ಟಿದವನು ಎಂಬ ಐತಿಹ್ಯವಿದೆ. ಗುರು ಸಿದ್ಧಮಲ್ಲ ಯೋಗಿಯು ತನ್ನ ಶಿಷ್ಯನಾದ ಸಿದ್ಧನಾಥನಿಗೆ ಉತ್ತರಾಧಿಕಾರ ಕೊಟ್ಟು, ಸಿಂಧೋಗಿ ಮಠದಲ್ಲಿ ಕೂರಿಸಿ ದೇಹತ್ಯಾಗ ಮಾಡುತ್ತಾನೆ.[13] ಉಜ್ಜಿನಿಯು ಭೈರವಾರಾಧನೆ ಜಾಗವಾಗಿತ್ತು ಎಂಬ ಹಿನ್ನೆಲೆಯಲ್ಲಿ ಈ ಸಿದ್ಧನಾಥನು ನಾಥನೆ ಎಂಬ ಊಹೆಗೆ ಪುಷ್ಟಿ ಬರುತ್ತದೆ. ಈ ಊಹೆ ನಿಜವಾದರೆ, ಈತ ಕರ್ನಾಟಕದ ದಲಿತ ಮೂಲದ ಏಕೈಕ ನಾಥನು.
ಕರ್ನಾಟಕದೊದಲಿತರು ಆರೂಢ ಸಂಪ್ರದಾಯದಲ್ಲಿ ದೊಡ್ಡ ಪ್ರಮಾಣದಲ್ಲಿ ಪ್ರವೇಶಿಸಿದರು. ಅವಧೂತ ಮಠಗಳು ನಾಥರ ಮಠಗಳಂತೆ ಒಂದು ಸಂಘಟಿತ  ವ್ಯವಸ್ಥೆಯಲ್ಲ. ಅವು ಸತ್ಸಂಗ ಮಾಡುವ ಭಜನಾ ಮಂಡಳಿಗಳು; ಸ್ಥಳೀಯ ಸಂತರ ಸಮಾಧಿಯ ಜತೆಗೆ ಬೆಳೆದು ರೂಪುಗೊಂಡ ಸಣ್ಣಮಠಗಳು.  ಮೈಸೂರಿನ ದಲಿತಕೇರಿಯಾದ ಕುಕ್ಕರಹಳ್ಳಿಯಲ್ಲಿ ದತ್ತಮಠವೊಂದಿದೆ. ನಾನು ಹೋದಾಗ ಕುಕ್ಕರಹಳ್ಳಿ ಮಂಚಯ್ಯ (೮೦) ಎಂಬುವರು ಇದ್ದರು. ಅವರು ಮೈಸೂರು ವಿಶ್ವವಿದ್ಯಾಲಯದಲ್ಲಿ ಜವಾನರಾಗಿದ್ದು ನಿವೃತ್ತರಾಗಿದ್ದರು. ಮಠದ ಮೂಲೆಯಲ್ಲಿ ತಂಬೂರಿ ಇತ್ತು. ಗೋಡೆ ಮೇಲೆ ಸಂತರ ಪೋಟೋಗಳಿದ್ದವು.  ಅವರೆಲ್ಲ ಕರೀನಳ್ಳಿಯ ಚನ್ನಾರೂಢ ಹಾಗೂ ಹೊಂಬಾಳಾರ್ಯ ಅವರಿಂದ ಗುರುದೀಕ್ಷೆ ತೆಗೆದುಕೊಂಡವರು. ದೀಕ್ಷೆ ಯಾರಿಗೆ ಕೊಡುತ್ತೀರಿ ಎಂದು ಕೇಳಲು ‘ಎಲ್ಲ ಭೂಮಿಗೂ ಬೀಜಹಾಕಿದ್ರೆ ಬೆಳೆ ಬರುತ್ತಾ? ಪ್ರೀತಿ ಇದ್ದವರಿಗೆ ಮಾತ್ರ ದೀಕ್ಷೆ ಕೊಡ್ತೀವಿ’ ಎಂಬ ಜವಾಬು ಬಂತು.
ಮ್ಯಾಸಬೇಡರು
ಚಿತ್ರದುರ್ಗ ಜಿಲ್ಲೆಯ ಮ್ಯಾಸಬೇಡರು ನಡೆದುಕೊಳ್ಳುವ ಎರಡು ಭೈರವಸ್ಥಾನಗಳಿವೆ. ಅವೆಂದರೆ  ಖುದಾಪುರ ಹಾಗೂ ಬೋರೇದೇವರ ಹಟ್ಟಿಯ (ಚಳ್ಳಕೆರೆ)  ಭೈರವರು. ಬೇಡರಿಗೆ ಪ್ರಿಯವಾದ ಶಸ್ತ್ರ ಹಾಗೂ ನಾಯಿಗಳು ಭೈರವಮೂರ್ತಿಯಲ್ಲಿವೆಯಷ್ಟೆ. ಆದರೆ ಅವರು ಭೈರವಾರಾಧಕರಾಗಲು ಬೇರೆ ಚಾರಿತ್ರಿಕ ಕಾರಣಗಳಿದ್ದಂತೆ ಕಾಣುತ್ತದೆ. ಖುದಾಪುರದ ಓಬಳಾನಾಯಕರು ಹೇಳುವಂತೆ ಮ್ಯಾಸನಾಯಕರು ಆದಿಯಲ್ಲಿ ಶ್ರೀಶೈಲದವರು. ಆವರಿಗೆ ಕೊಂಡಯ್ಯಗಳು ಅಡವಿಚೆಂಚರು ಎಂದು ಕರೆಯಲಾಗುತ್ತದೆ. ಈಗ್ಗೂ ಅವರು ಅಲ್ಲಿ ದನಕಾಯುವ ಕೆಲಸ ಮಾಡುತ್ತಾರೆ. ಅವರಲ್ಲಿ ಕೆಲವರು ದನಮೇಯಿಸುತ್ತಾ ಚಿತ್ರದುರ್ಗ ಸೀಮೆಗೆ ಬಂದವರು, ಇಲ್ಲೇ ನೆಲೆಸಿದರು. ಮ್ಯಾಸನಾಯಕರ ಮನೆಮಾತು ತೆಲುಗು. ಇಲ್ಲಿಗೆ ಬಂದ ಬಳಿಕ  ಇಲ್ಲಿದ್ದ ಲುಂಕೆಮಲೆ ಹಾಗೂ ಖುದಾಪುರಗಳ ಭೈರವರನ್ನು ಅವರು ತಮ್ಮ ದೈವವಾಗಿಸಿಕೊಂಡರು.  ಶ್ರೀಶೈಲದಲ್ಲಿ ಭೈರವಾರಾಧನೆ ದಟ್ಟವಾಗಿದೆ. ಮ್ಯಾಸಬೇಡರು  ಅಲ್ಲಿಂದಲೇ ಭೈರವಾರಾಧನೆಯನ್ನು ತಂದಿರುವ ಸಾಧ್ಯತೆಯೂ ಇದೆ. ಪಶುಪಾಲಕರಿಗೆ ಯಾವಾಗಲೂ ಪೆಟ್ಟಿಗೆ ದೈವಗಳ ಪದ್ಧತಿ. ತ್ರಿಶೂಲರೂಪಿ ಭೈರವನನ್ನು ಪೆಟ್ಟಿಗೆಯಲ್ಲಿ ಸಾಗಿಸುವುದು ಕಷ್ಟವಲ್ಲ. ಇದನ್ನು ಕಂಡರೆ, ಮ್ಯಾಸನಾಯಕರಿಗೆ ನಾಥಪಂಥಕ್ಕಿಂತ ಭೈರವನ ಜತೆಗೆ ಹೆಚ್ಚು ಸಂಬಂಧ ಇದೆಯೆನ್ನಬಹುದು.
ಖುದಾಪುರದ ಭೈರವನು ಕೆತ್ತಿದ ಮೂರ್ತಿಯಲ್ಲ. ಹುಟ್ಟುಬಂಡೆ. ಭೈರವನು ಮ್ಯಾಸನಾಯಕರಿಗೆ ತೋರಿದ ಪವಾಡಗಳ ಚಿತ್ರಪಟಗಳನ್ನು ಗುಡಿಯಲ್ಲಿ ಹಾಕಿದ್ದಾರೆ. ಅದರಲ್ಲಿ ಭೈರವನ  ಸಿದ್ಧಭುಕ್ತಿಗಾಗಿ  ಮಗುವನ್ನು ಬಲಿಕೊಡುತ್ತಿರುವ ಚಿತ್ರಪಟವೂ ಇದೆ. ಒಬ್ಬರು ಹೇಳಿದ  ಪ್ರಕಾರ, ಹಿಂದೆ ಬಾವಾಜಿಗಳು ಖುದಾಪುರಕ್ಕೆ ಬರುತ್ತಿದ್ದರಂತೆ. ಅವರು ಒಮ್ಮೆ ಗುಡಿಯನ್ನು  ಮಠವನ್ನಾಗಿ ಮಾಡಿಕೊಳ್ಳಲು ಯತ್ನಿಸಿದಾಗ, ಅವರನ್ನು ಓಡಿಸಲಾಯಿತಂತೆ. ಮ್ಯಾಸನಾಯಕರಿಗೆ ಲುಂಕೆಮಲೆಯ ಜತೆ ಅಷ್ಟು ಒಡನಾಟವಿಲ್ಲ. ಈ ಗ್ರಾಮೀಣ ಭಾಗದಲ್ಲಿ ಭೈರವ ಜನಸಂಸ್ಕೃತಿಯಲ್ಲಿ ಬೆರೆತುಹೋಗಿದ್ದಾನೆ. ಅವನಿಗೆ ಹೋಲಿಸಿದರೆ, ಮನುಷ್ಯರಾದ ನಾಥಯೋಗಿಗಳು ‘ಪರದೇಶಿ’ಗಳಾಗಿಯೇ ಇದ್ದಾರೆ.
ಗೌಡಸಾರಸ್ವತರು
ಕರ್ನಾಟಕದ ನಾಥಪಂಥಕ್ಕೆ ಕೃಷಿಕ ಹಾಗೂ ಕಸುಬುದಾರ ಜನಾಂಗಗಳು ಭಕ್ತರಾಗಿರುವಂತೆ, ವ್ಯಾಪಾರಿ ಸಮುದಾಯಗಳು ಹೆಚ್ಚು ಶಿಷ್ಯರಾದಂತೆ ತೋರುವುದಿಲ್ಲ. ಪಟ್ಟಣ ವಾಸಿಯಾದ ಜೈನ ಲಿಂಗಾಯತ ಬೌದ್ಧಗಳು ವ್ಯಾಪಾರ ವರ್ಗದ ಜತೆ ಆಪ್ತ ಸಂಪರ್ಕ ಸ್ಥಾಪಿಸಿದ್ದವು. ಆದರೆ ಕಾಡು ಗುಹೆ ಬೆಟ್ಟಗಳಲ್ಲಿ ವಾಸಿಸುವ ನಾಥರು,  ಸಹಜವಾಗಿಯೆ  ಪಟ್ಟಣದಲ್ಲಿ ಕೇಂದ್ರೀಕೃತವಾದ ವ್ಯಾಪಾರಿ ವರ್ಗದ ಜತೆ ಸಾಧಿಸಿದ ಸಂಪರ್ಕ ಕಡಿಮೆ. ಈ ಸಂಗತಿ ಪಟ್ಟಣ ಪ್ರದೇಶದ ನಾಥಮಠಗಳಿಗೆ ಅನ್ವಯವಾಗುವುದಿಲ್ಲ. ಪಟ್ಟಣದ ಮಠಗಳು ವ್ಯಾಪಾರಿ ವರ್ಗವನ್ನು ತಮ್ಮ ತೆಕ್ಕೆಗೆ ತೆಗೆದುಕೊಂಡವು. ರಾಜಸ್ಥಾನದ  ವ್ಯಾಪಾರಿಗಳು ಹಾಗೂ ಕೊಂಕಣದ ಗೌಡಸಾರಸ್ವತರು ಹೀಗೆ ಬಂದ ವರ್ಗಗಳು. ಮೂಲತ: ಮಹಾರಾಷ್ಟ್ರ ಕೊಂಕಣಗಳಲ್ಲಿ ನೆಲೆಸಿರುವ ಸಾರಸ್ವತರಿಗೆ, ಮರಾಠಿ ಪರಂಪರೆಯಲ್ಲಿ ವ್ಯಾಪಕವಾಗಿರುವ ನಾಥಸಂಪ್ರದಾಯವು ಅಪರಿಚಿತವಲ್ಲ. ಕೊಂಕಣ ಪ್ರದೇಶದಲ್ಲಿ ಹಲವಾರು ನಾಥಮಠಗಳಿವೆ.
ಮಂಗಳೂರಿನಲ್ಲಿ ಇಡೀ ಸಾರಸ್ವತ ಬ್ರಾಹ್ಮಣರಲ್ಲಿ ಕೆಲವರು ವೈಯಕ್ತಿಕವಾಗಿ  ಕದ್ರಿಮಠದ ಭಕ್ತರಾಗಿದ್ದರು. ಅವರಲ್ಲಿ ಮಂಗಳೂರಿನ ಬೀಡಿ ಉದ್ಯಮಿ ಪುತ್ತು ವೈಕುಂಠ ಶೇಠರು ಒಬ್ಬರು. ಕದ್ರಿಮಠದಲ್ಲಿ ಇರುವ ಒಂದು ಫೋಟೊದಲ್ಲಿ, ಚಮೇಲಿನಾಥರ ಹಾಗೂ  ಜಯಚಾಮರಾಜೇಂದ್ರ ಒಡೆಯರ ಜತೆ ಶೇಠರು ಇದ್ದಾರೆ. ಶೇಠರು ಬೀಡಿ ಉದ್ಯಮ ಶುರುಮಾಡಲು ಕದ್ರಿಮಠದ ಸುಂದರನಾಥರು (೧೯೦೮-೧೯೨೧) ಪ್ರೇರಣೆ ನೀಡಿದರೆಂಬ ಒಂದು ಕತೆಯಿದೆ. ಒಮ್ಮೆ ಸುಂದರನಾಥರು ಒಂದು ಎಲೆಯನ್ನು ಕೊಟ್ಟು ಇದರಿಂದ ಬೀಡಿ ಮಾಡು ಆದೇಶಿಸಿದರಂತೆ. ಶೇಠರು ಅಂದಿನಿಂದ ಬೀಡಿ ಉದ್ಯಮದಲ್ಲಿ ತೊಡಗಿದರಂತೆ. ನಾಥರು ತಂಬಾಕು ಸೇದುವ ಹವ್ಯಾಸದವರಾದ ಕಾರಣ, ಪುತ್ತುಶೇಠರ ಸಂಪರ್ಕ ಕದ್ರಿಮಠದ ಜತೆ ಆಗಿರಬಹುದು. ಈಗಲೂ ನಾಥಮಠಕ್ಕೆ ಭಕ್ತರು ಬರುವಾಗ ತಂಬಾಕು ಹಾಗೂ ಗಾಂಜಾ ತಂದು ಭಕ್ತಿಯಿಂದ ಅರ್ಪಿಸುತ್ತಾರೆ. ಮುಂದೆ ಶೇಠರು ಕದ್ರಿಮಠಕ್ಕೆ ಅನೇಕ ಬಗೆಯ ಸೇವೆ ಮಾಡಿದರು. ಮುಖ್ಯರಾಗಿ ಕದ್ರಿ ಬೆಟ್ಟದಲ್ಲಿರುವ ನವನಾಥ ಕೆರೆಗಳ ಮೇಲೆ ಸಂಚಾರಿ ನಾಥರ ವಸತಿಗಾಗಿ ಛತ್ರ ಕಟ್ಟಿಸಿದರು. ಅರಸರ ಕಟ್ಟೆ ಕಟ್ಟಿಸಿದರು. ತಮ್ಮ ಬಂಗಲೆಯ ಅಂಗಳದಲ್ಲಿ ಸುಂದರನಾಥ ಪ್ರತಿಮೆ ಸ್ಥಾಪಿಸಿದರು.  ಈಗಲೂ  ಝುಂಡಿ ಬಂದಾಗ ಅಶ್ವತ್ಥಕಟ್ಟೆಯಲ್ಲಿ ಸ್ವಾಗತಿಸಿ ಪಾನಕ ನೀಡುವ ಪದ್ಧತಿಯನ್ನು ಸಾರಸ್ವತರು ಉಳಿಸಿಕೊಂಡಿದ್ದಾರೆ.
ಮುಸ್ಲಿಮರು
ಮುಸ್ಲಿಮರಿಗೂ ನಾಥಪಂಥಕ್ಕೂ ಸೂಫಿಗಳ ಮೂಲಕ ಸಂಗ ಏರ್ಪಟ್ಟಿತು.  ಆಫಘಾನಿಸ್ಥಾನ ಪಾಕಿಸ್ತಾನಗಳಲ್ಲಿ ನಾಥಪಂಥದ ಅನೇಕ ಮುಖ್ಯ ಕ್ಷೇತ್ರಗಳಿವೆ.  ಪಾಕಿಸ್ತಾನದ ರಾವಲ್ಪಿಂಡಿ, ಟಿಲ್ಲಾ, ಹಿಂಗ್ಲಜಗಳಲ್ಲಿ ನಾಥಮಠಗಳಿವೆ. ರಾವಲ್ಪಿಂಡಿ ಎಂಬ ಹೆಸರೇ ನಾಥರನ್ನು ಸೂಚಿಸುವ ರಾವಳ್ ಎಂಬ ಶಬ್ದದಿಂದ ಬಂದುದು. ಪಂಜಾಬು ಭಾಗದಲ್ಲಿ ರಾವುಳರೆಂದರೆ ಮುಸ್ಲಿಂ ಜೋಗಿಗಳೆ. ಇವರನ್ನು  ರಾವಲ್‌ಗಲ್ಲೂ ಎಂದೂ ಕರೆಯುವರು. ಆಫಘಾನಿಸ್ಥಾನದ ರಾವುಳರನ್ನು ಪಾಗಲ್ ಪಂಥಿಯವರು ಎನ್ನುತ್ತಾರೆ.[14] ಅಲ್ಲಿ ಮಹಮದ್ ರಾವೂಳ್ ಎಂಬ ಸಮುದಾಯವು ಸಾವಿರಾರು ಸಂಖ್ಯೆಯಲ್ಲಿತ್ತು. ಹಂಡಿಬಡಗನಾಥ ಮಠದ ಹಂಡಿಬಡಂಗನು ಆಫಘಾನಿಸ್ಥಾನದಿಂದ ಬಂದ ಮುಸ್ಲಿಂ ದೊರೆ ಎಂಬ ಮಿತ್ತನ್ನು  ಈ  ಹಿನ್ನೆಲೆಯಲ್ಲಿಟ್ಟು ನೋಡಬೇಕು. ಹಂಡಿಬಡಗನಾಥ ಮಠದ ಗದ್ದಿಗೆ ಏರುವವರು ಯಾವಾಗಲೂ ಸತ್ಯನಾಥ ಪಂಥದವರು.  ವದ್ದಿಕೆರೆ ಲೋಕನಾಥ್  ಹೇಳಿದ ಪ್ರಕಾರ ಭಾರತದ ಸತ್ಯನಾಥಿ ಪಂಥದವರು ಮೂಲತಃ ಮುಸ್ಲಿಮರು. ವದ್ದಿಕೆರೆ, ಹೇಮಾವತಿ ಸೀಮೆಯ ಕಾಪಾಲಿಕರು ಮುಖ್ಯವಾಗಿ ಸತ್ಯನಾಥಿಗಳು. ಆದರೆ ಅವರಲ್ಲಿ ಯಾವುದೇ ಬಗೆಯ ಮುಸ್ಲಿಮರ ಲಕ್ಷಣಗಳಿಲ್ಲ.
ಬ್ರಿಗ್ಸನು ಫಕೀರ್ ಹಿಂದು ಹಾಗೂ  ಜೋಗಿ ಮಹಮ್ಮದ್ ಎಂಬ ಸಮುದಾಯಗಳಿದ್ದ ಜನಗಣತಿ ದಾಖಲೆ ಕೊಡುತ್ತಾನೆ.ಅನೇಕ ಚಾರಿತ್ರಿಕ ಕಾರಣಗಳಿಂದ ಮುಸ್ಲಿಮರಿಗೆ ನಾಥ ಪಂಥದ ಜತೆಯಿದ್ದ ಸಂಬಂಧಗಳು ಅಳಿದುಹೋದವು. ಸೂಫಿ ಹಾಗೂ ನಾಥರ ಅನುಸಂಧಾನವು  ನಿಂತುಹೋಯಿತು. ಭಾರತದಲ್ಲಿ  ಬಹುಧಾರ್ಮಿಕ, ಬಹುಪಾಂಥಿಕ ಸಮುದಾಯ ಹಾಗೂ ಸಂಸ್ಕೃತಿಗಳು ತೀವ್ರವಾಗಿ ಕ್ಷೀಣಿಸುತ್ತಿವೆ. ಬ್ರಿಟಿಶರ ಕಾಲದಲ್ಲಿ ಶುರುವಾದ ಕೋಮುಗಲಭೆಗಳಲ್ಲಿ; ೧೯೪೭ರಲ್ಲಿ ಧರ್ಮದ ಆಧಾರದಲ್ಲಿ ದೇಶವಿಭಜನೆ ನಡೆದ ಬಳಿಕ; ಪಾಕಿಸ್ತಾನ ಮತ್ತು ಭಾರತಗಳ ನಡುವೆ ನಡೆದ ಸೈನಿಕ ಸಂಘರ್ಷಗಳಿಂದ; ೧೯೯೨ರ ಅಯೋಧ್ಯೆಯ ಪ್ರಕರಣದ ಬಳಿಕ- ಹೀಗೆ ೪ ಮುಖ್ಯ ಘಟ್ಟಗಳಲ್ಲಿ ಈ ಹಿನ್ನಡೆ ಸಂಭವಿಸಿತು. ಈಗ ಮುಸ್ಲಿಮರಲ್ಲಿ ನಾಥದೀಕ್ಷೆ ಪಡೆವವರು ಬಹಳ ಕಡಿಮೆ. ಮುಂಬೈನ ಬೋರಿವಲಿ ನಾಥಮಠದ ಗುಲಾಬನಾಥನು ಮುಸ್ಲಿಂ ಎಂದು ಕೆಲವು ನಾಥರು ತಿಳಿಸಿದರು. ಪಂಥಗಳಲ್ಲಿ ಪ್ರವೇಶ ನಿಂತರೂ, ನಾಥರ ಆಚರಣೆಗಳಲ್ಲಿ ಪರೋಕ್ಷವಾಗಿ ಮುಸ್ಲಿಮರ ಪ್ರವೇಶವು ನಿಂತಿಲ್ಲ. ಹೇಮಾವತಿಯಲ್ಲಿ ಸಿದ್ಧೇಶ್ವರ ಟೂರಿಂಗ್ ಟಾಕೀಸು ಮುಸ್ಲಿಮರದು. ಅವರು ಪ್ರತಿ ಭಾನುವಾರ ಕಾಪಾಲಿಕರ ದೈವವಾದ ಸಿದ್ಧೇಶ್ವರಸ್ವಾಮಿಯ ಉತ್ಸವ ಹೊರಡಿಸುತ್ತಾರೆ.
ಪಂಜಾಬು ಪೇಶಾವರ ಕಾಶ್ಮೀರ ಸಿಂಧ್ ರಾವಲ್ಪಿಂಡಿ ಹಾಗೂ ಕಾಬೂಲುಗಳಿಗೆ  ಹೋಲಿಸಿ ದರೆ, ದಕ್ಷಿಣ ಭಾರತದಲ್ಲಿ ನಾಥಪಂಥಿ  ಮುಸ್ಲಿಮರ ಸಂಖ್ಯೆ ತೀರ ಕಡಿಮೆ. ಮಹಾರಾಷ್ಟ್ರ ದಲ್ಲಿ ಏಕನಾಥನ ಪರಂಪರೆಯಲ್ಲಿ ಶೇಕ್‌ಸುಲ್ತಾನ ಎಂಬ ನಾಥನಿದ್ದಾನೆ. ಉತ್ತರ ಭಾರತದಲ್ಲಿ ಜುಗಿ(=ಜೋಗಿ)ಮುಸ್ಲಿಮರು ನಾಥಪಂಥೀಯರು. ಇವರು ನಮ್ಮ ಬನಹಟ್ಟಿಯ ರಾವುಳರಂತೆ ನೇಕಾರರು. ಜುಗಿಜಾತಿಯಿಂದ ಬಂದ ಕಬೀರನು ಗೋರಖನ ಜತೆ ಸಂವಾದ ಮಾಡಿದ ಕತೆಯಿದೆ. ನಟೇಶ್ವರಿ ಸಂಪ್ರದಾಯದಲ್ಲಿ ಜಾಫರ್ ಪೀರರೆಂಬ ಮುಸ್ಲಿಂ ಯೋಗಿಗಳು ಇದ್ದರು. ರಾಜಸ್ಥಾನದ ಗೋರಖಟಿಲ್ಲಾದಲ್ಲಿ ಈಗಲೂ ಜಾಫರ್ ಪೀರ್ ಯೋಗಿಗಳಿದ್ದಾರೆ. ಅವರು ಹೀರಾರಾಂಜನ ಅನುಯಾಯಿಗಳು. ನಾಥಪಂಥೀಯರಿಗೆ ಪವಿತ್ರ ಶಾಕ್ತಪೀಠವಾದ ಹಿಂಗ್ಲಾಜ್‌ನಲ್ಲಿ ಇರುವ ಹಿಂಗ್ಲಜಾದೇವಿಯನ್ನು ಮುಸ್ಲಿಮರು  ಬೀಬೀನಾನಿ ಎಂದು ಆರಾಧಿಸುತ್ತಾರೆ. ಇದೆಲ್ಲ ವಿಚಿತ್ರವಾಗಿ ಯಾವುದೊ ಲೋಕದ ಕತೆಗಳಂತೆ ಕೇಳಿಸುವ ಸಾಂಸ್ಕೃತಿಕ ಸನ್ನಿವೇಶದಲ್ಲಿ ನಾವಿದ್ದೇವೆ. ಆದರೆ ಇದೆಲ್ಲ ವಾಸ್ತವವಾಗಿ ಇತ್ತು. ಇನ್ನೂ ಕೆಲಮಟ್ಟಿಗೆ ಇದೆ ಕೂಡ. ಮತೀಯವಾದಿ ಚರಿತ್ರೆ ಸೃಷ್ಟಿಸಿರುವ ಮುಸ್ಲಿಮರ ಆಕ್ರಮಣದ ಸಂಕಥನವು, ನಮ್ಮ ಧಾರ್ಮಿಕ, ಪಾಂಥಿಕ, ದಾರ್ಶನಿಕ ಹಾಗೂ ಸಾಮುದಾಯಕ ಲೋಕಗಳ  ನಡುವೆ ಸಂಭವಿಸಿರುವ ಸಾಂಸ್ಕೃತಿಕ ಅನುಸಂಧಾನಗಳನ್ನು ಅರಿಯಲು ಕಷ್ಟಕರವಾದ ಘೋರ ತಮಂಧವನ್ನು ನಿರ್ಮಿಸಿಬಿಟ್ಟಿದೆ.
ನಾಡವರು
ಉತ್ತರ ಕನ್ನಡಕ್ಕೆ ಸಮೀಪವಿರುವ ಗೋವೆಯಲ್ಲಿ ನಾಥಪಂಥವಿದೆ. ಗೋವೆಯ ಮಂಗೇಶನಾಥನು ನಾಥರ ದೈವ. ಕೊಂಕಣಿಗರ ಜತೆ ಬದುಕಿದ  ನಾಡವರಿಗೂ ನಾಥರ ಸಹವಾಸ ಲಭಿಸಿರಬಹುದು. ಈಗಲೂ ಉತ್ತರ ಕನ್ನಡದ ನಾಡವರಲ್ಲಿ ಜೋಗಾನಾಯಕ, ಜೋಗಿನಾಯಕ ಎಂಬ ಹೆಸರುಗಳಿವೆ. ಅಂತಹ ಕೆಲವರನ್ನು ಕಂಡು ‘ನಿಮಗೀ ಹೆಸರು ಹೇಗೆ ಬಂತು?’ ಎಂದು ಕೇಳಿದೆ. ಅವರಿಗೆ ಕಾರಣ ಹೇಳಲಾಗಲಿಲ್ಲ. ಜೋಗಿ ಹೆಸರಿನ ನಾಡವರು ಹಿರಿಯ ತಲೆಮಾರಿನವರಾಗಿದ್ದು, ಅವರ ಸಂಖ್ಯೆ ಕಡಿಮೆಯಾಗುತ್ತಿದೆ.  ಶಂಬಾ ಹೇಳುವಂತೆ, ಒಂದು ಕಾಲಕ್ಕೆ ಈ ಭಾಗದ ಬೆಳಂಬರ, ಮಾಜಾಳಿಗಳಲ್ಲಿ ನಾಥರ ಕೇಂದ್ರಗಳಿದ್ದವು. ಭೈರವ ಕ್ಷೇತ್ರವಾಗಿರುವ ಯಾಣವು ನಾಥರ ಮಠವಾಗಿದ್ದ ಸಾಧ್ಯತೆಗಳಿವೆ. ಈ ಜಿಲ್ಲೆಯಲ್ಲಿ ೫ ಸಿದ್ಧಾಪುರಗಳು (ಕಾರವಾರ, ಹಳಿಯಾಳ, ಮುಂಡಗೋಡ ಸಿದ್ಧಾಪುರ) ಇವೆ. ಜೋಗದಮನೆ, ಗಡಿಜೋಗದಮನೆ ಜೋಗದಪಾಳ್ಯ (ಯಲ್ಲಾಪುರ), ಕಾಳೇನಹಳ್ಳಿ ಜೋಗನಕೊಪ್ಪ (ಹಳಿಯಾಳ), ಸಿದ್ಧರ (ಕಾರವಾರ), ಭೈರುಂಬೆ (ಸಿರ್ಸಿ), ಜೋಗದ ಪಾಳ್ಯ, ಜೂಗ (ಅಂಕೋಲಾ), ಜೋಗ ಹಳಗೆಜೋಗ ಹಣಕೋಣಜೋಗ (ಕಾರವಾರ), ಜೋಗನಕೊಪ್ಪ (ಹಳಿಯಾಳ) ಇವೆ. ಸಿದ್ಧ ಜೋಗಿ ಭೈರವ ಹೆಸರಿನ ಈ ಊರುಗಳು ಏನು ಹೇಳುತ್ತಿವೆ? ಕದ್ರಿ  ಝುಂಡಿಯು ಉತ್ತರ ಕನ್ನಡದ ಶಿರಸಿ ಸಿದ್ಧಾಪುರ ಚಂದ್ರಗುತ್ತಿಗಳು ಸೇರಿದಂತೆ ಹತ್ತಾರು ಊರುಗಳ ಮೂಲಕ ಹಾದು ಹೋಗುತ್ತದೆ. ಸಿದ್ಧಾಪುರ ಹೆಸರೇ ಹೇಳುವಂತೆ ಸಿದ್ಧರ ಜಾಗ. ಒಂದು ಕಾಲಕ್ಕೆ ಈ ಭಾಗದಲ್ಲಿ ನಾಥಪಂಥ ಇದ್ದುದಕ್ಕೆ ಅಪಾರ ಕುರುಹುಗಳು ಸಿಗುತ್ತವೆ. ದಟ್ಟವಾದ ಕಾಡುಗಳಲ್ಲಿ ಪಾಳುಬಿದ್ದಿರುವ ಭೈರವ ಗುಡಿ ಹಾಗೂ ಧ್ಯಾನಸ್ಥ ಭಂಗಿಯಲ್ಲಿರುವ ಯೋಗಿಶಿಲ್ಪಗಳ ಬಗ್ಗೆ ಹತ್ತಾರು ಪತ್ರಿಕಾ ವರದಿಗಳು ಉತ್ತರ ಕನ್ನಡದಿಂದ ಬಂದಿವೆ. ೧೮ನೇ ಶತಮಾನದಲ್ಲಿ ಪೂರ್ಣಪ್ರಕಾಶಾನಂದನಾಥ ಅಥವಾ ನಾಯಕಸ್ವಾಮಿ ಎಂಬ ನಾಥಯೋಗಿ ಕುಮಟೆಯ ತ್ರವಳ್ಳಿಯಲ್ಲಿದ್ದನು. ಈತ ಗೋವೆಯ ಮಂಗೇಶನಾಥನ ಭಕ್ತ. ಇದನ್ನು ತಮ್ಮ ನಾಥಪಂಥ ಕುರಿತ ಗ್ರಂಥದಲ್ಲಿ ಢೇರೆಯವರು ಪ್ರಸ್ತಾಪ ಮಾಡುತ್ತಾರೆ.[15] ಈತನ ಹೆಸರಲ್ಲಿರುವ ನಾಯಕ ಶಬ್ದದಿಂದ ಇವನು ನಾಡವರನು ಎಂದು ಖಚಿತವಾಗಿ ಹೇಳಬಹುದು. ಈ  ನಾಯಕಸ್ವಾಮಿ ನಾಡವರನ್ನು ನಾಥಪಂಥಕ್ಕೆ ಜೋಡಿಸಿರಬಹುದು. ಹೀಗಾಗಿ ನಾಡವರ ಹೆಸರಲ್ಲಿ ಜೋಗಿ ಎನ್ನುವ ಶಬ್ದವು ಸಾಂಕೇತಿಕ ವಾಗಿ ಉಳಿದಿರಬಹುದು.
ಭಾವಸಾರ ಕ್ಷತ್ರಿಯರು
೧೯೫೦ರ ದಶಕದಲ್ಲಿ ಬಾರಾಪಂಥಿನವರು ಭೂತೇಶ್ವರನಾಥರನ್ನು ದಕ್ಷಿಣ ಭಾರತದ ಜನರಿಗೆ  ಪಂಥದ ಅರಿವನ್ನು ಸೂಕ್ತವಾಗಿ ಕೊಡಬೇಕು ಎಂದು ಕಳಿಸಿಕೊಡುವಾಗ,  ಅವರು ಸೂಚಿಸಿದ ೨ ಸಮುದಾಯಗಳಲ್ಲಿ ೧. ಒಕ್ಕಲಿಗರದು ೨. ಭಾವಸಾರ ಕ್ಷತ್ರಿಯರದು. ಭೂತೇಶ್ವರನಾಥರು  ನಾಡನ್ನೆಲ್ಲ ಸುತ್ತಿ ೨೦ ಕಡೆ ಭಾವಸಾರರನ್ನು ಸಂಘಟಿಸಿದರು. ಅವರಿಗಾಗಿ  ಕರ್ಜಗಿಯಲ್ಲಿ (ಹಾವೇರಿ) ಒಂದು ಮಠವನ್ನು ಮಾಡಿದರು. ಮರಾಠಿ ಮಾತಿನ ಭಾವಸಾರರು ಮರಾಠಿ ಹಾಗೂ ಹಿಂದಿಭಾಷಿಕ ನಾಥರ ಜತೆ ಬೆರೆಯುವುದು ಸುಲಭ. ಇದಕ್ಕೆ ಪೂರಕವಾಗಿ ಕರ್ನಾಟಕದ ನಾಥಮಠಗಳಲ್ಲಿ ಮಹಾರಾಷ್ಟ್ರದಿಂದ ಬಂದ ನಾಥರೂ  ಇರುತ್ತಾರೆ. ಹಲಸಬಾಳು ಶಾಸನದಲ್ಲಿ (೧೭೧೭) ಫಲಾಹಾರ ಮಠದ ಶಿಷ್ಯರಲ್ಲಿ ‘ಆರರ‌್ರಿಯರು’ ಇದ್ದಾರೆ. ಈಗಲೂ ಬಿಸಗ್ನಿಮಠ ಹಾಗೂ ಫಲಾಹಾರ ಮಠಗಳಿಗೆ ಭಾವಸಾರ ಕ್ಷತ್ರಿಯರು ನಡೆದುಕೊಳ್ಳುತ್ತಾರೆ. ಬಹುಶಃ ಇವು ಆರಂಭದಲ್ಲಿ ನಾಥಮಠಗಳೇ ಆಗಿದ್ದಿರಬಹುದು. ಸದ್ಯಕ್ಕೆ ಇಲ್ಲಿ ಭೈರವರಾಧನೆಯೂ ಶಕ್ತಿದೇವತೆಗಳ ಪೂಜೆ ಹಾಗೂ ಬಲಿಪದ್ಧತಿಯೂ ಉಳಿದಿದೆ.
ರಾಜಸ್ಥಾನಿಗಳು
ಕರ್ನಾಟಕದ ಮಾರ್ವಾಡಿಗಳು ಶ್ವೇತಾಂಬರ ಜೈನರು. ಅವರು ಭೈರವನ ಆರಾಧಕರು ಸಹ. ರಾಜಸ್ಥಾನದ ನಾಕೋಡ್‌ನಲ್ಲಿ ಇರುವ  ಭೈರೂನಾಥನು ಇವರ ಮನೆದೈವ. ರಾಜಸ್ಥಾನವು ಭಾರತದಲ್ಲೇ ಹೆಚ್ಚು ನಾಥ ಕೇಂದ್ರಗಳಿರುವ ಪ್ರದೇಶವಾಗಿದೆ.  ಇಲ್ಲಿ ಭೈರವನಿಗೆ ನಾಥ ಎಂದಿರುವುದು ಗಮನಾರ್ಹ. ಶಸ್ತ್ರಧಾರಿಯಾಗಿ  ರುಂಡಮಾಲೆ ಧರಿಸಿದ ಒಂದು ಉಗ್ರದೈವವನ್ನು, ಅಹಿಂಸೆಯನ್ನು ಮೌಲ್ಯವಾಗಿ ನಂಬುವ ಜೈನರು ಆರಾಧಿಸುವುದು ವಿಶೇಷವಾಗಿ ತೋರುತ್ತದೆ.  ನಾಕೋಡದಲ್ಲಿ ಪಾರ್ಶ್ವನಾಥ ಬಸದಿಯಿದೆ.  ಭೈರವ ಅಲ್ಲಿನ ಜನಪ್ರಿಯ ದೇವತೆ. ಬಹುಶಃ ಭೈರವಾರಾಧಕರು ಜೈನರಾಗಿ ಮತಾಂತರಗೊಂಡ ಬಳಿಕವೂ  ಭೈರವ ಉಪಾಸನೆ ಮುಂದುವರೆಸಿರಬೇಕು ಅಥವಾ  ಜನಪ್ರಿಯ ದೈವವಾಗಿದ್ದ ಭೈರವನಿಗೆ ಜೈನರು ಭಕ್ತರಾಗಿರಬೇಕು. ನಾಕೋಡದ ಭೈರುನಾಥನಿಗೆ ರುಂಡಮಾಲೆ, ನಾಯಿ, ನಗ್ನರೂಪಗಳನ್ನು ತೆಗೆದು ಶಿಷ್ಟಗೊಳಿಸಲಾಗಿದೆ. ಆದರೆ ಕಪಾಲಪಾತ್ರೆ, ಕತ್ತಿ, ತ್ರಿಶೂಲಗಳನ್ನು ನಿವಾರಿಸಲು ಆಗಿಲ್ಲ.
ಹಿಂದೆ ಮಂಗಳೂರಿನ ಜವಳಿ ವ್ಯಾಪಾರಿಯಾಗಿದ್ದ ಸಿಂಧ್ ಪ್ರಾಂತ್ಯದ  ಗೋಕುಲದಾಸ್ ಅವರು ಕದ್ರಿಯ ಜೋಗಿಮಠದ ಶಿಷ್ಯರಾಗಿದ್ದರು. ಅವರು ‘ಕದಲಿ ಮಂಜುನಾಥ ಮಹಾತ್ಮ್ಯೆ’ಯನ್ನು ಆ ಕಾಲಕ್ಕೆ ೩೦ ಸಾವಿರ ಖರ್ಚು ಮಾಡಿ ಅಚ್ಚುಮಾಡಿಸಿದರು.  ಮಾಕೋನಹಳ್ಳಿ ದೊಡ್ಡಪ್ಪಗೌಡರ ಪ್ರಕಾರ, ತಮ್ಮಅಂಗಡಿಯಲ್ಲಿ ವ್ಯಾಪಾರ ಮಾಡಿದವರಿಗೆಲ್ಲ ಅವರು ಇದರ ಪ್ರತಿಯನ್ನು ಹಂಚುತ್ತಿದ್ದರು. ಕರ್ನಾಟಕದ ಮಠಗಳಿಗೆ ರಾಜಸ್ಥಾನದ ನಾಥರು ಹೆಚ್ಚು ನೇಮಕವಾಗುತ್ತಾರೆ. ಹಿಂದೆ ಕದ್ರಿಮಠಕ್ಕೆ ಅಧಿಪತಿಯಾಗಿದ್ದ ಮೋಹನನಾಥ ರಾಜಾಸ್ಥಾನದವರು.  ಈಗ ಬಂದಿರುವ ಸಂಧ್ಯಾನಾಥರೂ ಅಲ್ಲಿಯವರೇ.  ಸಂಧ್ಯಾನಾಥರ ಪಟ್ಟಾಭಿಷೇಕದಲ್ಲಿ ಕದ್ರಿಮಠವು ರಾಜಸ್ಥಾನಿಗಳಿಂದ ತುಂಬಿ ಹೋಗಿತ್ತು. ಲುಂಕೆಮಲೆಯ ಮಂಗಲನಾಥರು ಸಹ ಒಬ್ಬ ರಾಜಸ್ಥಾನಿ. ಬಳ್ಳಾರಿ ಹೊಸದುರ್ಗ ಚಿತ್ರದುರ್ಗ ಭಾಗದ ರಾಜಸ್ಥಾನಿಗಳು, ಈ ಕಾರಣದಿಂದ ಲುಂಕೆಮಲೆಗೆ ನಡೆದುಕೊಳ್ಳುತ್ತಿದ್ದಾರೆ. ಈ ಸಲದ ಮಂಗಲನಾಥರ ಪಟ್ಟಾಭಿಷೇಕವನ್ನು ಇವರು ಮುಂದೆ ನಿಂತು ಮಾಡಿದರು. ನಾಥನಿಗೆ   ಕಾರು ಕೊಡಿಸಿದರು.  ಲುಂಕೆಮಲೆಯು ಭೈರವಕ್ಷೇತ್ರವಾದ ಕಾರಣ, ನಾಕೋಡ್ ಭೈರವನ ಭಕ್ತಿಯಿಂದಲೂ ಅವರು ನಡೆದುಕೊಳ್ಳುತ್ತ ಇರಬಹುದು. ಜತೆಗೆ ರಾಜಸ್ಥಾನಿಗಳಿಗೆ ಸಾಮಾನ್ಯವಾಗಿ ಭಂಗಿ ಸೇವನೆಯ ಅಭ್ಯಾಸವಿದ್ದು, ಅದಕ್ಕಾಗಿಯೂ ಸಂಪರ್ಕ ಇರಿಸಿಕೊಂಡಿರ ಬಹುದು. ನಾನು ೨೦೦೪ರಲ್ಲಿ ಲುಂಕೆಮಲೆಗೆ ಹೋದಾಗ ಮಂಗಲನಾಥರು ರಾಜಸ್ಥಾನಿಗಳ ಜತೆ ಸೇರಿ ಸಾಮೂಹಿಕ ಭಂಗಿ ಸೇವನೆ ಮಾಡುತ್ತಿದ್ದರು. ಕರ್ನಾಟಕದ ನಾಥಮಠಗಳಿಗೆ  ರಾಜಸ್ಥಾ ಮೂಲದ ನಾಥರು ನೇಮಕವಾಗಲು ಇಲ್ಲಿರುವ ರಾಜಸ್ಥಾನಿಗಳ  ಜನಸಂಖ್ಯೆಯೂ  ಆರ್ಥಿಕ ಬಲವೂ ಒಂದು ಕಾರಣವಾಗಿದ್ದರೆ ಆಶ್ಚರ್ಯವಿಲ್ಲ.
* * *

ಕರ್ನಾಟಕದ ನಾಥಪಂಥ : ೧೩. ನಾಥಪಂಥದ ಸ್ಥಳೀಕರಣ
ಪರದೇಶಿಗಳು
ಲುಂಕೆಮಲೆಯ ನಿರ್ಜನ ಕಣಿವೆಯ ಒಳಗೆ ಹೋದರೆ, ಅಲ್ಲಿನ ಮಠದ ಮುಂದೆ ‘‘ಅಖಿಲ ಭಾರತ ಅವಧೂತ ಭೇಖ್ ಬಾರಾಪಂಥ್, ಹರಿದ್ವಾರ’’ ಎಂಬ ಬೋರ್ಡು ಕಾಣುತ್ತದೆ. ಈ ಪರಿಸರದಲ್ಲಿ ಈ ಹಿಂದಿ ಬೋರ್ಡು ಹಾಗೂ ಮಠದೊಳಗೆ ಇರುವ ಕನ್ನಡ ಬಾರದ ಬಾವಾಜಿ ಎಲ್ಲಿಂದಲೊ ತಪ್ಪಿಸಿಕೊಂಡು ಬಂದು ಸೇರಿರುವಂತೆ ಭಾಸವಾಗುತ್ತದೆ. ನಾಥರಿಗೆ ಜನರು ಪರದೇಶಿಗಳು ಎಂದು ಕರೆಯುವುದು ಹೀಗಾಗಿ ಅನ್ವರ್ಥಕವಾಗಿದೆ. ‘ಕರ್ನಾಟಕಕ್ಕೆ ಉತ್ತರ ಭಾರತದ ಸಂಬಂಧ ಹೊಸತಲ್ಲ. ಕೆಲವು ಶರಣರು ಕಾಶ್ಮೀರದಿಂದ ಬಂದರು. ಕಾಶಿಯಲ್ಲಿ ಕನ್ನಡಿಗರ ಜಂಗಮವಾಡಿ ಮಠವಿದೆ. ಸೂಫಿಗಳೂ ಹಂಡಿಬಡಗನಾಥನೂ ಉತ್ತರದಿಂದ ಬಂದವರು. ಮಂಟೆಸ್ವಾಮಿ ‘ಉತ್ತುರು ದೇಶದಿಂದ’ ಬಂದವನು. ಇದರಂತೆ ನಾಥವೂ ಉತ್ತರದಿಂದ ಬಂದಿತು. ಈಗಲೂ ನಾಥರ ಕೇಂದ್ರಗಳಾದ ನೇಪಾಳ, ಹರಿದ್ವಾರ, ಗೋರಖಪುರ, ತ್ರ್ಯಂಬಕೇಶ್ವರ, ಕಾಶಿಗಳು ಉತ್ತರ ಭಾರತದಲ್ಲಿವೆ. ಕದ್ರಿಮಠಕ್ಕೆ ಝುಂಡಿಯು ಉತ್ತರದಿಂದ ಬರುತ್ತದೆ.  ಸದ್ಯಕ್ಕೆ ಕರ್ನಾಟಕದ ನಾಥಮಠಗಳಲ್ಲಿ ಎಂಟರ ಅಧಿಪತಿಗಳು ಉತ್ತರದವರು. ಈ ಮಠಗಳ ಆಡಳಿತ ಭಾಷೆ ಹಿಂದಿ. ಕರ್ನಾಟಕದ  ನಾಥರ ಕೆಲವು ಶಾಸನಗಳು ಹಿಂದಿಯಲ್ಲಿವೆ. ಎಂತಲೇ ಕನ್ನಡ ಜನಪದರು ನಾಥರನ್ನು ಪರದೇಶಿಗಳು ಎಂದು ಕರೆದರೆಂದು ಕಾಣುತ್ತದೆ. ‘‘ಬಡಗಲ ಸೀಮಿಂದ ಅರೆಘಂಟೆಗೆ ಬಂದ, ದೋರು ಗೆಂಪಿನ ಪರದೇಸಿ ಭೈರವ’’;  ಇಲ್ಲಿ ಭೈರವ ಎಂದರೆ ನಾಥಜೋಗಿ. ಅವನು ಬಂದ ದಿಕ್ಕು ಬಡಗಲು. ಅವನ ಬಣ್ಣವೂ ಸ್ಥಳೀಯರದಲ್ಲ. ದೋರುಗೆಂಪಿನದು.
ತುದಿಗಲ್ಲು ಪಾಪಾಕ್ಷ ತುರ್ಕಣ್ಯದ ಭೈರುವ, ತುರ್ಕಣ್ಯಕ್ಕೋಗಿ ಬರುವೊರೆ
ಈ ಹಾಡಿನಲ್ಲಿ ಇರುವ  ತುರ್ಕಣ್ಯ ಅಥವಾ ತುರುಕಾಣ್ಯವೆಂದರೆ ಹಿಂದಿ ಮಾತಿನ ಉತ್ತರ ಭಾರತ. ದೆಹಲಿಯಲ್ಲಿ ಮುಸ್ಲಿಂ ದೊರೆಗಳು ಆಳುತ್ತಿದ್ದರಿಂದ ಉತ್ತರ ಭಾರತವನ್ನು ತುರುಕಾಣ್ಯ ಎಂದು ಕನ್ನಡ ಪಠ್ಯಗಳು ಕರೆದವು. ಸ್ಥಳೀಯರಿಗೆ ನಾಥರ ಹಿಂದಿ ಭಾಷೆಯು ತಮ್ಮ ಪರಿಸರದ ಮುಸ್ಲಿಮರ ಉರ್ದುವಿನಂತೆ ಕೇಳಿಸುವುದರಿಂದ, ಅವರು ಹಿಂದಿ ಭಾಷಿಕ ಪ್ರದೇಶವನ್ನು ತುರ್ಕಣ್ಯ ಎಂದಿರಬಹುದು. ಮಂಟೆಸ್ವಾಮಿ ಕಾವ್ಯದಲ್ಲಿ ಆತ  ತುರುಕಾಣ್ಯದಿಂದ ಬಂದವನು ಎನ್ನುವ ಉಲ್ಲೇಖವಿದೆ. ಪರಕೀಯರಾದ ನಾಥರನ್ನು ಸ್ಥಳೀಯರು ಬೆರಗಿನಿಂದ  ನೋಡುತ್ತ ಹುಟ್ಟಿದ ಈ ಪದಗಳು ಕುತೂಹಲಕಾರಿಯಾಗಿವೆ:
ಜೋಗಿಜೋಗ್ಯಾರಿಗೆಲ್ಲಾ ಓದ್ಯಾವು ಕಲಿಸ್ಯಾರೆ, ಓದಿನಾ ಸೀಲಾ ಬಗೂಲಾಗೆ ಇಟ್ಟುಕೊಂಡು
ಜೋಗ್ಯಾರೆಂಬೋರು ಇವಾರೇನೆ |
ಸಿದ್ಧಾಸಿದ್ಧರಿಗೆಲ್ಲಾ ಇದ್ದೇವು ಕಲಿಸ್ಯಾರೆ, ಉದ್ದೀನಾ ಸೀಲಾ ಬಗೂಲಾಗೆ ಇಟ್ಟುಕೊಂಡು
ಸಿದ್ದರೆಂಬೋರು ಇವಾರೇನೆ |
ಇವಾರೇನೆ ಎಂಬಲ್ಲಿ ತಮ್ಮಲ್ಲೇ ಚರ್ಚಿಸಿ ಸ್ಪಷ್ಟಪಡಿಸಿಕೊಳ್ಳುವ ಕ್ರಿಯೆ ಇದೆ. ಮಾತು, ಬಣ್ಣ, ಊಟ, ಜೀನವಕ್ರಮಗಳಲ್ಲಿ ಹೊಸತನವುಳ್ಳ ನಾಥರನ್ನು  ಸ್ಥಳೀಯರು ಪರದೇಶಿ ಎಂದು ಕರೆವ ಮೂಲಕ, ಅವರ ಪರಕೀಯತೆಯನ್ನು ಗುರುತಿಸಿದರು. ಆದರೆ ಇದು ಪರಕೀಯ ಆದುದನ್ನು ತಮ್ಮೊಳಗೆ ಬಿಟ್ಟುಕೊಳ್ಳುವ ಉಪಾಯ ಕೂಡ. ಇದಕ್ಕೆ ಸಾಕ್ಷಿ ಪರದೇಶಪ್ಪ ಎಂಬ ಹೆಸರನ್ನು ತಮ್ಮಮಕ್ಕಳಿಗೆ ಇಡತೊಡಗಿದ್ದು.  ಚುಂಚನಗಿರಿಯ ಶಾಸನಗಳಲ್ಲಿ (ಎಕ.೭) ‘ನಾಗಪರದೇಶಿ’ ಎಂಬ ಹೆಸರಿದೆ. ಭೈರುವ ಅಂದರೆ ನಾಥಯೋಗಿಯು ಪರದೇಸಿ ಆದ ಕಾರಣಕ್ಕಾಗಿಯೆ ಪ್ರೀತಿಗೂ ಸತ್ಕಾರಕ್ಕೂ ಒಳಗಾಗುತ್ತಾನೆ.  ‘‘ಖಂಡುಗ ಜಡೆ ತಲೆತುಂಬ ಭೈರುವ ಸನ್ಯಾಸಿ ನಮ್ಮ ಕುಲಸ್ವಾಮಿ’’ ಇದು ನಾಥಯೋಗಿಯ ಆಪ್ತಚಿತ್ರ. ಏಕಕಾಲಕ್ಕೆ ನಾಥಯೋಗಿಯನ್ನು ಪರದೇಶಿಯೆಂದು ಕರೆಯುವುದು ಮತ್ತು ತಮ್ಮ ಕುಲಸ್ವಾಮಿಯನ್ನಾಗಿ ಒಪ್ಪಿಕೊಳ್ಳುವುದು ಎರಡೂ ಇಲ್ಲಿವೆ. ಇದು ಏಕಕಾಲಕ್ಕೆ ಸ್ಥಳೀಯತೆಯನ್ನು ವಿಸ್ತರಿಸುವ  ಹಾಗೂ ಅಖಿಲ ಭಾರತೀಯತೆಯನ್ನು ಸ್ಥಳೀಕರಣ ಮಾಡುವ ಕ್ರಿಯೆ. ಇಲ್ಲಿ ಭೈರವ ದೈವ ಹಾಗೂ ಸನ್ಯಾಸಿಯಾಗಿರುವ ಇಬ್ಬರೂ ಭೈರವರು ಏಕೀಕರಣವಾಗುತ್ತಾರೆ.
ಕರ್ನಾಟಕದ ನಾಥಪಂಥವು ಕ್ಲಾಸಿಕಲ್ ರೂಪದಲ್ಲಿ ಸಿಗುವುದು ಕಡಿಮೆ. ಉತ್ತರದ ಭಾಷೆ, ಲಿಪಿ, ಜನ, ಆಹಾರ ಸಂಸ್ಕೃತಿ ಹಾಗೂ  ಪಂಥಗಳನ್ನು ನಮ್ಮ ಜನ ಮುಖಾಮುಖಿ ಮಾಡಿದ ಹಾಗೂ ರೂಪಾಂತರಗೈದ ಬಗೆ ವಿಶಿಷ್ಟವಾಗಿದೆ. ಹೀಗಾಗಿ ಕರ್ನಾಟಕದ ನಾಥಪಂಥವು ಏಕಕಾಲಕ್ಕೆ ಅಖಿಲ ಭಾರತೀಯವೂ ಸ್ಥಳೀಯವೂ ಆಗಿದೆ. ಅದು ಕಾಲಕಾಲಕ್ಕೆ ಪಡೆದುಕೊಂಡ ರೂಪಾಂತರಗಳು ಪದರರೂಪದಲ್ಲಿ ಕಾಣುತ್ತವೆ. ಜಾನಪದೀಕರಣ ಪಡೆದ ನಾಥಪಂಥದಲ್ಲಿ, ಅದರ ದರ್ಶನ ಹಾಗೂ ಯೋಗಾಚರಣೆಗಿಂತ ಎದ್ದು ಕಾಣುವುದು ಸ್ಥಳೀಯ ಆಚರಣೆಗಳು. ಲುಂಕೆಮಲೆ ಹಾಗೂ ಚುಂಚನಗಿರಿ ಜಾತ್ರೆಗಳು ತಿನ್ನುವ ಕುಡಿಯುವ ಸೇದುವ ಹಾಡುವ ಕುಣಿಯುವ ಸಂಭ್ರಮದ ಆಚರಣೆಗಳನ್ನು ಒಳಗೊಂಡಿವೆ. ನಾಥಪಂಥದ ಸ್ಥಳೀಕರಣವು ಭಾಷಿಕ ಸಂಕರದಲ್ಲಿ, ಧಾರ್ಮಿಕ ಆಚರಣೆಗಳಲ್ಲಿ, ಜನಪದ ಸಾಹಿತ್ಯದಲ್ಲಿ ಹಾಗೂ ರಂಗಭೂಮಿ ಚಟುವಟಿಕೆಯಲ್ಲಿ ಸೇರಿಹೋಗಿದೆ.
ಭಾಷಿಕ ಸಂಕರ
ಕರ್ನಾಟಕದ ನಾಥಮಠಗಳಿಗೆ ಸಾಮಾನ್ಯವಾಗಿ ಉತ್ತರ ಭಾರತೀಯ ನಾಥರೇ ನೇಮಕವಾಗುತ್ತಾರೆ. ವಿಟ್ಲದಂತಹ ಒಳನಾಡಿನ ಮಠಗಳಲ್ಲೂ ಉತ್ತರದ ಸಂಚಾರಿ ಯೋಗಿಗಳು ಬಂದುಹೋಗು ಮಾಡುತ್ತಾರೆ. ಕರ್ನಾಟಕದ ನಾಥಮಠಗಳ ಚರಿತ್ರೆಯಲ್ಲಿ ಕನ್ನಡದ ಮಠಾಧಿಪತಿಗಳು ನಾಲ್ವರೇ- ಹಿಂದೆ ವಿಟ್ಲಮಠಕ್ಕೆ ಲಕ್ಷ್ಮೀನಾಥ ಹಾಗೂ ಈಶ್ವರನಾಥ. ಚಂದ್ರಗುತ್ತಿ ಮಠಕ್ಕೆ ಸಂಪೂರ್ಣನಾಥ; ಈಚೆಗೆ ಹಂಡಿಬಡಂಗನಾಥ ಮಠಕ್ಕೆ  ಸಿಧನಾಥ. ಯಾವುದೇ ಮಠದ ಅಧಿಪತಿಯಲ್ಲದ ರಮತೆ ಸಾಧು ಚಿದಂಬರನಾಥರು ಕನ್ನಡಿಗನೆಂಬ ಗುರುತನ್ನು ಪ್ರದರ್ಶಿಸಲು ಇಚ್ಛಿಸುತ್ತಿರಲಿಲ್ಲ.
ಕರ್ನಾಟಕದ ನಾಥಮಠಗಳ ಭಾಷೆ ಬಹುಮಟ್ಟಿಗೆ ಹಿಂದಿ. ಲೆಕ್ಕಪತ್ರಗಳನ್ನು ಅವರು ಹಿಂದಿಯಲ್ಲೆ ಇಡುತ್ತಾರೆ. ಕೆಲವು ಕಡೆ ಮರಾಠಿ. ಚಿತ್ರದುರ್ಗ ಪರಿಸರದಲ್ಲಿ ನಾಥ ಶಾಸನದಲ್ಲಿ ‘ಒಗಿನತನಕೇಥೀ’ ಎಂಬ ಪದವಿದೆ. ಇದರಲ್ಲಿ ಒಗನತ ಎನ್ನುವುದು ಯೋಗಿನಾಥ ಎಂಬುದರ ರೂಪ. ಒಗಿನತಕ್ಕೆ  ಹತ್ತಿರುವ ನ ಎಂಬುದು ಕನ್ನಡದ ಪ್ರತ್ಯಯ. ಕೇಥೀ ಎಂಬುದು ಕ್ಷೇತ್ರದ (ಹೊಲ) ತದ್ಭವ. ಉತ್ತರದ  ಭಾಷೆಯ  ಎರಡು ಪದಗಳ ನಡುವೆ ಕನ್ನಡದ ಪ್ರತ್ಯಯ ಸೇರಿ ಹೊಸರೂಪ ಸಿದ್ಧವಾಗಿದೆ. ಒಂದು ನಾಥಸಮಾಧಿ ಮೇಲಿರುವ ಈ ಶಾಸನ ಸಾಂಕೇತಿಕವಾಗಿದ್ದು, ನಾಥಪಂಥದ ಕರ್ನಾಟಕೀಕರಣದ ಸ್ವರೂಪವನ್ನು ಹೇಳುತ್ತಿದೆ. ಚುಂಚನಗಿರಿ ಬೆಟ್ಟದ ಮೇಲಿರುವ ೪ನೇ ಗುರು ಮೇಹರನಾಥನ ಸಮಾಧಿ ಮಂಟಪದ ಮೇಲೆ, ದೇವನಾಗರಿ ಲಿಪಿಯಲ್ಲಿ ‘‘ಶ್ರೀಚುಂಚನಗಿರೀ ರಮಾನಾಥಸ್ವಾಮೀ ಆಂಗೀರ ಸಂವತಸ್ರ ಕುರಕ್ಷೇತ್ರನಾಥ ಕೀ ಸೇವಾ ಮೇಹರನಾಥ ಗುರುಬಾಈ’’ ಎಂದು ಬರೆದಿರುವ ಒಂದು ಶಾಸನ (ಕ್ರಿಶ.೧೭) ಇದೆ.  ಹಂಡಿಬಡಂಗನಾಥ ಮಠದ ಸಮಾಧಿ ಬರೆಹಗಳೆಲ್ಲ ನಾಗರಿ ಲಿಪಿಯಲ್ಲೇ ಇವೆ. ಕನ್ನಡ ಪತ್ರಗಳ ಮೇಲೆ ನಾಥರು ಹಿಂದಿಯಲ್ಲಿ ಟಿಪ್ಪಣಿ ಬರೆಯುತ್ತಾರೆ. ಕನ್ನಡ ಪುಸ್ತಕಕ್ಕೆ ಹಿಂದಿಯಲ್ಲಿ ಮುನ್ನುಡಿ ಬರೆಯುತ್ತಾರೆ. ಒಮ್ಮೆ ಕದ್ರಿಮಠಕ್ಕೆ ಹೋದಾಗ, ಮೋಹನನಾಥರು ಲೆಕ್ಕಪತ್ರಗಳನ್ನು ನೋಡುತ್ತಿದ್ದರು. ಅವೆಲ್ಲ ಹಿಂದಿಯಲ್ಲಿದ್ದವು. ಮಠದ ಜೀರ್ಣೋದ್ಧಾರ ಮಾಡಿಸಲು ಅಚ್ಚುಹಾಕಿಸಿರುವ ಕರಪತ್ರ ಕೂಡ ಹಿಂದಿಯಲ್ಲಿತ್ತು. ಹರಿದ್ವಾರದ ಕೇಂದ್ರದ ಜತೆ ವ್ಯವಹರಿಸಲು ಅಥವಾ ಝುಂಡಿ ಬಂದಾಗ ತೋರಿಸಲು ಹಿಂದಿ ಅವರಿಗೆ ಅನಿವಾರ್ಯವೆನಿಸುತ್ತದೆ.
ಆದರೆ ಕರ್ನಾಟಕದ ನಾಥಮಠಗಳ ಪರಿಸರದಲ್ಲಿ ಹಿಂದಿಯಿಲ್ಲ. ಕದ್ರಿ ವಿಟ್ಲಗಳಲ್ಲಿ ಕನ್ನಡ, ತುಳು, ಮಲೆಯಾಳ. ಹಂಡಿಬಡಗದಲ್ಲಿ ಕನ್ನಡ ಮತ್ತು ಮರಾಠಿ. ಲುಂಕೆಮಲೆಯಲ್ಲಿ ಕನ್ನಡ ಮತ್ತು ತೆಲುಗು. ಬಹುಶಃ ಕನ್ನಡ ಮಾತ್ರ ಇರುವುದು ಹಲವರಿಯಲ್ಲಿ ಎಂದು ಕಾಣುತ್ತದೆ. ಹೀಗಾಗಿ ನಾಥಮಠಗಳಲ್ಲಿ ಹಿಂದಿ ಮರಾಠಿಗಳು, ದ್ರಾವಿಡ ಭಾಷೆಗಳಾದ ತುಳು ಕನ್ನಡ ತೆಲುಗುಗಳ ಜತೆ ಬೆರೆಯುವ ಪ್ರಕ್ರಿಯೆ ನಡೆದಿದೆ.  ಕಿರವಳೆ, ಡೊಂಗರಗಾಂವದ ಮಠಗಳು ಇಡಿಯಾಗಿ ಮರಾಠಿ ವಾತಾವರಣದಲ್ಲಿವೆ. ಕನ್ನಡಿಗರೂ ಮರಾಠಿಗರೂ ಸಮಸಮವಾಗಿ ಇರುವ ಹಂಡಿಬಡಗದಲ್ಲಿ ಭಾಷಿಕ ಸಂಕರ ಏರ್ಪಡುತ್ತಿದೆ. ಇದು ಅಲ್ಲಿನ ಪದಸೃಷ್ಟಿ, ವಾಕ್ಯರಚನೆಗಳನ್ನು ಪ್ರಭಾವಿಸಿ, ಮಿಶ್ರ ಭಾಷೆಯನ್ನು ಸೃಷ್ಟಿಸುತ್ತಿದೆ. ಈ ಭಾಷೆಯನ್ನು  ವಿಟ್ಲದ ಲಾಲಾನಾಥರಲ್ಲಿ, ಹಂಡಿಬಡಗದ ಕಾರಭಾರಿ ಮಂಗಲನಾಥರಲ್ಲಿ, ಹಲವರಿಯ  ಸೋಮನಾಥರಲ್ಲಿ ಹಾಗೂ ಲುಂಕೆಮಲೆಯ ಮಂಗಲನಾಥರಲ್ಲಿ ಕಾಣಬಹುದು. ಈ ಮಿಶ್ರಭಾಷೆಯನ್ನು ಬಾರಾಪಂಥದವರು ಚುಂಚನಗಿರಿ ವಿವಾದದಲ್ಲಿ ಪ್ರಕಟಿಸಿದ ‘ಚುಂಚನಗಿರಿ ಮಠದ ಸಮಸ್ಯೆ’ ಎಂಬ ಪುಸ್ತಿಕೆಯಲ್ಲೂ ಕಾಣಬಹುದು.
ಅ. ನಾವುಗಳು ಈದಿನ ಬೆಳಿಗ್ಗೆ ೫ ಗಂಟೆ ಸಮಯ ದರ್ಶನಕ್ಕೆಂದು ಹೋಗಿರುವೆವು. ಕಿಂತು ದರ್ಶನ ಕೂಡಾ ಮಾಡಲು ಅವಕಾಶ ಕೊಡಲಿಲ್ಲ. ಸಾರ್ವಜನಿಕ ಸಾರ್ವಭೌಮ ದೇವಮಂದಿರದಲ್ಲಿ ಈ ಪ್ರಕಾರ ನಿಷೇಧ ಮಾಡುವುದು ಒಳಿತ್ತಲ್ಲ.
ಆ. ಬಾರಾಪಂಥಿನ ಪ್ರತಿನಿಧಿ ವಿಠಲ್ ಯೋಗಿ ಮಠದ ರಾವರಾಜ ಲಕ್ಷ್ಮೀನಾಥ್ ಯೋಗಿಯವರು ಗುರುರಾಮಪ್ಪ ಭಕ್ತನಾಥ್ ಕಾ ಚುನಾವಾ ಮಾಡಿರುವರು.. ಸಿದ್ಧಪೀಠದ ಧಾರ್ಮಿಕ ಆದಿ ಮರ್ಯಾದೆ ರಕ್ಷಣೆ ನಮ್ಮೆಲ್ಲರಿಂದ ನಮ್ಮ ಎಲ್ಲರಿಗೂ ಸಹಾಯಾರ್ಥ ವಿನಮ್ರ ಅನುರೋಧವಾಗಿರುತ್ತದೆ.
ಮೊದಲನೆಯದು ಬಾರಾಪಂಥದವರು  ಚುಂಚನಗಿರಿಗೆ ಹೋದಾಗ ಪ್ರವೇಶ ನಿರಾಕರಣೆಯಾದ ಸಂದರ್ಭ. ಎರಡನೆಯದು ಬಾರಾಪಂಥವು ಮೈಸೂರು ಸರಕಾರಕ್ಕೆ ಸಲ್ಲಿಸಿದ ಮನವಿ ಪತ್ರ. ೧೨ ವರುಷಕ್ಕೊಮ್ಮೆ ಬರುವ ನಾಥರು, ಹೆಚ್ಚಿನ ಸಮಯ ಸ್ಥಳೀಯ ಭಾಷೆ ಕಲಿಯುವ ಗೋಜಿಗೆ ಹೋಗುವುದಿಲ್ಲ. ಹಿಂದಿಯು ಅವರಿಗೆ ಅನಿವಾರ್ಯ ಇರಬಹುದು. ಜತೆಯಲ್ಲಿ  ನಾವು ನಿಮಗಿಂತ ಭಿನ್ನರು ಹಾಗೂ ನಿಮ್ಮ ಅಧಿಕಾರಿಗಳು ಎಂಬ ಯಜಮಾನಿಕೆ ಮನೋಭಾವವೂ ಇಲ್ಲಿ ಕೆಲಸ ಮಾಡುವಂತೆ ತೋರುತ್ತದೆ. ಆದರೂ ಬಹುಭಾಷಿಕತೆಯು ಕರ್ನಾಟಕ ನಾಥಮಠಗಳ ವಿಶಿಷ್ಟ ಲಕ್ಷಣವಾಗಿದೆ. ಮಹಾರಾಷ್ಟ್ರದ  ಗಡಿಭಾಗದಲ್ಲಿ ನಾಥಪಂಥವನ್ನು ಮರಾಠಿ ಕೊಂಕಣಿ ಹೊರತು ಪಡಿಸಿ ನೋಡಲು ಬರುವುದಿಲ್ಲ. ಕಾರಣ ೧. ಬೆಳಗಾವಿ ಜಿಲ್ಲೆಯ ಮೂರೂ ನಾಥಮಠಗಳಲ್ಲಿ ಮರಾಠಿ ಹಾಗೂ ಕೊಂಕಣಿಗಳು ಆವರಿಸಿರುವುದು. ಇಲ್ಲಿಗೆ ಮುಖ್ಯಸ್ಥರಾಗಿ ಬರುವವರೂ ಸಾಮಾನ್ಯವಾಗಿ ಮಹಾರಾಷ್ಟ್ರದವರು. ೨. ಕರ್ನಾಟಕದ ಅನೇಕ ಮಠಗಳಿಗೆ ನಾಥಪಂಥವು ಮಹಾರಾಷ್ಟದ ಮಹಾನುಭಾವ ವಾರಕರಿ ಪಂಥಗಳು ಮೂಲಕ ಬಂದಿರುವುದು. ಸಿಂದಗಿಯ ಭೀಮಾಶಂಕರ ಮಠದಲ್ಲಿರುವುದು ಜ್ಞಾನೇಶ್ವರನಲ್ಲಿ ರೂಪಾಂತರಗೊಂಡ ನಾಥಪಂಥ. ಕನ್ನಡಿಗರಾದರೂ ಜಕ್ಕಪ್ಪಯ್ಯ ಮುಂತಾದವರು ಮರಾಠಿಯಲ್ಲಿಯೆ ಸಾಹಿತ್ಯ ರಚಿಸಿದರು. ೩.  ಕರ್ನಾಟಕದಲ್ಲಿ ನಾಥವುಠಕ್ಕೆ ನಡೆದುಕೊಳ್ಳುವ  ಭಾವಸಾರ ಕ್ಷತ್ರಿಯರ, ಕಿನ್ನರಿಯವರ ಹಾಗೂ ಗೌಡಸಾರಸ್ವತರ ಮನೆಮಾತು ಮರಾಠಿ ಹಾಗೂ ಕೊಂಕಣಿ.  ಹೀಗಾಗಿಯೇ  ಕಿನ್ನರಿಜೋಗಿಗಳು ಲುಂಕೆಮಲೆ ಚಂದ್ರಗುತ್ತಿಯಂತಹ ಕನ್ನಡ ಪ್ರದೇಶದ ಮಠಗಳ ಭಕ್ತರಾದರೂ, ದೀಕ್ಷಾ ಮಂತ್ರಗಳನ್ನು ಮರಾಠಿಯಲ್ಲಿ ಉಳಿಸಿಕೊಂಡಿದ್ದಾರೆ. ಆದರೆ ಕನ್ನಡ ನುಸುಳುವುದನ್ನು ತಪ್ಪಿಸಲು ಅವರಿಗೆ ಆಗಿಲ್ಲ.  ‘‘ಹಾತ್ ಮೆ ದೇಂಗೆ ಕಂಬಲ್ ಕ ಕೋರಿ, ದಿಕಾಯೇಂಗೇ ಜಂಗಲ್ ಕಾ ದಾರಿ, ಹರ ಗೋರಖ್‌ನಾಥ್ ಬಾರಾಕಟ್ಲ ಬಂದೋಬಸ್ತ್’’ -ಇಲ್ಲಿರುವ ದಾರಿ ಕಟ್ಲ (ಕಟ್ಟಳೆ) ಮುಂತಾದವು; ಕನ್ನಡ ಶಬ್ದಗಳು. ವಿಚಿತ್ರ ಎಂದರೆ, ಚಂದ್ರಗುತ್ತಿಗೆ ಮರಾಠಿ ನಾಥರು ಅಧಿಪತಿಯಾಗಿ ಬಂದಾಗಲೂ ಅವರ ಜತೆ ಕಿನ್ನರಿ ಜೋಗಿಯವರ ಸಂಬಂಧ ಹಾರ್ದಿಕವಾಗಲಿಲ್ಲ. ಹೊಸೂರಿನ ಗುಡ್ಡಪ್ಪ ಜೋಗಿಯವರ ಪ್ರಕಾರ, ಚಂದ್ರಗುತ್ತಿ ಮಠದಲ್ಲಿ ಹಿಂದಿದ್ದ ಕನ್ನಡಿಗ  ಸಂಪೂರ್ಣನಾಥ ತಮ್ಮ ಊರುಗಳಿಗೆ ಬರುತ್ತಿದ್ದರು. ಜನರಲ್ಲಿ ಬೆರೆಯುತ್ತಿದ್ದರು.  ಆಮೇಲೆ ಬಂದವರು  ಹಾಗೆ ಬೆರೆಯಲಿಲ್ಲ. ‘‘ಈಗಿರೊ ಅನೇಕನಾಥ ಸರಿಯಾಗಿ ಮಾತೇ ಆಡಲ್ಲ. ಮಹಾರಾಷ್ಟ್ರದವರು ಬಂದರೆ ಒಂದು. ನಾವು ಹೋದರೆ ಇನ್ನೊಂದು ಮಾಡ್ತಾನೆ. ಹೋದರೆ ಪೂಜೆ ಮಾಡಿಸ್ಕೊಂಡು ಕಾಣಿಕೆ ಕೊಟ್ಟು ಸುಮ್ಮನೆ ಬಂದುಬಿಡ್ತೀವಿ’’ ಎಂದರು. ಈ ಸಮಸ್ಯೆ ಕನ್ನಡ ಮಾತಾಡುವ ಸಮುದಾಯಗಳಿಗೆ ಇನ್ನೂ ಹೆಚ್ಚಾಗಿ ಕಾಡಿದೆ. ಬನಹಟ್ಟಿಯ ರಾವುಳರಿಗೆ ಹಂಡಿಬಡಗಕ್ಕೆ ಯಾಕೆ ಹೋಗುವುದಿಲ್ಲ ಎಂದರೆ, ಅಲ್ಲಿನ ಸಾಧುಗಳು ಹಿಂದಿ ಮಾತಾಡುತ್ತಾರೆ. ನಮಗೆ ತಿಳಿಯುವುದಿಲ್ಲ ಎಂದುಬಿಟ್ಟರು.
ಕದ್ರಿ ವಿಟ್ಲಗಳಲ್ಲಿ ಸಾಕಷ್ಟು ತುಳವೀಕರಣ ಆಗಿದ್ದರೂ ಅಲ್ಲಿ ಹಿಂದಿಯಿದೆ. ಚುಂಚನಗಿರಿ ಮಠದಲ್ಲಿ ೧೯೨೬ರ ತನಕ ಹಿಂದಿಯಿತ್ತು. ಈಗದು ಉತ್ತರದ ಭಾಷೆ ಮತ್ತು ಪಂಥ ಎರಡಕ್ಕೂ ಸಂಬಂಧ ಕಡಿದುಕೊಂಡಿದೆ. ಕನ್ನಡ ತೆಲುಗು ದ್ವಿಭಾಷಿಕ ಪರಿಸರದಲ್ಲಿದ್ದರೂ ಲುಂಕೆಮಲೆ ಹೆಚ್ಚು ಕನ್ನಡೀಕರಣಗೊಂಡ ಮಠ. ಇದಕ್ಕೆ ಒಂದು ಕಾರಣ, ಇದು ತ್ಯಂಬಕ-ಕದ್ರಿ ಝುಂಡಿ ಪಥದಿಂದ ದೂರವಾಗಿರುವುದು. ಮಠವು ಒಳನಾಡಿನಲ್ಲಿ ಇರುವುದಕ್ಕೂ  ಔತ್ತರೇಯ ಸಂಬಂಧಗಳು ಕ್ಷೀಣವಾಗಿರುವುದಕ್ಕೂ ಸಂಬಂಧ ಇದ್ದೀತು. ಇಂತಹ ಕಡೆ ನಾಥವು ಹೆಚ್ಚು ಸ್ಥಳೀಯತೆ ಪಡೆದಿದೆ. ಲುಂಕೆಮಲೆ ಮಠಕ್ಕೆ ನಡೆದುಕೊಳ್ಳುವ ಕಿನ್ನರಿಗಳು  ಮರಾಠಿಯವರಾದರೂ, ಮಠದ ದಾಖಲೆಗಳು ಕನ್ನಡದಲ್ಲಿವೆ. ಕದ್ರಿಮಠದ ನಾಥರು ೧೨ ವರುಷ ಇದ್ದರೂ ಕನ್ನಡ ಅಥವಾ ತುಳು ಕಲಿಯಲು ಯತ್ನಿಸುವುದಿಲ್ಲ.  ಮೋಹನನಾಥರು ತುಳು ಕಲಿಯಲಿಲ್ಲ. ಆದರೆ ಕೆಲವರು ಸ್ಥಳೀಯ ಭಾಷೆ ಕಲಿಯುತ್ತಾರೆ.  ಎರಡು ಅವಧಿಗೆ ನೇಮಕವಾಗುವ ನಾಥರಿಗೆ ಇದು ಅನಿವಾರ್ಯ ಕೂಡ. ವಿಟ್ಲದ ಲಾಲಾನಾಥರು ತುಳುವನ್ನೂ ಹಲವರಿಯ ಸೋಮನಾಥರು ಕನ್ನಡವನ್ನೂ ಕಲಿತಿದ್ದಾರೆ.  ಸ್ಥಳೀಯ ಭಾಷೆ ಕಲಿಯುವುದು ಎಂದರೆ, ಅಲ್ಲಿನ ಪರಿಸರದ ಭಾಗವಾಗುವುದು. ಸ್ಥಳೀಕರಣ ಪ್ರಕ್ರಿಯೆ ಭಾಷಾ ಬಳಕೆಗೆ ನಿಲ್ಲುವುದಿಲ್ಲ. ಅದು ಔತ್ತರೇಯ ಆಚರಣೆಗಳನ್ನು ರೂಪಾಂತರ ಮಾಡುವುದಕ್ಕೆ ಮುನ್ನಡೆಯುತ್ತದೆ.
ಜನರ ಮಟ್ಟಿಗೆ ಭಾಷೆಗಳು ಒಂದು ದೊಡ್ಡ ತೊಡಕಾದಂತೆ ತೋರುವುದಿಲ್ಲ. ಆದರೆ ಭಾಷೆಗಳು ಕರ್ನಾಟಕದ ನಾಥಪಂಥದ ರೂಪಾಂತರದಲ್ಲಿ ತಮ್ಮದೇ ಆಟವನ್ನಾಡಿವೆ. ಹೀಗಾಗಿ ಕರ್ನಾಟಕದ ನಾಥಪಂಥದ ಅಧ್ಯಯನಕ್ಕೆ ಕನ್ನಡವೊಂದೇ ಸಾಲದು. ಸಂಸ್ಕೃತ, ತುಳು, ಮಲೆಯಾಳ, ಮರಾಠಿ, ಉರ್ದು ಹಾಗೂ ಫಾರಸಿ ಭಾಷೆಗಳಲ್ಲಿ ಇದಕ್ಕೆ ಸಂಬಂಧಿಸಿದ  ಸಾಹಿತ್ಯ ಹಾಗೂ ದಾಖಲೆಗಳಿವೆ. ಸೀಮಿತ ಭೌಗೋಳಿಕ ಪ್ರದೇಶದಲ್ಲಿರುವ ಪಂಥವೊಂದರ ಚರಿತ್ರೆ ಮತ್ತು ವರ್ತಮಾನಗಳನ್ನು  ಬಹುಭಾಷೆಗಳಲ್ಲಿ ಹುಡುಕಬೇಕಾದ ಸಾಂಸ್ಕೃತಿಕ ಅನಿವಾರ್ಯತೆಯನ್ನು ಭಾರತೀಯ ಧರ್ಮ ಮತ್ತು ಪಂಥಗಳು ಸೃಷ್ಟಿಮಾಡಿವೆ.
ಕೇಂದ್ರದ ಜತೆ ಸಂಬಂಧ ಶಿಥಿಲ
ಉತ್ತರದ ನಾಥರು ಆಸಕ್ತಿಯಿಂದ ಸ್ಥಳೀಯ ಭಾಷೆ ಕಲಿತು ಬೆರೆಯುವುದು ಒಂದು ಕ್ರಮವಾದರೆ, ಸ್ಥಳೀಯತೆಯೇ ಅವರನ್ನು ಒತ್ತಡ ಹಾಕಿ ಆವರಿಸಿಕೊಳ್ಳುವುದು ಇನ್ನೊಂದು ಕ್ರಮ. ಎರಡನೆಯದರಲ್ಲಿ ಆಯ್ಕೆಯ ಪ್ರಶ್ನೆಯೇ ಬರುವುದಿಲ್ಲ. ಇದು ಸಮುದಾಯಗಳಿಗೂ ಅನ್ವಯವಾಗುತ್ತದೆ. ಚುಂಚನಗಿರಿ ಕಾಪಾಲಿಕರು ಒಕ್ಕಲಿಗರ ಜತೆ ಇರುವ ಕಾರಣ, ಸಹಜವಾಗಿ ಅವರ ಪ್ರಭಾವದಲ್ಲಿದ್ದಾರೆ. ಚುಂಚನಹಳ್ಳಿ ಗಂಗನಾಥಯ್ಯನಿಗೆ ನಿಮಗೆ ಇಲ್ಲಿನ ಜನ ಏನೆಂದು ಕರೀತಾರೆ ಎಂದು ಕೇಳಲು, ‘ಗೌಡುಗುಳು’ ಎಂದನು. ಬಲಿಷ್ಠ ಸಮುದಾಯದ ಭಾಗವಾಗಿ ಗುರುತಿಸಿಕೊಳ್ಳಲು ಹಾಗೂ ಕಾಪಾಲಿಕ ಗುರುತು ಕಳೆದುಕೊಳ್ಳಲು ಜನರಿಗೆ  ಯಾವ ಆತಂಕವೂ ಇದ್ದಂತಿಲ್ಲ. ಕದ್ರಿಸೀಮೆಯ ಜೋಗಿಗಳು ಹೀಗೇ ಬ್ರಾಹ್ಮಣ ಸಂಸ್ಕೃತಿಯ  ಪ್ರಭಾವ ಪಡೆದಿದ್ದಾರೆ. ಹೀಗಾಗಿ ಅಲ್ಲಿ ಸಿದ್ಧಭುಕ್ತಿ ಆಚರಣೆ ಇಲ್ಲ. ಅತ್ಯಂತ ಹೆಚ್ಚು  ಬ್ರಾಹ್ಮಣೀಕರಣಗೊಂಡ ನಾಥರೂಪಗಳು ಕದ್ರಿಯಲ್ಲಿವೆ. ಆದರೆ ಮಾಂಸಾಹಾರಿಗಳಾದ ಮ್ಯಾಸಬೇಡರೂ ಒಕ್ಕಲಿಗರೂ ಇರುವ ಲುಂಕೆಮಲೆ ಮತ್ತು ಚುಂಚನಗಿರಿ ಪರಿಸರದಲ್ಲಿ  ಸಿದ್ಧಭುಕ್ತಿ ಇನ್ನೂ ಉಳಿದಿದೆ. ಹಂಡಿಬಡಗನಾಥ ಸೀಮೆಯ ರಾವುಳರಲ್ಲಿ ಕೆಲವರು ಲಿಂಗಾಯತರ ಪ್ರಭಾವಕ್ಕೆ ಸಿಕ್ಕು ಮಾಂಸಾಹಾರ ಬಿಟ್ಟಿದ್ದಾರೆ. ಚಂದ್ರಗುತ್ತಿಯಲ್ಲಿ ಸಿಕ್ಕ ಜೋಗಿ ನಿಂಗಪ್ಪನಿಗೆ ಹಾಡು ಎಂದರೆ, ‘ಶಿವ ಎಂಬ ಶಬ್ದ ಬಾಯಿಗೆ ಬಂದರೆ ಬಂದ ಕಷ್ಟ ದೂರಾಗುವುದು’ ಎಂದು ಭಜನೆ ಪದ ಹಾಡಿದ. ತಮ್ಮ ಸಮುದಾಯಕ್ಕೆ ಪ್ರತ್ಯೇಕವಾದ ಸಾಹಿತ್ಯವಿದೆ ಎಂಬುದು ಅವನ ಸ್ಮೃತಿಯಿಂದ ಹಾರಿಹೋಗಿದೆ. ಈ ಭಾಗದ ಕಿನ್ನರಿ ಕಲಾವಿದ ಗುಡ್ಡಪ್ಪನವರಿಗೆ ‘ನೀವು ಯಾವ್ಯಾವ ಹಾಡು ಹಾಡುವಿರಿ’   ಎಂದು ಕೇಳಿದಾಗ, ಅವರು ನಾಥ ಸಂಪ್ರದಾಯಕ್ಕೆ ಸೇರಿದ ಅರ್ಜುನ ಜೋಗಿಯ ಹಾಡಿಗಿಂತ,  ರಾಜಹಂಸ ಪರಮಹಂಸ, ಶೀಲಾವತಿ ಮುಂತಾದ ಕತೆಗಳ ಹೆಸರನ್ನು ಹೇಳಿದರು. ‘ನಮ್ಮಕಡೆ ಜನ ಇವನ್ನೇ ಹೆಚ್ಚು ಪರಮಾಯಿಶ್ ಮಾಡ್ತಾರೆ ’  ಎಂದು ಕಾರಣ ಕೊಟ್ಟರು. ಈ ಕತೆಗಳನ್ನು ಲಿಂಗಾಯತರು ಒಳಗೊಂಡಂತೆ ಸಾಗರ ಭಾಗದಲ್ಲಿ ಮನೆಯಲ್ಲಿ ಸಾವು ಸಂಭವಿಸಿದಾಗ ಅಥವಾ  ತಿಥಿಯಲ್ಲಿ ಜೋಗಿಗಳಿಂದ ಕಥೆ ಮಾಡಿಸುತ್ತಾರೆ. ಕನ್ನಡ ಮನೆಮಾತಿನ ಹವ್ಯಕರೂ ದೀವರೂ ಲಿಂಗಾಯತರೂ ಇರುವ  ಚಂದ್ರಗುತ್ತಿ ಪರಿಸರದ ಕಿನ್ನರಿಯವರು, ಊರಿಗೊಂದು ಎರಡು ಮನೆಯಿರುವ ಕಡೆ,  ಮರಾಠಿಯನ್ನು ಬಿಟ್ಟುಕೊಟ್ಟು ಕನ್ನಡಕ್ಕೆ ಶಿಫ್ಟಾಗಿದ್ದಾರೆ.ಹೀಗೆ ನಾಥಪಂಥಿ ಸಮುದಾಯಗಳು ತಮ್ಮ ಪರಿಸರದ ಪ್ರಬಲ ಸಮುದಾಯಗಳ ಪ್ರಭಾವದೊಳಗೇ ತಮ್ಮ ಪಂಥೀಯತೆ ಇಟ್ಟುಕೊಂಡು ಬದುಕಿವೆ.
ಹರಿದ್ವಾರದ ಕೇಂದ್ರದ ಜತೆ ಕರ್ನಾಟಕದ ನಾಥಮಠಗಳ ಆಡಳಿತಾತ್ಮಕ ಸಂಬಂಧ ಸಾಕಷ್ಟು ಬಿಗಿಯಾಗಿದೆ. ಆದರೆ ಸಾಂಸ್ಕೃತಿಕ ಸಂಬಂಧ ಸಡಿಲವಾಗಿದೆ. ಈ ಶಿಥಿಲ ಸಂಬಂಧ  ಕರ್ನಾಟಕದ ನಾಥಮಠ ಹಾಗೂ ನಾಥಪಂಥಿ ಸಮುದಾಯಗಳ ಮಧ್ಯೆಯೂ ಇದೆ.  ಅನೇಕ  ನಾಥರಿಗೆ ತಮ್ಮ ಪಂಥಕ್ಕೆ ಅಥವಾ ಮಠಕ್ಕೆ ಸೇರಿದ ಜನ ಎಲ್ಲೆಲ್ಲಿದ್ದಾರೆ ಹೇಗಿದ್ದಾರೆ ಎಂಬ ಸಾಮಾಜಿಕ ತಿಳಿವಳಿಕೆಯೆ ಇರುವುದಿಲ್ಲ. ಇವರಿಗೆ ಕಾರು ಬಂದಿವೆ. ಆದರೆ ಅವು ಗ್ರಾಮಗಳಿಗೆ ಹೋಗಿಲ್ಲ. ಇವರಿಗೆ ಹೋಲಿಸಿದರೆ, ಕುದುರೆ ಎತ್ತುಗಳ ಮೇಲೆ ಸವಾರಿ ಮಾಡಿಕೊಂಡು ಬರುತ್ತಿದ್ದ ನಾಥರೆ ಜನರ ಜತೆ ಹೆಚ್ಚು ಸಂಪರ್ಕ ಇರಿಸಿಕೊಂಡಿದ್ದರು ಎನ್ನಬಹುದು. ಜನ ಕೂಡ ಅಷ್ಟೆ. ತಮ್ಮ ಮಠದ ಹೆಸರು ಕೇಳಿದ್ದಾರೆ. ಅಲ್ಲಿಗೆ ಹೋಗಿರುವುದು ಕಡಿಮೆ. ಹಿರಿಯರಾದ  ಚುಂಚನಹಳ್ಳಿ ಕೆಂಚಪ್ಪ(೮೦) ಒಮ್ಮೆ ಕದ್ರಿಗೆ ಹೋಗಿದ್ದಾರೆ. ಅವರ ಮಗ ಗಂಗಾನಾಥಯ್ಯನಿಗೆ ಕದ್ರಿ ಬಗ್ಗೆ ಏನೂ ಗೊತ್ತಿಲ್ಲ. ದೇಶಸಂಚಾರ ಮಾಡುವ ಕಿನ್ನರಿ ಜೋಗಿಗಳೂ ಕದ್ರಿಗೆ ಹೋಗಿರುವುದು ಕಡಿಮೆ. ಹೊಸೂರಿನ ಗುಡ್ಡಪ್ಪ ಜೋಗಿ, ಕಲಾವಿದನಾಗಿ ಜರ್ಮನಿ ಸುತ್ತಾಡಿ ಬಂದಿದ್ದಾರೆ. ಕದ್ರಿಗೆ ಹೋಗಿಲ್ಲ. ಕೇಳಲು ‘ಬಾರಾಪಂಥದವರು ನಮ್ಮ ಗುರುಗಳು. ಝುಂಡಿ ಬಂದಾಗ ನಾವೆಲ್ಲ ಸೇವೆ ಮಾಡುತ್ತೇವೆ. ಆಮೇಲೆ ಇಲ್ಲ’ ಎಂದರು. ಚುಂಚನಗಿರಿಯ ಕಾಪಾಲಿಕರು ವರುಷಕ್ಕೊಮ್ಮೆ ಚುಂಚನಗಿರಿಗೆ ಹೋಗಿಬರುತ್ತಿದ್ದರು.  ಆದರೆ ಮಠವು ಒಕ್ಕಲಿಗರ ಸುಪರ್ದಿಗೆ ಹೋದ ಬಳಿಕ ಈ ಸಂಪರ್ಕ  ಕಡಿದುಹೋಗಿದೆ.  ಭೈರವನಿಗಾಗಿ ಅವರು ಚುಂಚನಗಿರಿಗೇ ಹೋಗಬೇಕಿಲ್ಲ. ತಂತಮ್ಮ ಊರುಗಳಲ್ಲಿ ತ್ರಿಶೂಲ ಪೂಜೆ ಮಾಡಿಕೊಂಡು ಇದ್ದುಬಿಡುತ್ತಾರೆ. ಲುಂಕೆಮಲೆಗೆ ಸೇರಿದ ಅನೇಕ ಕಾಪಾಲಿಕರಿಗೆ, ಕದ್ರಿಮಠಕ್ಕೆ ಝುಂಡಿ ಬಂದಿದ್ದಾಗಲಿ ಅಲ್ಲಿ ನಾಥನಿಗೆ ಹೊಸಪಟ್ಟ ಮಾಡಿದ್ದಾಗಲಿ ತಿಳಿಯದು. ತಾವು ನಡೆದುಕೊಳ್ಳುವ ಸಮೀಪದ  ಮಠಗಳನ್ನೂ ನೋಡದೆ, ೮೦ ವರ್ಷ ಗತಿಸಿರುವ ಕಾಪಾಲಿಕರು ಬೇಕಾದಷ್ಟು ಜನರಿದ್ದಾರೆ. ಹೇಮಾವತಿಯ ಈಶ್ವರಪ್ಪ (೫೦) ಅವರಿಗೆ ‘ಯಾಕೆ ಲುಂಕೆಮಲೆಗೆ ಹೋಗಿಲ್ಲ’ ಎಂದು ಕೇಳಿದರೆ, ‘ನಮ್ಮ ಗುರುಗಳಿಗೆ ಮ್ಯಾಸನಾಯಕರು ಮುದ್ರೆ ಹೊತ್ತಿದ್ದಾರಂತೆ. ಅದಕ್ಕೆ ನಮ್ಮ ಜನ ಹೋಗುತ್ತಿಲ್ಲ’ ಎಂದರು.  ಬನಟ್ಟಿಯ ಲಕ್ಷ್ಮಣ ರಾವುಳ ೧೯೯೧ರ ಝುಂಡಿ ನೋಡಲು ಹಂಡಿಬಡಗನಾಥಕ್ಕೆ ಹೋಗಿದ್ದರು. ಈಸಲ ಹೋಗಿಲ್ಲ. ಯಾಕೆಂದರೆ  ಕೇಳಿದರೆ  ‘ಓದಿದವರಿಗೆ ಓಣಿಸಿಗಲಿಲ್ಲ. ಹಾಡಿದವರಿಗೆ ಹಾದಿಸಿಗಲಿಲ್ಲ’ ಎಂದರು. ಓದುವ ಹಾಡುವ ಆದರೆ ನಿಜವಾದ ಸಾಧನೆ ಇಲ್ಲದ ಜನರನ್ನು ಟೀಕಿಸಲೆಂದೇ ಹುಟ್ಟಿರಬಹುದಾದ ಗಾದೆಯಿದು. ಮಹಾರಾಷ್ಟ್ರದಲ್ಲಿ ನಾಥಪಂಥವು ಗ್ರಾಮೀಣ ಮಟ್ಟದಲ್ಲೂ ತನ್ನ ಕ್ಲಾಸಿಕಲ್ ಗುಣವನ್ನು ಉಳಿಸಿಕೊಂಡಿದೆ. ತ್ರ್ಯಂಬಕದಲ್ಲಿ ಒಬ್ಬ ರೈತನು ಬಂದು ನಾಥಯೋಗಿಗೆ ನಾಥರಿಗೆ ವಿಶಿಷ್ಟವಾದ ರೀತಿಯಲ್ಲಿ ಆದೇಶ್ (ನಮಸ್ಕಾರ) ಮಾಡಿದನು.
ಬಾರಾಪಂಥಗಳು ಯಾವುವು ಅವನ್ನು ಯಾರು ಸ್ಥಾಪಿಸಿದರು ಎಂದು ಕೇಳಿದರೆ, ಆ ಚಾರಿತ್ರಿಕ ಅರಿವು ಜನರಲ್ಲಿಲ್ಲ. ಆ ಅರಿವು ದೈನಿಕ ಬದುಕಿನ ಕಷ್ಟಗಳಲ್ಲಿ ಮುಳುಗಿರುವ ಗ್ರಾಮೀಣ ಭಾಗದ ಜನಕ್ಕೆ ಇರುವುದು ಸಾಧ್ಯವೂ ಇಲ್ಲ. ಜನರ ಸಾಮಾಜಿಕ  ಆರ್ಥಿಕ ಹಿಂದುಳಿವಿಕೆಗೂ ನಾಥಪಂಥದ ಪರಂಪರೆಯ ಅರಿವಿಗೂ ಸಂಬಂಧವಿದೆ. ಇದು  ಕಾಳೇನಹಳ್ಳಿ, ಜೋಗೇರಹಳ್ಳಿ, ಹೇಮಾವತಿಗಳಲ್ಲಿ ಸ್ಪಷ್ಟವಾಗಿ ಕಾಣುತಿತ್ತು. ಸಣ್ಣಪುಟ್ಟ ಹಳ್ಳಿಗಳಲ್ಲಿ ಸಣ್ಣರೈತರಾಗಿರುವ ಅರಕಲಗೂಡು ತಾಲೂಕಿನ  ಕಾಪಾಲಿಕರಿಗೆ,  ನಾಥಪಂಥ ಎಂಬ ಹೆಸರೇ ಹೊಸತಾಗಿತ್ತು. ನಮಗೆ ನಾಥಪಂಥ ಅಂತ ಹೆಸರು ಬದಲಾವಣೆ ಮಾಡಿದಾರಂತೆ ಎಂದು ಅವರು ಮುಗ್ಧವಾಗಿ ನುಡಿದರು.
ಆದರೆ ಬಾರಾಪಂಥದಲ್ಲಿ ತಾವು  ಯಾವ ಶಾಖೆಗೆ ಸೇರಿದವರು ಎಂಬ ತಿಳಿವಳಿಕೆ ಅವರಲ್ಲಿದೆ. ಮಾತ್ರವಲ್ಲ, ಯಾವ್ಯಾವ ಊರಿನಲ್ಲಿ ಯಾವ್ಯಾವ ಒಳಪಂಥದವರು ಇದ್ದಾರೆ ಎಂಬ ಮಾಹಿತಿಯೂ ಇದೆ. ಈ ಪಂಥಗಳು ಗೋತ್ರ ಅಥವಾ ಬೆಡಗುಗಳಂತಿದ್ದು, ಇವುಗಳ ಒಳಗೆ ಕೊಡುಕೊಳೆ ನಿಷಿದ್ಧ. ಈ  ಸಾಮಾಜಿಕ ಕಾರಣದಿಂದ ಈ ಅರಿವು ಅವರಲ್ಲಿ ಉಳಿದುಕೊಂಡಿದೆ. ಉಪಯುಕ್ತವಾಗದ ಅರಿವನ್ನು ಜನ ಜತನದಿಂದ ಕಾಪಿಡುವುದಿಲ್ಲ. ಚುಂಚನಹಳ್ಳಿ ಕೆಂಚಪ್ಪನ ದೊಡ್ಡಮಗನಿಗೆ ಉಪನಾಯಕನಹಳ್ಳಿಯಿಂದಲೂ ಕಿರಿಯ ಮಗನಿಗೆ ಮೋಕಳಿಯಿಂದಲೂ ಹೆಣ್ಣು ತಂದಿದೆ. ಮಂಗಳೂರಿನ ಕೇಶವನಾಥರು ಉಪನಾಯಕನ ಹಳ್ಳಿಯಲ್ಲಿ ಮದುವೆಯಾಗಿದ್ದಾರೆ. ಹೀಗೆ ಕೊಡುಕೊಳೆಯ ಕಾರಣದಿಂದ ವಿಭಿನ್ನ ಊರುಗಳಲ್ಲಿರುವ ನಾಥಪಂಥಿ ಸಮುದಾಯಗಳ ಒಳಗೆ ಬಂಧುತ್ವ  ಏರ್ಪಟ್ಟಿದೆ. ಇವರ ಆಚರಣೆಗಳಲ್ಲಿ ೧೨ ರ ಸಂಖ್ಯೆಯು ಬಹಳ ಪವಿತ್ರ. ಅದು ಮತ್ತೆಮತ್ತೆ ಕಾಣಿಸುತ್ತದೆ. ಲುಂಕೆಮಲೆಯ ಕಾಪಾಲಿಕರ ಮದುವೆಗಳಲ್ಲಿ  ೧೨ ಶಾಖಾಮಠಗಳ ಹೆಸರನ್ನು ಹೇಳಿ, ಅವುಗಳ ಪ್ರತಿನಿಧಿಗೆ ವೀಳ್ಯ ಕೊಡುವ ಪದ್ಧತಿಯಿದೆ.
ನಾಥಸಂಪ್ರದಾಯ  ಪ್ರಚಾರ ಸಮಿತಿ, ನಾಥಪಂಥಿ ಸಮುದಾಯಗಳಲ್ಲಿ ಪರಂಪರೆಯ ಪ್ರಜ್ಞೆ ಹುಟ್ಟಿಸುವ ಕಾರ್ಯ ಮಾಡುತ್ತಿದೆ. ಅದು ಪ್ರಕಟಿಸಿ ಹಂಚಿರುವ ಗೋರಖನ ಚಿತ್ರಪಟ, ಜೋಗಿ ಸಮಾಜ ಸುಧಾರಕ ಸಂಘ ಹುಬ್ಬಳ್ಳಿಯಲ್ಲಿ ನಡೆಸಿದ ಸಮಾವೇಶದ ಕರಪತ್ರ ಹಾಗೂ ನಾಥಪಂಥ ಕುರಿತ ಪುಸ್ತಕಗಳು ಕೆಲವು ಗ್ರಾಮಗಳಿಗೆ ತಲುಪಿವೆ. ನಾಥಪಂಥ ನಮ್ಮದು, ಅದರ ಜತೆ ನಮ್ಮ ಸಂಬಂಧ ತಪ್ಪಿದೆ, ಅದನ್ನು ಮರಳಿ ಪಡೆಯಬೇಕು ಎಂಬ ಎಚ್ಚರವು  ರೈತಾಪಿಗಳಿಗಿಂತ, ಪಟ್ಟಣದ ಮಧ್ಯಮ ವರ್ಗದವರಲ್ಲಿ ಹೆಚ್ಚು ಮೂಡಿದೆ. ಅವರ  ಈ ಪಾಂಥಿಕ ಅರಿವಿಗೆ ರಾಜಕೀಯ ಆಶೋತ್ತರದ ಆಯಾಮವಿದೆ. ವದ್ದಿಕೆರೆಯ ಲೋಕನಾಥ್, ಕದ್ರಿಯ ಜೋಗಿ ಆನಂದನಾಥ, ಕೇಶವನಾಥ್ ಇವರೆಲ್ಲ ಆಧುನಿಕ ಶಿಕ್ಷಣ ಪಡೆದವರು. ದೇಶಸಂಚಾರ ಮಾಡಿ ಅನೇಕ ನಾಥಮಠಗಳನ್ನು ನೋಡಿದವರು. ಇವರಿಗೆ ನಾಥಪಂಥದಲ್ಲೂ ಲೋಕದಲ್ಲೂ ನಡೆಯುತ್ತಿರುವ ಆಗುಹೋಗುಗಳ ಮಾಹಿತಿಯಿದೆ. ಆದರೆ ಪರಂಪರೆಯ ಪ್ರಜ್ಞೆ ಮೂಡಿಸುವ ಇವರ ಯತ್ನಗಳು, ವಿಸ್ಮೃತಿಗೆ ಒಳಗಾಗಿರುವ ಸಮುದಾಯಗಳನ್ನು ಅಖಿಲ ಭಾರತೀಯ ಚೌಕಟ್ಟಿಗೆ ಸಿಲುಕಿಸುತ್ತವೆಯೇ ಎಂಬುದನ್ನು ಕಾದು ನೋಡಬೇಕು.
ಸ್ಥಳೀಕರಣ ಹಾಗೂ ಪರ್ಯಾಯ ರಚನೆ
ಕೇಂದ್ರಗಳ ಜತೆ ಸಂಬಂಧವು ಸಡಿಲವಾದಂತೆಲ್ಲ ಸ್ಥಳೀಕರಣ ಪ್ರಕ್ರಿಯೆ ತೀವ್ರವಾಗುತ್ತದೆ. ಸ್ಥಳೀಕರಣದ ಗುಣವೆಂದರೆ, ಪರಿಸರದ ಭೌಗೋಳಿಕತೆ ಬಂದು ಸೇರಿಕೊಳ್ಳುವುದು. ಚುಂಚನಗಿರಿ ಸಾಹಿತ್ಯದಲ್ಲಿ ಜೋಗಿಯು ತಾನುಬಂದ ದಾರಿಯನ್ನು ‘‘ಕಟಕಟ ಕಲ್ಲೂರು ಬೆಡಗಿನ ಬೆಳ್ಳೂರು. ಹಿಂದೆ ತಾವರೆಕೆರೆ ಮುಂದೆ ಚುಂಚನಗಿರಿ’’ ಎಂದು ವಿವರಿಸುತ್ತಾನೆ. ಕರಾವಳಿಯಲ್ಲಿ ಸೋಣದ ಕುಣಿತ ಮಾಡುವ ಜೋಗಿಗೆ  ‘ಎಲ್ಲಿಂದ ಬಂದೆ’ ಎಂದು ಕೇಳಿದರೆ, ಅವನು ‘ಘಟ್ಟದ ಮೇಲೆ ಬೆಳಗಿದ ಜೋಗಿ, ಕಾಂತಾನ ಕದ್ರಾ ಪುದೋಡು ಪುರೋಲು ಪೆರ್ಮಲೆಗೆ ದಾಟಿಕೊಂಡು ಘಟ್ಟದ ಕೆಳಕ್ಕೆ ಬಂದೆ’ ಎನ್ನುತ್ತಾನೆ. ಕಾಸರಗೋಡು ಕಡೆ, ಪುರುಷ ಮಕ್ಕಳ ಕುಣಿತ ಮಾಡುವ ಸಿದ್ಧರ ವೇಷದವನು ‘ಎಲ್ಲಿಂದ ಬಂದೆ ’ ಎಂದರೆ, ‘ಕಾಶಿಯಲ್ಲಿ ಹುಟ್ಟಿ, ಕದ್ರೆಮೇಲೆ ಬೆಳಗಿ, ಕಾಂತಾನ ತದ್ರ, ಬೇಂತಾನ ಬೆದ್ರ, ಆಡೂರು ಮಧೂರು ಕಾವು ಕನಿಯಾಲ ಬುಳೇರಿ ಮರ್ಮಲೆ ಮಂಜಗಾವು ದಾಟಿಕೊಂಡು ಬಂದೆ’ ಎನ್ನುತ್ತಾನೆ. ಇಲ್ಲಿನ ಕದ್ರೆಯೆಂದರೆ ಕದ್ರಿ. ಕಾಶಿಯು ನಾಥರ ಕಾಲಭೈರವನಿರುವ  ಜಾಗ. ಮಾದೇಶ್ವರ ಕಾವ್ಯದಲ್ಲಿಯೂ ಅವನು ಬೆಟ್ಟಕ್ಕೆ ಹೋಗುವ ಹಾದಿಯನ್ನು ಹೇಳುವಾಗ, ಆಜುಬಾಜಿನ ಸಮಸ್ತ ಸೇತುವೆ, ಹಳ್ಳ, ಹೊಲ ಬೆಟ್ಟಗಳ ಭೂಗೋಳವೆಲ್ಲ ಬರುತ್ತದೆ.
ಸ್ಥಳೀಕರಣದ ಮುಂದಿನ ಘಟ್ಟವೆಂದರೆ, ಮೂಲಕ್ಕೆ ಹೊಸ ಪರ್ಯಾಯ ಹುಟ್ಟಿಸುವತ್ತ ಚಲಿಸುವುದು. ದುಡಿವ ಜನರ ಅದರಲ್ಲೂ ಕೃಷಿ ಸಂಸ್ಕೃತಿಯ ಭಾಗವಾಗುವ ಎಲ್ಲ ಪಂಥಗಳಿಗೆ,  ಸ್ಥಳೀಯ ಒತ್ತಡಗಳಿಗೆ ಅನುಸಾರವಾಗಿ ಕಂಬಳಿಹುಳು ಚಿಟ್ಟೆಯಾಗುವ  ರೂಪಾಂತರ ಅನಿವಾರ್ಯ. ಕರ್ನಾಟಕದ ನಾಥಪಂಥಕ್ಕೂ ಹೀಗೇ ಆಗಿದೆ.  ಪ್ರತಿಯೊಂದು ಮಠದ ಸೀಮೆಯೂ ತನ್ನದೇ ಆದ ರೂಪಾಂತರಕ್ಕೆ ಜನ್ಮಕೊಟ್ಟಿದೆ. ಲುಂಕೆಮಲೆ ಚುಂಚನಗಿರಿಗಳಲ್ಲಿರುವ ಕೆಲವು ರೂಪಾಂತರಗಳು ಕ್ಲಾಸಿಕಲ್ ನಾಥಪಂಥದಲ್ಲಿ ಕಾಣಸಿಗದವು. ನಾಥರ ದಾರ್ಶನಿಕ ಸಂಗತಿಗಳು ಇಲ್ಲಿ ಸಾಂಕೇತಿಕವಾಗಿ ಉಳಿದುಕೊಂಡಿವೆ. ಆದ್ದರಿಂದ ಭಾರತದ  ನಾಥಪಂಥವು ಏಕರೂಪಿಯಲ್ಲ. ಬಹುರೂಪಿ. ಇದನ್ನು ಕುಂಭಮೇಳದಲ್ಲಿ ನೆರೆಯುವ ಭಾರತದ ನಾಥಯೋಗಿಗಳು ಧರಿಸುವ ಕಟಿಬಂಧ, ಪೇಟ, ನಿಲುವಂಗಿಗಳ ವೈವಿಧ್ಯದಲ್ಲೂ ಕಾಣಬಹುದು. ಅವರ ಕಿವಿಯ ಕುಂಡಲಗಳು ಮಣ್ಣಿನವು, ಗಾಜಿನವು, ಪ್ರಾಣಿಗಳ ಕೊಂಬಿನವು, ಬಂಗಾರದವು – ಹೀಗೆ ಬಹುರೂಪಿ. ನಾಥರ ಬಗಲಲ್ಲಿ ಉಣ್ಣೆಯ ನೂಲಿನಿಂದ ಮಾಡಿದ ಸಣ್ಣಬಗಲ ಚೀಲ ಇರುತ್ತದೆ. ಅದು ಅವರ ಪಾಕೆಟ್ಟಿದ್ದಂತೆ.  ಅದನ್ನು ಅವರೇ ತಯಾರಿಸಿಕೊಳ್ಳುತ್ತಾರೆ. ಎಲ್ಲರಲ್ಲೂ ಉಣ್ಣೆ, ತಕಲಿ ಮತ್ತು ಸೂಜಿ ಇರುತ್ತದೆ.  ಕೆಲವರು ಬಗಲ ಚೀಲದ ಜತೆ ಸಣ್ಣಸೋರೆ ಬುರುಡೆ ತಗುಲಿ ಹಾಕಿಕೊಂಡಿದ್ದರು. ಕೆಲವರು ಫಕೀರರಂತೆ ದೊಡ್ಡ ತೆಂಗಿನಕರಟ ಬಳಸುತ್ತಿದ್ದರು. ಹೆಚ್ಚಿನವರು ಕಫನಿ ಧರಿಸುತ್ತಿದ್ದರು.ಈ ರೂಪಭೇದಕ್ಕೆ ೨ ಕಾರಣಗಳಿವೆ. ೧. ನಾಥರ ಒಳಪಂಥಗಳು. ಉದಾ. ಕಪ್ಪುನಿಲುವಂಗಿ ಧರಿಸಿದವರು ಶಾಕ್ತರು ಎನ್ನಲಾಗುತ್ತದೆ. ೨. ನಾಥರ ಪ್ರಾದೇಶಿಕತೆ. ಕುಂಭಮೇಳವು  ಭಾರತದ ಪಂಥಗಳ ಪ್ರಾದೇಶಿಕ ರೂಪಗಳ ಮಹಾಸಂಗಮ.
ಮರಾಠಿ ಹಾಗೂ ಮರಾಠಿ ರೂಪಾಂತರಗಳು
ಪಂಜಾಬು, ಬಂಗಾಳ, ಟಿಬೇಟು ನೇಪಾಳ, ರಾಜಸ್ಥಾನ ಮುಂತಾದ ಕಡೆ ನಾಥಪಂಥವು ಅಲ್ಲಿನ ಸ್ಥಳೀಯ ಸಂಸ್ಕೃತಿಯಲ್ಲಿ ಬೆರೆತು ವಿಶಿಷ್ಟ ರೂಪಾಂತರಗಳನ್ನು ಪಡೆಯಿತು. ಸಿಂಧ್ ಭಾಗದ ಗರ್ಭಿಣಿಯರ ನೋವು ಕಡಿಮೆಯಾಗಲು ನಾಥರು ತೀರ್ಥ ಕೊಡುವ ಆಚರಣೆಗಳಿವೆ.  ಮಹಾರಾಷ್ಟ್ರ ಕರ್ನಾಟಕಗಳಲ್ಲೂ ರೂಪಾಂತರಗಳಾದವು. ಮರಾಠಿಗರ ಸೋಳಾ ಸೋಮವಾರ್ ವ್ರತ ಇದರಲ್ಲಿ ಒಂದು. ೧೬ ಸೋಮವಾರಗಳ ಕಾಲ, ಹಗಲು  ಉಪವಾಸ ಹಾಗೂ  ಸಂಜೆಗೆ ಶಿವಪೂಜೆ ಮಾಡಿ, ರೋಟ್ ಪ್ರಸಾದವನ್ನು ಹಸುವಿಗೂ ಮೀನಿಗೂ ಬ್ರಾಹ್ಮಣರಿಗೂ ದಾನ ಕೊಡುವುದು ಈ ವ್ರತದ ನಿಯಮ. ಮೀನು ಮಚೇಂದ್ರನ, ಹಸು ಗೋರಖನ ಪ್ರತೀಕ. ಉತ್ತರ ಕರ್ನಾಟಕದ ಬಹುತೇಕ ಕಡೆ ನಾಥವು ಜ್ಞಾನೇಶ್ವರನ ಪಂಥದ ರೂಪಾಂತರಗಳ ಮೂಲಕ ಪ್ರವೇಶಿಸಿದೆ. ಈ ಹಿಂದೆ ಸಿಂದಗಿ ಜಕ್ಕಪ್ಪಯ್ಯನ ಮಠದ ಮರಾಠೀಕರಣದ ಚರ್ಚೆ ಬಂತು. ಗಾಣಗಾಪುರದ ನರಸಿಂಹದತ್ತ ಮೂಲತಃ ಕನ್ನಡಿಗನಾದರೂ ಮರಾಠಿ ದತ್ತಪಂಥದ ಹಿನ್ನೆಲೆಯಲ್ಲಿ ರೂಪುಗೊಂಡವನು. ಕರ್ನಾಟಕದಲ್ಲಿ ಮರಾಠಿ ನಾಥಪಂಥದ ರೂಪಾಂತರಗಳಲ್ಲಿ ಒಂದಾದ ದತ್ತಪಂಥದ ಪ್ರಭಾವ ವ್ಯಾಪಕವಾಗಿದೆ. ಗೋರಖ ಮಚೇಂದ್ರರಿಗೆ ದತ್ತನು ಗುರುವಾಗುವ ಉಲ್ಲೇಖ ಹಿಂದೆ ಬಂದಿದೆ.  ‘ನವನಾಥ ಕಥಾಸಾರ’ದ ಪ್ರಕಾರ, ಗೋರಖ ಮಚೇಂದ್ರ ಮುಂತಾದ ನವನಾಥರು ಮಹಾರಾಷ್ಟ್ರದ ಬೇರೆಬೇರೆ ಊರುಗಳಲ್ಲಿ ಹುಟ್ಟಿ ಬೆಳೆದವರು. ಬಿಜಾಪುರ ಜಿಲ್ಲೆಯ ಇಂಚಗೇರಿ ಮಠಕ್ಕೆ ಸೇರಿದ ರಾನಡೆಯವರ ಅವಧೂತ ಪಂಥ ಕೂಡ ಮರಾಠಿ ಆಯಾಮದ್ದು. ಹೀಗಾಗಿ ಈ ಭಾಗಗಳಲ್ಲಿ ಕನ್ನಡಕ್ಕಿಂತ ಮರಾಠಿಯಲ್ಲೇ ನಾಥ ಸಾಹಿತ್ಯವು ನಿರ್ಮಾಣವಾಗಿದೆ. ಇಲ್ಲಿಗೆ ಈಗಲೂ ಮರಾಠಿ ಜನರ ಆಗುಹೋಗುಗಳಿವೆ.
ಕದ್ರಿ-ವಿಟ್ಲಗಳಲ್ಲಿರುವ ನಾಥಪಂಥವು ಮಲೆಯಾಳ, ತುಳು ಮತ್ತು ಕನ್ನಡದ ಬಹುಭಾಷಿಕ ಪ್ರದೇಶದಲ್ಲಿದ್ದು, ಕರಾವಳಿಯ ಸಾಂಸ್ಕೃತಿಕ ಪ್ರಭಾವಗಳನ್ನು ಸಹಜವಾಗಿ ಪಡೆದಿದೆ. ವಿಟ್ಲ, ಮಂಜೇಶ್ವರ, ಕದ್ರಿ ಭಾಗದ ನಾಥಪಂಥದಲ್ಲಿ ಕೇರಳದ ಸಂಸ್ಕೃತಿಯ ಪ್ರಭಾವವೂ ಇದೆ. ಗೋರಖ ಮಚ್ಚೇಂದ್ರರು ಮಂಗಳೂರಿಗೆ ಬಂದಿದ್ದು ಕೇರಳದಿಂದ ಎಂಬ ಐತಿಹ್ಯ ಇದೆಯಷ್ಟೆ. ಕಾಸರಗೋಡು ಭಾಗದ ಪುರುಷರು ಜೋಯಿಗಳು ಕದ್ರಿಯವರೆಗೂ ಬರುತ್ತಾರೆ. ಗೋರಖನು ನೇತ್ರಾವತಿ ನದಿ ದಾಟಿದ ಬಳಿಕ ಕೆಲಕಾಲ ತಂಗಿದ್ದನು ಎಂದು ನಂಬಲಾಗಿರುವ ಜಾಗದಲ್ಲಿ(ಮಂಗಳೂರು), ಗೋರಖದಂಡದ ಆರಾಧನೆಯಿದ್ದು, ಇದನ್ನು ಕೇರಳದ ಎಳವರು ಮಾಡುತ್ತಾರೆ. ಮೂಲದಲ್ಲಿ ಕಟ್ಟಿಗೆಯ ದಂಡವಿದ್ದಿರಬಹುದು. ಈಗ ಕಲ್ಲಿನ ದಂಡಶಿಲ್ಪವಿದೆ. ಅದರ ಪ್ರತಿಷ್ಠಾಪನೆಯನ್ನು ೧೯೫೭ರಲ್ಲಿ ಕದ್ರಿಮಠದ ಚಮೇಲಿನಾಥ ಮಾಡಿದ್ದಾರೆ. ಇದು ನಾಥಪಂಥದ ಕೇರಳೀಕೃತ ರೂಪಾಂತರವಾಗಿದೆ.
ಲುಂಕೆಮಲೆ ಕದ್ರಿ ಚುಂಚನಗಿರಿ ರೂಪಾಂತರಗಳು
ಲುಂಕೆಮಲೆಯ ಸಿದ್ಧಪ್ಪನ ಜಾತ್ರೆಯು ನಾಥಪಂಥದ ಸ್ಥಳೀಕರಣಕ್ಕೆ ಒಳ್ಳೆಯ ನಿದರ್ಶನ.  ಹಣ್ಣುಕಾಯಿ, ಪಲ್ಲಕ್ಕಿ ಉತ್ಸವ, ತೇರು, ಗಂಗಾಸ್ನಾನ, ‘ಲುಂಕೆಮಲೆ ಸಿದ್ಧೇಶ್ವರ ಮಹಾತ್ಮೆ’ ನಾಟಕ ಆಡಿಸುವುದು, ತುಪ್ಪದಮ್ಮನ ಸಿಡಿ, ಸಿದ್ಧಭುಕ್ತಿ -ಹೀಗೆ ಇಲ್ಲಿನ ಎಲ್ಲವೂ ಸ್ಥಳೀಯ ಜನ ರೂಪಿಸಿದ ಆಚರಣೆಗಳು. ಇವುಗಳಲ್ಲಿ ಬಹುತೇಕ ಆಚರಣೆಗಳಿಗೂ ನಾಥಪಂಥಕ್ಕೂ ಸಂಬಂಧವಿಲ್ಲ. ಇಡೀ ಜಾತ್ರೆ ಈ ಭಾಗದ ಯಾವುದೇ ಜಾತ್ರೆಯಂತಿದೆ. ಅದು ತಿನ್ನುವ ಕುಡಿಯುವ ಭಂಗಿಸೇದುವ ಸಂತೋಷದ ಆಚರಣೆಗಳಿಂದ ತುಂಬಿಹೋಗಿದೆ. ಈ ಆಚರಣೆಗಳಿಗೆ ‘ಅಖಿಲಭಾರತ ಬಾರಾಪಂಥ’ದ ಪ್ರತಿನಿಧಿಯಾದ ಬಾವಾಜಿ ಅಥವಾ ನಾಥನೂ ಒಳಗಾಗಿದ್ದಾನೆ. ಲುಂಕೆಮಲೆಯ ಜಾತ್ರೆಯ ಒಟ್ಟು ಆಚರಣೆಗಳಲ್ಲಿ ಬಾವಾಜಿಯ  ಪಾತ್ರ ತೀರ ಕಡಿಮೆ. ಸಾಂಸ್ಕೃತಿಕವಾಗಿ ಹೊಸಬನಾದ ಈತ ಆಚರಣೆ ವಿಷಯದಲ್ಲಿ ಸ್ಥಳೀಯ ಮುಖಂಡರು ಹೇಳಿದಂತೆ ಮಾಡುತ್ತಿದ್ದನು. ಬಾವಾಜಿ ನಿಜಕ್ಕೂ ಇಲ್ಲಿ ‘ಪರದೇಶಿ’.
ಲುಂಕೆಮಲೆ ಜಾತ್ರೆಯ ಸೇವೆಗಳನ್ನು ವಿಭಿನ್ನ ಜಾತಿ ಸಮುದಾಯಗಳು ಕ್ರಮವಾಗಿ ಹಂಚಿಕೊಂಡಿವೆ.  ಗೊರವರು ಅಥವಾ ಮಣಿಗಾರರು ಕೊಂಡದ ದುಡ್ಡು ತೆಗೆದುಕೊಳ್ಳುವರು. ಮ್ಯಾಸನಾಯಕರು ಸಿಡಿಯಾಡುವರು.  ಲಿಂಗಾಯತರು ಸಿದ್ಧಪ್ಪನ ಅರ್ಚನೆ ಹಾಗೂ ಹರಕೆ ಆಟ ಆಡುವರು. ತುಪ್ಪದಮ್ಮನಿಗೆ ಸಿಡಿ, ನುಂಕಪ್ಪನಿಗೆ ತೇರು, ಕಾಲಭೈರವನಿಗೆ ಸಿದ್ಧಭುಕ್ತಿ- ಹೀಗೆ ದೈವಗಳಿಗೂ ಸೇವೆಗಳ ಹಂಚಿಕೆಯಾಗಿದೆ. ಮೇಲುನೋಟಕ್ಕೆ ಎಲ್ಲ ಸಮುದಾಯಗಳೂ ಒಗ್ಗೂಡಿ ಜಾತ್ರೆ ಮಾಡುತ್ತವೆ. ಆದರೆ ಒಳಗೆ ಸೇವೆ ಹಾಗೂ ದೈವಗಳ ಹಂಚಿಕೆ ಜಾತಿಪದ್ಧತಿ ಪ್ರಕಾರ ನಡೆದಿದೆ. ಲಿಂಗಾಯತರು ಗುಡಿಯಲ್ಲಿರುವ ಮೂರ್ತಿರೂಪದ ಸಿದ್ಧೇಶ್ವರನನ್ನು ತಮ್ಮದೈವವಾಗಿಸಿಕೊಂಡರೆ, ದಲಿತರೂ ಕಿನ್ನರಿ ಜೋಗಿಗಳೂ ತ್ರಿಶೂಲ ರೂಪದ ಕಾಲ ಭೈರವನನ್ನು ಒಪ್ಪಿಕೊಂಡಿದ್ದಾರೆ. ಒಂದೇ ದೈವವನ್ನು ಮೂರ್ತಿ ಹಾಗೂ ತ್ರಿಶೂಲ ರೂಪದಲ್ಲಿ ವಿಂಗಡಿಸುವ ಮತ್ತು ಹಂಚಿಕೊಳ್ಳುವ ಸಾಮರಸ್ಯದ ಆಳದಲ್ಲಿ, ಜಾತಿ ತಾರತಮ್ಯ ಕ್ರಿಯಾಶೀಲವಾಗಿದೆ. ಜಾತ್ರೆಯಲ್ಲಿ (೨೦೦೦) ನಾಥಪಂಥಕ್ಕೆ ನೇರ ಶಿಷ್ಯರಾದ ಕಾಪಾಲಿಕರೂ ಕಿನ್ನರಿ ಜೋಗಿಗಳೂ  ಹೆಚ್ಚಾಗಿ ಕಾಣಲಿಲ್ಲ. ಬದಲಿಗೆ ಪರೋಕ್ಷ ಭಕ್ತರಾದ ಲಿಂಗಾಯತರೂ ಮ್ಯಾಸಬೇಡರೂ ಹೆಚ್ಚಾಗಿದ್ದರು. ಆಧುನಿಕ ಬದುಕಿಗೆ ಹೊರಳಿಕೊಳ್ಳುತ್ತಿರುವ ಕಿನ್ನರಿಜೋಗಿ ಸಮುದಾಯದ ತರುಣರು ಜೋಗಿವೇಷ ಹಾಕಿಕೊಂಡು ಜಾತ್ರೆಗೆ  ಬರುವುದು ಸಾಧ್ಯವಿಲ್ಲ. ಅವರಿಗೆ ಈ ಪಂಥ ಹಾಗೂ ಮಠಗಳು, ಘನತೆಯಿಲ್ಲದ ಬದುಕನ್ನು ಬೇರೊಂದು ಬಗೆಯಲ್ಲಿ ಮುಂದುವರೆಸುತ್ತವೆ ಎಂಬ ಹಿಂಜರಿಕೆ ಇದ್ದಂತಿದೆ.
ಮಹಾರಾಷ್ಟ್ರದಲ್ಲಿ ಸೋಳಾ ಸೋಮವಾರ ಮಾಡುವ ಮರಾಠಿಗರು ಮಚೇಂದ್ರನ ಹೆಸರಲ್ಲಿ ಮೀನುಗಳಿಗೆ ಆಹಾರ ಕೊಟ್ಟರೆ, ಕರಾವಳಿಯ ಮೊಗವೀರರು ಮಚೇಂದ್ರನ ಪೂಜೆಯು  ಮೀನು ಹಿಡಿಯಲು ಪಡೆವ ಅನುಮತಿಯಾಗಿದೆ.  ಒಂದೇ ಸಂತನ ಪುರಾಣಕತೆ, ಬೇರೆಬೇರೆ ಭಾಗದಲ್ಲಿ ಬೇರೆಬೇರೆ ರೂಪಾಂತರ ಪಡೆಯುತ್ತದೆ. ಇದರಲ್ಲಿ ಆಯಾ ಭಾಗದ ಜನರ ಆರ್ಥಿಕ ಚಟುವಟಿಕೆ, ಸಾಮಾಜಿಕ ನಂಬಿಕೆಗಳು ಪ್ರಭಾವ ಬೀರುತ್ತವೆ. ಯಾವುದೇ ಪಂಥ ನಿಜವಾಗಿ ಸ್ಥಳೀಕರಣಗೊಳ್ಳುವುದು, ತಾನು ನೆಲೆಸಿದ ಪ್ರದೇಶದ  ದುಡಿಮೆ ಜಗತ್ತಿನ ಭಾಗವಾದಾಗಲೇ. ಗುಡ್ಡಗಾಡಿನಿಂದ ಕೂಡಿದ ನೇಪಾಳದಲ್ಲಿ ಮಚೇಂದ್ರನು ಕೃಷಿಕರ ದೈವ. ಸಮುದ್ರ ಮತ್ತು ನದಿ ತೀರಗಳಲ್ಲಿ ಆತ ಮೀನುಗಾರರ ದೈವ.
ಕರಾವಳಿಯ ನಾಥಪಂಥದಲ್ಲಿ ಭೂತಾರಾಧನೆ ಮತ್ತು ಯಕ್ಷಗಾನಗಳು ಸೇರಿವೆ. ಕರಾವಳಿಯ ಪ್ರತಿ ನಾಥಮಠದಲ್ಲೂ ಒಂದೊಂದು ಭೂತದ ಆರಾಧನೆಯಿದೆ. ವಿಟ್ಲದಲ್ಲಿ ಚಾಮುಂಡಿ ದೈವವಾದರೆ, ಕದ್ರಿಯಲ್ಲಿ ಮರುಳು ಧೂಮಾವತಿ. ಈ ದೈವಗಳನ್ನು  ತೂಗುಮಂಚದಲ್ಲಿ ಪ್ರತಿಷ್ಠಾಪಿಸಿ, ಅವುಗಳ ಪಕ್ಕದಲ್ಲಿ ತೆಂಗಿನಕಾಯಿ ಮತ್ತು ಕತ್ತಿ ಇರಿಸಲಾಗುತ್ತದೆ. ಕಳೆದ ಎರಡು ವರ್ಷಗಳಿಂದ ಕದ್ರಿಮಠದಲ್ಲಿ ಜೋಗಿ ಸಮುದಾಯವು, ಮಠದ ನಾಥರು ಆಸಕ್ತಿ ವಹಿಸದಿದ್ದರೂ, ಮರುಳು ಧೂಮಾವತಿಯ ಕೋಲವನ್ನು ಮಾಡುತ್ತಿದೆ.  ಮಂಗಳೂರಿನಲ್ಲಿ ಗೋರಖದಂಡದ ಆಚರಣೆಗಳು ಕಲ್ಲುರ್ಟಿ ಕಲ್ಕುಡ ಭೂತಗಳ ಮಾದರಿಯಲ್ಲಿ ನಡೆಯುತ್ತವೆ. ಅತ್ತಾವರದಲ್ಲಿ ವೈದ್ಯನಾಥ ಎಂಬ ನಾಥಪಂಥೀಯ ದೈವವಿದೆ. ವಿದ್ವಾಂಸರ ಪ್ರಕಾರ, ಧರ್ಮಸ್ಥಳದ ಅಣ್ಣಪ್ಪದೈವವು ನಾಥಪಂಥಕ್ಕೆ ಸೇರಿದ್ದು. ಮುಡದೇರ್ ಕಾಲಭೈರವ ಎಂಬ ಪುರುಷ ಭೂತವು ನಾಥಪಂಥಕ್ಕೆ ಸಂಬಂಧಿಸಿದೆ. ಇದಕ್ಕೆ ಸಂಬಂಧಪಟ್ಟ ಪಾಡ್ದನದಲ್ಲಿ ೪ ನಾಥಜೋಗಿಗಳು ಬರುತ್ತಾರೆ. ಭೂತವು ಕಾಶಿಹೋಗಿ ಕಾಲಭೈರವನನ್ನು ಪೂಜಿಸಿ ಬರುತ್ತೇನೆ ಎಂದು ಹೇಳುತ್ತದೆ. ಅದು ತಿರುಗುತ್ತ ಮಂಗಳಾದೇವಿ ಗುಡಿಗೆ ಬರುತ್ತದೆ. ಸನ್ಯಾಸಿಗಳ ಹಾಗೆ ಭಂಗಿ ಸೇದುತ್ತದೆ. ಮಾಂಸ ಮದ್ಯ ಸೇವಿಸುವ  ಅದು ಹತ್ತಿರ ಬಂದಾಗ, ಸೋಮೇಶ್ವರ ದೇರೂ ಮಹಾಲಿಂಗದೇವರೂ ಅದನ್ನು ದೂರ ಕಳಿಸುತ್ತಾರೆ. ಕಡೆಗೆ ಮುಡದೇರ್ ಭೈರವನು ಒಂದು ದಿನ ಸಸ್ಯಾಹಾರ ಸ್ವೀಕರಿಸಬೇಕೆಂದು ಒಪ್ಪಂದವಾಗುತ್ತದೆ. ಆಹಾರ ಸಂಸ್ಕೃತಿಯೂ ಜಾತಿಪದ್ಧತಿಯೂ ದೈವಗಳೂ ಕರಾವಳಿಯಲ್ಲಿ ವಿಚಿತ್ರ ಸಂಘರ್ಷ ಮತ್ತು ರಾಜಿಗಳನ್ನು ಹುಟ್ಟುಹಾಕಿವೆ. ಕರಾವಳಿಯ ನಾಥಪಂಥದಲ್ಲಿ ಭೂತಗಳು ಸೇರಿರುವ ಬಗ್ಗೆ ಪ್ರತ್ಯೇಕ ಅಧ್ಯಯನ ನಡೆಯಬೇಕಿದೆ. ವಿಶೇಷ ಎಂದರೆ, ಭೂತ ಸಂಸ್ಕೃತಿಯಲ್ಲಿರುವ ಜೋಗ ಮತ್ತು ಮಾಯೆ ಪರಿಕಲ್ಪನೆಗಳು.   ‘ಜೋಗ’-ದೈವಿಕತೆ ಪಡೆವ ವ್ಯಕ್ತಿ ಮಾನವರೂಪದಲ್ಲಿ ಕಾಣಿಸಿಕೊಳ್ಳುವುದು;   ‘ಮಾಯ’- ದೈವವಾಗುವ ವ್ಯಕ್ತಿ ದೇಹ ಬಿಟ್ಟು ಅದೃಶ್ಯವಾಗುವುದು. ಈ ಜೋಗವು ನಾಥರ ಯೋಗದ ಜತೆಗೆ ಏನಾದರೂ ಸಂಬಂಧ ಹೊಂದಿದೆಯೇ ವಿಚಾರ ಮಾಡಬೇಕು.
ನಾನು ವಿಟ್ಲದ ಜೋಗಿಮಠಕ್ಕೆ ಹೋದಾಗ (೨೦೦೨), ಅಲ್ಲಿ ಮಠದ ದೇವರಾದ  ಮಂಜುನಾಥ ದೇವರಿಗೆ ಬ್ರಹ್ಮಕಲಶೋತ್ಸವವಿತ್ತು. ವೈದಿಕರು ಹೋಮ ಹವನಗಳನ್ನು  ಮಾಡುತ್ತಿದ್ದರು. ಅದರಲ್ಲಿ ಲಾಲಾನಾಥರ ಯಾವ ನಿರ್ದೇಶನವೂ ಇರಲಿಲ್ಲ. ಲಾಲಾನಾಥರು ತಂತ್ರಿಗಳು ಕರೆದಾಗೆಲ್ಲ ಹೋಗಿ ಅವರು ಸೂಚಿಸಿದಂತೆ ಮಾಡುತ್ತ ಪೂಜೆಯಲ್ಲಿ ಭಾಗವಹಿಸಿದರು. ಸಂಜೆಗೆ ‘ಅಧ್ವರತ್ರಯ’ ಎಂಬ ಯಕ್ಷಗಾನವಿದ್ದ ಕಾರಣ, ಮಧ್ಯಾಹ್ನ ಯಕ್ಷಗಾನ ಕಿರೀಟಗಳ ಪೂಜೆಯಿತ್ತು. ನಾಥಮಠದಲ್ಲಿ ಕಿರೀಟಪೂಜೆ ಆಚರಣೆಯು ವಿಟ್ಲದಲ್ಲಿ ಮಾತ್ರ ಸಿಗುತ್ತದೆ. ಲುಂಕೆಮಲೆಯಲ್ಲಿ ತುಪ್ಪದಮ್ಮನ ಸಿಡಿ ಇರುವಂತೆ ಇಲ್ಲಿ ಯಕ್ಷಗಾನವಿದೆ.
ಕರಾವಳಿಯಲ್ಲಿ ನಾಥಪಂಥವು ಜನಪದ ಆಚರಣೆಗಳಲ್ಲಿ ಸೇರಿಕೊಂಡಿದೆ.  ಅವುಗಳಲ್ಲಿ ಸೋಣದ ಜೋಗಿಕುಣಿತ ಹಾಗೂ ಪುರುಷ ಮಕ್ಕಳ ಕುಣಿತಗಳು ಸೇರಿವೆ. ಜೋಗಿ ಕುಣಿತವನ್ನು ಸುಳ್ಯ ಸೀಮೆಯಲ್ಲಿ ದಲಿತರಾದ ನಲಿಕೆ ಸಮುದಾಯದವರು ಹಾಕಿದರೆ, ಕಾಸರಗೋಡು ಭಾಗದಲ್ಲಿ ಮಲಯ ಸಮುದಾಯದ ಮಲೆಯಾಳಿಗಳು ಹಾಕುತ್ತಾರೆ. ಜೋಗಿಯ ತಂದೆ ಬೈಲಾನ ಪುರುಷೆ ಹಾಗೂ ತಾಯಿ ಬಲೇಂಗೇದಿ ಪುರುಷೇದಿ. ತಂದೆತಾಯಿ ತೀರಿದ ಮೇಲೆ ಅನಾಥನಾದ ಜೋಗಿ ದೇಶಾಂತರ ತಿರುಗುತ್ತಿದ್ದ. ಹೀಗೆ ತಿರುಗುತ್ತ ಆತ ಒಮ್ಮೆ ಶಿವನ ರಥಕ್ಕೆ ಅಡ್ಡಬರಲು ಶಿವ ಶಾಪಕೊಟ್ಟನಂತೆ. ಮತ್ತೆ ಬೇಡಿಕೊಂಡಾಗ ಸೋಣದಲ್ಲಿ ದೈವವಾಗಿ ಆರಾಧನೆಗೆ ಒಳಗಾಗುವೆ ಹೋಗು ಎಂದು ಪರಿಹಾರ ಕೊಟ್ಟನಂತೆ. ಈ ಕಥೆಯಲ್ಲಿ ಜೋಗಿಯಾಗುವಿಕೆಗೂ ಕುಟುಂಬದ ಸಂಬಂಧಗಳು ಛಿದ್ರವಾಗುವಿಕೆಗೂ ಆತ ದೇಶಾಂತರ ತಿರುಗಾಡುವುದಕ್ಕೂ ಇರುವ ಸಂಬಂಧ ಗಮನಾರ್ಹ.
ಸೋಣದ (ಶ್ರಾವಣದ) ಜೋಗಿ ಅಥವಾ ಜೋಗಿ ಪುರುಸೆಯು, ಸುರಿವ ಮಳೆಯಲ್ಲಿ ಮನೆಮನೆಗೆ  ಬಂದು ನೃತ್ಯ ಮಾಡುತ್ತ ಭಿಕ್ಷಾಟನೆ ಮಾಡುತ್ತಾನೆ. ಅವನು ಭೈರವ ಅಥವಾ ಶಿವ, ಬ್ರಹ್ಮಹತ್ಯಾ ದೋಷ ಕಳೆದುಕೊಳ್ಳಲು ಭಿಕ್ಷಾಟನೆ ಮಾಡಿದ ಕಥೆಯನ್ನು ಅಭಿನಯಿಸುತ್ತಾನೆ. ಪುರಾಣದ ಈ ಪ್ರಸಂಗವು ನಾಥಪಂಥದಲ್ಲಿ ಜೋಗಿಗಳು ಕಪಾಲ ಹಿಡಿದು ಸಂಚಾರ ಮಾಡುತ್ತ ಭಿಕ್ಷಾಟನೆ ಮಾಡುವ ಆಚರಣೆಯಾಯಿತಷ್ಟೆ. ಜೋಗಿ ಪುರುಸೆಯು  ನಾಥನ ಪಾತ್ರಧಾರಿಯಾಗಿ ಇದನ್ನು ಅಭಿನಯ ಮಾಡುತ್ತಾನೆ. ಮನೆಯವರು ಅಪ್ಪಣೆ ಕೊಟ್ಟರೆ, ಜೋಗಿಪುರುಸೆಯು ತೆಂಬರೆಯನ್ನು ಬಾರಿಸುವ ಜತೆಗಾರನ ಜತೆಗೂಡಿ ಪಾಡ್ದನ ಹಾಡುತ್ತಾನೆ. ಜೋಗಿಯ ಕೈಲಿ ತೆಂಗಿನ ತಿರಿಕಟ್ಟಿದ ಜ್ಯೋತಿಕೋಲು ಇರುತ್ತದೆ. ಆಟಿತಿಂಗಳಲ್ಲಿ ಬರುವ ರೋಗಗಳು ಜೋಗಿಕುಣಿತದಿಂದ ತೊಲಗುತ್ತವೆ ಎಂಬ ನಂಬಿಕೆಯಿದೆ. ಈ ಆಚರಣೆಯು ಕರಾವಳೀಕರಣಗೊಂಡ ಜನಪ್ರಿಯ ನಾಥಪಂಥದ ರೂಪವಾಗಿದೆ.
ನಾಥಪಂಥವುೊಸ್ಥಳಿಯತೆಯನ್ನು ಪಡೆದ ಇನ್ನೊಂದು ತಾಣ  ಚುಂಚನಗಿರಿ. ಅಮೂರ್ತವೂ ತಾತ್ವಿಕವೂ ಆದ ನಾಥಪಂಥವು ಇಲ್ಲಿ ಸ್ಥಳೀಯ ಜನರ ಮೂರ್ತವೂ ಪ್ರಾಯೋಗಿಕವೂ ಆದೊಆರ್ಥಿಕ ಸಾಮಾಜಿಕ ಚಟುವಟಿಕೆಗಳ ಮೂಲಕ ಹೊಸ  ರೂಪಧಾರಣೆ ಮಾಡಿದೆ. ನಾಥಪಂಥದ ಕಂಕಾಲ ಅಖಿಲ ಭಾರತೀಯವಾದರೆ, ರಕ್ತಮಾಂಸಗಳೆಲ್ಲ ಸ್ಥಳೀಯ. ಚುಂಚನಗಿರಿ ಸಾಹಿತ್ಯದಲ್ಲಿ ಮಠಕ್ಕೆ ಒಯ್ಯುವ ಎಡೆಯನ್ನು ಗಮನಿಸಿ. ಅದರಲ್ಲಿ ಸ್ಥಳೀಯ ಆಹಾರ ಸಂಸ್ಕೃತಿ, ಸಸ್ಯ, ಪ್ರಾಣಿ ಹಾಗೂ ಸಾಮಾಜಿಕ ಸಂಬಂಧಗಳು ಮೈವೆತ್ತಿವೆ.
ಗಡಿಗೇಲಿ ಹಣ್ಣುತುಪ್ಪ ಕುಡಿಕೇಲಿ ಜೇನುತುಪ್ಪ, ಸ್ವಾಮಿ ಭೈರುವಗೆ ಅಭಿಷೇಕ ಮಾಡೇವು
ಎಳನೀರಲಿ ಮಯ್ಯ ತೊಳಿಸೇವು |
ಇನಿಯ ಮಾವಿನಹಣ್ಣು ಗೊನೆಯ ಬಾಳೆಯ ಹಣ್ಣು, ನಿನಗಾಗಿ ತಂದೆ ನೆಲಗಡಲೆ
ಭೈರುವ ಹಸುವಿನ ಹಾಲ ಕೊಳ್ಳಯ್ಯ |
ಹೆಸರು ನಿನ್ನ ಹೆಸರು ಮೊಸರು ನೈವೇದ್ಯಕ್ಕೆ, ಹೊಸಬತ್ತದಕ್ಕಿ ಘನಪರ
ಭೈರುವ ಹೆಸರು ನಮ್ಮನೆ ಶಿಶುವಿಗೆ |
ನಾಗಾಳಕ್ಕಿ ಬಂದೊ ಕೋಡಿನ ಟಗರು ಬಂದೊ, ರಸಬಾಳೆಯ ಗೊನೆಬಂದೊ
ಭೈರುವನ ಪೂಜೆ ಹೊತ್ತಿಗೆ ಮಗಬಂದ |  (ಶ್ರೀಆದಿಚುಂಚನಗಿರಿ ಜನಪದ ಗೀತೆಗಳು)
ಅಡಕೀಯ ವಂಬಾಳೆ ವಪ್ಪೀಕೊ ಬೋರಯ್ಯ, ಎತ್ತೀನಾ ಮುಂದೇ ಮಗಾ ಬಂದು ನಿಂತಾರೆ
ರಪ್ಪಾದ ನಿಧಿಯೂ ವೋಯಿಸೇನೆ | (ಬೋರೇದೇವರ ಕಾವ್ಯ)
ಇಲ್ಲಿರುವ ಯಾವ ಸಾಮಗ್ರಿಯೂ ಹೊರಗಿಂದ ತಂದವಲ್ಲ. ಜನ ತಮ್ಮ ಜಮೀನಲ್ಲಿ ಬೆಳೆದಂತಹವು. ನಾಥಮಠಗಳಲ್ಲಿ ಪೂಜೆಗೆ ತಯಾರಿಸುವ ನೈವೇದ್ಯ ರೋಟ್‌ಗೆ ತುಪ್ಪಬೇಕು. ಹಾಲು ತುಪ್ಪದಂತಹ ಹೈನು ವಸ್ತುಗಳನ್ನು ಅರ್ಪಿಸುವ ಮಾತು ಹೀಗಾಗಿ ಬರುತ್ತದೆ. ಭೈರವ ಅಥವಾ ಜೋಗಿ ಸಂಪ್ರದಾಯಗಳು ಹೆಚ್ಚಿನವು ಫಲವಂತಿಕೆಗೆ ಸಂಬಂಧಪಟ್ವವು. ಗರ್ಭಕಟ್ಟದ ಹಸುಗಳಿಗೆ ಕರುವಾದರೆ ಹೈನು ಅರ್ಪಿಸುವ ಹರಕೆಗಳು ಇಲ್ಲಿವೆ. ಹೊಸ ಭತ್ತದಲ್ಲಿ ಅಡುಗೆ ಮಾಡುವುದು ಭೈರವಾರಾಧನೆಯ ಮಹತ್ವದ ಆಚರಣೆಯಾಗಿದ್ದು, ಇದು ಸಹ ಕೃಷಿಸಂಸ್ಕೃತಿಗೆ ಸಂಬಂಧಪಟ್ಟಿದೆ. ಚುಂಚನಗಿರಿ ಸಾಹಿತ್ಯದಲ್ಲಿ ಒಬ್ಬಾಕೆ  ಭೈರವನಿಗೆ ‘‘ನನ್ನೂರಿಗ್ಯಾಕೆ ಬರಲಿಲ್ಲ?’’ ಎಂದು ಕೇಳಿದರೆ,  ಭೈರವನು ‘‘ನಿಮ್ಮೂರ್ಗೆ ಬರುವೋಕೆ ಎಲೆಯಿಲ್ಲ ಅಡಿಕೆಯಿಲ್ಲ, ಪಟ್ಟೆಜೋತುರ ಮೊದಲಿಲ್ಲ ಎಲೆಮಗಳೆ, ನಿಮ್ಮೂರ್ಗೆ ನಾನು ಬರಲಿಲ್ಲ’’ ಎನ್ನುತ್ತಾನೆ. ಹೀಗೆ ಕೃಷಿ ಮತ್ತು ಸಮೃದ್ದಿಯ ಜತೆಗೆ ನಾಥ ಆಚರಣೆಗಳು ಬೆಸೆದುಕೊಂಡಿವೆ. ಚುಂಚನಗಿರಿ ಜನಪದ ಸಾಹಿತ್ಯದಲ್ಲಿ ಎಳೆನೀರು ನೆಲಗಡಲೆ ಜೇನುತುಪ್ಪ ಕೊಡುವ ಉಲ್ಲೇಖವು ವಿಶೇಷವಾಗಿ ಬರುತ್ತದೆ. ಬೇಯಿಸುವ ಗೋಜಿಲ್ಲದ ಆಹಾರವನ್ನು ಯೋಗಿಗಳಿಗೆ ಬಹುಶಃ ಜನ ಕೊಡುತ್ತಿದ್ದರು; ಊರಹೊರಗಿನ ಗುಡ್ಡಬೆಟ್ಟ ಮಠಗಳಲ್ಲಿ ಇರುತ್ತಿದ್ದ ನಾಥರು, ಕೆಡದೆ ಬಹುಕಾಲ ಇರುವ ಆಹಾರವನ್ನು ಸಂಗ್ರಹಿಸುತ್ತಿದ್ದರು ಎಂದು ಕಾಣುತ್ತದೆ. ಚುಂಚನಗಿರಿ ಜನಪದರಲ್ಲಿ ಜೋಗಿಸಿದ್ಧರಿಗಾಗಿ  ಅಡುಗೆ ಮಾಡುವ ಮತ್ತು ಬಿನ್ನಹ ಅರ್ಪಿಸುವ ವರ್ಣನೆಗಳು ವಿಶೇಷವಾಗಿವೆ. ಅವು ಸಹ ರೈತಾಪಿ ಆಹಾರ ಸಂಸ್ಕೃತಿಯ ಭಾಗವಾಗಿವೆ. ಸಿದ್ಧರಿಗಾಗಿ ಮಾಡುವ ಅಡುಗೆಗಳಲ್ಲಿ ವಿಶೇಷವಾದುದು ಭಂಗಿಹಾಕಿ ಮಾಡಿದ ರೊಟ್ಟಿ. ಭಂಗಿಯನ್ನು ಸಿದ್ಧಭುಕ್ತಿಗಾಗಿ ಮಾಡುವ ಮಾಂಸದ ಅಡಿಗೆಯಲ್ಲೂ ಹಾಕಲಾಗುತ್ತದೆ. ಇದು ಮಾತ್ರ ನಾಥರಿಗಾಗಿ ತಯಾರಾಗುತ್ತಿದ್ದ ವಿಶೇಷ ಆಹಾರ.
ಸ್ಥಳೀಕರಣದ ಲಕ್ಷಣಗಳು
ಹೊರಗಿನಿಂದ ಬಂದ ಪಂಥವೊಂದು ಸ್ಥಳೀಕರಣವಾಗುವ ವಿಧಾನಗಳು ಹಲವು. ಅವುಗಳ ಪ್ರಮುಖ ಲಕ್ಷಣಗಳನ್ನು ಹೀಗೆ ವಿವರಿಸಬಹುದು.
೧. ಸಂಬಂಧೀಕರಣ. ಭೈರವನನ್ನೂ ನಾಥರನ್ನು ತಮ್ಮ ನಂಟರಂತೆ ಆಪ್ತವಾಗಿ ಮಾತಾಡಿಸುವ ಧಾಟಿ ಜನಪದ ಸಾಹಿತ್ಯದಲ್ಲಿ ಇದೆ. ಬಹುತೇಕ ಜನಪದ ಸಾಹಿತ್ಯವು ತ್ರಿಪದಿ ಪ್ರಕಾರದಲ್ಲಿದ್ದು, ಅದನ್ನು ಹಾಡಿದವರು ಮಹಿಳೆಯರು. ಮಹಿಳೆಯರ ಅಭಿವ್ಯಕ್ತಿಯಲ್ಲಿ ಈ ಬಂಧುತ್ವದ ಗುಣಗಳು ಹೆಚ್ಚು ಪ್ರಕಟವಾಗುತ್ತವೆ. ‘‘ಚುಂಚನಗಿರಿಯಲ್ಲಿ ನಮಗ್ಯಾರೆ ನಂಟಾರು?’’ ಎಂದು ಒಬ್ಬಾಕೆ ಕೇಳಿಕೊಳ್ಳುವಳು;  ‘‘ಭೈರುವಸ್ವಾಮಿ ಹಿರಿಯಣ್ಣ ಇದ್ದಾರೆ ನಾನು ಮತ್ತೊಂದು ಇರುಳು ಇಳುವೇನು’’ ಎಂದು ಅದಕ್ಕೆ ತಾನೇ ಉತ್ತರವನ್ನೂ ಕೊಟ್ಟುಕೊಳ್ಳುವಳು. ಈ ಪದದಲ್ಲಿರುವ ಭರವಸೆಯು ಗಮನಾರ್ಹ. ಭೈರವನಿಗೆ ಸಿದ್ಧುಭೈರವ, ಮುದ್ದುಭೈರುವ, ನಾಥುಭೈರುವ ಎಂದೆಲ್ಲ ಕರೆಯಲಾಗುತ್ತದೆ. ನೋಡಲು ಉಗ್ರರೂಪಿಯಾದ ಭೈರವ ಇಲ್ಲಿ ಮುದ್ದಿಗೆ ಪಾತ್ರನಾಗುತ್ತಾನೆ.
೨. ಪಾತ್ರಗಳು ಅದಲು ಬದಲಾಗುವುದು. ಶಿವನು ಮೂಲದೇವರು.  ಭೈರವನು ಅವನ ಅವತಾರ. ಮಠದ ಅಧಿಪತಿ ನಾಥಯೋಗಿ. ಮಠದ ಜನಪ್ರತಿನಿಧಿ ಜೋಗಪ್ಪ. ಆದರೆ ಜನಪದ ಸಾಹಿತ್ಯದಲ್ಲಿ ಈ ಮೂಲದೇವರು, ಅವತಾರಿ ದೈವ, ನಾಥ ಹಾಗೂ ಜೋಗಪ್ಪ ಎಲ್ಲರೂ ಅಭಿನ್ನರಾಗಿ ಬೆರೆತು ಹೋಗುತ್ತಾರೆ.
ಕಾವೀಯನುಟ್ಟವ್ರೆ, ಕಾಮಾಕ್ಷಿ ಧರಿಸ್ಯವ್ರೆ, ಕೊರಳಿಗೆ ರುದ್ರಾಕ್ಷಿ ಹಾಕ್ಯವ್ರೆ ಭೈರುವ
ಪಡಿಧಾನಕಂತ ಬರುತವ್ರೆ|
ದೊಡ್ಡದೊಡ್ಡ ಜೋಗಿ ದೊಡ್ಡ ಪಾತುರೆಜೋಗಿ, ದೊಡ್ಡ ಮೊರದಲ್ಲಿ ಅಕ್ಕಿಪಡಿ
ತಂದಿವಿನಿ, ಜಿದ್ದು ಮಾಡಬೇಡ ಹಿಡಿಜೋಗಿ |
ಇಲ್ಲಿ ಭಿಕ್ಷಕ್ಕೆ  ಬಂದಿರುವುದು ಭೈರವನೊ, ನಾಥನೊ ಅಥವಾ ಜೋಗಪ್ಪನೊ? ಯಾರೂ ಆಗಿರಬಹುದು ಎಂಬಂತೆ ಈ ರಚನೆಗಳಿವೆ. ಇಲ್ಲಿ ಭೈರುವ ಉರಿಗದ್ದುಗೆ ಮೇಲೆ ಕೂರುವವನು; ಪಟ್ಟ ಕಟ್ಟಿಸಿಕೊಳ್ಳುವವನು; ಮುದಿಯ ಎತ್ತನು ಏರಿ ಮೈಗೆ ಬೂದಿಯ ಬಳಿದು ಕೊಂಡು ಬರುವವನು; ಭಂಗಿ ಸೇದುವವನು. ತಲೆತುಂಬ ಖಂಡುಗ ಜಡೆ ಕಿರುಜಡೆ ಬಿಟ್ಟು ಸನ್ಯಾಸಿಯಾದವನು. ಭಕ್ತರ ದರುಶನಕ್ಕೆ ಪಡಿಯ ಸಂಗ್ರಹಕ್ಕೆ ಊರೂರು ತಿರುಗುವವನು; ಉಕ್ಕಡದ ಕುದುರೆಯ ಮೇಲೆ ಬರುವವನು. ದೂರದ ಪರುಸೆ ಬರಬೇಕೆಂದು ಸಾರಿ ಡಂಗೂರ ಹೊಡೆಸುವವನು. ವಾಸ್ತವದಲ್ಲಿ ಇವನ್ನೆಲ್ಲ ಮಾಡುವವರು ನಾಥಯೋಗಿ ಹಾಗೂ ಅವನ ಶಿಷ್ಯ ಜೋಗಪ್ಪ. ಆದರೆ ಇಲ್ಲಿ ಈ ಕೆಲಸಗಳನ್ನೆಲ್ಲ  ಭೈರವನೇ ಮಾಡುವಂತೆ ಬಣ್ಣನೆಗಳಿವೆ. ಶಿವನೂ ಭೈರವನೂ ನಾಥನೂ ಜೋಗಪ್ಪನೂ ಪರಸ್ಪರ ಕಲಸಿಕೊಳ್ಳುವ ಈ  ಪ್ರಕ್ರಿಯೆಯಲ್ಲಿರುವ ಪಲ್ಲಟದ ಅಂತಿಮ ಘಟ್ಟವೆಂದರೆ, ದೈವ ಮಾನವನಾಗುವುದು. ಮಾನವರು ದೈವವಾಗುವುದು.
೩. ಪಂಥ ಹಾಗೂ ದೈವಗಳ ಸಂಕರ. ಶೈವಪಂಥವಾದ ನಾಥವು ವೈಷ್ಣವ ಪಂಥದ ಜತೆ ಯಾವ ಶರತ್ತು ಇಲ್ಲದೆ ಜನರ ಬದುಕಿನಲ್ಲಿ ಬೆರೆತ ಬಗೆ ಅಪೂರ್ವವಾಗಿದೆ. ಹಾಸನ ಸಕಲೇಶಪುರ ಮೂಡಿಗೆರೆ ಭಾಗದ ಶೈವ ಒಕ್ಕಲಿಗರಲ್ಲಿ ಸಾವು ಸಂಭವಿಸಿದಾಗ,  ಐನೋರು, ದಾಸಪ್ಪ ಹಾಗೂ ಜೋಗಪ್ಪ ಮೂವರನ್ನೂ ಕರೆಸಲಾಗುತ್ತದೆ. ಇವರು ಕ್ರಮವಾಗಿ ಲಿಂಗಾಯತ, ನಾಥ ಹಾಗೂ ವೈಷ್ಣವ ಪ್ರತಿನಿಧಿಗಳು. ಇಲ್ಲಿನ ಒಕ್ಕಲಿಗರು ಮಾಡುವ ಹರಿಸೇವೆಯಲ್ಲೂ ಇದೇ ಮಿಶ್ರಣ. ತುಳಸಿ ಪೂಜೆ ಹಾಗೂ ಹರಿಕತೆ ಮಾಡಿಸುವ ಹರಿ ಸೇವೆಯು ಪಕ್ಕಾ ವೈಷ್ಣವ ಆಚರಣೆ. ಆದರೆ ಹರಿಸೇವೆಯ ಕೊನೇ ದಿನ ಕೆಂಚರಾಯನ ಸೇವೆ ಎಂಬ ಭೈರವಾರಾಧನೆ ಇದ್ದು, ಅಲ್ಲಿ ಜೋಗಪ್ಪ ಮುಖ್ಯನಾಗುತ್ತಾನೆ. ದಾಸಪ್ಪ ಜೋಗಪ್ಪ ಇಬ್ಬರೂ ಒಟ್ಟಿಗೆ ಇರುವುದು ಮಾತ್ರವಲ್ಲ ಒಬ್ಬನ ಗೈರುಹಾಜರಿಯಲ್ಲಿ ಮತ್ತೊಬ್ಬ ಅವನ ಕೆಲಸ ಮಾಡುತ್ತಾನೆ. ಈ ಪಂಥೀಯ ಸಂಕರದ ತುತ್ತತುದಿ ಎಂದರೆ, ಚುಂಚನಗಿರಿ ಭೈರವನು ಸ್ವತಃ ಹರಿಸೇವೆ ಮಾಡುವುದನ್ನು ಬಣ್ಣಿಸುವ ಹಾಡುಗಳಿರುವುದು. ಗಾಯಕರು ಮೇಲುಕೋಟೆ ನರಸಿಂಹನನ್ನೂ ಚುಂಚನಗಿರಿ ಭೈರವನ್ನೂ ಕೂಡಿಸಿ ಹಾಡುತ್ತಾರೆ; ‘‘ಸಣ್ಣಸಣ್ಣನಾಮ ಸಣ್ಣನೀಲಿಯ ನಾಮ, ಎಷ್ಟೊಂದು ನಾಮ ಒಡೆಯ ಭೈರುವಗೆ ಅವರು ವ್ಯಾಸ ಕಟ್ಟಾರೆ ಹರಿನಾಮ’’ ಎಂದು ಭೈರವನ ವೈಷ್ಣವೀಕರಣ ಮಾಡುತ್ತಾರೆ. ಭೈರವಾರಾಧಕರನ್ನು ಟೀಕಿಸುವ  ರಾಮಾನುಜರು ಊಹಿಸಲಾಗದ ಪಂಥಾಂತರ ವಿದು. ಭೈರವ ಪಂಥಿಗಳಾದ ಪುತ್ತೂರು ಸೀಮೆಯ ಭೈರರು ವೆಂಕಟರಮಣನ ಸೇವೆಯನ್ನೂ ಮಾಡುತ್ತಾರೆ. ಕುಂದಾಪುರ ಸೀಮೆಯಲ್ಲಿ ಮಾಡುವ ತುಳಸಿಪೂಜೆಯಲ್ಲಿ ‘‘ಹಾಸ್ಕಲ್ ಹಾಸ್ಕೊಂಡು ಬೀಸ್ಕಲ್ ಬೀಸ್ಕೊಂಡು, ಗೋರ್ಕಲ್ಲ ಮೇಲೆ ತಪಸ್ಸು ಮಾಡುವ ಕಾಶಿಕಾಳಭೈರವನ ಪಾದಕ್ಕೆ ಗೋವಿಂದೋ ಗೋವಿಂದ’’ ಎಂದು ಕೂಗುವ ಪದ್ಧತಿಯಿದೆ. ಇದೂ ಕೂಡ ಭೈರವನ ವೈಷ್ಣವೀಕರಣದ ನಿದರ್ಶನ.
ಸಾಮಾನ್ಯವಾಗಿ ಎರಡು ವಿಭಿನ್ನ ದೈವದ ಅನುಯಾಯಿಗಳಿರುವ ಕಡೆ, ಚಾರಿತ್ರಿಕ ಸಂಘರ್ಷಗಳನ್ನು ಮೀರಿ ಸಮುದಾಯಗಳು ಅವುಗಳ ಮಿಲನ ಮಾಡಿಸುತ್ತವೆ. ಚಿಗಟೇರಿಯ (ಹರಪನಹಳ್ಳಿ) ನಾರಪ್ಪನು  ಭೈರವ ರೂಪಿ ದೈವ. ಆದರೆ ಅವನ ಒಕ್ಕಲುಗಳು ದಾಸರು. ಅವನ ಪೂಜೆಗೆ ಶಂಖ ಜಾಗಟೆ ಬಳಸುತ್ತಾರೆ. ಈ ವೈಷ್ಣವ ಆಚರಣೆಗಳಲ್ಲಿ ವಿಜಯನಗರವನ್ನು ಆಳಿದ ವೈಷ್ಣವ ರಾಜರ ಕಾಲದ ಒತ್ತಡದಿಂದ ಬಂದವೆಷ್ಟು,  ಜನರೇ ಸ್ವಯಿಚ್ಛೆಯಿಂದ ಸೇರಿಸಿದ್ದೆಷ್ಟು ವಿಂಗಡಿಸುವುದು ಕಷ್ಟ.  ಖುದಾಪುರದ (ಚಳ್ಳಕೆರೆ)ಭೈರವನ ಗುಡಿಯಿಂದ ಹೊರಡುವ ೧೨ ಪೆಟ್ಟಿಗೆ ದೇವರುಗಳಲ್ಲಿ ಒಂದು ಅಹೋಬಳ ನರಸಿಂಹನದು. ಎಲ್ಲಿಯ ನರಸಿಂಹ ಎಲ್ಲಿಯ ಭೈರವ? ಪುರಾಣಗಳ ಪ್ರಕಾರ ಒಬ್ಬ ಶಿವವಿರೋಧಿ. ಇನ್ನೊಬ್ಬ ವಿಷ್ಣುದ್ವೇಷಿ. ಆದರೆ ಮ್ಯಾಸಬೇಡರು ಇಬ್ಬರನ್ನೂ ದ್ವಂದ್ವವಿಲ್ಲದೆ ಒಪ್ಪಿಕೊಂಡಿದ್ದಾರೆ.  ‘ಕಾನೂರು ಹೆಗ್ಗಡಿತಿ’ ಕಾದಂಬರಿಯಲ್ಲಿ ಬರುವ ಶಾಮಯ್ಯಗೌಡರ ಪೂಜಾಪೆಟ್ಟಿಗೆಯ ವರ್ಣನೆಯು, ಈ ದೈವಿಕ  ಸಮನ್ವಯವನ್ನು ಚೆನ್ನಾಗಿ ಪ್ರತಿನಿಧಿಸುತ್ತದೆ. ‘ಅದರ ಕತ್ತಲುಗವಿಯಲ್ಲಿ ಅನೇಕ ವಸ್ತುಗಳು ಬಹಳ ಕಾಲದಿಂದಲೂ ತಪಸ್ಸು ಮಾಡುತ್ತಿದ್ದುವು. ಕೆಂಪು ನಾಮದ ಕರಡಿಗೆ; ಬಿಳಿನಾಮದ ಉಂಡೆಗಳು; ತುಲಸಿಯ ಎಲೆಗಳು; ಎರಡು ಅಂಗುಲ ಚದರವುಳ್ಳ ಒಡಕಲು ಕನ್ನಡಿ; ಕೆಂಪು ಮತ್ತು ಬಿಳಿಯ ನಾಮದ ಕಡ್ಡಿಗಳು; ವಿಭೂತಿಯ ಹುಡಿ; ನಾಲ್ಕೈದು ಜರಠವಾದ ಮೂರುಕಾಸು, ಆರುಕಾಸುಗಳು; ಒಂದು ಬೆಳ್ಳಿಯ ಸಣ್ಣತ್ರಿಶೂಲ, ಇತ್ಯಾದಿ’’; ಇಲ್ಲಿರುವ ನಾಮದ ಉಂಡೆ ಹಾಗೂ ತುಲಸಿಗಳು ಶ್ರೀವೈಷ್ಣವದ ಗುರುತುಗಳಾದರೆ, ವಿಭೂತಿ ತ್ರಿಶೂಲ  ನಾಥ ಶೈವರ ಗುರುತುಗಳು.
ಅಭಿಜಾತ ನೆಲೆಯಲ್ಲಿ ಬೆರೆಯಲು ಹಿಂಜರಿಯುವ ಸಂಗತಿಗಳು ಜನರ ದೈನಿಕ ಬದುಕಿನ ಲಯದಲ್ಲಿ ವೈರುಧ್ಯವಿಲ್ಲದೆ ಕೂಡಿಕೊಳ್ಳುತ್ತವೆ.. ಪ್ರತಿಷ್ಠಿತ ಧರ್ಮ ಹಾಗೂ ಪಂಥಗಳ ವಿಧಿಯನ್ನು ಜನ ಯಾವತ್ತೂ  ಬದಲಿಸುತ್ತ ಬಂದಿದ್ದಾರೆ.  ಹಾಗೆಂದು ಪಂಥಗಳ ನಡುವೆ ನಡೆದಿರಬಹುದಾದ ಚಾರಿತ್ರಿಕ ಸಂಘರ್ಷದ ನೆನಪುಗಳು ಹಾಗೆ ಪೂರ್ಣವಾಗಿ ಮರೆವಿಗೆ ಸಲ್ಲುವುದಿಲ್ಲ. ಅವು ರೂಪಕ ಕತೆಗಳಲ್ಲಿ ಅಡಗಿರುತ್ತವೆ. ಉದಾ. ಭೈರವನು ರಾಮನಿಗೆ ಚುಂಚನಕಟ್ಟೆ ಬಿಟ್ಟು ಬರಬೇಕಾದ ಕತೆ. ತಿಮ್ಮಪ್ಪನಿಗೂ ಭೈರವನಿಗೂ ನಡೆಯುವ ಪಗಡೆಯಾಟದಲ್ಲಿ ತಿಮ್ಮಪ್ಪನು ಭೈರವನ ಅಕ್ಷಯಪಾತ್ರೆಯನ್ನು ಗೆದ್ದು ಅವನಿಗೆ ಭಿಕ್ಷಾಟನೆಗೆ ಇಳಿಸುವ ಕತೆ. ಭೈರವನು ತಿಮ್ಮಪ್ಪನ ಚಿನ್ನದ ರಥವನ್ನು ಕದ್ದುತರುವ ಕಥೆ.
೪. ಪುರಾಣಗಳ ಸಮಕಾಲೀಕರಣ. ಅಖಿಲ ಭಾರತೀಯ ಆಗಿರುವುದನ್ನು ನಿತ್ಯ ಬದುಕಿನ ಅನುಭವ ಲೋಕದಿಂದ ಪುನಾರಚಿಸಿ ಹೊಸ ಪುರಾಣ ಸೃಷ್ಟಿಸುವ ಕೆಲಸವಿದು. ಇಲ್ಲಿ ದೈವಗಳ ಮಾನವಿಕರಣವೂ ಮಾನವರ ದೈವೀಕರಣವೂ ಆಗುತ್ತದೆ. ನಾಥಪಂಥದ ಕ್ಲಾಸಿಕಲ್  ಕಟ್ಟುನಿಟ್ಟುಗಳು ಇಲ್ಲಿ ಬದಲಾಗುತ್ತವೆ. ಚುಂಚನಗಿರಿಯ ಭೈರವನ್ನು ಗಮನಿಸಿ. ಆತ ಬೀದಿ ತಿರುಗುತ್ತಾನೆ. ಚೆಲುವಾದ ತರುಣಿಯರು ಕಂಡರೆ   ಪ್ರೇಮಿಸುತ್ತಾನೆ. ಅವರಿಗೆ ಪ್ರೇಮಪತ್ರ ಬರೆಯುತ್ತಾನೆ. ಮತ್ತೊಬ್ಬರ ಹೆಂಡತಿಗೆ ಕದ್ದು ಒಲಿಯುತ್ತಾನೆ. ಮೊದಲ ಹೆಂಡತಿಯ ವಿರೋಧ ಲೆಕ್ಕಿಸದೆ ಇನ್ನೊಬ್ಬಳನ್ನು ಮದುವೆ ಆಗುತ್ತಾನೆ. ಅವಳನ್ನು ಮೆಚ್ಚಿಸಲು ಕುರಿಕಾಯುತ್ತಾನೆ. ಭೈರವನ ಈ ಮಾನವೀಕರಣವು ಲುಂಕೆಮಲೆ ಸಾಹಿತ್ಯದಲ್ಲೂ ನೋಡಸಿಗುತ್ತದೆ. ಅರ್ಜುನ ಜೋಗಿ ಹಾಡುಗಳಲ್ಲಿ ಮಹಾಭಾರತದಂತಹ ಮಹಾಕಾವ್ಯದ ಕಥೆಯು  ಊರಕತೆಯಾಗುತ್ತದೆ.  ಅರ್ಜುನನು ಸ್ವತಃ ಚುಂಚನಗಿರಿಗೆ ಬಂದು ಭೈರವನ ಭಕ್ತನಾಗುತ್ತಾನೆ. ಭೈರವನು ಅರ್ಜುಜನಿಗೆ ಜೋಗಿದೀಕ್ಷೆ ಕೊಟ್ಟು, ಕಾವಿ ಕಮಂಡಲು ವಿಭೂತಿ ಸಿಂಗನಾದ ಹುಲ್ಲೆಚರ್ಮಗಳನ್ನು ಕೊಡುತ್ತಾನೆ. ಒಮ್ಮೆಯಂತೂ ಅರ್ಜುನ ಕಿನ್ನರಿ ಮಾಡಿಕೊಂಡು ಜೋಗಿಯಾಗಿ ಸುತ್ತುತ್ತ, ೩೩ ರಾಗಗಳನ್ನು ೬೮ ಭಾಷೆಗಳಲ್ಲಿ ಹಾಡುತ್ತ ಚುಂಚನಗಿರಿಗೆ ಬರುತ್ತಾನೆ. ಆಗ ಚುಂಚನಗಿರಿಯ ಮುದ್ದೇಗೌಡನ ಸೊಸೆ ದೇವಾಜಮ್ಮ ಮಗುವನ್ನು ಮಡಿಲಲ್ಲಿ ಇರಿಸಿಕೊಂಡು ಸೋರೆಕಾಯಿ ಹೆಚ್ಚುತ್ತಿದ್ದವಳು, ಜೋಗಪ್ಪನ ನಾಟ್ಯ ನೋಡುತ್ತಾ ಮಗುವನ್ನೂ ಹೆಚ್ಚಿಬಿಡುತ್ತಾಳೆ. ನಂತರ ಮಗುವಿನ ಶವವನ್ನು ಹೊತ್ತುಕೊಂಡು ಜೋಗಿಯನ್ನು ಹಿಂಬಾಲಿಸಿ ಹೋಗಿ ಜೀವಬರಿಸು ಎಂದು ಕಾಡುತ್ತಾಳೆ. ಜೋಗಿ ಜೀವಬಂದರೆ ಮಗುವನ್ನು ತನಗೆ ಶಿಷ್ಯನನ್ನಾಗಿ ಕೊಡಬೇಕೆಂದು ಶರತ್ತು ಹಾಕಿ ಜೀವ ಬರಿಸುತ್ತಾನೆ. ಬಳಿಕ ಮಗುವಿಗೆ ಜೋಗಿದೀಕ್ಷೆ ಕೊಡುತ್ತಾನೆ. ಈ ಮರುಜನ್ಮವು ದೀಕ್ಷೆಯ ನಂತರ ಸಿಗುವ ಮರುಜೀವನವೂ ಹೌದು.
ಕುವೆಂಪು ಕುಮಾರವ್ಯಾಸನು ಹಾಡಿದರೆ ಕಲಿಯುಗ ದ್ವಾಪರವಾಗುವುದು ಎಂದಿದ್ದರು. ಆದರೆ ಜೋಗಿಗಳು ತಮ್ಮ ಹಾಡುಗಳಲ್ಲಿ ದ್ವಾಪರವನ್ನೇ ಕಲಿಯುಗವನ್ನಾಗಿ ಬದಲಿಸಿ ಬಿಡುತ್ತಾರೆ.
* * *
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
ಕರ್ನಾಟಕದ ನಾಥಪಂಥ : ೧೪. ಕನ್ನಡ ಸಾಹಿತ್ಯದಲ್ಲಿ ನಾಥರು
ಕೊಲ್ಲಾಪುರದ ನಾಥಮಠದಲ್ಲಿದ್ದ ಯೋಗಿನಿ ಸೋಹನ್ ಭಾರತಿ ಅವರಿಗೆ  ‘ನೀವು ಭಾರತಿ ಪಂಥದಲ್ಲಿ ದೀಕ್ಷೆ ಪಡೆದವರು. ನಾಥಮಠದಲ್ಲಿದ್ದೀರಿ. ಹೇಗೆ?’ ಎಂದು ಕೇಳಿದೆ. ಅದಕ್ಕೆ ಆಕೆ ‘ಸಬ್ ಘರ್ ಭಟಕೆ, ನಾಥ್ ಮೆ ಅಟಕೆ’ (ಎಲ್ಲ ಮನೆ ಅಲೆದರು, ಕಡೆಗೆ ನಾಥರೊಳಗೆ ಸಿಲುಕಿದರು)  ಎಂದು ಉತ್ತರಿಸಿದರು. ಇದರ ದನಿ ಒಮ್ಮೆ ನಾಥದೀಕ್ಷೆ ಪಡೆದರೆ ಮತ್ತೆಬೇರೆ ಹುಡುಕಬೇಕು ಅನಿಸುವುದಿಲ್ಲ. ಯಾವುದೇ ನಾಥ ಯೋಗಿಯನ್ನು ಮಾತಾಡಿಸಿದರೆ, ಇಂತಹ  ಪ್ರಾಸಬದ್ಧವೂ ಕಾವ್ಯಾತ್ಮಕವೂ  ಸೂತ್ರರೂಪಿಯೂ ಆದ ಬೆಡಗಿನ ಹೇಳಿಕೆಗಳಲ್ಲಿ ಉತ್ತರಿಸುತ್ತಾರೆ.  ‘ಪಾನಿ ಪೀನಾ ಛಾನಕೆ, ಗುರು ಕರನಾ ಜಾನಕೆ’  (ನೀರನ್ನು ಸೋಸಿಕುಡಿ, ಗುರುವನ್ನು ತಿಳಿದು ಆರಿಸು);  ‘ಧೂನಾ ಪಾನಿ ಔರ್ ಸಿದ್ಧೋಂಕಿ  ಬಾನಿ’ (ಧುನಿಯ ಬೆಂಕಿ, ನೀರು ಹಾಗೂ ಸಿದ್ಧರ ವಚನ ಇಷ್ಟಿದ್ದರೆ ಸಾಕು) ಹೀಗೆ ಅಸಂಖ್ಯಾತ ಸೂಕ್ತಿಗಳು ಅವರ ಬಳಕೆಯಲ್ಲಿವೆ. ಇವನ್ನು ಓದುತ್ತಾ ಹೋದರೆ, ಶರಣರ ವಚನಗಳು ನೆನಪಾಗುತ್ತವೆ. ಇಲ್ಲಿರುವೊಕೊನೆಯ ಸೂಕ್ತಿಯು ‘ನಿಮ್ಮ ಶರಣರ ಸೂಳ್ನುಡಿಯ ಒಂದರಗಳಿಗೆ ಇತ್ತರೆ ಸಾಕು’ ಎಂಬ ಬಸವಣ್ಣನ ಮಾತಿಗೆ ಸಮೀಪವಿದೆ. ಈ ಉಕ್ತಿ ಸಾಮೀಪ್ಯವನ್ನು ಒಬ್ಬರು ಇನ್ನೊಬ್ಬರಿಗೆ ಕೊಟ್ಟರು ಎಂಬ ಋಣ ಪರಿಭಾಷೆಯಲ್ಲಿ ವಿಶ್ಲೇಷಿಸುವುದಕ್ಕೆ ಸಾಧ್ಯವಿಲ್ಲ. ಭಾರತದ ಯೋಗಪಂಥಗಳ ನಡುವೆ ನಮಗಿನ್ನೂ ಗೊತ್ತಾಗಬೇಕಾಗಿರುವ ಯಾವುದೊ ಒಂದು ಅನುಸಂಧಾನವಿತ್ತು. ಇವರು ಒಂದು ಸಮಾನ ಮೂಲದಿಂದ ತಮ್ಮ  ತತ್ವ, ಭಾಷೆ,  ರೂಪಕ, ಶೈಲಿಗಳನ್ನು ಪಡೆಯುತ್ತಿದ್ದರು. ಇದರ ಬಗ್ಗೆ ಪುಣೇಕರರು ಒಳ ನೋಟಗಳುಳ್ಳ ಚಿಂತನೆ ಮಾಡಿದ್ದಾರೆ.
[1]
ಎತ್ತರದ ದಾರ್ಶನಿಕ ಚಿಂತನೆಯನ್ನು ಜನರ ಆಡುಮಾತಿನಲ್ಲಿ ಕಟ್ಟಿಕೊಡುವ ಗೋರಖನ  ‘ಗೋರಖಬಾನಿ’ ಪಠ್ಯವು, ಇಂತಹ ಕಾವ್ಯಾತ್ಮಕ ಸೂಕ್ತಿಗಳಿಂದ ತುಂಬಿಹೋಗಿದೆ. ಕೊಲ್ಲಾಪುರದಲ್ಲಿ ಗೋರಖನಾಥ ಮಠದ ಗೋಡೆ ತುಂಬ ಇಂತಹ ಸೂಕ್ತಿಗಳನ್ನು ಬರೆಯಲಾಗಿದೆ. ಸ್ಮೃತಿಯ ಮೂಲಕ ತಿಳಿವಳಿಕೆ ಸಾಗಿಸುವ ಮತ್ತು ಜನರ ಮಟ್ಟದಲ್ಲಿ ಇಳಿದು ಬದುಕ ಬಯಸುವ  ಎಲ್ಲ ಪಂಥಗಳು, ಹರಳುಗಟ್ಟಿದ ಹೇಳಿಕೆಗಳಲ್ಲಿ ಸಾಹಿತ್ಯ ರಚಿಸುತ್ತವೆ ಎಂದು ತೋರುತ್ತದೆ. ಉನ್ನತ  ತಿಳಿವಳಿಕೆಯನ್ನೂ ಸೂಕ್ಷ್ಮವಾದ ತಾತ್ವಿಕ ಜಿಜ್ಞಾಸೆಯನ್ನೂ ಧಾರಣೆ ಮಾಡುವಾಗ, ಇಡೀ ಜನ ಭಾಷೆಗೆ ಒಂದು ಹೊಸಜನ್ಮ ಬರುತ್ತದೆ. ಆ ದರ್ಶನವು ಮೌಖಿಕಕ್ಕೆ ಇಳಿದು ಬೀದಿಗೆ ಬರುತ್ತದೆ. ಇದನ್ನು ದರ್ಶನದ ಜಾನಪದೀಕರಣ ಎನ್ನಬಹುದು. ಕರ್ನಾಟಕದಲ್ಲಿ ಇದನ್ನು ಶರಣರು ಮಾಡಿದರು. ಅವಧೂತರು ಮಾಡಿದರು.
ಹಾಗೆಕಂಡರೆ, ದಾರ್ಶನಿಕ ಚರ್ಚೆಗಳಿಗೆ ದೈನಿಕ ಜೀವನ ಲಯದಲ್ಲಿರುವ ಮಾತನ್ನು ಬಳಸುವ ಪರಂಪರೆ ಆರಂಭಿಸಿದವನು ಬುದ್ಧ. ನಂತರ ನಾಥರು, ಸೂಫಿಗಳು, ಆರೂಢರು. ಅರ್ಧ ಮಾಗಧಿ, ಬ್ರಜಭಾಷೆ, ಪಂಜಾಬಿ, ನೇಪಾಳಿ, ಬಂಗಾಲಿ, ಮರಾಠಿ ಮುಂತಾದ ಜನ ಭಾಷೆಗಳಲ್ಲಿ ನಾಥರ ಸಾಹಿತ್ಯವಿದೆ.  ಕಬೀರ, ನಾನಕ, ಜ್ಞಾನೇಶ್ವರ, ನಜೀರ್ ಅಕ್ಬರಾಬಾದಿ ಅವರನ್ನು ಇಲ್ಲಿ ನೆನೆಯಬಹುದು. ಗೋರಖ ರಚಿಸಿದ ಎನ್ನಲಾಗುವ ‘ಗೋರಖಬಾನಿ’ ಕೂಡ ಜನಭಾಷೆಯಲ್ಲಿದೆ. ನಾಥರ ದಾರ್ಶನಿಕ ಪಠ್ಯಗಳು ಸಂಸ್ಕೃತದಲ್ಲಿದ್ದರೂ ಅದು  ವ್ಯಾಕರಣ ಲೆಕ್ಕಿಸದ ಸರಳ ಸಂಸ್ಕೃತ. ಶಂಕರ ಮೊಕಾಶಿ ಪುಣೇಕರರು ಇದನ್ನು ‘ಫಾಲ್ಟಿ ಸಾನ್ಸ್‌ಕ್ರಿಟ್’ಎನ್ನುತ್ತಾರೆ.[2] ಈ ‘ಅಶುದ್ಧ’ ಭಾಷೆ ಕೂಡ ಸಮುದಾಯಕ್ಕೆ ಸಮೀಪ ವಾಗಲು ಮಾಡಿದ ಯತ್ನದೊಫಲ. ನಾಥರ ದೀಕ್ಷಾಮಂತ್ರಗಳು ಬಹುಮಟ್ಟಿಗೆ ಆಡುಭಾಷೆಯಲ್ಲಿವೆ. ಕಿನ್ನರಿ ಜೋಗಿಗಳ ಗುರುಕಲ್ಮದ (ದೀಕ್ಷಾಮಂತ್ರ) ಚರ್ಚೆಯಲ್ಲಿ ಇದನ್ನು ಗಮನಿಸಲಾಯಿತು. ದೀಕ್ಷೆ ಪಡೆದವರು ಅನುಸರಿಸಬೇಕಾದ ನಿಯಮಗಳನ್ನು ಒಳಗೊಂಡಿರುವ ಈ ಮಂತ್ರಗಳನ್ನು ಪ್ರಾಸಬದ್ಧ ಕವಿತೆಯಂತೆ ರಚಿಸಲಾಗಿದೆ. ನಾಥರಲ್ಲಿ ಸಾಹಿತ್ಯ ಮತ್ತು ದರ್ಶನ ಶಾಸ್ತ್ರಗಳ ನಡುವೆ ಬಹಳ ಭೇದವಿಲ್ಲ. ನಾಥಪಂಥದಲ್ಲಿ ಸಾಹಿತ್ಯ, ದಾರ್ಶನಿಕತೆ ಮತ್ತು ಆಚರಣೆಗಳು ಅನನ್ಯವಾಗಿ ಏಕೀಭವಿಸಿವೆ. ನಾಥದಶರ್ನ ಜನಪದೀಕರಣ ಪಡೆದ  ಪರಿಣಾಮ ಎಂದರೆ, ಎಷ್ಟೋ ಕೃತಿಗಳಿಗೆ ಕರ್ತೃವಿನ ಗುರುತು ಹೇಳಲಾಗದಂತೆ ಜನಪ್ರಿಯವಾದುದು.
ಕನ್ನಡ ಪಠ್ಯಗಳು
ಕನ್ನಡದಲ್ಲಿ ನೂರಾರು ಪಠ್ಯಗಳು ನಾಥರ ಪ್ರಸ್ತಾಪ ಮಾಡುತ್ತವೆ. ಅವುಗಳಲ್ಲಿ ಮುಖ್ಯವಾದವು, ಬಸವಣ್ಣ ಚೆನ್ನಬಸವಣ್ಣ ಅಲ್ಲಮಪ್ರಭು ಅವರ ವಚನಗಳು, ಹರಿಹರನ ‘ಪ್ರಭುದೇವರ ರಗಳೆ’ ಹಾಗೂ ‘ರೇವಣ ಸಿದ್ಧೇಶ್ವರನ ರಗಳೆ’, ರಾಘವಾಂಕನ  ‘ಸಿದ್ಧರಾಮ ಚಾರಿತ್ರ’, ಬ್ರಹ್ಮಶಿವನ ‘ಸಮಯ ಪರೀಕ್ಷೆ’ ಚಾಮರಸನ ‘ಪ್ರಭುಲಿಂಗಲೀಲೆ,’ ವಿರಕ್ತ ತೋಂಟದಾರ್ಯನ ‘ಸಿದ್ಧೇಶ್ವರ ಪುರಾಣ’, ಮಲ್ಲಕವಿಯ ‘ರೇವಣಸಿದ್ಧೇಶ್ವರ ಕಾವ್ಯ’, ದೇವರಾಜನ ‘ಮರುಳಸಿದ್ಧ ಕಾವ್ಯ’, ನಿಜಗುಣ ಶಿವಯೋಗಿಗಳ ‘ವಿವೇಕ ಚಿಂತಾಮಣಿ’, ವೀರಸಂಗಯ್ಯನೊ‘ನಂದಿಯಾಗಮ ಲೀಲೆ’,  ಭೀಮಕವಿಯ ‘ಬಸವನಪುರಾಣ’; ಮಹಾ ಲಿಂಗರಂಗನ ‘ಅನುಭವಾಮೃತ’, ಶಿವಗಣ ಪ್ರಸಾದಿಯ  ‘ಶೂನ್ಯಸಂಪಾದನೆ’, ಮಲ್ಲಿಕಾರ್ಜುನನ  ‘ಶಂಕರದಾಸಿಮಯ್ಯ ಪುರಾಣ’ ಶಾಂತಲಿಂಗ ದೇಶಿಕನ ‘ಭೈರವೇಶ್ವರ ಕಾವ್ಯದ ಕಥಾಮಣಿ ಸೂತ್ರರತ್ನಾಕರ’, ವಿರೂಪಾಕ್ಷ ಪಂಡಿತನ ‘ಚೆನ್ನಬಸವ ಪುರಾಣ’, ಸಿದ್ಧನಂಜೇಶನ ‘ಗುರುರಾಜ ಚಾರಿತ್ರ’, ಲಕ್ಕಣ್ಣ ದಂಡೇಶನ ‘ಶಿವತತ್ವರತ್ನಾಕರ’, ಸಪ್ತಕಾವ್ಯದ ಗುರುಬಸವನ ‘ಅವಧೂತಗೀತೆ’ ಮುಂತಾದವು. ಇವೆಲ್ಲವು ಬೇರೆಬೇರೆ ಕಾಲಘಟ್ಟಕ್ಕೆ ಸೇರಿದ ಹಲವು ಪಂಥ ಅಥವಾ  ದರ್ಶನಗಳ ಹಿನ್ನೆಲೆಯ ಪಠ್ಯಗಳು. ಕೆಲವು ದಾರ್ಶನಿಕ ಗ್ರಂಥಗಳಾದರೆ ಕೆಲವು ಕಾವ್ಯಗಳು. ಇಲ್ಲಿ ಸಿಗುವ ನಾಥರ ಬಗೆಗಿನ ಚಿತ್ರಗಳು ಕವಿಗಳ  ಸಮಕಾಲೀನ ಅನುಭವದಿಂದ ಮೂಡಿದವೊ, ಹಿಂದಿನಿಂದ ಬಂದ ಗ್ರಹಿಕೆಗಳ ಪುನರುಕ್ತಿಯೊ ಹೇಳುವುದು ಕಷ್ಟ. ಸೈದ್ಧಾಂತಿಕ ವಾಗ್ವಾದ ಹಾಗೂ ದಾರ್ಶನಿಕ ವಿರೋಧಗಳಲ್ಲಿ, ಹಿಂದಿನಿಂದ ಬಂದ ಪೂರ್ವಗ್ರಹಗಳ ಕಾಮೋಡಗಳು ತುಂಬಿರುತ್ತವೆ. ಇವು ಪಂಥೀಯ ದ್ವೇಷದ ರೂಪದಲ್ಲಿರುತ್ತವೆ. ಆಧುನಿಕ ಕಾಲದಲ್ಲೂ ವಾಮಾಚಾರ ಹಾಗೂ ಚಾರ್ವಾಕರನ್ನು ಕುರಿತು ಹುಟ್ಟಿಸಲಾಗಿರುವ ವಿಕೃತ ಮಾಹಿತಿಗಳೇ ಹೆಚ್ಚು ಸಿಗುತ್ತವೆ. ಕನ್ನಡದ ಬಹುತೇಕ ಪಠ್ಯಗಳು ನಾಥರನ್ನು ತಮ್ಮ ಎದುರಾಳಿಗಳನ್ನಾಗಿ ಇಟ್ಟುಕೊಂಡು ಖಂಡಿಸುತ್ತವೆ. ಈ ಖಂಡನೆಯಲ್ಲಿ ನಾಥರ ದರ್ಶನದ ಜತೆಗಿನ ವಾಗ್ವಾದಕ್ಕಿಂತ ಹೆಚ್ಚಾಗಿ, ಅವರ ಆಚರಣೆಗಳನ್ನು ಕುರಿತ ಅಸಮ್ಮತಿಯ ಪ್ರಮಾಣವೇ ಹೆಚ್ಚು. ಕಾವ್ಯಗಳಾದರೆ ಕವಿಗಳು ತಂತಮ್ಮ ಕಥಾನಾಯಕರನ್ನು ಗೆಲ್ಲಿಸಲು ನಾಥರನ್ನು ಸೋಲಿಸುತ್ತಾರೆ. ಕನ್ನಡದ ಈ ಪಠ್ಯಗಳನ್ನು ನಾಥಜೋಗಿಯರ ಚಿತ್ರಣ, ನಿರ್ದಿಷ್ಟವಾಗಿ ಗೋರಖನಾಥನ ಚಿತ್ರಣ ಹಾಗೂ ಯೌಗಿಕ ಅನುಭವದ ಮಂಡನೆ -ಎಂಬ ೩ ನೆಲೆಗಳಲ್ಲಿ ಸಮೀಕ್ಷಿಸಬಹುದು.
ಅ. ನಾಥಜೋಗಿಯರ ಚಿತ್ರಗಳು
ಭಾರತೀಯ ದರ್ಶನಗಳ ಚರಿತ್ರೆಯಲ್ಲಿ ಯೋಗ, ನ್ಯಾಯ, ಸಾಂಖ್ಯ, ವೈಶೇಷಿಕ,  ಪೂರ್ವ ಹಾಗೂ  ಉತ್ತರ ಮೀಮಾಂಸಾ ಎಂಬ ಷಟ್ದರ್ಶನಗಳ ಪರಿಕಲ್ಪನೆ ಪ್ರಸಿದ್ಧ ಆಗಿದೆಯಷ್ಟೆ. ಇದನ್ನು ಅನುಸರಿಸಿ ಷಡುದರುಶನ ಅಥವಾ ಷಣ್ಮತಗಳ ಕಲ್ಪನೆಯು ಕನ್ನಡದಲ್ಲೂ ಹುಟ್ಟಿದೆ. ಆದರೆ ಈ ಆರು ಯಾವೆಂಬ ಬಗ್ಗೆ ಸಹವುತವಿಲ್ಲ.  ಚನ್ನಬಸವಣ್ಣನು ಶೈವ, ಪಾಶುಪತ, ಕಾಳಾಮುಖ, ಮಹಾವ್ರತ, ಸನ್ಯಾಸಿ ಹಾಗೂ ಕೌಳಗಳನ್ನು, ಅವು ಭಕ್ತಿಸ್ಥಲಕ್ಕೆ ಸಲ್ಲವೆಂದು ಘೋಷಿಸುವ ವಚನದ ಚರ್ಚೆ ಹಿಂದೆ ಬಂತು. ಈ ಪಟ್ಟಿಯನ್ನು ಬಹುತೇಕರು ಪುನರುಕ್ತಿ ಮಾಡುತ್ತಾರೆ. ಈ ಷಣ್ಮತಗಳಲ್ಲಿ ನಾಥರ ಉಲ್ಲೇಖವಿಲ್ಲ. ಕಾರಣ, ೧೨ನೇ ಶತಮಾನದಲ್ಲಿ ಕಾಪಾಲಿಕರು ನಾಥರಾಗಿ ರೂಪಾಂತರ ಪಡೆಯುವುದು ಇನ್ನೂ ಪ್ರಕ್ರಿಯೆಯಲ್ಲಿತ್ತು ಮತ್ತು ನಾಥವನ್ನು ಕೆಲವರು ಒಂದು ದರ್ಶನವಾಗಿ ಗ್ರಹಿಸಿರದ ಸಾಧ್ಯತೆಯೂ ಇದೆ.   ಕೆಲವರು ಷಣ್ಮತಗಳ ಚರ್ಚೆಯಲ್ಲಿ ನಿರ್ದಿಷ್ಟವಾಗಿ ಜೋಗಿ ಎಂದೇ ಹೆಸರಿಸುತ್ತಾರೆ. ಯೋಗಿ ಜೋಗಿ ತಪಸಿ ಸನ್ಯಾಸಿ ನರಮೀಮಾಂಸಕ ನೀಲಪಟರೆಂಬ ಆರು ಪಂಥೀಯರನ್ನು ಸಕಲೇಶ ಮಾದರಸ ಉಲ್ಲೇಖಿಸುತ್ತ, ಇವರೆಲ್ಲ  ‘ಕ್ಷುಧೆಕಾರಣ’ದಿಂದ ಸುಳಿದಾಡುವವರು ಎಂದು ಟೀಕಿಸುತ್ತಾನೆ.  ಪುರಂದರದಾಸರು ಸಂನ್ಯಾಸಿ ಜಂಗಮ ಜೋಗಿ ಜಟ್ಟಿ ಮೊಂಡ ಬೈರಾಗಿ ನಾನಾ ವೇಷಗಳೆಲ್ಲ ಹೊಟ್ಟೆಗಾಗಿ ಗೇಣು ಬಟ್ಟೆಗಾಗಿ ಎಂದು ವಿಡಂಬಿಸುತ್ತಾರೆ. ಇಲ್ಲಿನ ಜೋಗಿಗಳು ಎಂದರೆ ನಾಥರೇ. ೧೯ನೇ ಶತಮಾನದಲ್ಲಿ ಮೈಸೂರು ಭಾಗದಲ್ಲಿದ್ದ ಫ್ರೆಂಚ್ ಪಾದ್ರಿ ಅಬ್ಬೆ ದುಬಾಯಿಯು  ಶೈವ, ಶಾಕ್ತ, ಚಾರ್ವಾಕ, ಕಾಪಾಲಿಕ, ವೈಷ್ಣವ, ಬೌದ್ಧ ಎಂದು ಷಡುದರ್ಶನಗಳ ಪಟ್ಟಿ ಮಾಡುತ್ತಾನೆ.[3] ಚುಂಚನಗಿರಿಯಲ್ಲಿ ಕಾಪಾಲಿಕವೇ ನಾಥವಾಗಿದ್ದ ಕಾರಣ, ನಾಥದ ಹೆಸರನ್ನು ಈತ ಪ್ರತ್ಯೇಕವಾಗಿ  ಹೇಳಲಿಲ್ಲ ಎಂದು ತೋರುತ್ತದೆ.
ಆರು ಪಂಥ ಅಥವಾ ದರ್ಶನಗಳ ಬಗ್ಗೆ ಎಷ್ಟೇ ಭಿನ್ನಮತವಿದ್ದರೂ, ಹೆಚ್ಚಿನ ಪಠ್ಯಗಳು ಜೋಗಿಗಳನ್ನು ಉಲ್ಲೇಖಿಸುತ್ತವೆ. ಪ್ರಶ್ನೆಯೆಂದರೆ ಜೋಗಿ ಮತ್ತು ಯೋಗಿಗಳು ಒಂದೆಯೊ ಬೇರೆಯೊ? ಬೇರೆಯಾದರೆ ಈೊಯೋಗಿ ಯಾರು? ಇವರು ನಾಥ ಕಾಪಾಲಿಕ ದೀಕ್ಷೆ ಪಡೆಯದ ಶಿವಯೋಗ ಸಾಧಕರೇ? ಕೊಡೇಕಲ್ ಬಸವಣ್ಣನು ‘ಯೋಗಿ ಸಿದ್ಧರಾಮಯ್ಯ, ಜೋಗಿ ಗೋರಕನಾಥ, ಶ್ರವಣ ಆದೇಶ್ವರನು, ನಿಗಮನು ಸನ್ಯಾಸಿ, ಕಾಳಾಮುಖಿ ಮಹಮ್ಮದ, ಪಶುಪತಿ ಬಸವೇಶ್ವರ’[4] ಎಂದು ವ್ಯಕ್ತಿಗಳನ್ನು ಹೆಸರಿಸುವ ಮೂಲಕ, ಇದನ್ನು ಕೊಂಚ ಸ್ಪಷ್ಟಗೊಳಿಸುತ್ತಾನೆ. ಸ್ವತಃ ಸಿದ್ಧರಾಮನೇ  ‘ಯೋಗಿಯಾದಡೆ ನನ್ನಂತಾಗಬೇಕು’ ಎಂದು ಹೇಳಿಕೊಳ್ಳುವುದುಂಟು. ಆದರೂ ನಾಥನಲ್ಲದ ಯೋಗಿಯ ಲಕ್ಷಣಗಳು ಸ್ಪಷ್ಟವಾಗುವುದಿಲ್ಲ.  ‘ಆದಿಚುಂಚನಗಿರಿ ಸ್ಥಳ ಮಾಹಾತ್ಮ್ಯ’ವು ದಾಸ ಯೋಗಿ ಜಂಗಮ ಶ್ರವಣ ಸನ್ಯಾಸಿ ಕಾಳಾಮುಖರೆಂಬ ಆರು ದರ್ಶನಗಳ ಪ್ರಸ್ತಾಪ ಮಾಡುತ್ತದೆ.  ಕಾಪಾಲಿಕ ಪರವಾದ ಈ ಕೃತಿಯು, ಕಾಪಾಲಿಕರನ್ನೇ ಬಿಟ್ಟುಕೊಟ್ಟಿರುವ ಕಾರಣವು ತಿಳಿಯುವುದಿಲ್ಲ. ಇಲ್ಲಿನ ಯೋಗಿಯೆ ಜೋಗಿ ಆಗಿರಬಹುದು. ವಿವಿಧ ಪಂಥ ಹಾಗೂ ದರ್ಶನಗಳ ಬಗೆಗಿನ ಈ ಗೊಂದಲ ಚರಿತ್ರೆಯುದ್ದಕ್ಕೂ ಇದೆ. ರಾಮಾನುಜರು  ಕಾಪಾಲಿಕರನ್ನೂ ಕಾಳಾಮುಖರನ್ನೂ ಒಂದೇ ಎಂಬಂತೆ ಪರಿಭಾವಿಸಿದ್ದರು. ಆಧುನಿಕ ವಿದ್ವಾಂಸರಲ್ಲೂ ಕಾಪಾಲಿಕ ಮತ್ತು ನಾಥ,  ಕಾಳಾಮುಖ ಮತ್ತು ಲಕುಲೀಶ ಪಾಶುಪತ ಒಂದೆಯೊ ಬೇರೆಯೊ ಎಂದು ವಾಗ್ವಾದ ಇನ್ನೂ ಮುಗಿದಿಲ್ಲ. ಈ ಗೊಂದಲಕ್ಕೆ ಕೆಲವು ಕಾರಣಗಳಿವೆ. ೧. ಬೇರೆಬೇರೆ ಪಂಥಗಳನ್ನು ಸ್ಪಷ್ಟವಾಗಿ  ಗುರುತಿಸುವ ನಮ್ಮ ವಿದ್ವತ್ತಿನಲ್ಲಿ ಇರುವ ತಿಳಿವಳಿಕೆಯ ಕೊರತೆ. ೨. ಒಂದರ ಜತೆಗೆ ಇನ್ನೊಂದು  ಸೇರಿಕೊಂಡು ಯಾವುದು ಎಲ್ಲಿದೆ ಎಂದು ಗುರುತಿಸಲಾಗದಂತೆ  ಸಂಕರ ರೂಪತಾಳುತ್ತಿದ್ದ ಪಂಥಗಳು.  ಬಾಬಾಬುಡನಗಿರಿ ಬಗ್ಗೆ ಹುಟ್ಟಿರುವ ವಿವಾದಕ್ಕೆ ಈ ಸಂಕರ ಸಂಸ್ಕೃತಿಯೂ ಒಂದು ಕಾರಣ. ಅಲ್ಲಮನು ಶರಣರ ಬಗ್ಗೆ ವ್ಯಾಖ್ಯಾನಿಸುತ್ತ  ‘ಹಠಯೋಗ ವಜ್ರ ಅಮರಿಯ ಕಲ್ಪವೆಂದು’ ಎಂಬ ವಚನದಲ್ಲಿ ಮಾಡುವ ಟೀಕೆ ನಿಜವಾಗಿ ಯಾರನ್ನು ಕುರಿತದ್ದು? ಮಲಮೂತ್ರ ಸೇವನೆ ಕೌಳರದು. ವಜ್ರ ಅಮರಿಕಲ್ಪ ವಜ್ರಯಾನದ್ದು. ನವನಾಥ ಸಿದ್ಧರಮತ ಎನ್ನುವುದು ನಾಥರದ್ದು. ಕಾಪಾಲಿಕಾಚಾರಣೆ ಕಾಪಾಲಿಕರದ್ದು ಎಂದು ವರ್ಗೀಕರಿಸಬಹುದು. ಆದರೆ ಇವೆಲ್ಲವೂ ಒಬ್ಬರಲ್ಲೇ ಇದ್ದ ಸಾಧ್ಯತೆಯೂ ಇತ್ತು.
ಕನ್ನಡದ ಕೃತಿಗಳು ನಾಥರು (ಜೋಗಿಗಳು) ಆರು ಸಿದ್ಧರ ಜತೆ ಎದುರು ಬದುರು ಆಗುವುದನ್ನು ಚಿತ್ರಿಸುತ್ತವೆ.  ೧. ಸೊನ್ನಲಿಗೆಯಲ್ಲಿ ಖರಪರ ಜೋಗಿ ಮತ್ತು ಸಿದ್ಧರಾಮ. ೨. ಕದಳಿವನದಲ್ಲಿ ಗೋರಖ ಹಾಗೂ ಅಲ್ಲಮ ೩. ಮಂಗಳವೇಡೆ ಹಾಗೂ ಕೊಲ್ಲಾಪುರಗಳಲ್ಲಿ ಗೋರಖ ಹಾಗೂ ರೇವಣಸಿದ್ಧ ೪. ಕೊಲ್ಲಾಪುರದಲ್ಲಿ ಜೋಗಿಗಳು ಹಾಗೂ ಮರುಳಸಿದ್ಧ. ೫. ಕಲ್ಯಾಣದಲ್ಲಿ ಬಸವಣ್ಣ ಹಾಗೂ ಜೋಗಿಗಳು ೬. ಎಡೆಯೂರಿನಲ್ಲಿ ಜೋಗಿಗಳು ಹಾಗೂ ತೋಂಟದ ಸಿದ್ಧಲಿಂಗ ೬.ನವಿಲೆಯ ದಾರಿಯಲ್ಲಿ ಜೋಗಿಗಳು ಹಾಗೂ ಶಂಕರದಾಸಿಮಯ್ಯ. ಈ ಪ್ರಸಂಗಗಳನ್ನು ಹೀಗೆ ಸಂಗ್ರಹಿಸಬಹುದು.
೧. ರಾಘವಾಂಕನ  ‘ಸಿದ್ಧರಾಮ ಚಾರಿತ್ರ’ದಲ್ಲಿ ಸಿದ್ಧರಾಮನು ಹೋಮ ಮಾಡುವಾಗ, ಒಬ್ಬ ಖರ್ಪರ (=ಕಪಾಲ) ಜೋಗಿಯೊಬ್ಬ ಬಂದು ಅಡ್ಡಿ ಮಾಡುತ್ತಾನೆ. ಆಗ ಸಿದ್ಧರಾಮನು ಜೋಗಿಯನ್ನು ಬೆನ್ನಟ್ಟುವಂತೆ ಬೆಂಕಿ ಸೃಷ್ಟಿಸುತ್ತಾನೆ. ಜೋಗಿಯೂ ಅವನ ಸಂಗಡಿಗರೂ ಶರಣಾಗಿ ಅಭಯ ಕೋರಲು, ಸಿದ್ಧರಾಮ ಅವರನ್ನು ಕ್ಷಮಿಸುತ್ತಾನೆ.  ಸಿದ್ಧರಾಮನ ವಚನ ಗಳಲ್ಲಿ ಜೋಗಿಗಳ ಟೀಕೆಯಿದೆ. ಮಾತ್ರವಲ್ಲ ಸಿದ್ಧಸಿದ್ಧಾಂತದ ಟೀಕೆಯೂ (‘ಸಿದ್ಧಸಿದ್ಧಾಂತವ ಶ್ರಮಬಟ್ಟಡೇನು, ಸಾಧಿಸಿ ಕೀರ್ತಿಯ ಪಡೆಯದನ್ನಕ್ಕ’) ಇದೆ. ಆದರೆ ಈ ಟೀಕೆ ಗೋರಖನ ‘ಸಿದ್ಧಸಿದ್ಧಾಂತ ಪದ್ಧತಿ’ಗೊ, ತಮಿಳುನಾಡಿನ ಸಿದ್ಧಾಂತಶೈವಕ್ಕೊ? ಕೆಲವು ವಿದ್ವಾಂಸರ ಪ್ರಕಾರ ಕಪಿಲಸಿದ್ಧ ಅಂಕಿತವುಳ್ಳ ಸಿದ್ಧರಾಮನು ಸ್ವತಃ ನಾಥಪಂಥೀಯನು. ಸಾಂಖ್ಯ ದರ್ಶನಕಾರ ಕಪಿಲಮುನಿಯ ಹೆಸರು ನಾಥರಿಗೆ ಪವಿತ್ರ. ಆದರೂ ಸಿದ್ಧರಾಮನ ಅಂಕಿತದಲ್ಲಿರುವ ಕಪಿಲಸಿದ್ಧವು ನಾಥ ಸಂಬಂಧಿಯಲ್ಲ. ಸಿದ್ಧರಾಮನು ನಾಥನೆಂದು ಅನಿಸುವುದಿಲ್ಲ. ಅವನು ನಾಥನಾಗಿದ್ದರೆ, ಜೋಗಿಯನ್ನು ಸೋಲಿಸುವ ಪ್ರಸಂಗ ಬರಲು ಕಾರಣವೇನು? ಇದು ಚಾರಿತ್ರ ಪುರಾಣ ರಚಿಸುವವರ ಕಲ್ಪನೆಯೊ? ನಾಥನಾಗಿದ್ದ ಸಿದ್ಧರಾಮನು  ಯೋಗತತ್ವಕ್ಕೆ ಸಲ್ಲದ ಹೋಮ ಮಾಡುವ ಕಾರಣ, ಅದನ್ನು ನಾಥರು  ವಿರೋಧಿಸಿರಬಹುದೇ ಎಂಬ ಊಹೆಯನ್ನೂ ಇಲ್ಲಿ ಮಾಡಬಹುದು.
೨.‘ಬಸವಶಿಖಾಮಣಿ’(?)ಎಂಬ ಕೃತಿಯಲ್ಲಿ ಬಸವಣ್ಣನು ಶಿವಪೂಜೆಯಲ್ಲಿ ಇರುವಾಗ, ಕಾಲಮೇಘಜೋಗಿ ಚಂದ್ರಜೋಗಿ ಎಂಬುವರು ಕಲ್ಯಾಣ ಪಟ್ಟಣಕ್ಕೆ ಬಂದು ಬೆಂಕಿ ಹತ್ತಿಸುತ್ತಾರೆ. ಬಸವಣ್ಣನು ಬೆಂಕಿಗೆ ಸನ್ನೆಮಾಡಲು ಅದು ಜೋಗಿಗಳ  ಬೆನ್ನುಹತ್ತುತ್ತದೆ. ಕಡೆಗೆ ಜೋಗಿಗಳು ಬಸವಣ್ಣನಿಗೆ ಮೊರೆಹೋಗಿ ಪ್ರಾಣ ಉಳಿಸಿಕೊಳ್ಳುತ್ತಾರೆ.[5]
೩. ಹರಿಹರನ ‘ರೇವಣಸಿದ್ಧೇಶ್ವರನ ರಗಳೆ’ ಯಲ್ಲಿ ಒಬ್ಬ ಜೋಗಿ ಬರುತ್ತಾನೆ. ಈತನು ರೇವಣನು ಹೊಳೆಯೊಳಗೆ ಬಚ್ಚಿಟ್ಟ ಸುರಗಿಯನ್ನು ಹೊರತೆಗೆವ ಸವಾಲನ್ನು ಸ್ವೀಕರಿಸಿ ಮಂಗಳವೇಡೆಗೆ ಬಂದವನು. ಈತನನ್ನು ಕಾವ್ಯ ‘‘ಅತಿ ಕುಹಕಮಂ ಬಲ್ಲ ಖರ್ಪರನೆನಿಪ್ಪ ಬಹುಕೇತನದ ಜೋಗಿ’’ ಎಂದು ಬಣ್ಣಿಸುತ್ತದೆ. ಮಲ್ಲಣ್ಣ ಕವಿಯ (ಕ್ರಿಶ.೧೫)  ‘ರೇವಣಸಿದ್ಧೇಶ್ವರ ಕಾವ್ಯ’ದಲ್ಲಿ ಇದೇ  ಸುರಗಿಗಳ ಪ್ರಸಂಗವು ವಿಸ್ತಾರವಾಗಿ ಬರುತ್ತದೆ. ವಿಶೇಷವೆಂದರೆ, ಇಲ್ಲಿನ ಜೋಗಿಯ ಹೆಸರು ಗೋರಖನಾಥ. ಈತ ಸಾವಿರ ಕನ್ಯೆಯರ ಬಲಿ ಕೊಡಲು ಸಿದ್ಧತೆ ಮಾಡಿರುತ್ತಾನೆ. ಆಗ ರೇವಣನು ಬಂದು ಕನ್ಯಾಬಲಿ ಆಗದಂತೆ ನೋಡಿ ಕೊಳ್ಳುತ್ತಾನೆ. ಜತೆಗೆ ಸೆರೆಯಲ್ಲಿದ್ದ ೧೧ಸಾವಿರ ಜೋಗಿಗಳನ್ನು ಬಿಡುಗಡೆ ಮಾಡಿಸುತ್ತಾನೆ. ಸೆರೆಯಲ್ಲಿದ್ದ ಜೋಗಿಗಳು ಯಾರು, ಯಾಕಾಗಿ ಅವರು ಬಂಧನದಲ್ಲಿದ್ದರು – ಇವು ಯಾವುವೂ ಸ್ಪಷ್ಟವಾಗುವುದಿಲ್ಲ. ರೇವಣಸಿದ್ಧನು ಕೊಲ್ಲಾಪುರದಲ್ಲಿ ನಾಥಸಿದ್ಧರ ಜತೆ ಸಂಘರ್ಷ ಮಾಡಿದ ಮಿತ್‌ಗಳು ಕುರುಬರ ಪುರಾಣಗಳಲ್ಲಿ ಬಹಳ ಜನಪ್ರಿಯವಾದವು. ಈ ಮಿತ್ ಮುಂದೆ ಶಾಸನಗಳಲ್ಲೂ ಕಾಣಿಸಿತು. ತುರುವೇಕೆರೆಯಲ್ಲಿ ಲಭ್ಯವಾದ ತಾಮ್ರ ಶಾಸನದಲ್ಲಿ, ರೇವಣನು ತನ್ನ ಶಿಷ್ಯ ಸೋವಿಮುತ್ತನಿಗೆ ಕೊಲ್ಲಾಪುರಕ್ಕೆ ಭಿಕ್ಷಕ್ಕೆ ಕಳಿಸುತ್ತಾನೆ. ಸೋವಿಮುತ್ತನು ಕೇಳಿದವರಿಗೆ  ತಾನೊಬ್ಬ ಸಿದ್ಧ ಎನ್ನುತ್ತಿರುತ್ತಾನೆ.  ಆಗ ಅಲ್ಲಿದ್ದ ನಾಥಸಿದ್ಧರು ‘ತಾವೇ ಸಿದ್ಧರಲ್ಲದೆ ತಮಗೆ ಬೇರೆಯ ಸಿದ್ಧರುಂಟೆ’ ಎಂದು ಮುಳಿದು, ಕಾಳಕೂಟದ ವಿಷವನ್ನು ಭಿಕ್ಷೆಯಾಗಿ ನೀಡುತ್ತಾರೆ. ಆಗ ರೇವಣನು ಶಿಷ್ಯನ ಜತೆ ಬಂದು ಅದೇ ವಿಷದಿಂದ ಎರಡು ಕಾಳಸರ್ಪಗಳನ್ನು ಮಾಡಿ ಸಿದ್ಧರ ಮೇಲೆ ಬಿಡುತ್ತಾನೆ. ಅವು ‘‘ಅವರೊಳು ಮುಖ್ಯನಾದವಗೆ ಗೋರಕ್ಷನೆಂಬ ನಾಮನಂ ಕೊಂದು’’ ಬರುತ್ತವೆ.[6]
೪. ತುಂಬ ಪ್ರಸಿದ್ಧವಾದ ಪ್ರಸಂಗವೆಂದರೆ, ರೇವಣನು ಕೊಲ್ಲಾಪುರದಲ್ಲಿ ಗೋರಖನಿಂದ ಕಠಾರಿ ಭಿಕ್ಷೆ ಪಡೆಯುವುದು. ಹರಿಹರನ  ‘ರೇವಣಸಿದ್ಧೇಶ್ವರನ ರಗಳೆ’ಯಲ್ಲಿ ರೇವಣನು ಕೊಲ್ಲಾಪುರಕ್ಕೆ ಬಂದಾಗ, ಸ್ಥಳೀಯ ಜನ ಇಲ್ಲಿ ಗತಿಸ್ಥಂಭ ಮಾಡುವ ಸಿದ್ಧರಿದ್ದಾರೆ. ಯಾಕೆ ಸುಮ್ಮನೆ ಸಾಯುವೆ. ಹೊರಟುಹೋಗು ಎಂದು ಎಚ್ಚರಿಸುತ್ತಾರೆ. ಆಗ ರೇವಣನು ನನಗೆ ಆ ಕ್ಷುದ್ರವಿದ್ಯೆಗಳು ತಾಗುವುದಿಲ್ಲವೆಂದು ಗೋರಕ್ಷಕನ ನಿಳಯಕ್ಕೆ ಬಂದು  ಪಾಣಿಪಾತ್ರೆಯ ಭಿಕ್ಷೆ ಬೇಡುತ್ತಾನೆ. ಗೋರಖನು ಜಿದ್ದಿನಿಂದ ಕಠಾರಿಯ ದಾನ ಮಾಡುತ್ತಾನೆ. ಈ ಪ್ರಸಂಗವು ರಸವಿದ್ಯೆಯುಳ್ಳ ಇಬ್ಬರ ಸಿದ್ಧರ ನಡುವಣ ಸ್ಪರ್ಧೆಯನ್ನು ಸೂಚಿಸುತ್ತಿರಬಹುದು.
೫. ದೇವಕವಿಯ ‘ಮರುಳಸಿದ್ಧಕಾವ್ಯ’ದಲ್ಲಿ ಒಬ್ಬ ಭೈರವಾರಾಧಕನ ಕಥೆಯಿದೆ. ಅವನ ಹೆಸರು ಭೈರಗೊಂಡ.  ಅವನ ಸತಿ  ಲಿಂಗಮ್ಮ ಲಿಂಗಾರ್ಚಕಿ. ಭೈರವಗೊಂಡನು ೧೨ ವರ್ಷಕ್ಕೊಮ್ಮೆ ತ್ರಿಯಂಬಕದ ಕುಂಭಮೇಳದಲ್ಲಿ ಸೇರುವ  ಜೋಗಿಗಳ ಪೂಜೆ ಮಾಡಲು ಬಯಸುತ್ತಾನೆ. ಅವನು ಜೋಗಿಗಳಿಗೆ ‘ಪ್ರೀತಿಯೊಳು ಜೋಗಿಪಾತ್ರೆಯ ತುಂಬಿ’ ‘ಅವರಾಹಾರ’ ಕೊಡುತ್ತಾನೆ. ಈ ‘ಅವರಾಹಾರ’ ಯಾವುದೊ ಅಸ್ಪಷ್ಟವಾಗಿದೆ. ಬಹುಶಃ ಅದು ಸಿದ್ಧಭುಕ್ತಿ. ಆಗ ಲಿಂಗಮ್ಮ ‘ಆಗಮಾರ್ಥದೊಳಿಲ್ಲದಿಹ ಕಾರ್ಯವೆಸಗುತಿಹ’ ಗಂಡನ ಕಾರ್ಯವನ್ನು ಪ್ರತಿಭಟಿಸಿ,  ಜೋಗಿಗಳನ್ನು ನಿಂದಿಸುತ್ತಾಳೆ. ಭೈರಗೊಂಡನು ಪ್ರತಿಯಾಗಿ ‘ಸಿದ್ಧರಿಗೆ ಸಿದ್ಧ ನವನಾಥಸಿದ್ಧನವ ಬಲುಸಿದ್ಧನಾದೀ ಭೈರವನ ಪೂಜೆಯ ಮಾಡಲಲಸುವರೆ’’ ಎಂದು ಹೆಂಡತಿಗೆ ಬೈಯುತ್ತಾನೆ. ದೈವದ ಹೆಸರಲ್ಲಿ ಕುಟುಂಬಗಳು ವಿಭಜನೆಗೊಂಡ ನೂರಾರು ಚಿತ್ರಗಳು ಶರಣರ ವಚನಗಳಲ್ಲಿಯೂ ಜೈನಕೃತಿಗಳಲ್ಲಿಯೂ ಸಿಗುತ್ತವೆ. ದಂಪತಿಗಳ ಜಗಳ ನೋಡಲಾಗದೆ, ಶಿವನು ಬಂದು ‘ಜೋಗಿ ಜಂಗಮರ ಅತಿವಾದವನ್ನು ೧೨ ವತ್ಸರತನಕ’’ ಇಕ್ಕುತ್ತಾನೆ. ಈ ೧೨ ವತ್ಸರವು  ನಾಥರು ೧೨ ವರ್ಷಕ್ಕೊಮ್ಮೆ ತ್ರ್ಯಂಬಕೇಶ್ವರದಲ್ಲಿ ಸೇರುವ ಮಹಾಸಭೆಯನ್ನು ಸಂಕೇತಿಸುತ್ತಿದೆ. ಸಾಮಾನ್ಯವಾಗಿ ಸ್ಥಾವರ ಲಿಂಗ ಪೂಜಕರು ಇಷ್ಟಲಿಂಗದವರ ಮುಂದೆ, ಇಷ್ಟಲಿಂಗದವರು ಆತ್ಮಲಿಂಗವಾದಿಗಳ ಮುಂದೆ ಸೋಲುವ ಪ್ರಸಂಗಗಳಿವೆ. ಇಲ್ಲಿ, ಸ್ಥಾವರಲಿಂಗ ವಾದದ ಮುಂದೆ ಯೋಗವಾದಿ ನಾಥರು ಸೋಲುತ್ತಿದ್ದಾರೆ.
೬.ಇವುಗಳಲ್ಲೆಲ್ಲ ಮಲ್ಲಿಕಾರ್ಜುನನ ‘ಶಂಕರದಾಸಿಮಯ್ಯನ ಪುರಾಣ’ವು ಅನೇಕ ಕಾರಣದಿಂದ ವಿಶಿಷ್ಟವಾದುದು. ಇದು ನಾಥಜೋಗಿಗಳ ಹೆಸರು, ವೇಷ ಹಾಗೂ ಆಚರಣೆಗಳ ಬಗ್ಗೆ ವಿವರವಾದ ಚಿತ್ರ ನೀಡುತ್ತದೆ. ಊರ ಭೈರವಮಂದಿರದಲ್ಲಿ  ‘‘ವ್ಯಾಳ ಗೋರಖನಾಥ ಸುರಂಗಿ ಮಾಂಜವನಾಥ ಕೋರಾಂಟಕನು ನಾಥಾರಾಧ್ಯ ಮತ್ಸ್ಯೇಂದ್ರ ನಾಥಪಂಥೆನಿಸುವ ಮಹಾನವನಾಥ ಸಿದ್ಧರ ಸಾಂಪ್ರದಾಯ ವ್ರಾತ’’(೧೫.೩) ಬಂದು ಬೀಡು ಬಿಟ್ಟಿರುತ್ತದೆ. ಕಥಾನಾಯಕನಾದ ಶಂಕರದಾಸಿಮಯ್ಯನು ನವಿಲೆಗೆ ಹೋಗುವಾಗ, ಈ ನಾಥರು ನಮಗೆ ಅಂಜಿ ಹೇಗೆ ಮುಖಮರೆಸಿಕೊಂಡು ಹೋಗುತ್ತಿದ್ದಾನೆ ನೋಡಿ ಎಂದು ಗೇಲಿಮಾಡುತ್ತಾರೆ. ‘ಭೂತಳದ ಸಕಲ ಮತಗಳು ನಾಥಪಂಙ್ತಿಗೆ ಸರಿಯೆ’ ಎಂದು ಸವಾಲು ಹಾಕಿ ದಾಸಿಮಯ್ಯನನ್ನು ಕೆಣಕುತ್ತಾರೆ. ದಾಸಿಮಯ್ಯನಿಗೂ ಜೋಗಿಗಳಿಗೂ ತಾತ್ವಿಕ ವಾಗ್ವಾದ ನಡೆಯುತ್ತದೆ. ಶರಣರ ಯೋಗ ದೊಡ್ಡದೊ ಜೋಗಿಗಳ ಮಾರ್ಗ ದೊಡ್ಡದೊ ಎಂಬುದು ವಾದದ ವಿಷಯ. ವಾಗ್ವಾದ ನಿಂತು ಯುದ್ಧ ಆರಂಭವಾಗುತ್ತದೆ. ನಿರೀಕ್ಷೆಯಂತೆ ಯುದ್ಧದಲ್ಲಿ ಜೋಗಿಗಳು ಸೋತು ಕ್ಷಮೆಬೇಡುತ್ತಾರೆ. ದಾಸಿಮಯ್ಯ ಅವರನ್ನು ಕ್ಷಮಿಸುತ್ತಾನೆ.
ಈ ಕನ್ನಡ ಪಠ್ಯಗಳಲ್ಲಿ ರೇವಣಸಿದ್ಧ ಹಾಗೂ ಮರುಳಸಿದ್ಧರನ್ನು ಬಿಟ್ಟರೆ ಉಳಿದವರೆಲ್ಲ ಶರಣರು. ಈ ಮುಖಾಮುಖಿ ಪ್ರಸಂಗಗಳು ಆಯಾ ಕಥಾನಾಯಕರ ನಿಜಜೀವನದಲ್ಲಿ ಬಂದವು ಎನ್ನುವುದಕ್ಕಿಂತ, ಈ ಕಾವ್ಯ ರಚಿಸಿದ ಕವಿಗಳ ಕಾಲದವು ಎಂದೂ ವಾದಿಸಬಹುದು. ಆದರೆ ಇವುಗಳ ಉದ್ದೇಶ ಮಾತ್ರ ಒಂದೇ. ಜೋಗಿ ಅಥವಾ ನಾಥರ ವಿಮರ್ಶೆ ಮತ್ತು ದುಷ್ಟೀಕರಣ. ಇದನ್ನು ನೋಡಿದರೆ, ಕರ್ನಾಟಕದಲ್ಲಿ ನಾಥರು ಎದುರಿಸಿರಬಹುದಾದ ಪ್ರತಿರೋಧ ಬಹಳ ಕಟುವಾಗಿತ್ತು ಅನಿಸುತ್ತದೆ.
ನಿಜಗುಣ ಶಿವಯೋಗಿಯು ಯೋಗಶಾಸ್ತ್ರದ ಆಧಾರದ ಮೇಲೆ ತನ್ನ ಶಿವಯೋಗದ ಕಲ್ಪನೆಯನ್ನು ಚರ್ಚಿಸುವ ತತ್ವಜ್ಞಾನಿ; ಸ್ವತಃ ಯೋಗಿ. ಅವನ ‘ಕೈವಲ್ಯಪದ್ಧತಿ’ಯು ಯೋಗದ ಮಹತ್ವವನ್ನು ಹೇಳುತ್ತದೆ. ಅದಕ್ಕೂ ಗೋರಖನ ಯೋಗಪಠ್ಯಗಳಿಗೂ ಬಹಳ ಸಾಮ್ಯಗಳಿವೆ.  ಆದರೆ ನಿಜಗುಣನು ತನ್ನ  ‘ವಿವೇಕ ಚಿಂತಾಮಣಿ’ಯಲ್ಲಿ ನಾಥವನ್ನು ನಿಷಿದ್ಧ ಕರ್ಮಶಾಸ್ತ್ರ ಎಂದು ಖಂಡಿಸುತ್ತಾನೆ. ಕೌಳ ಯಾಮಳ ಶಾಸ್ತ್ರಗಳು ‘ಸತ್ಯನಾಥ ಸಂತೋಕನಾಥ ಆದಿನಾಥ ಆನಾದಿನಾಥ ಅಕುಳಿನಾಥ ಮತಂಗನಾಥ ಮತ್ಸ್ಯೇಂದ್ರನಾಥ, ಘಟಯಂತ್ರನಾಥ, ಗೋರಕ್ಷನಾಥ’ ಎಂಬ ನವನಾಥರಿಂದ ಕಲ್ಪಿತವಾದವು. ಇವು ಹಿಂಸೆ ಮೈಥುನ ಮುಂತಾದ ನಿಷಿದ್ಧ ಕರ್ಮ ಮಾಡಲು ಹೇಳುತ್ತವೆ. ಮರಣ ಮೋಹನ ಸ್ತಂಭನ ಉಚ್ಛಾಟನ ಆಕರ್ಷಣ ವಿದ್ವೇಷಣ ಎಂಬ ಷಟ್ಕರ್ಮ ಹೇಳುತ್ತವೆ. ರಾಜವಶ್ಯ ಜನವಶ್ಯ ಸ್ತ್ರೀವಶ್ಯ ಪಾದುಕಾಸಿದ್ದಿ ಅಂಜನಾಸಿದ್ಧ ಘುಟಿಕಾಸಿದ್ಧ ಮೂಲಿಕಾಸಿದ್ಧ ರಸರಸಾಯನ ಸಿದ್ದಿಗಳನ್ನು ಹೇಳುತ್ತವೆ. ಆದ್ದರಿಂದ ಇವು ಶಿವಯೋಗಕ್ಕೆ ಸಲ್ಲವು ಎಂದು ಅವನು ಹೇಳುತ್ತಾನೆ. ಭಾರತದಲ್ಲಿ ಯೋಗದರ್ಶನದಲ್ಲಿ ತಮ್ಮ ಮೂಲತತ್ವವನ್ನು ಪಡೆದುಕೊಂಡ ಪಂಥಗಳಲ್ಲೆ ಪರಸ್ಪರ ಒಪ್ಪಲಾಗದ ಜಗಳಗಳಿದ್ದವು ಎಂದು ಇದರಿಂದ ಗೊತ್ತಾಗುತ್ತದೆ. ಪ್ರಾಚೀನ ಸಾಹಿತ್ಯ ಕೃತಿಗಳಲ್ಲಿ ಜೋಗಿಗಳನ್ನು ಕುರಿತು ರಮ್ಯಾದ್ಭುತ ಚಿತ್ರವನ್ನು ಅಷ್ಟಾದಶ ವರ್ಣನೆಯಂತೆ ತರುವ ರೂಢಿಯಿತ್ತು. ಅಂತಹ ಸ್ವಾರಸ್ಯಕರವಾದ ಕೆಲವನ್ನು ಗಮನಿಸಬಹುದು:
೧. ಹಿಡಿದ ಚಕ್ರದ ಗುಜುಱುದಲೆಯ ಶಂಖದ ಮಣಿಯ ತೊಡಿಗೆಗಳ ತಿರಿವ ಸೋರೆಯ ಹೂಸಿದಿಟ್ಟಿಗೆಯ ಹುಡಿಯ ಕೆಂಗಣ್ಣ ನಿಡಿಯೊಡಲ ಬಾದಣಗಿವಿಯ ಪಂಚರನ್ನದ ಕಂಥೆಯ ಕುಡಿದ ಜೊಮ್ಮಿನ ಕೆಟ್ಟನುಡಿಯ(ಜೋಗಿ) (ಸಿದ್ಧರಾಮ ಚಾರಿತ್ರ ೬.೨೭)
೨. ಮಿಸುಗುವ ಜಟಾಮಕುಟ ಭಾಳತಳದೊಳು ಪೊಳೆವ ಭಸಿತ ರುದ್ರಾಕ್ಷಿಗಳ ಸರಗಳಂ ಕಾಷಾಯ ವಸನ ಕರ್ಣದ್ವಯಗಳೊಳು ನೇಲ್ವ ಫಣಿಕುಂಡಲಗಳ ಧರಿಸಿದ ಕಂಥೆಯ, ಕುಶಗ್ರಂಥಿಗಳು ತಿದ್ದಿ ರಾಜಿಸುವ ದಂಡ ಕರಮೆಸೆವ ಮುಂಗೈಯ ಜೋಳಿಗೆಯ ಖರ್ಪರದ ರಾಜಿಸುವ ಭಸ್ಮಾಧಾರ ತೀರ್ಥಜಲಪೂರಿತ ಕಮಂಡಲದ ಖಟ್ವಾಂಗದ(ಜೋಗಿ)  (ಗುರುರಾಜ ಚಾರಿತ್ರ ೩.೪೦)
೩. ಬತ್ತಿದಲೆಗಳ ಮೆಯ್ಯಬೂದಿಯವೊತ್ತಿ ಬಿಗಿದುಡಿದಾರ, ಕಚ್ಚುಟವಿತ್ತೆರದ ಕಾಮಾಕ್ಷಿ, ಕಂಠದ ಸಿಂಗಿನಾಥಗಳ, ತೆತ್ತಿಸಿದ ಶಂಖಸರ ತಲೆಯೊಳು. ಉರದೊಳಮರಿದ ಜಠರಬಂಧ ಕರದ ಲಾಕುಳ, ಶೂಲಮರ್ಚಾವರಣದುಡಿಗಳ ಕಿಂಕಿಣಿಯ ಮಾಲೆಗಳ ಗಂಟೆಗಳ ಸರಪಳೆಯ ಪೊಸ ಕಕ್ಷಪಾಳದ ಸುರೆಯ ತುಂಬಿದ ಲೋಹಪಾತ್ರೆಯ ಪರಿವಿಡಿಯೊಳಿಸೆದರಾ ಜೋಗಿಗಳದೇನೆಂಬೆ. (ಶಂಕರ ದಾಸಿಮಯ್ಯನ ಪುರಾಣ ೧೫. ೪,೫)
೪. ಗುಜುಱಿ ಮಂಡೆಯ ತಿರಿವ ಸೊರೆಗಳಿಟ್ಟಗೆಯ ಹಂಡಿಯಂ ಪೂಸಿದಂಗದುರುತರದ  ಸಂಕದ ಮಣಿಯ ತೊಡಿಗೆಗಳ ಕುಱಿಮೀಸೆಗಳ ಜೋಗವಟ್ಟಿಗೆಗಳ ಕರದ ಚಕ್ರದ ಸುರೆಗುಡಿದು ಜೊಮ್ಮುಹತ್ತಿ ಕಣ್ಣರೆಮುಚ್ಚಿ ಪಂಚರಂಗದ ಕಂತೆಯಂ ತೊಟ್ಟು ಸೊರಹುತ್ತೆ ಬಾಯ್ಗೆ ಬಂದಂತೆ ನಾನಾ ಪರಿಯ ಜೋಗಿಗಳ್ಸಂತಸದೊಳು ಹಿಂಡುಗೂಡುತ್ತೆಲ್ಲರುಗಳು ಬಾಯೊಳ್ಕಚ್ಚಿಕೊಂಡಾಗ ಸಿಂಗಿನಾದವನೂದುತ್ತೆ ಎಯ್ತರಲ್  (ಸಿದ್ಧೇಶ್ವರ ಪುರಾಣ ೩. ೨,೩)
ಖರ್ಪರ, ಹಂಡಿ, ಸೋರೆಬುರುಡೆ ಕಾಷಾಯವಸ್ತ್ರ, ಸಿಂಗಿನಾದ, ಜೋಳಿಗೆ ಈ ಲಾಂಛನಗಳ ಆಧಾರದಲ್ಲಿ ಇವರು ಕಾಪಾಲಿಕ ನಾಥರು ಎಂದು ಹೇಳಬಹುದು. ಕಾಪಾಲಿಕರು ನಾಥರಾಗಿ ರೂಪಾಂತರ ಪಡೆದ  ಬಳಿಕವೂ ಕಾಪಾಲಿಕ ಲಾಂಛನಗಳನ್ನು ಉಳಿಸಿಕೊಂಡಿದ್ದರೆಂದು ಇಲ್ಲಿ ಸ್ಪಷ್ಟವಾಗುತ್ತದೆ. ಸಮಸ್ಯೆಯೆಂದರೆ, ಈ ಚಿತ್ರಗಳಲ್ಲಿರುವ ಕ್ಲೀಷೆಯ ಗ್ರಹಿಕೆ, ಉತ್ಪ್ರೇಕ್ಷೆ ಮತ್ತು ವ್ಯಂಗ್ಯ. ರಾಘವಾಂಕನು ಕೊಡುವ ಮೊದಲನೆಯ ಚಿತ್ರವು ಕೊನೆಯ ಕವಿಯಾದ ವಿರಕ್ತ ತೋಂಟದಾರ್ಯನಲ್ಲೂ ಯಥಾವತ್ತು ಬರುತ್ತದೆ. ಒಂದು ಜನಾಂಗ ಅಥವಾ ಪಂಥವನ್ನು ದುಷ್ಟೀಕರಣ ಮಾಡುವ ಎಲ್ಲ ಚಿಂತನಾಕ್ರಮಗಳಲ್ಲೂ ಇಂತಹ ಪುನರುಕ್ತಿಗಳು ಇರುತ್ತವೆ. ಆಧುನಿಕ ಸಾಹಿತ್ಯದಲ್ಲಿ ಬರುವ ಜೋಗಿಯ ಚಿತ್ರಗಳಲ್ಲೂ ಈ ಉತ್ಪ್ರೇಕ್ಷೆಯಿದೆ. ಕುವೆಂಪು ಅವರ ‘ಬೊಮ್ಮನಹಳ್ಳಿಯ ಕಿಂದರಿಜೋಗಿ’ ಕವನದ ಜೋಗಿಯದೂ ಅತಿರಂಜಿತ ಚಿತ್ರ. ಕುವೆಂಪು ಅವರ ಈ ಚಿತ್ರಕ್ಕೆ ತೀರ್ಥಹಳ್ಳಿ ಸೀಮೆಯಲ್ಲಿರುವ ಕಿನ್ನರಿ ಜೋಗಿಗಳಿಂದ ಪ್ರೇರಣೆ ಇದ್ದರೆ ಸೋಜಿಗವಿಲ್ಲ. ಜೋಗಿಯು ಕುಪಿತನಾಗಿ ಭೈರವನಂತಾದ ಎನ್ನುವುದು ಮಾರ್ಮಿಕ. ಕೈಲಿ ಕಿಂದರಿ ಹಿಡಿದ ನಾನಾ ಬಣ್ಣದ ಬಟ್ಟೆಯ ಜೋಗಿ ಅವನು. ಕಿನ್ನರಿಯವರು ಬಣ್ಣಬಣ್ಣದ ಬಟ್ಟೆಯುಡುವುದು ನಿಜ.  ಆದರೆ ಇಲ್ಲಿನದು ಕತೆಯ ಬೆಡಗಿಗೆ ಹುಟ್ಟಿಕೊಂಡ ಕಾಲ್ಪನಿಕಚಿತ್ರ ಹಾಗೂ ಅತಿಮಾನುಷ ಲೋಕ. ಯಾಕೆಂದರೆ ಇಲ್ಲಿನ ಜೋಗಿಗೆ ಕುದುರೆಯ ಗೊರಸಿದೆ. ಕಡವೆಯ ಕೊಂಬಿದೆ. ಜನಪದ ನಾಥ ಸಂಸ್ಕೃತಿಯಲ್ಲಿ ಜೋಗಿ ಮಹಿಳೆಯರಿಗೆ ಪ್ರೇಮವನ್ನೂ ಸಂತಾನವನ್ನೂ ಕೊಡುವವನಾದರೆ, ಇಲ್ಲಿ ಆತ ಮಕ್ಕಳನ್ನು ಅಗಲಿಸುವವನು. ಜೋಗಿ ಕಿನ್ನರಿ ಬಾರಿಸುತ್ತ ಮಕ್ಕಳ ಸಮೇತ ಗುಹೆಯೊಳಗೆ ಕಣ್ಮರೆಯಾಗುವ ಘಟನೆಗಳಿಂದ ಕವಿತೆಯು ಸನ್ನಿವೇಶವನ್ನು ನಿಗೂಢಗೊಳಿಸುತ್ತದೆ. ಜೋಗಿಗಳು ಬಂದಾಗ ಮಾಟ ಮಂತ್ರ ಇಂದ್ರಜಾಲದ ಪ್ರಸಂಗಗಳು ಬರುತ್ತವಷ್ಟೆ. ತಾಂತ್ರಿಕ ಪಂಥಗಳಿಗೆ ನಿಗೂಢತೆ ಲಗತ್ತಾಗಿರುವುದರ ಹಿನ್ನೆಲೆಯಲ್ಲಿ ಇಲ್ಲಿನ ಚಿತ್ರಣವನ್ನು ಗಮನಿಸಬೇಕು. ಸಾಹಿತ್ಯ ಕೃತಿಗಳಲ್ಲಿ ಜೋಗಿ ಪಾತ್ರ  ಬಂದಾಗ ಕೆಲವು ಅಂಶಗಳು ಕಡ್ಡಾಯವಾಗಿ ಇರುತ್ತವೆ. ೧. ಉತ್ಪ್ರೇಕ್ಷೆಯಿಂದ ಕೂಡಿದ ಜೋಗಿಯ ವರ್ಣನೆಗಳು. ೨ ಜೋಗಿಯ ಕಾರ್ಯಗಳ ಬಗ್ಗೆ ನಿಗೂಢತೆ. ೩. ಸೋಲು ಗೆಲುವುಗಳ ಸ್ಪರ್ಧೆ. ಪ್ರಾಚೀನರಿಂದ ಆಧುನಿಕರ ತನಕ, ಸಾಹಿತ್ಯಕ ಪರಂಪರೆಯಲ್ಲಿ ಸತತ ಹಿಂಬಾಲಿಸುವ ಸ್ಮೃತಿಕೋಶವೊಂದು ಲೇಖಕರಿಗೆ ಇರುತ್ತದೆಯೇನು?
ಆ. ಗೋರಖನಾಥನ ಚಿತ್ರಗಳು
ರಾಘವಾಂಕನು ‘ಸಿದ್ಧರಾಮ ಕಷ್ಟಕ್ಕೆ ಸಿಲುಕದ ಸಿದ್ಧ’ ಎಂದು ಹೇಳಲು ಇತರ ಸಿದ್ಧರು ಪಟ್ಟಕಷ್ಟಗಳ ಉಲ್ಲೇಖ ತರುತ್ತಾನೆ. ಅವರಲ್ಲಿ ಉರಿಯೊಳಳಿದ ವ್ಯಾಳಿ, ಕೆರೆವೊಕ್ಕ ಕೋರಾಂಟ, ಚಕ್ರಕ್ಕೆ ತಲೆಗೊಟ್ಟ ನಾಗಾರ್ಜುನ ಮತ್ತು  ಕೆಸರೊಳಗಿದ್ದ ರತ್ನಘೋಷರು ಇದ್ದಾರೆ. ಇವರೆಲ್ಲ ಚೌರಾಸಿ ಸಿದ್ಧಪರಂಪರೆಯಲ್ಲಿ ಬರುವವರು. ಆದರೆ ಇವರ ಜೀವನದಲ್ಲಿ ಸಂಭವಿಸಿದ ಈ ಘಟನೆಗಳ ಹಿನ್ನೆಲೆಯ ಕಥೆಗಳನ್ನು ಕಂಡರೆ, ಇವರು ಜನರಿಗೆ ಉಪಕರಿಸಲು ಹೋಗಿ ಮರಣ ಹೊಂದಿದವರು. ಆದರೆ ಬಸವಣ್ಣ ಉಲ್ಲೇಖಿಸುವ ‘ಒಲೆಯಡಿಹನುರುಹಿದೆಡೆ ಹೊಗೆ ಗೋಳಕನಾಥನ ಕೊರಳ ಸುತ್ತಿತು’’ ಎಂಬುದರ ಹಿನ್ನೆಲೆಯಲ್ಲಿರುವ ಮೂಲ ಕಥೆ ಮಾತ್ರ ತಿಳಿಯುವುದಿಲ್ಲ. ಕೊಡೆಕಲ್ಲಿನ ಬಸವಣ್ಣನು ‘ಭವಪಾಶ ಗೆಲ್ವೆನೆಂದು ಗೋರಕ್ಷ ರಸಮೂಲಿಕೆ ಒಳಗಡೆ ಮಣ್ಣುಮಸಿ ಆದ’ಎಂಬ ಉಲ್ಲೇಖವನ್ನು ತರುತ್ತಾನೆ.  ನಾಥಸಿದ್ಧರ ಮೇಲೆ ಬಹಳಷ್ಟು ಕತೆಗಳು ಮಧ್ಯಕಾಲದಲ್ಲಿ ಜನಜನಿತವಾಗಿ ಪ್ರಚಾರದಲ್ಲಿದ್ದವು ಎಂದು ಕಾಣುತ್ತದೆ. ಅವನ್ನು ನಮ್ಮ ಕವಿಗಳು ತಮ್ಮ ನಾಯಕರ ಕೀರ್ತಿಯನ್ನು ಮೆರೆಸಲು ಅಥವಾ ತಾವು ನಂಬಿದ ತತ್ವದ ಮಹತ್ವ ಹೇಳಲು ರೂಪಕಗಳ ಹಾಗೆ ಬಳಸುತ್ತಾ ಹೋಗುತ್ತಾರೆ. ದಾರ್ಶನಿಕ ಹಾಗೂ ಪಂಥೀಯ ವೈರತ್ವದಲ್ಲಿ ಬದಲಾಗದ ರೂಪಕಗಳು ಯುದ್ಧತಂತ್ರದ ಭಾಗವಾಗಿ ಬರುತ್ತವೆ.
ಅನೇಕ ಕೃತಿಗಳು ಗೋರಖನನ್ನು ಒಂದು ಪಾತ್ರವಾಗಿ ತರುತ್ತವೆ. ಮುಖ್ಯವಾಗಿ  ‘ರೇವಣಸಿದ್ದೇಶ್ವರ ರಗಳೆ’ ‘ಪ್ರಭುಲಿಂಗಲೀಲೆ’ ‘ಶೂನ್ಯಸಂಪಾದನೆ’ ‘ರೇವಣಸಿದ್ಧೇಶ್ವರ ಕಾವ್ಯ’ ಹಾಗೂ ‘ಮರುಳಸಿದ್ಧ ಕಾವ್ಯ’ಗಳು. ಇವು ತಮ್ಮ ಸಮಕಾಲೀನ ನಾಥರ ಜತೆ ಮಾಡುವ ವಾಗ್ವಾದಕ್ಕೆ, ಅವರ ಪ್ರತಿನಿಧಿಯಾಗಿ  ಗೋರಖನನ್ನಾಗಿ ಕಲ್ಪಿಸಿಕೊಳ್ಳುತ್ತವೆ. ಅಲ್ಲಮ ಮತ್ತು ಗೋರಖರು ಮಾಡುವ ತಾತ್ವಿಕ ವಾಗ್ವಾದದಲ್ಲಿ ಮುಖ್ಯ ಪ್ರಶ್ನೆಯೆಂದರೆ,  ಯೋಗಿಯು ಹಠಯೋಗದ ಮೂಲಕ ವಜ್ರಕಾಯ ಪಡೆಯುವುದು ಮುಖ್ಯವೊ, ಅರಿವು ಹಾಗೂ ಸಾಧನೆಗಳ ಮೂಲಕ ಶೂನ್ಯತತ್ವವನ್ನು ಸಾಧಿಸುವುದು ಮುಖ್ಯವೊ ಎಂಬುದು. ಈ ಕಥನದ ಪ್ರಕಾರ ಗೋರಖನು ವಜ್ರವಾದಿ. ಅಲ್ಲಮ ಶೂನ್ಯತತ್ವವಾದಿ. ಅಲ್ಲಮ ಹಾಗೂ ಗೋರಖರ ಮುಖಾಮುಖಿಯನ್ನು ಹರಿಹರ ಮೊದಲು ಕಲ್ಪಿಸಿದನು. ಪ್ರಭುದೇವರ ರಗಳೆಯಲ್ಲಿ ಅಲ್ಲಮ ಒಬ್ಬ ‘ಸಿದ್ಧ’. ಅವನು ಶ್ರೀಪರ್ವತದ ಕದಳಿಬನದ ದಾರಿಯಲ್ಲಿ ಬರುವಾಗ ಒಬ್ಬ ಭೈರವ ಕಾಣಿಸುತ್ತಾನೆ. ಆತ ‘ಪ್ರಭುಲಿಂಗಲೀಲೆ’ ಹಾಗೂ ‘ಶೂನ್ಯಸಂಪಾದನೆ’ಗಳಲ್ಲಿ ಬರುವಂತೆ ಗೋರಕ್ಷನಲ್ಲ.  ಭೈರವನಾಥರಿಗೆ ಭೈರವ ಎಂಬ ಹೆಸರೂ ಇತ್ತಷ್ಟೆ. ಇಲ್ಲಿ ಅಲ್ಲಮನಿಗೂ ಭೈರವನಿಗೂ ಸಂಭಾಷಣೆ ನಡೆಯುವುದಿಲ್ಲ. ‘ಕೈಮುಗಿದು, ಅಲ್ಲಮಂ ಕಾರಣಿಕನೆಂದು ಮನದೊಳಗರಿದು ತೋರಿದಂ ಶಿವನಲ್ಲಿಗೊಯ್ವ ಸೈವಟ್ಟೆಯಂ’ ಎಂದು ಹರಿಹರ ಮುಗಿಸಿಬಿಡುತ್ತಾನೆ. ಶಿವನಲ್ಲಿಗೆ ಒಯ್ಯುವ ಸೈವಟ್ಟೆ ತೋರುವ ಮಹತ್ವದ ಕಾರ್ಯವನ್ನು ಇಲ್ಲಿ ಭೈರವ ಮಾಡುತ್ತಾನೆ. ಇಲ್ಲಿ ಭೈರವನ ಘನತೆ ಕಳೆಯಲಾಗಿಲ್ಲ. ಸ್ಪರ್ಧೆಯಿಲ್ಲದ ಕಾರಣ,  ಸೋಲು ಗೆಲುವಿನ ಪ್ರಶ್ನೆಯೂ ಇಲ್ಲ. ಈ ಪ್ರಸಂಗ ‘ಶೂನ್ಯಸಂಪಾದನೆ’ಯಲ್ಲಿ ‘‘ಕಲ್ಯಾಣಮಂ ಪೊರಮಟ್ಟು, ಶ್ರೀಪರ್ವತಕ್ಕೆ ಬಿಜಯ್ಯಂಗೆಯ್ಯುತ್ತ ಇರಲಲ್ಲಿ, ಗೋರಕ್ಷನೆಂಬ ಸಿದ್ಧನಂ ಕಂಡು, ಸಂಭಾಷಣೆಯಂ ಮಾಡಿ, ಅವನ ವಜ್ರದೇಹಮಂ ಅಸಿತಾಳ ಪತ್ರದಿಂ ಕಡಿದು ನೋಡಿ, ಪರೀಕ್ಷೆಯಂ ಕೊಂಡು, ಆತಂಗೆ ಉಪದೇಶಮಂ ಮಾಡಿ ಕದಳಿಯಂ ಪೊಗುವಾಗಳು’’ ಎಂದು ಸಂಕ್ಷಿಪ್ತವಾಗಿ ಬರುತ್ತದೆ.
ಈ ಭೇಟಿ ಪ್ರಸಂಗವು  ನಾಟಕೀಯವಾಗಿಯೂ ವಿಸ್ತಾರವಾಗಿಯೂ ಬರುವುದು  ‘ಪ್ರಭುಲಿಂಗಲೀಲೆ’ಯಲ್ಲಿ. ಗೋರಕ್ಷನನ್ನು ಅದು ‘‘ಕಾಮಿತಾರ್ಥವ ಕಂಡೆನೆಂದುದ್ಧಾಮತೆಯ ಸಮಸ್ತಸಾಧಕ’’ ಎನ್ನುತ್ತದೆ. ಗೋರಖನ ಬಳಿಗೆ ಅಲ್ಲಮನು ಜೀವ ವಿಯೋಗವಾದ ತನುವಿನ ಬಳಿ ಮರುಜೇವಣಿಗೆ ಬಂದಂತೆ ಬರುತ್ತಾನೆ. ಆದರೆ ಗೋರಕ್ಷನು ಅಲ್ಲಮನ ಕಾಲಿಗೆರಗದೆ ಹಮ್ಮಿಂದ ಬರಿಯೆ ಕೈಮುಗಿದು ಸತ್ಕರಿಸುತ್ತಾನೆ. ಅಲ್ಲಮನು  ‘‘ಒಡಲಿನಾಸೆಗೆ ಕುದಿದು ಕೋಟಲೆಬಡುವವರ ಕಳವಳವ ಕಳಚಲು ನಡೆದು ಬಂದವರು’’ ಎಂದು ನೇರವಾಗಿ ನುಡಿಯುತ್ತಾನೆ. ಈ ಉತ್ತರ ಗೋರಕ್ಷನಲ್ಲಿ ಬಿರುಸುಂಟು ಮಾಡುತ್ತದೆ. ಒಳಗೆ ಜಿದ್ದಿಗೆ ಬೀಳುತ್ತ ಹೊರಗೆ ನಯವನ್ನು ನಟಿಸುತ್ತ ‘‘ನಿಧಾನಿಸಿ ತಿಳಿಯೆ ನಿನ್ನಂತಸ್ಥವೆಂಬುದು ನಿಲುಕದೆಮ್ಮಯ ಮತಿಗೆ ನಿನ್ನಯ ರೀತಿ ಹೊಸದಾಗಿ; ಹೊಲಬು ಹೊಗದು ಎಮ್ಮಿರವು. ಸಾಕು ನಿನ್ನಯ ನೆಲೆಯ ನೀನೆ ಬಲ್ಲೆ’’ಎನ್ನುತ್ತಾನೆ. ಯುದ್ಧಕ್ಕೆ ಪೂರ್ವಪೀಠಿಕೆ ಬೀಳುತ್ತದೆ. ‘‘ತನ್ನನರಿಯದ ಮಂದಮತಿಗಳಿಗಿನ್ನು ಪೆರರಂತಸ್ಥವೆಂಬುದು ಕಣ್ಣುಕಾಣದ ಕುರುಡ ಕನ್ನಡಿವಿಡಿದ ತೆರನಂತೆ. ನನ್ನ ನಿಜದ ನಿರಾಳವನು ಬಳಿಕಿನ್ನು ಬಲ್ಲವರಾರು ಮಾತಿನ ಬಿನ್ನಣಿಗರಿಗೆ’’ ಎಂದು ಅಲ್ಲಮನ ಮಾತು ಚೂಪಾಗುತ್ತದೆ. ನಾಥನು ತನ್ನದು ಕಾಪಾಲ ಮಾರ್ಗವೆಂದೂ ತನಗೆ ‘ತನ್ನ ತಾನರಿವುದು’ ತಿಳಿಯದೆಂದೂ ನುಡಿಯುತ್ತಾನೆ. ಅದಕ್ಕೆ ಅಲ್ಲಮನು ಕಾಯ ವಿಕಾರವನ್ನು ವರ್ಣಿಸಿ, ಇದು ‘ಸಲುವುದೇ ಕಾಪಾಲಮಾರ್ಗಕೆ’ ಎಂದು  ಕೇಳುತ್ತಾನೆ. ಗೋರಕ್ಷ ಹಠಕ್ಕೆ ಬಿದ್ದು ಕಾಪಾಲ ಮಾರ್ಗದ ಸಮರ್ಥನೆಗೆ ತೊಡಗುತ್ತಾನೆ. ಮಾನವ ದೇಹವು  ಮಾಡಲರಿದವಂಗೆ ಕೊಳಚೆಯ ಮಾಡ. ಮಾಡಬಲ್ಲವರಿಗೆ  ಇದೇ ರನ್ನ. ಮಾಯೆಗೀಯೆಯನ್ನು ತಿರಸ್ಕರಿಸಬೇಕು. ಸಾವನ್ನು ಹಾಸ್ಯಮಾಡಬೇಕು. ನಾವು ತನುಸಿದ್ಧರು ಎನ್ನುತ್ತಾನೆ. ಅಲ್ಲಮನು ‘ಮರುಳೆ, ಸಾವನ್ನು ಗೆದ್ದೆನೆಂದು ಬೀಗುತ್ತಿರುವೆ. ನಿನ್ನ ಈ ದೇಹವೇ ಸಾವಿನ ಮನೆ. ನೀನಿದನ್ನು ನಂಬಿದರೆ ನಿನಗೆ ಪ್ರಳಯ’ಎನ್ನುತ್ತಾನೆ.
ದಾರ್ಶನಿಕ ವಾಗ್ವಾದ ಮುಗಿದು ದೈಹಿಕ ಪರೀಕ್ಷೆ ಶುರುವಾಗುತ್ತದೆ. ಪರಸ್ಪರರ ದೇಹವನ್ನು ಕತ್ತಿಯಿಂದ ಹೊಡೆದು ನೋಡುವ ಯುದ್ಧವಿದು. ನನ್ನ ದೇಹ ಕೂದಲೆಳೆಯಷ್ಟು ಕೊಂಕಿದರೂ ನಾನು ಸಿದ್ಧನಲ್ಲ ಎಂದು ಗೋರಕ್ಷ ಸವಾಲು ಹಾಕುತ್ತಾನೆ.  ಅಲ್ಲಮ ಕತ್ತಿಯಿಂದ ಹೊಡೆದಾಗ ಗೋರಕ್ಷನ ವಜ್ರಕಾಯಕ್ಕೆ ಕಚ್ಚೂ ಬೀಳುವುದಿಲ್ಲ. ಈಗ ದೇಹಸಿದ್ದಿಗಿಂತ ದೊಡ್ಡದನ್ನು ತೋರಿಸುವ ಪಾಳಿ ಅಲ್ಲಮನದು.  ಅಲ್ಲಮನ ದೇಹಕ್ಕೆ  ಗೋರಖ ಖಡ್ಗ ಬೀಸುತ್ತಾನೆ. ಅದು ಬಯಲ ಗಾಳಿಯಲ್ಲಿ ಈಸಾಡಿ ಬಂದಂತೆ ಆಗುತ್ತದೆ.  ಗೋರಕ್ಷ ವಿನೀತನಾಗುತ್ತಾನೆ. ಅಲ್ಲಮನು ಒಸೆದು ಹಣೆವಿಡಿದೆತ್ತಿ ಕರುಣವ ಪಸರಿಸುತ ಮನ್ನಿಸುತ್ತ,  ‘ಬಿಸಿಯ ಹದನನು ತಿಳಿದು ಲೋಹವ ಬೆಸೆವವೊಲು’  ಉಪದೇಶಿಸುತ್ತಾನೆ.
ಕಾಯ ಬಲಿದಡೆ ಮಾಯೆ ಬಲಿವುದು ಮಾಯೆ ಬಲಿದಡೆ ಛಾಯೆ ಬಲಿವುದು,
ಕಾಯ ಮಾಯ ಛಾಯೆ ಬಲಿದಡೆ ಸಿದ್ಧನವನಲ್ಲಕಾಯ ಮಾಯಾ
ಛಾಯಾದಾಗಿನ ದಾಯವನು ನೆರೆ ಕಳೆದನಾದಡೆ ರಾಯನಾತನು ಸಿದ್ಧರಲಿ ಗೋರಕ್ಷ ಕೇಳೆಂದ
ಮುಂದೆ ಗೋರಕ್ಷನಿಗೆ ಅನುಪಮನಾಥ ಪದವಿಯನಿತ್ತು,  ಅವನಿಂದ ಗುರುಪೂಜೆಯನ್ನು ಕೈಗೊಂಡು, ಭೂತಳದ ಅಜ್ಞಾನಿಗಳನು ಸುಜ್ಞಾನಿಗಳನು ಮಾಡುವೆ ಎಂದು ಅಲ್ಲಮ ಮುನ್ನಡೆಯುತ್ತಾನೆ. ಇಲ್ಲಿ ಕೃತಿ ಗೋರಕ್ಷನನ್ನು ಕ್ಷುದ್ರವಾಗಿ ಚಿತ್ರಿಸುವುದಿಲ್ಲ. ಆದರೆ ಅಲ್ಲಮನನ್ನು ದೊಡ್ಡ ಗುರುವಾಗಿ ಬಿಂಬಿಸುವ ಉತ್ಸಾಹದಲ್ಲಿ,  ಗೋರಕ್ಷನನ್ನು ಕಲಿಕೆಯ ಹಂತದಲ್ಲಿರುವಾಗಲೆ ನಿರ್ದಿಷ್ಟ ಹಂತದಲ್ಲಿ ಸ್ಥಗಿತವಾಗಿ ಅಹಂ ಬೆಳೆಸಿಕೊಂಡಿರುವ, ಆದರೆ ತಕ್ಕ ಗುರು ಸಿಕ್ಕರೆ ಬೆಳೆಯುವ ಸಾಧ್ಯತೆ ಇರುವ  ಸಾಧಕನಾಗಿ ಕಾಣಿಸುತ್ತದೆ. ಅಲ್ಲಮನನ್ನು ಕುರಿತು ಬಂದಿರುವ ಎರಡು ರೂಪಕಗಳು ಇದಕ್ಕೆ ಪೂರಕವಾಗಿವೆ. ಜೀವವಿಲ್ಲದವನ ಮುಂದೆ ಸಂಜೀವಿನಿ ಬಂದಂತೆ ಎಂಬುದು ಔಷಧಿಸಿದ್ದಿಯ ರೂಪಕವಾದರೆ, ಲೋಹ ಬಿಸಿಯಾಗಿರು ವಾಗಲೇ  ಬಡಿದು ತಕ್ಕ ಶಿಲ್ಪ ಮಾಡುವ ರೂಪಕವು ಲೋಹಸಿದ್ದಿಯ ರೂಪಕವಾಗಿದೆ. ಇವೆರಡೂ ಸಿದ್ದಿಗಳು ಸಿದ್ಧರ ಜಗತ್ತಿನವು. ಚಾಮರಸ ಚಿತ್ರಿಸಿದ ಅಲ್ಲಮ-ಗೋರಕ್ಷರ ಈ ಮುಖಾಮುಖಿ ಪ್ರಕರಣ, ಮುಂದಿನ ಕವಿಗಳಿಗೆ ಪ್ರೇರಣೆ ಕೊಡುತ್ತಾ ಹೋಯಿತು. ಕೊಡೇಕಲ್ಲ ಬಸವಣ್ಣನು ತನ್ನ ವಚನಗಳಲ್ಲಿ ‘ಪಂಥವಿಡಿದ ಗೋರಕ್ಷಗೆ ಕಾಯಸಿದ್ದಿಯಾಯಿತ್ತು ಎಂದು ತಪ್ಪುಬಂತು’ಎಂದು ಉಲ್ಲೇಖಿಸುತ್ತಾನೆ. ಈ ಪ್ರಸಂಗವನ್ನು ತೋಂಟದ ವಿರಕ್ತಾರ್ಯನ ‘ಸಿದ್ಧೇಶ್ವರ ಪುರಾಣ’ವು ಪುನರುಕ್ತಿ ಮಾಡುತ್ತದೆ. ಗೂಳೂರ ಸಿದ್ಧಲಿಂಗನೂ ತನ್ನ ‘ಶೂನ್ಯಸಂಪಾದನೆ’ಯಲ್ಲಿ ಪುನರುಕ್ತಿ ಮಾಡುತ್ತಾನೆ. ಎಚ್. ತಿಪ್ಪೇರುದ್ರಸ್ವಾಮಿ ಅವರು ಅಲ್ಲಮನ ಮೇಲೆ ಬರೆದ ‘ಪರಿಪೂರ್ಣದೆಡೆಗೆ’ (೧೯೫೭) ಕಾದಂಬರಿಯಲ್ಲಿಯೂ ಇದು ಕಾಣಿಸುತ್ತದೆ. ಕಡೆಗೆ ಬೇಂದ್ರೆಯವರ ‘ಅಲ್ಲಮಪ್ರಭು’ ಕವನದಲ್ಲೂ ಇದು ಮುಖದೋರುತ್ತದೆ.
ಎಲ್ಲಿರುವೆ ರಸಸಿದ್ಧ
ಗೋರಕ್ಷನುಕ್ಕಿಲೆ ಹೊಯ್ದರೂ ಮುಕ್ಕು ತುಕ್ಕರಿಯದಿದ್ದ ವೆುಕವಚ ಕಳೆದಿಡುವಂತೆ
ಕೆಳಗಿರಿಸಿ,ಕದಳಿಯಲ್ಲಡಗಿ ಕಾಣದೆಹೋದ, ಲಿಂಗಲೀಲಾವಿಲಾಸದಲ್ಲಿ ನಟಿಸಿದ ಮೂರ್ತಿ
ಮರಾಠಿ ಸಂಸ್ಕೃತಿಯ ಸಂಗವಿದ್ದ ಬೇಂದ್ರೆಯವರಿಗೆ ಬಹುಶಃ ಗೋರಖನ ಮಹತ್ವ ಗೊತ್ತಿತ್ತು. ಎಂತಲೇ ಅವರು ಕನ್ನಡದ ಲೇಖಕರಂತೆ ಅವನನ್ನು ಕಚ್ಚಾ ಸಾಧಕನಂತೆ ಚಿತ್ರಿಸುವುದಿಲ್ಲ. ಬದಲಿಗೆ ಅಲ್ಲಮನ ಮಹತ್ವವನ್ನು ತೋರಲು ಬಳಸುತ್ತಾರೆ.  ಆದರೆ ಅಲ್ಲಮನ ಅಭಿಮಾನಿಗಳು ಗೋರಖನನ್ನು ಲಘುವಾಗಿ  ಚಿತ್ರಿಸುವ ಬಗ್ಗೆ ಆಧುನಿಕ ಕಾಲದ ಅನೇಕ ನಾಥ ವಿದ್ವಾಂಸರು ತೀವ್ರವಾದ ಅಸಮ್ಮತಿಯನ್ನು ವ್ಯಕ್ತಮಾಡುತ್ತಾರೆ.
೧. ‘ರಾವುಳ ಮತಪ್ರಕಾಶಿಕೆ’ಯ ಶಿವಯೋಗಿ ಅವರ ಅಸಮ್ಮಯಿದು:  ‘‘ಗೋರಖನಾಥನು ನವಕೋಟಿ ಶಿದ್ಧರಿಗೆ ಶ್ರೇಷ್ಠನಾದ ಗುರುಗಳೆಂದೆನಿಸಿಕೊಂಡು, ಕೊಲ್ಹಾಪೂರ ಗ್ರಾಮದಲ್ಲಿ ಮಾಯೆಯ ಸಂನಿಧಿಯಲ್ಲಿ ಗ್ರಹಸ್ಥಾಶ್ರಮಿಯಾಗಿದ್ದರೆಂದು ರೇವಣ ಶಿದ್ಧೇಶ್ವರ ಪುರಾಣದೊಳಗೆ ಒಂಬತ್ತನೇ ಅಧ್ಯಾಯದಲ್ಲಿ ಹೇಳಲ್ಪಟ್ಟಿದೆ. ಇದು ಅಲ್ಲದೆ ಬಹುಗ್ರಂಥಗಳನ್ನು ಶೋಧಿಸಿ ನೋಡಲು ಗೋರಖನಾಥನು ಬ್ರಹ್ಮಚಾರಿಯಾಗಿದ್ದನೆಂದು ಹೇಳಲ್ಪಡುತ್ತದೆ. ಒಂದಾನೊಂದು ದಿವಸ ರೇವಣಶಿದ್ಧೇಶ್ವರನು ಗೋರಖನಾಥನ ದ್ವಾರದಲ್ಲಿ ಬಂದು ಭಿಕ್ಷಾಂದೇಹಿ ಎಂದು ಕೈಮುಂದಕ್ಕೆ ಚಾಚಿ ಭಿಕ್ಷೆಯನ್ನು ಬೇಡಲು ಗೋರಖನಾಥನು ಭಿಕ್ಷೆಯ ವಾಕು ಕೇಳಿ ಬಂದು ತನ್ನ ಕೈಯಲ್ಲಿರುವ ಶೂಲವನ್ನು ರೇವಣಶಿದ್ಧೇಶ್ವರನ ಹಸ್ತದಲ್ಲಿ ಇಕ್ಕಲು, ಆ ಶೂಲವನ್ನು ರೇವಣ ಶಿದ್ಧೇಶ್ವರನು ಮೇಲಿಂದ ಮೇಲೆ ನಿಂದರಿಸಿ ಗೋರಖನಾಥನ ಎದೆಯಲ್ಲಿ ಇರದನೆಂದು ಹೇಳಿದ ವಾಕ್ಯ ಅಸತ್ಯ ತೋರುವುದು’’;[7]
೨. ಕೆಲವು ಸಂಶೋಧಕರು ಗೋರಖನ ಜೀವನ ಚರಿತ್ರೆ ರಚಿಸಿರುವ ಬಗ್ಗೆ ರಂಶಾ ಲೋಕಾಪುರ ವ್ಯಂಗ್ಯ ಮಾಡುತ್ತಾರೆ.  ‘ಇಂತಹ ಅನುಭಾವಿಯನ್ನು ಪಟ್ಟದಕಲ್ಲಿನಲ್ಲಿ ‘ಹುಟ್ಟಿಸಿ’ ಅವರಿಂದ ‘ದನಕಾಯಿಸಿ’, ಅಲ್ಲಮಪ್ರಭುವಿಗೆ ‘ಶರಣು’ಗೊಳಿಸಿ, ‘ವೀರಶೈವ ದೀಕ್ಷೆ ಕೊಡಿಸಿ’ ಕನ್ನಡ ವಚನಗಳನ್ನು ಬರೆಯಿಸಿಕೊಂಡ ಶ್ರೇಯಸ್ಸು ಕರ್ನಾಟಕಕ್ಕೆಯೇ ಸಲ್ಲಬೇಕು!’’;[8]
೩. ನೀಲಕಂಠಸ್ವಾಮಿ ಅವರ ಪ್ರಕಾರ ‘ಸಿದ್ಧಸಿದ್ಧಾಂತ ಪದ್ಧತಿ’ಯು ಗೋರಖನು ದೊಡ್ಡಜ್ಞಾನಿ ಎಂದು ತೋರುವ ಗ್ರಂಥ. ಕನ್ನಡದ ಕೃತಿಕಾರರಿಗೆ ನಾಥ ಸಿದ್ಧಾಂತದ ಪೂರ್ಣ ಪರಿಚಯವಿರಲಿಲ್ಲ. ಎಂತಲೇ ಅವರು ಸೈದ್ಧಾಂತಿಕ ಚರ್ಚೆ ಮಾಡದೆ, ಯೋಗಸಿದ್ದಿಗಳ ಪೈಪೋಟಿಯನ್ನು ಏರ್ಪಡಿಸಿ, ಗೋರಕ್ಷನನ್ನು ದೇಹದಂಡಿಸುವ ಕ್ಷುದ್ರಯೋಗಿ ಎಂದು ಚಿತ್ರಿಸಿದರು. ಆಧುನಿಕ ವಿದ್ವಾಂಸರೂ ಈ ಕಾಲ್ಪನಿಕ ಕತೆಗಳನ್ನು ನಂಬಿಬಿಟ್ಟರು. ಮತಾಭಿಮಾನಕ್ಕೆ ಒಳಗಾಗಿ, ಗೋರಕ್ಷ ಮತ್ತು ನಾಥಸಿದ್ಧಾಂತಕ್ಕೆ ಅಪಚಾರ ಮಾಡುವುದನ್ನು ಕನ್ನಡ ಸಾಹಿತಿಗಳು ನಿಲ್ಲಿಸಬೇಕು.[9]
ಇಲ್ಲಿನ ಪ್ರಶ್ನೆ, ದೊಡ್ಡ ದಾರ್ಶನಿಕನಾದ ಗೋರಖನನ್ನು ಕನ್ನಡದ ಸಿದ್ಧರು ಸೋಲಿಸುವ ಪ್ರಸಂಗಗಳ ಚಾರಿತ್ರಿಕ ಸತ್ಯಾಸತ್ಯತೆಯದಲ್ಲ. ಕೆಲವು ವಿದ್ವಾಂಸರು ಗೋರಖನನ್ನು ಕರ್ನಾಟಕ ದವನೆಂದು ಸಾಧಿಸುವ ಯತ್ನದ ಔಚಿತ್ಯವೂ ಅಲ್ಲ. ಬದಲಿಗೆ, ಇಷ್ಟೊಂದು ಪ್ರಮಾಣದಲ್ಲಿ ನಾಥಜೋಗಿಗಳನ್ನು ಎದುರಾಳಿಯನ್ನಾಗಿ ನಮ್ಮ ಕವಿಗಳು ಯಾಕೆ ಮಾಡಿಕೊಂಡರು, ಗೋರಖನ ಗರ್ವಭಂಗದ ಕಥನಗಳು ಯಾಕೆ ಸೃಷ್ಟಿಯಾದವು ಎಂಬುದು. ಇದು ಸಾಂಸ್ಕೃತಿಕ ವಿಶ್ಲೇಷಣೆ ಬೇಡುವ ಪ್ರಶ್ನೆ. ಮಹಾರಾಷ್ಟ್ರದಲ್ಲೂ ಗೋರಖನೇ ಆದಿಯಾಗಿ ನವನಾಥರು ದತ್ತಾತ್ರೇಯನಿಂದ ಬೋಧೆ ಪಡೆಯುವ ಐತಿಹ್ಯ ಹುಟ್ಟಿದೆ. ಭಾರತದ ಹತ್ತಾರು ಸ್ಥಳಗಳಲ್ಲಿ ಯೋಗಿಗಳು ಹಾಗೂ ಅವಧೂತರು ಕಲಿಕೆಗಾಗಿ ಗೋರಖನ ಭೇಟಿ ಮಾಡುವ ಕಥನಗಳು ಹುಟ್ಟಿವೆ. ಆದರೆ ಕನ್ನಡದಲ್ಲಿವಂತೆ ಗೋರಖನ ಗರ್ವಭಂಗ ಮಾಡುವ ಪ್ರಸಂಗಗಳು ಅಲ್ಲಿ ಕಡಿಮೆ.   ಅದರಲ್ಲೂ ೮೪ ಸಿದ್ಧರ ಪಟ್ಟಿಯಲ್ಲಿ ಬರುವ ರೇವಣ, ಅಲ್ಲಮ,  ಗೋರಖರು ಪರಸ್ಪರ  ಸಂಘರ್ಷ ಮಾಡುವ ಕಾರಣ ತಿಳಿಯುವುದಿಲ್ಲ. ಇವನ್ನು ಚಾರಿತ್ರಿಕ ವಿದ್ಯಮಾನದ ರೂಪಕಗಳು ಎಂದು ಊಹಿಸುವುದಾದರೆ, ಕರ್ನಾಟಕದಲ್ಲಿ ನಾಥರು ಬಹಳ ತೊಂದರೆ ಅನುಭವಿಸಿದರು ಎಂದು ಭಾವಿಸಬಹುದು. ಇವನ್ನು ವಿವಿಧ ಪಂಥಗಳು ತಮ್ಮ ಯಜಮಾನಿಕೆ ಸ್ಥಾಪಿಸಲು ಹುಟ್ಟಿಸಿಕೊಂಡ ಕಥೆಗಳು ಎಂದು ತಿಳಿಯುದಾದರೆ, ಸ್ಥಳೀಯ ಪಂಥಗಳು ತಂತಮ್ಮ ಸಾಂಸ್ಕೃತಿಕ ನಾಯಕರನ್ನು ದೊಡ್ಡ ಹೆಸರುಳ್ಳವರ ಜತೆ ಮುಖಾಬಿಲೆ ಮಾಡಿ ಗೆಲ್ಲಿಸುವ  ಸಾಂಸ್ಕೃತಿಕ ತಂತ್ರಗಾರಿಕೆ ಎಂದು ಹೇಳಬಹುದು. ಇಬ್ಬರು ಸಿದ್ಧರ ನಡುವೆ ಜರುಗಿರಬಹುದಾದ ದಾರ್ಶನಿಕ ವಾಗ್ವಾದವನ್ನು ಕಾಣಿಸುವ ಈ ಕಥನಗಳಲ್ಲಿ, ತಾವೊಪ್ಪದ  ಪಂಥದ ಮೇಲಿನ ತಮ್ಮ ಪೂರ್ವಗ್ರಹವನ್ನು ಕವಿಗಳು ವ್ಯಕ್ತಮಾಡುತ್ತಿರುವ ಸಾಧ್ಯತೆಯೂ ಇದೆ.  ನಾಥರ ಜತೆ ಶೈವರು ಹಾಗೂ ಶರಣರು ಮಾಡಿರಬಹುದಾದ ತಾತ್ವಿಕ ಚರ್ಚೆಯನ್ನು, ಇಬ್ಬರು ನಾಯಕರು ಕದನ ಮಾಡಿದರೆಂಬಂತೆ ಚಾರಿತ್ರಕಾರರು ಹಾಗೂ ಪುರಾಣಕರ್ತರು ಕಲ್ಪಿಸಿಕೊಳ್ಳುವ ಹಿಂದೆ ಪಂಥೀಯ ರಾಜಕಾರಣವೂ ಇದೆ.
ಆದರೆ ಶರಣರು ನಾಥರಿಂದ ಪ್ರೇರಣೆ ಪಡೆದಿರುವ ಸಾಧ್ಯತೆಯನ್ನು ಆಧುನಿಕ ವಿದ್ವಾಂಸರು ದೃಢವಾಗಿ ನಂಬುತ್ತಾರೆ. ಶಂಬಾ ಪ್ರಕಾರ ‘‘ನಾಥ ಸಂಪ್ರದಾಯದಿಂದ ಸ್ಫೂರ್ತಿ ಪಡೆದ ಶ್ರೀಪ್ರಭುದೇವರು ಲಿಂಗವಂತ ಮತದ ಉದ್ಧಾರಕರಾಗಿರುವ ಸಂಭವವಿದೆ’’[10]; ಢೇರೆಯವರು ಶಿವಶರಣ ಮೇಲೆ ಆಗಿರುವ ನಾಥರ ಪ್ರಭಾವವನ್ನು ‘ನಾಥ-ಲಿಂಗಾಯತ’ ಎಂಬ ಪರಿಭಾಷೆಯ ಮೂಲಕ ವಿವರಿಸುತ್ತಾರೆ. ಅವರ ಪ್ರಕಾರ ನಾಥರು ಕಾಯಯೋಗಕ್ಕೆ ಬಹಳ ಮಹತ್ವ ಕೊಡುವ ಬಗ್ಗೆ ಅಲ್ಲಮನಿಗೆ ಸಮ್ಮತಿಯಿರಲಿಲ್ಲ. ಆದರೆ ‘‘ಕರ್ನಾಟಕವು ನಾಥಸಂಪ್ರದಾಯದ ಉದಯ ಭೂಮಿಗೆ ಸನಿಹದಲ್ಲಿದ್ದು, ಅದರ ಲೀಳಾಸ್ಥಳದಲ್ಲಿ ಬರುತ್ತಿರುವುದರಿಂದ, ಲಿಂಗಾಯತ ಪಂಥ ಪರಿವರ್ತನೆಯ ನಂತರವೂ ಸಹ ನಾಥಸಂಪ್ರದಾಯ ಮತ್ತು ಲಿಂಗಾಯತ ಸಂಬಂಧ ಬರುತ್ತಲೇ  ಹೋಗಿರಬೇಕು. ಲಿಂಗಾಯತ ವಚನಕಾರರ ವಚನದಲ್ಲಿಯ ಕ್ರಾಂತಿಕಾರಕ ಪ್ರಖರತೆಯ ವಾರಸಾ ನಾಥಸಂಪ್ರದಾಯದ್ದೇ ಆಗಿದೆ ಎಂದರೆ ಅತಿಶಯೋಕ್ತಿಯಾಗಲಿಕ್ಕಿಲ್ಲ. ಕೇವಲ ಬಸವೇಶ್ವರ ವಚನಗಳನ್ನು ಗಮನಿಸಿದರೂ ಅಲ್ಲಿ ಗೋರಕ್ಷ ವಾಣಿಯ ಧ್ವನಿಯೇ ಹೊಸರೂಪದಲ್ಲಿ ಮೂಡಿಬಂದಿದೆ ಎಂದೆನಿಸುತ್ತದೆ. ಈ ಗೋರಕ್ಷವಾಣಿಯ ಛಾಯೆ ಅಲ್ಲಮನಲ್ಲಂತೂ ಇದ್ದೇ ಇದೆ’’ ಎಂದು ಭಾವಿಸುತ್ತಾರೆ.[11] ಕೆ.ಜಿ. ನಾಗರಾಜಪ್ಪ ಹಾಗೂ ಶಂಕರ ಮೊಕಾಶಿ ಪುಣೇಕರ ಅವರು ಕೂಡ, ಶರಣರು ಪ್ರತಿಪಾದಿಸುವ ಅನೇಕ ಕ್ರಾಂತಿಕಾರಕ ಪರಿಕಲ್ಪನೆಗಳು, ನಾಥವೇ ಮೊದಲಾದ ತಾಂತ್ರಿಕ ಗುಪ್ತ ಪಂಥಗಳಿಂದ ಬಂದವು ಎಂದು ನಂಬಿ ಚರ್ಚಿಸುತ್ತಾರೆ.
ದಾರ್ಶನಿಕ ಪ್ರೇರಣೆಗಳನ್ನು ಶರಣರು ನಾಥರಿಂದ ಪಡೆದಿದ್ದರೆ, ಅದರಲ್ಲಿ ಅಚ್ಚರಿಗೊಳ್ಳುವಂತಹದು ಏನೂ ಇಲ್ಲ. ಹಾಗೆ ಭಾರತದ  ಯಾವ ತಾತ್ವಿಕ ಸಂಪ್ರದಾಯವೂ ಶೂನ್ಯದಲ್ಲಿ ಅವತರಿಸಲಿಲ್ಲ. ಅದರ ಎಲ್ಲ ದಾರ್ಶನಿಕ ಉಪಕರಣಗಳು ವರ್ತಮಾನದ ಜತೆಗಿನ ಅನುಸಂಧಾನದಿಂದಲೂ ಹುಟ್ಟುವುದಿಲ್ಲ. ಆದರೂ ಶರಣದಿಂದ ನಾಥಪಂಥ ಸಿಕ್ಕಿರಬಹುದಾದ ಪ್ರೇರಣೆಗಳ ಬಗ್ಗೆ ಗೆರೆಕೊರೆದು ಹೇಳುವುದು ಕಷ್ಟ. ನಾಥಪಂಥದ ಹಲವು ಆಚರಣೆಗಳ ಬಗ್ಗೆ ಶರಣರಿಗೆ ಭಿನ್ನಮತವಿತ್ತು ಎಂಬುದು ವಚನಗಳಿಂದ ಸ್ಪಷ್ಟವಾಗುತ್ತದೆ. ನಾಥ, ಕಾಪಾಲಿಕ ಹಾಗೂ ಕೌಳರಲ್ಲಿದ್ದ ಅನೇಕ ವಾಮಾಚಾರದ ಅತಿಮಾರ್ಗಿಕ ಆಚರಣೆಗಳ ಬಗ್ಗೆ ಶರಣರಿಗೆ ಆಗ್ರಹವಿದ್ದುದೂ ನಿಜ. ಆದರೆ ಶರಣರ ದೊಡ್ಡ ಬಲ ಇದ್ದುದು ತಾವು ಪಡೆದಿರಬಹುದಾದ  ತಾತ್ವಿಕ ಪ್ರಮೆಯಗಳನ್ನು, ತಮ್ಮ ಕಾಲದ ಧಾರ್ಮಿಕ ಸಾಮಾಜಿಕ ರಾಜಕೀಯ ಆರ್ಥಿಕ ಸನ್ನಿವೇಶಗಳಿಗೆ ಅನ್ವಯ ಮಾಡುತ್ತ ಪಡೆದ ಅನುಭವದಲ್ಲಿ; ಅವರಿಗೆ ತಮ್ಮ ತಾತ್ವಿಕ ಪ್ರಮೇಯಗಳಿಗೆ ಹೊಸಹುಟ್ಟನ್ನು ಕೊಡಲು ಸಾಧ್ಯವಾಗಿದ್ದು, ಅಧಿಕಾರಸ್ಥ ಶಕ್ತಿಗಳಾದ ದೇಗುಲವಾದಿಗಳು, ರಾಜಕೀಯ ಪ್ರಭುತ್ವ, ವರ್ಣಾಶ್ರಮವಾದಿಗಳ ಜತೆ ಮಾಡಿದ ಮುಖಾಮುಖಿಯಿಂದ. ಈ ಕಾರಣಕ್ಕೆ ಅವರು ಕೇವಲ ದಾರ್ಶನಿಕರಾಗಿರಲಿಲ್ಲ. ಕ್ರಿಯಾಶೀಲ ರಾಜಕೀಯ ಸಾಮಾಜಿಕ ಕಾರ್ಯಕರ್ತರೂ ಆಗಿದ್ದರು. ನಾಥರಿಗಿಂತ ಹೆಚ್ಚು ಸಾಮಾಜಿಕ ಜೀವಿಗಳಾಗಿದ್ದರು. ಕವಿಗಳಾಗಿದ್ದರು. ಹೀಗೆ ನಾಥರ ಜತೆ ಶರಣರದು ಭಿನ್ನಮತ, ಪ್ರೇರಣೆ ಪಡೆಯುವಿಕೆ ಹಾಗೂ  ಜಗಳ ಮಾಡುವಿಕೆ, ಈ ಎಲ್ಲ ಆಯಾಮಗಳೂ ಕೂಡಿದ ಸಂಕೀರ್ಣ ಸಂಬಂಧವಿತ್ತು. ಅವರು ‘ಪಿತೃಹತ್ಯೆ’ಯನ್ನು ಮಾಡಿ ಹೊಸ ಚಳುವಳಿಯನ್ನು ಕಟ್ಟಿದರು. ಬಸವಣ್ಣ ಅಲ್ಲಮ ಸಿದ್ಧರಾಮ ಇವರನ್ನು ಕಥಾನಾಯಕರನ್ನಾಗಿ ಮಾಡಿಕೊಂಡು ಚಾರಿತ್ರ ರಗಳೆ ಪುರಾಣ ಬರೆದ ಮುಂದಿನವರಿಗೆ, ಈ ಸೂಕ್ಷ್ಮಗಳನ್ನು ಹಿಡಿಯುವುದು ಆಗಲಿಲ್ಲ. ಇನ್ನು ಗೋರಖನ ಹೆಸರಲ್ಲಿ ಗೋರಕ್ಷ ಎಂಬ ಒಬ್ಬ ವಚನಕಾರನು ‘ಗೋರಕ್ಷಪಾಲಕ ಮಹಾಪ್ರಭು ಸಿದ್ಧ ಸೋಮನಾಥಲಿಂಗ’ ಎಂಬ ಅಂಕಿತದಲ್ಲಿ ವಚನಗಳನ್ನು ರಚಿಸಿರುವುದುಂಟು. ಆದರೆ ಅವನಿಗೂ ಗೋರಖನಿಗೂ ಯಾವ ಸಂಬಂಧವೂ ಇಲ್ಲ.
ಇ. ಯೌಗಿಕಾನುಭವದ ಚಿತ್ರಗಳು
ಕರ್ನಾಟಕದಲ್ಲಿ ನೂರಾರು ಅವಧೂತರು ಅಥವಾ ಆರೂಢರು ಇದ್ದಾರೆ. ದಾರ್ಶನಿಕವಾಗಿ ನಾಥರ ಬಂಧುಗಳಾದ ಇವರು ನಾಥರ ಸಂಪರ್ಕಕ್ಕೆ ಬಂದಿರಬಹುದು. ಬಾರದೆಯೂ ಇರಬಹುದು. ಸೀಮಿತ ಪ್ರದೇಶದ ಜನಸಮುದಾಯಗಳಲ್ಲಿ ನೆಲೆ ಪಡೆದ ಇವರನ್ನು ಸ್ಥಳೀಯ ಸಿದ್ಧರು ಎನ್ನಬಹುದು. ಇವರಿಗೆ ದೀಕ್ಷೆಕೊಟ್ಟ ಗುರುಗಳೂ ಸ್ಥಳೀಯರೇ. ಇವರನ್ನು ‘ತತ್ವಪದಕಾರರು’  ಎನ್ನುವ ಸೀಮಿತ ಸಾಹಿತ್ಯಕ ಪರಿಭಾಷೆಯಲ್ಲಿ ಗುರುತಿಸುವುದುಂಟು. ಇದು ಇವರ ಪಂಥೀಯ ಹಿನ್ನೆಲೆಯನ್ನು ಗೌಣಗೊಳಿಸುತ್ತದೆ ಹಾಗೂ ಇವರ ರಚನೆಗಳ ತಾತ್ವಿಕ ಚರ್ಚೆಗೆ ತೊಡಕೊಡ್ಡುತ್ತದೆ. ಇವರಲ್ಲಿ ಸಾಹಿತ್ಯ ರಚನೆ ಮಾಡಿದವರಿಗಿಂತ, ಕೇವಲ ಸಾಧನೆಗಳಲ್ಲಿ ತೊಡಗಿದ್ದವರ ಸಂಖ್ಯೆಯೇ ಹಿರಿದು.  ಇವರ ಪ್ರಭಾವ ಕೂಡ ದೊಡ್ಡದು. ಇವರಲ್ಲಿ ಹಲವಾರು ದಾರ್ಶನಿಕ ಅಥವಾ ಪಂಥೀಯ ಧಾರೆಗಳು ಬಂದು ಸೇರಿದ್ದು, ಅದರಲ್ಲಿ ಒಂದು ಧಾರೆ ನಾಥರದ್ದೂ ಇರಬಹುದು. ಇವರ ರಚನೆಗಳನ್ನು ವಿಶಾಲ ಅರ್ಥದಲ್ಲಿ ಜನಪ್ರಿಯ ಯೋಗಸಾಹಿತ್ಯ ಎನ್ನಬಹುದು.  ಗುರುವಿಗೆ ಮಹತ್ವ,   ತನ್ನ ತಾನರಿವ ತತ್ವ, ಕಾಯವಾದ ಇವರಲ್ಲಿದೆ. ಉಸಿರಾಟವನ್ನು ನಿಯಂತ್ರಿಸಿ ಕುಂಡಲಿನಿಯನ್ನು ಜಾಗೃತಗೊಳಿಸಿ ಷಟ್ಷಕ್ರಗಳನ್ನು ದಾಟಿಸಿ, ಅದು ಸಹಸ್ರಾರದಲ್ಲಿ ಸೇರುವ ಮತ್ತು ಸಮಾಧಿಸ್ಥಿತಿ ಪಡೆಯುವ, ಅನಾಹತ ನಾದವನ್ನಾಲಿಸುವ, ಶೂನ್ಯತೆಯನ್ನು ಅನುಭವಿಸುವ, ಅಗಾಧ ಬೆಳಕನ್ನು ಕಂಡು ಸೋಜಿಗ ಪಡುವ ಆನಂದದ ಅನುಭವಗಳು, ಇವರ ರಚನೆಗಳಲ್ಲಿ ಬರುತ್ತವೆ. ಇಲ್ಲಿ ಆನಂದವು ಮಹತ್ವದ ಪರಿಕಲ್ಪನೆ. ಚಿದಾನಂದ ನಿತ್ಯಾನಂದ ಯೋಗಾನಂದ, ಮುಂತಾದ ಹೆಸರುಗಳಲ್ಲಿ ಈ ಶಬ್ದವಿದೆಯಷ್ಟೆ. ಒಬ್ಬ ಅವಧೂತ ಹೇಗಿರಬೇಕು ಎಂದು ಗೋರಖನು ‘ಸಿದ್ಧಸಿದ್ಧಾಂತ ಪದ್ಧತಿ’ಯಲ್ಲಿ ಕೊಡುವ ಚಿತ್ರಕ್ಕೆ, ಎಷ್ಟೊ ಸಮಕಾಲೀನ ನಾಥರಿಗಿಂತ ಈ ಅವಧೂತರು ಹೆಚ್ಚು ನಿಕಟವಾಗಿದ್ದಾರೆ ಎಂದೆನಿಸುತ್ತದೆ.  ನಾಥರು ಯೋಗಸಾಧನೆಗೆ ಮಹತ್ವ ಕೊಡಬೇಕು ಎಂದು ಬಾರಾಪಂಥದ ನಿಯಮಗಳಲ್ಲಿದೆ. ಆದರೆ ಈಗಿರುವ ನಾಥ ಮಠಗಳಿಗೆ ಮಹಂತರಾಗುವ ನಾಥರು ಮಠದ ಆಸ್ತಿಯನ್ನು ಸಂಭಾಳಿಸುವ ಹಾಗೂ ಲೆಕ್ಕಪತ್ರ ಇಡುವ ಕೆಲಸವನ್ನೇ ಹೆಚ್ಚು ಮಾಡುತ್ತಿದ್ದಾರೆ. ಇಂತಹ ಲೌಕಿಕ ಹೊಣೆಗಾರಿಕೆ ಇಲ್ಲದ ಸ್ಥಳೀಯ ಅವಧೂತರು ಇವರಿಗಿಂತ ಹೆಚ್ಚು ಸ್ವತಂತ್ರರಾಗಿದ್ದರು. ಎಂತಲೇ ಅವರು ಯೋಗಸಾಧನೆಯಲ್ಲಿ  ಪ್ರಯೋಗಶೀಲರಾಗಿದ್ದರು.
ಯೋಗಾನುಭವಕ್ಕೆ ಬೇಕಾದ ಅರಿವನ್ನು ಕೊಡುವವವನು ಗುರು. ಆತ ಇಲ್ಲಿ ಬಹು ದೊಡ್ಡ ಸ್ಥಾನಕ್ಕೆ ಏರುತ್ತಾನೆ. ಗುರುವಿಗೆ ಪ್ರಶ್ನಾತೀತವಾಗಿ ಒಪ್ಪಿಸಿಕೊಳ್ಳುವುದು ಯೋಗಪಂಥಿ ಗಳಲ್ಲಿ ಜಲಚಿಹ್ನೆಯಂತಹ ಲಕ್ಷಣ. ಅವಧೂತ ಸಾಹಿತ್ಯವು ಸ್ವಾನುಭವವಾದಿ ಹಾಗೂ  ಗುರುಕೇಂದ್ರಿತ. ಅಲ್ಲಮನಂತಹ ದೊಡ್ಡ ಯೋಗಿಯೆ  ‘‘ತನ್ನ ಕರುಣಾಮೃತವೆಂಬ ಮರುಜವಣಿಯ ಹಿಂಡಿ ಆ ನಿದಾನವನೆನಗೆ ಕರತಳಾಮಲೌಕವ ಮಾಡಿಕೊಟ್ಟನಯ್ಯ ಗುಹೇಶ್ವರ, ನಿಮ್ಮ ಶರಣ ಅನಿಮಿಷನೆಂಬ ಶ್ರೀಗುರು’’ ಎಂಬ ಕೃತಜ್ಞಭಾವ ಪ್ರಕಟಿಸುತ್ತಾನೆ. ಯೌಗಿಕ ಸಾಧನೆಯಲ್ಲಿ ಪ್ರಾಪ್ತವಾಗುವ ಅನುಭವವನ್ನು ಲೋಕದ ಭಾಷೆಯಲ್ಲಿ ಹೇಳುವುದು ಕಷ್ಟ. ವಚನಕಾರ ಷಣ್ಮುಖಸ್ವಾಮಿ ಹೇಳುವಂತೆ, ಇದು   ‘ಇದು ಗುಹ್ಯಕ್ಕೆ ಗುಹ್ಯ. ಗೋಪ್ಯಕ್ಕೆ ಗೋಪ್ಯ. ರಹಸ್ಯಕ್ಕೆ ಅತಿರಹಸ್ಯ’; ಆದ್ದರಿಂದ ಯೌಗಿಕ ಇಲ್ಲವೇ ಬೆಡಗಿನ ರೂಪಕದ ನುಡಿಗಟ್ಟು ಅನಿವಾರ್ಯವಾಗುತ್ತದೆ.
೧. ಆಧಾರಚಕ್ರ ಪೃಥ್ವಿ ಸಂಬಂಧ, ಅಲ್ಲಿ ಬ್ರಹ್ಮನಧಿದೇವತೆ, ಆಚಾರ ಲಿಂಗವ ಪಿಡಿದು ಯೋಗಿಯಾಗಿ ಸುಳಿದ, ಸ್ವಾಧಿಷ್ಠಾನಚಕ್ರ ಅಪ್ಪುವಿನ ಸಂಬಂಧ, ಅಲ್ಲಿ ವಿಷ್ಣು ಅಧಿದೇವತೆ, ಗುರುಲಿಂಗವ ಪಿಡಿದು ಜೋಗಿಯಾಗಿ ಸುಳಿದ.
೨. ಚಂದ್ರಸೂರ್ಯರಿಬ್ಬರ ತಾಳವ ಮಾಡಿ ಆಡುವಡೆ, ಜಡೆಯ ಮೇಲಣ ಗಂಗೆ ನೀನು ಕೇಳಾ, ತೊಡೆಯ ಮೇಲಣ ಗೌರಿ ನೀನು ಕೇಳಾ, ಗುಹೇಶ್ವರನೆಂಬ ಲಿಂಗವು ಎನ್ನ ಕೈಯಲ್ಲಿ ಸತ್ತಡೆ, ರಂಡೆಗೂಳುಂಬುದು ನಿಮಗೆ ಲೇಸೇ?
ಅಲ್ಲಮನ ಈ ಎರಡು ವಚನಗಳಲ್ಲಿ ಮೊದಲನೆಯದು ತಾಂತ್ರಿಕ ಪರಿಭಾಷೆಯಲ್ಲಿದೆ. ಎರಡನೆಯದು ರೂಪಕ ಪರಿಭಾಷೆಯಲ್ಲಿದೆ. ಸೂರ್ಯ ಚಂದ್ರರು ಇಡಾ ಪಿಂಗಳ ನಾಡಿಗಳು. ಗುಹೇಶ್ವರ ಲಿಂಗವು ಸಾಯವುದು ಎಂದರೆ ಸಾಧಕನು ತಾನೇ ಶಿವನಾಗುವುದು ಹಾಗೂ  ಶೂನ್ಯಸ್ಥಿತಿಯನ್ನು ಮುಟ್ಟುವುದು. ಶರಣರನ್ನು ನಿರ್ದಿಷ್ಟ ಮತದ ಸ್ಥಾಪಕರಾಗಿ, ದೈವವೊಂದಕ್ಕೆ ಭಕ್ತರಾಗಿ ಅಥವಾ ಸಾಮಾಜಿಕ ಕ್ರಾಂತ್ರಿಕಾರಿಗಳಾಗಿ ನೋಡುವ ಕ್ರಮದಿಂದ, ಅವರ ರಚನೆಗಳಲ್ಲಿ ಇರುವ ಯೌಗಿಕ ಆಯಾಮವನ್ನು ನೋಡುವುದಕ್ಕೆ ತೊಡಕಾಯಿತು. ಶರಣ ಸಮೂಹದಲ್ಲಿ ಅಲ್ಲಮ, ಆದಯ್ಯ, ದಾಸಿಮಯ್ಯ ಮುಂತಾಗಿ ಅನೇಕರು ಯೋಗಿಗಳಾಗಿದ್ದರು. ತಮ್ಮ ವಚನಗಳಲ್ಲಿ ಯೌಗಿಕ ಚಟುವಟಿಕೆಯ ಚರ್ಚೆಯನ್ನು ಅವರು ಮತ್ತೆಮತ್ತೆ ಮಾಡುತ್ತಾರೆ. ಯೋಗದಲ್ಲಿ ಹಲವಾರು ಬಗೆಯಿವೆ.  ಸಹಜಯೋಗ, ಆಸನ ಯೋಗ, ಪ್ರಾಣಾಯಾಮ ಯೋಗ, ಧ್ಯಾನಯೋಗ, ಹಠಯೋಗ, ರಾಜಯೋಗ, ಲಂಬಿಕಾಯೋಗ, ಆತ್ಮಯೋಗ, ಸಿದ್ಧಯೋಗ, ಪಿಶಾಚಯೋಗ, ಧಾರಣ ಯೋಗ, ಸಮಾಧಿಯೋಗ, ಯಮಯೋಗ, ನಿಯಮಯೋಗ, ಮಂತ್ರಯೋಗ, ತಾರಕಯೋಗ ಇತ್ಯಾದಿ. ಅಲ್ಲಮನಿಗೂ ಗೋರಖನಿಗೂ ವಾಗ್ವಾದ ಆಗಿದ್ದು ಇವುಗಳಲ್ಲಿ ಯಾವ ಯೋಗ ಶ್ರೇಷ್ಠವೆಂದು. ಆದಯ್ಯನು ೧೪ ಯೋಗಗಳ ಲಕ್ಷಣಗಳನ್ನು ವಿವರಿಸುತ್ತಾ, ಕಾಯವಿದ್ದಂತೆಯೇ ಬಯಲಾಗುವ ಶರಣರ ನಿಜಯೋಗದ ವಿಶಿಷ್ಟತೆಯನ್ನು ಹೇತ್ತಾನೆ. ಅದರಲ್ಲಿ ನಾಥರದು ಸಿದ್ಧಯೋಗವೆಂದು ಹೇಳಿ ಅದರ ವ್ಯಾಖ್ಯಾನವನ್ನು ಹೀಗೆ ಮಾಡುತ್ತಾನೆ:
ಅಂಜನಾಸಿದ್ದಿ, ಘುಟಿಕಾಸಿದ್ದಿ, ಶರೀರಸಿದ್ದಿ, ಪರಕಾಯ ಪ್ರವೇಶ, ತ್ರಿಕಾಲಜ್ಞಾನ ದೂರಶ್ರವಣ ದೂರದೃಷ್ಟಿಯೊಳಗಾದ ಅಷ್ಟಮಹಾಸಿದ್ದಿಯಂ ಪಡೆದು, ರಸಸಿದ್ದಿ, ಪಾಷಾಣಸಿದ್ದಿ, ಲೋಹಸಿದ್ದಿ, ವಯಸ್ತಂಭ, ಸ್ವರವಂಚನೆ, ಕಾಯವಂಚನೆ, ವೇದಶಾಸ್ತ್ರಸಿದ್ದಿ, ಭರತಸಿದ್ದಿ, ಗಾಂಧರ್ವಸಿದ್ದಿ, ಕಿನ್ನರಸಿದ್ದಿ, ವಾಚಾಸಿದ್ದಿ, ಖೇಚರತ್ವ, ಮಹೇಂದ್ರ ಜಾಲದೊಳಗಾದ ಚೌಷಷ್ಟಿ ಸಿದ್ದಿ, ಅಣಿಮಾದಿ ಮಹಿಮಾದಿ ಈಶಿತ್ವ ವಶಿತ್ವ ಪ್ರಾಪ್ತಿ, ಪ್ರಾಕಾಮ್ಯವೆಂಬ ಅಷ್ಟೈಶ್ವರ್ಯ ಸಿದ್ದಿ, ವ್ಯಾಳಿ ಚರ್ಪಟಿ ಕೋರಾಂಟ ರತ್ನಘೋಷ ಭೂತನಾಥ ನಾಗಾರ್ಜುನ ಮಚ್ಚೇಂದ್ರ ಗೋರಕ್ಷ ಮಂಜಿನಾಥ ನವನಾಥ ಸಿದ್ಧರೊಳಗಾದ ಸಮಸ್ತ ಸಿದ್ದಿಬುದ್ದಿಗಳಿಂದ ಲಿಂಗವನರಸಿ ಅಟ್ಟಿಮುಟ್ಟಿ ಹಿಡಿದೆಹೆನೆಂಬುದು ಸಿದ್ಧಯೋಗ.
ಇಲ್ಲಿ ನಾಥರು ಅನುಸರಿಸುವ ಯೋಗವಿಧಾನವನ್ನು ಆದಯ್ಯ ವಿವರಿಸುತ್ತಿದ್ದಾನೆ.  ವಚನದ ವಿನ್ಯಾಸವು ತಿಳಿಯದವರಿಗೆ ಮಾಹಿತಿ ಒದಗಿಸುವಂತಿದೆ. ಜತೆಗೆ ಶರಣರ ಯೋಗಕ್ರಮವು ಇದಕ್ಕೆ ಭಿನ್ನಎಂದು ಹೇಳಲು ಇದು ಪೀಠಿಕೆಯೂ ಆಗಿದೆ. ನಾಥರ ಯೋಗ ಕ್ರಮವು ಶರಣರಿಗೆ ಸಮ್ಮತವಲ್ಲ ಎಂಬ ದನಿಯೂ ಇಲ್ಲಿ ಅಡಗಿದೆ. ಗಮನಾರ್ಹವೆಂದರೆ, ಇಲ್ಲಿ ಮಂಜಿನಾಥನು ಬಂದಿರುವುದು. ಇದು ಶರಣರ ಕಾಲದಲ್ಲಿದ್ದ ನಾಥರ ವಾಸ್ತವಿಕ ಚಿತ್ರವಿರಬಹುದು. ಆದರೆ ಇದೇ ನಾಥಮಾರ್ಗವಲ್ಲ ಎಂಬುದು ಗೋರಖನ ‘ಸಿದ್ಧಸಿದ್ಧಾಂತ ಪದ್ಧತಿ’ ನೋಡುವಾಗ ತಿಳಿಯುತ್ತದೆ. ಕನ್ನಡದ ಕವಿಗಳು ಹಾಗೂ ವಚನಕಾರರು, ನಾಥರ ಮೂಲ ದಾರ್ಶನಿಕ ಗ್ರಂಥಗಳ ಜತೆ ವಾಗ್ವಾದ ಮಾಡುವ ಬದಲು, ತಮ್ಮ ಕಣ್ಣೆದುರು ಇದ್ದ ನಾಥರ ಆಚರಣೆಗಳ ಮೂಲಕ ಭಿನ್ನಮತ ವ್ಯಕ್ತಮಾಡುವ ಕ್ರಮ ಅನುಸರಿಸುವುದರಿಂದ ಹೀಗಾಗಿದೆ.
ಕರ್ನಾಟಕದ ಯೋಗವಾದಿಗಳಲ್ಲೇ ಬೇರೆಬೇರೆ ಧಾರೆಗಳು, ಎಡಪಂಥೀಯರಲ್ಲಿ ಇರುವ ಭಿನ್ನಬಣಗಳಂತೆ, ಇದ್ದವು. ಅವರಲ್ಲಿ ಶರಣರದೊಂದು ಧಾರೆ. ನಾಥರದೊಂದು ಧಾರೆ. ಶಾಕ್ತರದೊಂದು ಧಾರೆ. ಆರೂಢರದೊಂದು ಧಾರೆ. ಜೈನರದೊಂದು ಧಾರೆ. ಇವುಗಳ ನಡುವೆ ಕೊಡುಕೊಳೆ ಮತ್ತು ಸಂಘರ್ಷ ಎರಡೂ ಇದ್ದವು. ತನ್ನನ್ನು ಸಿದ್ಧ ಎಂದು ಕರೆದುಕೊಂಡಿದ್ದ ಮೂಡಬಿದರೆಯ ರತ್ನಾಕರನು, ನಾಥರಿಂದ ಪ್ರಭಾವಿತನಾಗಿದ್ದನೊ ಇಲ್ಲವೊ, ಆದರೆ  ತನ್ನ ಕಥಾನಾಯಕ ಭರತನನ್ನು ಅವನು ಒಬ್ಬ ಸಿದ್ಧನಂತೆಯೇ ಚಿತ್ರಿಸುತ್ತಾನೆ:
ವಿದಿತ ಸಿದ್ಧಾಸನದಲ್ಲಿ ಕುಳಿತನು ಚಿನ್ನದಬೊಂಬೆ ಕುಳಿತುದೆಂಬಂತೆ, ಗಾಳಿಯ ಬ್ರಹ್ಮರಂಧ್ರಕೆ ನಡೆಸಿದನು, ಕೂಡಾಲಿಯ ಮುಚ್ಚಿ, ಚಿತ್ತವನು ಏಳಲೀಸದೆ ಹಂಸನೊಳು ಕೂಡಿ ನೋಡಿದ ಢಾಳಿಸಿತೊಳಗೆ ಪ್ರಕಾಶ (ಭರತೇಶವೈಭವ, ೭೨: ೩೮,೩೯)
ಆಧುನಿಕ ಕಾಲದ ಯೋಗಿಗಳು ಸಹ ಇದೇ ಪರಿಭಾಷೆಯಲ್ಲಿ ಮಾತಾಡುತ್ತಾರೆ.[12]  ಗೋರಖನಾಥನೂ, ಅಲ್ಲಮನೂ, ರತ್ನಾಕರನೂ, ನಿಜಗುಣ ಶಿವಯೋಗಿಯೂ, ಹಂಪಿಯ  ಸದಾಶಿವಯೋಗಿಯೂ ವಿಶಾಲ ನೆಲೆಯಲ್ಲಿ ಒಂದೇ ಯೋಗತತ್ವದ ಪರಿಭಾಷೆಯಲ್ಲಿ ನುಡಿಯುತ್ತಾರೆ. ಈ ಯೋಗತತ್ವವು  ಕರ್ನಾಟಕದ ಜನಜೀವನದ ಪದರಗಳಲ್ಲಿ ಜಿನುಗಿ ಹೋಗಿದೆ. ಅದರ ಮೂಲ ನಾಥವೂ ಇರಬಹುದು. ಅಲ್ಲಮನೂ ಇರಬಹುದು. ಇನ್ನೂ ಹಿಂದೆ ಹೋದರೆ ಬೌದ್ಧವೂ ಇರಬಹುದು. ಈ ಶೋಧಕ್ಕೆ  ಹಾಗೂ ವಿಶ್ಲೇಷಣೆಗೆ ಬೇಕಾದ ಭಾಷೆ ಹಾಗೂ ತಾತ್ವಿಕ ಸಿದ್ಧತೆಯನ್ನು ಕನ್ನಡ ಚಿಂತನೆ ಮತ್ತಷ್ಟು ಪಡೆದುಕೊಳ್ಳಬೇಕು ಅಷ್ಟೆ.
* * *

ಕರ್ನಾಟಕದ ನಾಥಪಂಥ : ೧೫. ಜಾನಪದ ನಾಥಪಂಥ
ಜಾನಪದದ ಗುಣ
ಜನಪದ ಸಾಹಿತ್ಯದಲ್ಲಿ ಸುಂದರರಾದ ಜೋಗಿಗಳನ್ನು ಮೋಹಿಸುವ ಮಹಿಳೆಯರ ನೂರಾರು ಕಥನಗಳಿವೆ. ‘ಎಲ್ಲೋ ಜೋಗಪ್ಪ ನಿನ್ನ ಅರಮನೆ’ ಎಂದು ಆರಂಭವಾಗುವ ಕನ್ನಡದ ಜನಪ್ರಿಯ ಕೋಲಾಟದ ಪದವೂ ಇದರಲ್ಲಿ ಒಂದು. ಇದರಲ್ಲಿ ಜೋಗಪ್ಪನಿಗೆ ಮರುಳಾಗಿ ಅವನ ಬೆನ್ನುಬಿದ್ದು ಹೋದ ಹೆಣ್ಣು, ತನ್ನ ಮುಂದಿನ ಗುರಿಯನ್ನೂ ತಲುಪಲಾಗದೆ ಹಿಂದಕ್ಕೂ ಹೋಗಲಾಗದೆ ಕಂಗಾಲಾಗಿರುವ ವಿಚಿತ್ರ ಸನ್ನಿವೇಶವಿದೆ. ಆಕೆ ಜೋಗಿಗಾಗಿ ಉದ್ದಿನ ಹೊಲವನ್ನೂ ಮುದ್ದಾಡೊ  ಗಂಡನನ್ನೂ ಬಿಟ್ಟುಬಂದವಳು. ಈ ಬಗ್ಗೆ ಅವಳಿಗೆ ದುಗುಡವಿಲ್ಲ. ಆದರೆ ಎಷ್ಟು ಹಿಂಬಾಲಿಸಿದರೂ ಸಿಗದಿರುವ ಅವನ ಅರಮನೆಯ ಬಗ್ಗೆ ಆತಂಕವಿದೆ. ನಿಜದಲ್ಲಿ ಜೋಗಿಗೆ ಅರಮನೆ ಇರುವುದು ಸಾಧ್ಯವಿಲ್ಲ. ಹಾಗಾದರೆ ಈ ಅರಮನೆ ಯಾವುದು? ಯಾವುದೊ ಸತ್ಯದ ಹುಡುಕಾಟದಲ್ಲಿ ಬಿದ್ದಿರುವ ಸಾಧಕನ ಸ್ವಗತವೊ ಗುರುವನ್ನು ಹುಡುಕುವ ಶಿಷ್ಯನ ತೊಳಲಾಟವೊ ಇದು ಆಗಿರಬಹುದು. ಆಕೆ ನಾನು ಹೊಲ ಗಂಡ ಎಲ್ಲವನ್ನು ನಿನಗಾಗೆ ಬಿಟ್ಟೆ ಎಂದಾಗ, ಜೋಗಿ ‘ಎಲ್ಲಾನು ಬಿಟ್ಟಮೇಲೆ ನನ್ಯಾಕೆ ಬಿಡಲೊಲ್ಲೆ?’ಎಂದು ಕೇಳುತ್ತಾನೆ. ಆಗ ಆಕೆ ‘ನಿನ್ನ ಬಿಟ್ಟು ನಾನಿರಲಾರೆ’  ಎಂದು ಜವಾಬು ಕೊಡುತ್ತಾಳೆ. ಇದು ಜೋಗಿಗೆ ಮರುಳಾಗಿ ನಿಜವಾಗಿಯೂ ಮನೆಬಿಟ್ಟು ಬಂದಿರುವ ಹೆಣ್ಣಿನ ಅಳಲಾಗಿರಬಹುದು. ಹೀಗೆಎಲ್ಲ ಸ್ತರಗಳೂ ಅಡಗಿರು ವಂತೆ ಈ ಹಾಡಿನ ವಿನ್ಯಾಸವಿದೆ. ಅವಳೊಮ್ಮೆ ತನಗೆ  ಕಾಡುವ ಜೋಗಿಯನ್ನು ಬೈಯುತ್ತಾಳೆ. ಈ ವಿರುದ್ಧ ಭಾವಗಳ ಹಿನ್ನೆಲೆಯಲ್ಲಿ ಅಲ್ಲಮನ ಬೆಡಗಿನ ವಚನವನ್ನು ಓದಬೇಕು. ಅಷ್ಟೇಕೆ, ಕೋಗಿಲೆಯ ಗಾನಕ್ಕೆ ಮರುಳಾಗುವ ವ್ಯಕ್ತಿಯ ತೊಳಲಾಟವನ್ನು ವರ್ಣಿಸುವ ಬೇಂದ್ರೆಯವರ ಜೋಗಿ ಪದ್ಯಕೂಡ ಇಂತಹ ದ್ವಂದ್ವ ಭಾವಗಳಿಂದ ಕೂಡಿದೆ. ಚಿಕ್ಕಿ ಉಂಗುರಕ್ಕೆ ನಾರಿ ಮನಸೋತ ಈ ಜೋಗಿಹಾಡು, ಚುಂಚನಗಿರಿ ಪರಿಸರದ್ದು ಎಂಬುದು ಮಹತ್ವದ ಅಂಶ. ಈ ಹಾಡು ಅಕ್ಕಮಹಾದೇವಿಯು ಮಲ್ಲಿಕಾರ್ಜುನನ ಅಥವಾ ಮೀರಾಬಾಯಿಯು ಕೃಷ್ಣನ ಚೆಲುವನ್ನು ಲೈಂಗಿಕ ಪರಿಭಾಷೆಯಲ್ಲಿ ಬಣ್ಣಿಸುವ ರಚನೆಗಳ ಜನಪದ ರೂಪದಂತಿದೆ. ಅಕ್ಕ – ಮೀರಾ ಇಬ್ಬರೂ ತಾವೂ ಹುಡುಕುವ ಚೆಲುವನನ್ನು ಗೊರವ ಜೋಗಿ ಎಂದು ಕರೆಯುತ್ತಾರೆ ಎಂಬುದು ಮಾರ್ಮಿಕ.
ಜನಪದರ ಮಟ್ಟಕ್ಕೆ ಇಳಿದು ಬದುಕಿದ ಭಾರತೀಯ ದರ್ಶನಗಳಲ್ಲಿ ಯೋಗವೂ ಒಂದು. ದೇಶದಾದ್ಯಂತ ಇರುವ ಗುರುಪಂಥಗಳಲ್ಲಿ ಇದು ಅಸ್ತಿತ್ವದಲ್ಲಿದೆ. ಇದನ್ನು ದರ್ಶನದ ಸಮುದಾಯೀಕರಣ ಎನ್ನಬಹುದು. ತಾತ್ವಿಕ ದರ್ಶನಗಳು ಸಮುದಾಯಗಳ ಮೂರ್ತ ಬದುಕಿನ ಭಾಗವಾದಾಗ, ತಮ್ಮದೇ ಆದ ರೂಪಾಂತರ ಪಡೆಯುತ್ತವೆ.  ಕರ್ನಾಟಕದ ಜಾನಪದದಲ್ಲಿ ಯೋಗದರ್ಶನ, ಅನುಭಾವ, ಸಾಧನೆಯ ಅನುಭವ ಹಾಗೂ ನಾಥರನ್ನು ಕುರಿತ ಸಾಹಿತ್ಯ ಸೃಷ್ಟಿಯಾಗಿದೆ. ಅದು ಕನ್ನಡ, ಉರ್ದು, ತೆಲುಗು, ತುಳು ಹಾಗೂ ಮರಾಠಿ ಭಾಷೆಯಲ್ಲಿದೆ.  ಮಂಟೆಸ್ವಾಮಿಯಂತಹ ದೊಡ್ಡ ಕಾವ್ಯ, ಸವಾಲ್ ಜವಾಬು ಪದ, ಸೂಫೀ ರಚನೆ ಹಾಗೂ ತತ್ವಪದ ಭಜನೆಪದ ಎನ್ನಲಾಗುವ ಅನುಭಾವದ ಹಾಡುಗಳಲ್ಲಿ ಇದು ಅಡಗಿದೆ. ಜಾನಪದವು ನಾಥಪಂಥದ ಮಠ, ಯೋಗಿ ಹಾಗೂ ಆಚರಣೆಗಳನ್ನು ಕ್ಲಾಸಿಕಲ್ ಪಠ್ಯಗಳಿಗಿಂತ ಭಿನ್ನವಾಗಿ  ಪರಿಭಾವಿಸಿದೆ. ಜನಪದ ಸಾಹಿತ್ಯವು ನಾಥಪಂಥದ ಚರಿತ್ರೆಯ ದಾಖಲಾತಿ ಕೆಲಸ ಮಾಡುವುದಿಲ್ಲ. ಅದರ ತಾತ್ವಿಕ ವಾಗ್ವಾದಗಳನ್ನು ಹಿಡಿಯುವುದಿಲ್ಲ. ಬದಲಿಗೆ ನಾಥಪಂಥಕ್ಕೆ ಸಮುದಾಯಗಳು ತೋರುವ ಭಕ್ತಿ ಹಾಗೂ ಮಾಡುವ ಆಚರಣೆಗಳ ಲೋಕವನ್ನು ವರ್ಣಿಸುತ್ತದೆ. ಈ ವರ್ಣನೆಗಳಲ್ಲಿ ದುಡಿಮೆಗಾರ  ಸಮುದಾಯಗಳ ಕಲ್ಪನೆ ಮತ್ತು ಆಶೋತ್ತರಗಳು ಬೆರೆತಿವೆ. ಇದನ್ನು ನಾಥಪಂಥದ ಮೌಖಿಕ ಚರಿತ್ರೆ ಎನ್ನಬಹುದು. ಇಲ್ಲಿನ ಹೆಚ್ಚಿನ ಹಾಡುಗಳನ್ನು ಹಾಡುವವರು ಮಹಿಳೆಯರು ಎಂಬುದು ಗಮನಾರ್ಹ.
ಜಾನಪದಕ್ಕೆ ಅತ್ಯಂತ ಜಾಸ್ತಿ ಪ್ರಮಾಣದಲ್ಲಿ ಹೋಗಿರುವ ಮಠಗಳೆಂದರೆ ಕದ್ರಿ, ಚುಂಚನಗಿರಿ ಹಾಗೂ ಲುಂಕೆಮಲೆ. ಕದ್ರಿಯ ಸಾಹಿತ್ಯವು ತುಳುವಿನಲ್ಲಿದ್ದು, ಅದು ಕರಾವಳಿಯ  ಕೃಷಿಕ ಹಾಗೂ ಮೀನುಗಾರ ಸಂಸ್ಕೃತಿಯ ಆಚರಣೆಗಳನ್ನು ಒಳಗೊಂಡಿದೆ. ತುಳು ಸಂಸ್ಕೃತಿಯಲ್ಲಿರುವ ನಾಥಪಂಥವು ಪ್ರತ್ಯೇಕ ಅಧ್ಯಯನ ಮಾಡುವಷ್ಟು ವಿಸ್ತಾರವಾಗಿದೆ. ಉತ್ತರ ಭಾರತದಿಂದ ‘ಪರದೇಶಿ’ಯಾಗಿ ಬಂದ ನಾಥಪಂಥವು, ಕರ್ನಾಟಕದ ಬೇರೆಬೇರೆ ಪ್ರದೇಶಗಳಲ್ಲಿ ನೆಲೆನಿಂತು, ಅಲ್ಲಿನ ಜನಜೀವನದ ಭಾಗವಾಗಿ ಮರುಹುಟ್ಟನ್ನು ಪಡೆಯಿತು. ಅದನ್ನು ಈ ಜಾನಪದವು ಕನ್ನಡಿಯಿಟ್ಟು ತೋರಿಸುತ್ತದೆ. ಜನಪದರು ನಾಥಮಠವನ್ನು, ನಾಥಯೋಗಿಗಳನ್ನು, ನಾಥಪಂಥದ ದೈವವಾದ ಭೈರವನನ್ನು ಹಾಗೂ ಪಂಥದ ಜನಪ್ರತಿನಿಧಿಯಾದ ಜೋಗಪ್ಪನನ್ನು ಕುರಿತು ಮಾಡಿರುವ ಅಭಿವ್ಯಕ್ತಿಗಳನ್ನು ಇಲ್ಲಿ ಪರಿಶೀಲಿಸಬಹುದು.
ನಾಥಮಠದ ಚಿತ್ರಗಳು
ನಾಥಮಠಗಳನ್ನು ಬಾರಾಪಂಥದವರು ಗೋರಖನಾಥ ಮಚೇಂದ್ರನಾಥರ ಹೆಸರಲ್ಲಿ ಅಖಾಡ, ಮಠ, ಧುನಾ ಎಂದು ಕರೆಯುವರು.  ಆದರೆ ಪರಿಸರದ ಜನ ಕರೆಯುವುದು ಮಾತ್ರ ‘ಜೋಗಿಮಠ’ವೆಂದು. ಚುಂಚನಗಿರಿ ಸಾಹಿತ್ಯದಲ್ಲಿ ನಾಥಮಠದ ವರ್ಣನೆಗಳು ಹೆಚ್ಚು ಕಂಡು ಬರುತ್ತವೆ. ಇಲ್ಲಿ ಮಠವನ್ನು  ‘ಭೈರುವನ ಮಠಮನೆ’ ‘ಜೋಗಿಯ ಮಠ’ ‘ಸನ್ಯಾಸಿಮಠ’ ‘ಸಿದ್ಧರಮಠ’ ‘ಚಿತ್ತಾರದ ಮಠ’  ‘ಬೋರಯ್ನಮಟ’ ಎಂದೆಲ್ಲ ಕರೆಯಲಾಗಿದೆ.
ಮುದ್ದೀಯ ತಿಂಬಾರು, ಸಿದ್ದೀಯ ಮಾಡ್ಯಾರು ಎದ್ದೇ ಕಿನ್ನರಿಯ ನುಡಿಸ್ಯಾರು
ಅಯ್‌ದಾರೆ ಸ್ವಾಮಿ ಬೋರಯ್ನ ಮಟದಾಗೆ
ಮ್ಯಾಗೆ ಇರುವುದು ಜೋಗಿಯ ಮಠಕಾಣೆ, ಜೋಗಿ ಲಿಂಗೈಗೆ ಮಠಮನೆ ಒಳಗಿರುವ
ನಾಗರ ಹೆಡೆ ತ್ರಿಶೂಲ
ಹಾದೀಲಿ ಇರುವುದು ಜೋಗಿಯ ಮಠಕಾಣೆ, ಗಾಜಿಯ ಉಪ್ಪರಿಗೆಯ ಗರುಡೀಯ
ನಾಟಕಶಾಲೆ ಸ್ವಾಮಿ ಸನ್ಯಾಸಿ ಮಠಕಾಣೆ
ರುದ್ರಾಕ್ಷಿವನವು ಸಿದ್ಧಸಿಂಹಾಸನವು, ಮುದ್ದುಭೈರವನ ನೆಲೆವಾಸ ಮಠದಲ್ಲಿ
ಗುರು ಶಿಷ್ಯರೊಂದಾಗಿ ಇಹರಂತೆ
ಸಿದ್ದರಮಠದಲ್ಲಿ ಸಿದ್ಧಸಿಂಹಾಸನವು, ಬುದ್ಧ್ಯೋರು ಕೂತವರೆ ಗದುಗೇಲಿ ಪಾದಕ್ಕೆ
ಬಿಲ್ವಪತ್ರೆಯನಿಟ್ಟು ಶರಣೆನ್ನಿ
[1]
ಮೊದಲನೆಯದು ಲುಂಕೆಮಲೆಯದು. ಉಳಿದವು ಚುಂಚನಗಿರಿ ಮಠದವು. ಇಲ್ಲಿ ಮಠದ ಚಿತ್ತಾರಗಳ ಪ್ರಸ್ತಾಪವಿದೆ. ಮಠದೊಳಗಿರುವ  ಉರಿಗದ್ದುಗೆ ಅಥವಾ ಸಿದ್ಧಸಿಂಹಾಸನದ ಪ್ರಸ್ತಾಪವಿದೆ.  ಉಪ್ಪರಿಗೆಯ ಚಿತ್ರವಿದೆ. ನಾಥಮಠಗಳ ವಾಸ್ತುವಿನ ಒಂದು ಲಕ್ಷಣವೆಂದರೆ, ಉಪ್ಪರಿಗೆ. ಉಪ್ಪರಿಗೆಯ ಕಿರುಕೋಣೆಗಳು ಯೋಗಸಾಧನೆಗೆ ಏಕಾಂತ ಜಾಗಗಳಾಗಿ ಬಳಕೆ ಆಗುತ್ತವೆ. ಹಿಂದಿನ ಕದ್ರಿಮಠದ ಹೆಂಚಿನ ಕಟ್ಟಡದಲ್ಲಿ ಉಪ್ಪರಿಗೆಯಿತ್ತು. ಈಗಿನ ಚುಂಚನಗಿರಿ, ಹಂಡಿಬಡಗನಾಥ, ಲುಂಕೆಮಲೆ ಮಠಗಳಲ್ಲಿ  ಉಪ್ಪರಿಗೆಗಳಿವೆ. ನಾಥಮಠಗಳು ಸಾಮಾನ್ಯವಾಗಿ ಬೆಟ್ಟದ ಮೇಲಿರುತ್ತವೆ. ಈ ಉಪ್ಪರಿಗೆ ಮಠದ ಮೇಲಂತಸ್ತಿನಲ್ಲಿರುತ್ತದೆ. ಯೋಗ ಸಾಧನೆಯಲ್ಲಿ ಕೆಳಗಿನ ಕುಂಡಲಿನಿಯನ್ನು ಮೇಲ್ಮುಖವಾಗಿ  ಚಲಿಸುವಂತೆ ಮಾಡುವುದು ಮುಖ್ಯ. ಯೋಗಿಗಳನ್ನು ಊರ್ಧ್ವರೇತಸ್ಕರೆಂದು ಕರೆಯುತ್ತಾರೆ. ಈ ಹಿನ್ನೆಲೆಯಲ್ಲಿ ಉಪ್ಪರಿಗೆ ಗಳು ವಾಸ್ತು ಸಂಕೇತಗಳಾಗಿವೆ. ಇಲ್ಲಿನ ಹಾಡುಗಳಲ್ಲಿ ಮಠಗಳ ಬಗ್ಗೆ ಭಕ್ತಿಯಿದೆ. ಕೆಲವು ಹಾಡುಗಳಲ್ಲಿ ಮಠದ ಬಗ್ಗೆ ವ್ಯಂಗ್ಯಚಿತ್ರಗಳೂ ಸಿಗುತ್ತವೆ.
ಹರ‌್ಯಾಗ ಎದ್ದು ಹಾಲಮಾರೀಲೆ, ಬಾವಾನ ಮಠಕ ಹೋಗಬಾರದು. ಹೋದರ‌್ಯಾಕ  ಹೋಗವಲ್ಲರಿ ಮತ್ತೊಂದ ಹೇಳತೇನ, ಗಾಂಜಿ ತಂಬಾಕ ಸೇದಬಾರದು! ಹುಚ್ಚ ಆಗಬಾರದು
ಗುರುಬೋಧ ಪಡೆದಿದ್ದ ಬೆಳಗಾವಿ ಭಾಗದ ತಿಗಡೊಳ್ಳಿ ಮರಿಮಲ್ಲಪ್ಪ ಕವಿಯ ಪದವಿದು.[2] ಬಾವಾನ ಮಠದ ಬಗ್ಗೆ ಪರಿಸರದಲ್ಲಿ ಇರುವ ಜನಪ್ರಿಯ ಗ್ರಹಿಕೆಯೊಂದು ಇಲ್ಲಿದೆ. ಬೆಳಗಾವಿ, ಬೈಲಹೊಂಗಲ, ಅಥಣಿ, ನಿಪ್ಪಾಣಿ, ಖಾನಾಪುರ, ಗೋಕಾಕ, ಕಿತ್ತೂರು, ಇಲ್ಲೆಲ್ಲ ನಾಥ ಪರಿಸರವಿದೆ. ಮಹಾರಾಷ್ಟ್ರಕ್ಕೆ ಹೊಂದಿಕೊಂಡಿರುವ ಈ ಭಾಗವು ಮರಾಠಿ ನಾಥರೂಪಗಳಾದ ವಾರಕರಿ ಮಹಾನುಭಾವ ಪಂಥಗಳಿಗೆ ತೆರೆದುಕೊಂಡಿದೆ. ಇಲ್ಲಿನ ಪದದಲ್ಲಿ ಮಠಗಳು ಸೋಮಾರಿ ಹಾಗೂ ಗಾಂಜಾ ಸೇದುವ ವ್ಯಕ್ತಿಗಳ ತಾಣಗಳಾಗಿ ಜನರಿಂದ ತಿರಸ್ಕಾರಕ್ಕೆ ಒಳಗಾಗಿರುವುದನ್ನು ಸೂಚಿಸಲಾಗುತ್ತಿದೆ. ಸೂಕ್ಷ್ಮವಾಗಿ ನೋಡಿದರೆ, ಇಲ್ಲಿರುವುದು ಆರೋಪವಲ್ಲ. ಬೋಧಪಡೆದ ಸಂತೋಷ. ಹುಚ್ಚು ಬರುವುದು, ಹಾವುಚೇಳು ಕಚ್ಚಿ ವಿಷವೇರುವುದು, ಹಾದರಮಾಡುವುದು, ಶೀಲಕಳೆದುಕೊಳ್ಳುವುದು ಇವೆಲ್ಲ ಆರೂಢ ಸಾಹಿತ್ಯದಲ್ಲಿ ಯೋಗಾನುಭವದ ರೂಪಕಗಳು. ಗುರುವಸ್ತಾದಿ ಹೇಳತಾನ ಎಂದು ಪದ್ಯ ಶುರುವಾಗುವುದು ಗಮನಾರ್ಹ.
ಗೋರಖ ಮಚ್ಚೇಂದ್ರರ ಚಿತ್ರಗಳು
ಜನಪದ ಸಾಹಿತ್ಯದಲ್ಲಿ ಅತ್ಯಂತ ಹೆಚ್ಚು ಸ್ಮರಣೆಗೆ ಒಳಗಾಗುವ ಯೋಗಿಯೆಂದರೆ,  ಗೋರಖನಾಥ. ಜನಪದರಲ್ಲಿ ಗೋರಖ ಎನ್ನುವುದು ಸಾಮಾನ್ಯವಾಗಿ ಯಾವುದೇ ನಾಥಯೋಗಿಯನ್ನು ಗುರುತಿಸುವ ರೂಢನಾಮವಾಗುತ್ತದೆ.  ‘ಭೈರುವ ಭಕ್ತ ಗೋರಖನಾಥ’  ಎಂದರೆ, ಭೈರವನ ಭಕ್ತನಾಗಿರುವ ನಾಥ ಎಂದರ್ಥ.
ಆಗಹಾಕಿದ ಬಾಳೆ ಆಗಲೇ ಫಲಬಿಟ್ಟೊ, ಗೋರಖನಾಥಯ್ನ ಗುಡಿ ಮುಂದೆ ಬಿಟ್ಟಬಾಳೆ
ಹೊತ್ತಾರೆ ಪೂಜೆಗೆ ಹದವಾದೊ
ಬೆಟ್ಟಿನಲಿ ಸಿಂಗನಾಥ ಬೆರಳಲಿ ಗೋರುಖನಾಥ, ಮೇಗಾಲ ಗುಡಿಯಲ್ಲಿ ಹರಕೇಯ
ಕೇಳೋರು, ಅವರೆ ಕಾಣೆ ನಮ್ಮ ಮನೆಸ್ವಾಮಿ
ಬೆಟ್ಟಿನಲಿ ಸಿಂಗನಾಥ  ಎಂದರೆ ಜಿಂಕೆ ಕೊಂಬಿನ ವಾದ್ಯ. ಸಿಂಗನಾದ  ನುಡಿಸುವಾಗ ನಾಥರು ಬೆಟ್ಟಿನ ಸಂದಿಯಲ್ಲಿ ಇಟ್ಟುಕೊಳ್ಳುತ್ತಾರೆ. ಆದರೆ ‘ಬೆರಳಲ್ಲಿ ಗೋರುಖನಾಥ’ ಎಂದರೇನು? ಗೋರಖನಾಥ ಎಂಬುದು ಯೋಗಮುದ್ರೆಯೂ ಅಥವಾ ಉಂಗುರವೊ? ಗೋರಖನನ್ನು ಕರ್ನಾಟಕದ ಶೈವ  ಪಠ್ಯಗಳು ಎದುರಾಳಿಯಾಗಿ ನೋಡಿದರೆ, ಜನಪದರು ಅವನನ್ನು ಸಾಂಸ್ಕೃತಿಕ ನಾಯಕನನ್ನಾಗಿ ಕಂಡರಿಸುತ್ತಾರೆ. ವಿಶೇಷವೆಂದರೆ, ಬಯಲು ಸೀಮೆಯ ನಾಥಮಠಗಳಲ್ಲಿ ಮಚೇಂದ್ರನ ಸುದ್ದಿ ಇಲ್ಲದಿರುವುದು. ಅವನ ನೆನಪು ಮೀನುಗಾರ ಸಮುದಾಯಗಳಲ್ಲಿ ಇರುವಂತೆ, ಕೃಷಿಕ ಸಮುದಾಯಗಳಲ್ಲಿ ಇಲ್ಲ. ಗೊಬ್ಬರದ ಗುಂಡಿಯಲ್ಲಿ ಹುಟ್ಟಿದ ಹಾಗೂ ಹಸುವಿನಂತಹ ಸಾಕುಪ್ರಾಣಿಯನ್ನುನೆನಪಿಸುವ ಗೋರಖನು ಬೇಸಾಯ ಸಂಸ್ಕೃತಿಯಲ್ಲಿ ಸೇರಿಹೋಗಿದ್ದಾನೆ. ಪಶುಪಾಲಕ ಸಮುದಾಯಗಳೂ ಗೋರಖನನ್ನು ನೆನೆಯುತ್ತವೆ. ಕುರುಬ ಸಮುದಾಯದ ಸಾಂಸ್ಕೃತಿಕ ನಾಯಕನಾದ ಮಾಳಿಂಗರಾಯನ ಕಥನಗಳಲ್ಲಿ ಗೋರಖ ಬರುತ್ತಾನೆ. ಮಾಳಿಂಗನ ಪೂರ್ವಜರಲ್ಲಿ ಒಬ್ಬನಾದ ಶಾಮರಾಯನು ಗೋರಖನ ‘ಸಿಸುಮಗ’ನು. ಕಷ್ಟ ಬಂದಾಗೆಲ್ಲ ಗೋರಖನನ್ನು ಅವನು ನೆನೆಯುತ್ತಾನೆ.
೧.        ಹವುಳಾದ ಹರಗದ್ದುಗಿ ಮ್ಯಾಲ ಗುರುವ ಗೋರಖನಾಥ
ಪಂಚೇರಗಾಂಜಿ ಸೇದಿದ್ದ ಅಂಬರಾಗಿ ಕೂತಿದ್ದ…
ಗಾಡಿಕಾರನ ಗಂಡನೆ ಮೋಡಿಕಾರನ ಮಿಂಡನೆ,
ಬಂಗಾಲಿ ಬಾವನಾಗಿದ್ದ ಬಾವನ್ನವಿದ್ಯೆ ಕಲಿಸಿದ್ದ[3]
೨.        ಆ ಕಾಲಭೈರವನಾಥ ಏಳುತೆಲಿಗುರು, ಗೌಡ ಬಂಗಾಲಜೋಗಿ ಏನ್ ಮಾಡಿದ್ದ
ಕ್ಯಾವಿ ಕಂತೀ ತೊಟ್ಟಿದ್ದಾ, ಅದೇ ಬಣ್ಣದ ಜೋಳಗಿ ಹಾಕಿದ್ದಾ
ಬಂಗಾರ ಸಿಂಗನಾಥಗ ಜೋಳಗಿ ಒಳಗ ಇಟ್ಟಿದ್ದಾ, ರುಮ್ಮುಚೂರಿ ಬಗಲಾಗ ಹಿಡಿದಿದ್ದಾ, ಎಡಮುರಿ ಶಂಖಾ, ತ್ರಿಶೂಲಾ ಕಿನ್ನರಿಕಾಯಿ ತೊಗೊಂಡು
ಬಂಗಾಲ ದೇಶದ ಬಾವಾನ ರೂಪತೊಟ್ಟು, ಆ ತನ್ನ ಸೋನಾರಿ ಮಠವನ್ನು ಬಿಟ್ಟು..[4]
ಮೊದಲನೆಯ ಉಲ್ಲೇಖವು ಸೊಲ್ಲಾಪುರ ಸೀಮೆಯ ಜನಪದ ಹಾಲುಮತ ಕಾವ್ಯದ್ದು. ಎರಡನೆಯದು ಬೆಳಗಾವಿ ಭಾಗದ ಅಡಿವೆಪ್ಪ ಒಡೆಯರು ಹಾಡಿದ ಮಾಳಿಂಗರಾಯನ ಕಾವ್ಯದ್ದು. ಇವೆರಡರಲ್ಲೂ ಎದ್ದುಕಾಣುವ ಸಂಗತಿಯೆಂದರೆ, ಗೋರಖ ಅಥವಾ ಜೋಗಿಯು  ಬಂಗಾಲಿ ಬಾವನಾಗುವುದು. ರುಂಡಮಾಲೆ ಹಾಕಿರುವುದು. ಪ್ರಾಯಃ  ನಾಥರಾಗಿ ಬದಲಾದ ಕಾಪಾಲಿಕರ ಚಿತ್ರವಿದು. ಬಂಗಾಲಿಯ ವಿದ್ಯೆಯೆಂದರೆ ಮೋಡಿಮಾಟದ್ದು. ಜೋಗಿಗಳು ಮೋಡಿಕಾರರಾಗಿದ್ದರು ಎಂಬುದನ್ನು ಇದು ಸೂಚಿಸುತ್ತಿದೆಯೆ? ಗೋರಖನು ಶಿಷ್ಯನಿಗೆ ‘ಬಾವನ್ನ’(೫೨) ವಿದ್ಯೆಗಳನ್ನು ಕಲಿಸುತ್ತಾನೆ. ಅದರಲ್ಲೂ ಹಾಲಮತ ಕಾವ್ಯದಲ್ಲಿ ಬಿಲ್ವಿದ್ಯೆ  ಕಲಿಸುವ ಸುದೀರ್ಘ ವರ್ಣನೆಯಿದೆ. ವಿದ್ಯೆ ಕಲಿಸಿದ ಬಳಿಕ ಗೋರಖನು ಶಾಮರಾಯನನ್ನು  ಡಿಳ್ಳಿ ಸುಲ್ತಾನನ ಮೇಲೆ ಯುದ್ಧಕ್ಕೆ ಕಳಿಸುತ್ತಾನೆ. ಅಡಿವೆಪ್ಪ ಒಡೆಯರ  ಕಾವ್ಯದಲ್ಲಿ ಬಂಗಾಲ ಜೋಗಿಯ ಚಿತ್ರವು ಹೆಚ್ಚು ಖಚಿತ ವಿವರಗಳಿಂದ ಕೂಡಿದೆ.  ಬೆಳಗಾವಿ ಭಾಗದಲ್ಲಿ ನಾಲ್ಕು ನಾಥಮಠಗಳಿದ್ದು, ಕವಿಗೆ ಇದರ ನಿಕಟ ಪರಿಚಯ ಇರುವುದೂ ಒಂದು ಕಾರಣ ಇದ್ದೀತು. ಆದರೆ ರುಮ್ಮಚೂರಿ ಎಂದರೇನು? ಕಪಾಲವನ್ನು ಕಿನ್ನರಿಕಾಯಿ ಎನ್ನುವುದು ವಿಶೇಷವಾಗಿದೆ. ನಿಜವಾಗಿ ಆಸಕ್ತಿ ಕೆರಳಿಸುತ್ತಿರುವುದು ಸೋನಾರಿಮಠ ಎಂಬ ಉಲ್ಲೇಖ. ತ್ರ್ಯಂಬಕೇಶ್ವರದಲ್ಲಿ ಮೂರು ಮಠಗಳಿಗೆ ನಾಥರ ಮಹಾಸಭೆ ಹೊಸ ಅಧಿಪತಿಗಳನ್ನು ಆರಿಸುತ್ತದೆ. ಕದ್ರಿ, ಸುನೇರಿ ಹಾಗೂ ತ್ರ್ಯಂಬಕೇಶ್ವರ. ಸುನೇರಿ ಮಠವು ಮಹಾರಾಷ್ಟ್ರದ ಉಸ್ಮಾನಾಬಾದ್ ಜಿಲ್ಲೆಯಲ್ಲಿದೆ. ಅದು ಸೊಲ್ಲಾಪುರಕ್ಕೆ ದೂರವಿಲ್ಲ. ಕನ್ನಡಿಗ ಪಶುಪಾಲಕ ಸಮುದಾಯಗಳು ತಮ್ಮ ಕುರಿಗಳೊಡನೆ ಶತಮಾನಗಳಿಂದ ಓಡಾಡಿಕೊಂಡಿರುವ ಭಾಗವಿದು. ಅವಕ್ಕೆ ಸುನೇರಿಯ ಸಂಪರ್ಕವಾಗಿದ್ದರೆ ಆಶ್ಚರ್ಯಕರವಲ್ಲ. ಇಷ್ಟೆ. ಕನ್ನಡ ಲಿಖಿತ ಕಾವ್ಯಗಳ ಹಾಗೆ ನಾಥ ಜೋಗಿಗಳ ದುಷ್ಟೀಕರಣವನ್ನು ಜನಪದ ಕಾವ್ಯಗಳು ಮಾಡುತ್ತಿಲ್ಲ.
ನಾಥಸಿದ್ಧರ ಚಿತ್ರಗಳು
ಜನಪದ ಸಾಹಿತ್ಯದಲ್ಲಿ ನಾಥರ ವೇಷಭೂಷಣ, ಪರಿವಾರದ ಜತೆ ಅವರು ಮಾಡುವ ತಿರುಗಾಟ ಹಾಗೂ ಅವರ ಊಟೋಪಚಾರಗಳ ಮೇಲೆ  ವರ್ಣನೆಗಳಿವೆ:
ಆದಿಕರ್ಮನಾಥ ವೇದಗೋಚರ ಮಹಿಮ, ವಾದದಲಿ ಗೆದ್ದ ಈ ಮಠವ ಕರ್ಮನಾಥ
ಉರಿವ ಗದ್ದುಗೇಲಿ ನೆಲಸವನೆ
ಉರಿವಗದ್ದುಗೆ ಒಳಗೆ ಇರುವ ಕರ್ಮನಾಥ, ವರವ ಕೊಡಯ್ಯ ನಮಗೊಂದ ಗುರುದೇವ ನಿಮ್ಮ ಚರಣಕೆ ನಮಿಸಿ ಶರಣೆಂದೊ
ಹಿಂದಕೆ ಕರ್ಮನಾಥ ಮುಂದಕೆ ಭಕ್ತನಾಥ, ಅರವತ್ತೆಂಟು ಪಟ್ಟ ಇಲ್ಲಿಗೆ ಆಳಿದ ಶರಣರಿಗೆ ಮಂಗಳಾರತಿಯ ಬೆಳಗುವೆ
ಜಾಜೀಯ ಹೂವಿನಲ್ಲಿ ಜೋತುರವ ನೇಯಿಸಿದೆ, ಒಲ್ಲನಲ್ಲೆ ಸ್ವಾಮಿ ಕುಲಗುರುವು
ಭಕ್ತನಾಥಸ್ವಾಮಿ ಪಲ್ಲಕ್ಕಿ ಬೇಡಿ ಮುನಿದಾರು
ಈಗಹಾಕಿದ ಬಾಳೆ ಆಗಲೇ ಫಲಬಿಟ್ಟೊ, ಚಂದ್ರನಾಥಯ್ನ ಗುಡಿ ಮುಂದೆ ಬಿಟ್ಟಬಾಳೆ
ಚಂಜಿ ಪೂಜೆಗೆ ಹದವಾದೊ
ಇಲ್ಲಿ ಕೆಲವು ವಿಶೇಷ ಸಂಗತಿಗಳಿವೆ. ೧. ಕರ್ಮನಾಥನು ಮೊದಲನೆಯ ಯೋಗಿ ಎಂಬ ಚಾರಿತ್ರಿಕ ಅರಿವಿರುವುದು. ‘ಹಿಂದಕೆ ಕರ್ಮನಾಥ ಮುಂದಕೆ ಭಕ್ತನಾಥ ಅರವತ್ತೆಂಟು ಪಟ್ಟ ಇಲ್ಲಿಗೆ’ ಎಂಬ ಲೆಕ್ಕಾಚಾರದಲ್ಲಿಯೂ ಇದು ಕಾಣುತ್ತದೆ. ೨. ಚಂದ್ರನಾಥನ ಹೆಸರು ಬರುವುದು.  ಈ ಚಂದ್ರನಾಥ ಯಾರು? ‘ಆದಿಚುಂಚನಗಿರಿ ಸ್ಥಳಮಾಹಾತ್ಮ್ಯ’ ಪಠ್ಯದಲ್ಲಿ ಒಬ್ಬ ಚಂದ್ರನಾಥನ ಪ್ರಸ್ತಾಪವಿದ್ದು ಅವನೇ ಈತ ಇರಬಹುದು. ಈತ ಜನಪ್ರಿಯನಾಗಿದ್ದ  ಯೋಗಿಯೇ ಆಗಿರಬೇಕು. ೩. ಒಕ್ಕಲಿಗರ ಕಡೆಯಿಂದ ಮೊದಲು ಗುರುವಾದ ಭಕ್ತನಾಥರ ಹೆಸರು ಇರುವುದು. ೪. ಇಲ್ಲಿ ಬಾಳೆಯ ಪ್ರಸ್ತಾಪವು ಕದಳಿವನಕ್ಕೆ ಸಂಬಂಧಿಸಿರಬಹುದು ಅಥವಾ ಸಹಜವಾಗಿ ಬಾಳೆಗಿಡದ ಉಲ್ಲೇಖವಿರಬಹುದು.
ಕೈಲಿ ಪಾತ್ರೆಯ ಕಂಡೆ, ಕಂಕುಳಲಿ ಜೋಳಿಗೆ ಕಂಡೆ, ನಾಕೊರಳಾಗೆ ಕಂಡೆ ಸಿಂಗನಾಥ
ಸ್ವಾಮಿಗಳ ಕರ್ಣದಲಿ ಕಂಡೆ ಕಾಮಾಕ್ಷಿ
ಕಣ್ಣ ಉಬ್ಬಿನ ನಡುವೆ ಸಣ್ಣ ವಿಭೂತಿಯು, ಸಣ್ಣಸಿಂಗನಾದ ಕೊರಳಾಗೆ ಸ್ವಾಮಿಗಳ
ಕರದಲಿ ಅಕ್ಷಯದ ಪಾತ್ರೆಯು
ಹಾಲು ಅನ್ನವು ಚಂದ, ಬಾಗಿಲು ಭೈರುವ ಚೆಂದ, ರುದ್ರಾಕ್ಷಿ ಚೆಂದ ಕೊರಳಿಗೆ
ಬುದ್ಯೋರ ಕರ್ಣಕೆ ಚೆಂದ ಕಾಮಾಕ್ಷಿ
ಗದ್ದುಗೆಯ ಮೇಲೆ ಕೂತರು ಜೋಗಿದೇವ, ಎದ್ದುಬಾರಮ್ಮ ಹೆಣ್ಣುಮಗಳೆ ಜೋಗಿದೇವರ
ಮುದ್ದುಪಾದವ ತೊಳೆಯಮ್ಮ
ಬಾಲಬಸವನ ಕಂಡೆ ಮೇಲೆ ಗುರುಗಳ ಕಂಡೆ, ಮುದಿಯ ಎತ್ತನು ಏರಿ ಮೈಗೆ
ಬೂದಿಯ ಬಳಿದು ವಾರದ ಜೋಗಿ ಊರಿಗೆ ಬಂದವನೆ
ಭಂಗಿಯ ಜೋಗಿ ಭೈರುವ ಬರುತಾನೆಂದು, ನಾ ಮಂಗಳಾರತಿ ಹಿಡಿದಿದ್ದೆ
ಇಂದು ನಮ್ಮನೆಯಲಿ ಜಂಗಮಾಗೆಡೆಯಾದೊ
ಭಂಗಿಯ ರೊಟ್ಟಿ ನೆಲಗಡಲೆ ಭೈರುವ, ನಾಳೆ ನಮ್ಮನೆಗೆ ಬಿಜಮಾಡಿ
ನಾಥಯೋಗಿಯನ್ನು ಸ್ವಾಮಿ, ಬುದ್ದಿ, ಜೋಗಿದೇವ, ಭೈರುವ, ಜೋಗಿ, ಜೋಗಿಸಿದ್ಧ, ಭಂಗಿಸಿದ್ಧ, ಗುರು,ಅರಸು, ಕುಲಸ್ವಾಮಿ, ಜಂಗಮ, ಸಿದ್ಧ, ಶಿವಯೋಗಿ, ಎಂದೆಲ್ಲ ಕರೆಯಲಾಗಿದೆ. ಇಲ್ಲಿ ನಾಥರ ಬಣ್ಣ ವೇಷಭೂಷಣ ಬಿರುದು, ಗುಣಸ್ವಭಾವಗಳ ವರ್ಣನೆಗಳಿವೆ. ಒಮ್ಮೆ ಬಿಳಿಯ ಜೋಗಿದೇವ ಎಂದಿದೆ. ಮತ್ತೊಮ್ಮೆ ಜೋಗಿಯದು ಗುಲಗಂಜಿ ಕೆಂಪುಬಣ್ಣ ಎಂದಿದೆ. ಅವನು ಕಾವಿಧಾರಣೆ ಮಾಡಿರುವನು; ವಿಭೂತಿ ಧರಿಸಿರುವವನು; ಕೈಯಲ್ಲಿ ನಾಗಬೆತ್ತ, ಅಕ್ಷಯಪಾತ್ರೆ, ನಾಗರಹೆಡೆ ತ್ರಿಶೂಲಗಳನ್ನು ಹಿಡಿದಿರುವವನು; ಕಂಕುಳಲ್ಲಿ ಜೋಳಿಗೆ, ಕರ್ಣದಲಿ ಕಾಮಾಕ್ಷಿ, ಕೊರಳಲ್ಲಿ ಸಿಂಗನಾದ ಧರಿಸಿದವನು. ಖಂಡುಗ ಕಿರುಜಡೆ ಬಿಟ್ಟವನು (ಒಂದೆಡೆ ಜಡೆಯನ್ನು ನುಗ್ಗೆಯ ಕಾಯಿಗೆ ಹೋಲಿಸಲಾಗಿದೆ!) ಅವನು  ಕುದುರೆ ಇಲ್ಲವೆ ಮುದಿ ಎತ್ತಿನ ಮೇಲೆ ಬರುವವನು; ಹಾಗೆ ಬಂದವನು ಗುಡಾರ ಹಾಕಿ ಉಳಿದುಕೊಳ್ಳುತ್ತಾನೆ. ಇದು ನಾಥರು ಸರ್ಕೀಟು ಹೊರಟಾಗ ಕಂದಾಯ ಅಧಿಕಾರಿಗಳಂತೆ ಬೀಡುಬಿಡುತ್ತಿದ್ದ ಪದ್ಧತಿಯನ್ನು ಸೂಚಿಸುವಂತಿರುತ್ತದೆ.   ವಿಶೇಷವೆಂದರೆ, ಜೋಗಿಯು ಮನೆಗೆ ಬಿನ್ನಹಕ್ಕೆಂದು ಬಂದಾಗ ಬಡಿಸುವ ಅಡುಗೆ ಭಂಗಿಯ ರೊಟ್ಟಿ ಹಾಗೂ ನೆಲಗಡಲೆ ಆಗಿರುವುದು. ಈ ವರ್ಣನೆಗಳು ಹೆಚ್ಚು ಉತ್ಪ್ರೇಕ್ಷೆಯಿಲ್ಲದೆ ವಾಸ್ತವಿಕ ಚಿತ್ರಗಳಾಗಿವೆ.
ಭೈರವನ ಪ್ರೇಮಕಥನಗಳು
ಜನಪದ ನಾಥ ಸಾಹಿತ್ಯದಲ್ಲಿ ಬಹಳ ವರ್ಣರಂಜಿತವಾದ ಭಾಗವೆಂದರೆ, ಭೈರವನ  ಪ್ರೇಮ ಕಥಾನಕಗಳದ್ದು. ಇಲ್ಲಿ ಭೈರವನು ದಕ್ಷನನ್ನು ಕೊಲ್ಲುವಂತಹ  ಉಗ್ರ ಸಾಹಸಿಯಲ್ಲ. ಬದಲಿಗೆ  ಸೌಂದರ್ಯಾರಾಧಕ. ‘ಬಾಳೆ ತ್ವಾಟ್ದಲ್ಲಿ ಬಾಗುವತರ ಕೊಳುದಲ್ಲಿ ಬಾಗಿ ಜೋತುರವ’ ಒಗೆಯುವವನು; ‘ಸಂಪಿಗೆ ಹೂವ ವನಮಾಲೆ’ ಮುಡಿದವನು; ‘ಹೂಕಂಡು ಜಡೆಯ ಮರೆ’ಯುವವನು; ಹೂವಿಗೆ ಆಕರ್ಷಿತನಾಗುವುದು ಎಂದರೆ ಹೆಣ್ಣಿಗೆ ಒಲಿಯುವುದು ಎಂಬರ್ಥವೂ ಹೌದು. ಅವನು ಹಾಲು ಬಾನುಣ್ಣುವನು;   ಬಾಲೆಯರಲ್ಲಿ ಬೆರಗು ಹುಟ್ಟಿಸುವವನು; ಮಡದಿಗೆ ಪರುಸೆಯಲ್ಲಿ ಅವಳು ಬಯಸಿದ್ದನ್ನು ಕೊಡಿಸುವವನು; ಅವಳ ಜತೆ ಸರಸವಾಡಿ ಬಳೆ ಒಡೆಯುವವನು; ವಿವಾಹಿತ ಮಹಿಳೆಯರನ್ನು ಒಲಿಸಿಕೊಳ್ಳುವವನು; ಒಟ್ಟಿನಲ್ಲಿ ಅವನೊಬ್ಬ ಚೆಲುವು ರಸಿಕತೆ ಪುರುಷತ್ವಗಳು ಮೇಳವಿಸಿದ ಒಬ್ಬ ಹಳ್ಳಿಯ ಯುವಕನಂತೆ. ‘ಕಿನ್ನುರಿಯ ಜಾಣ ನನ್ನ ಕೇರಿಗೆ ಬಾರೊ’ ಎಂದೊ ‘ಮೊಗ್ಗಾಗಿ ಬಾರೊ ತುರುಬೀಗೆ’ ಎಂದೊ ಅವನನ್ನು ಕರೆವ ತರುಣಿಯರಿದ್ದಾರೆ. ಜಾತ್ರೆಯಲ್ಲಿ  ‘ಅರಸು ಬರುತಾನೆ’ ಎಂಬ ಸಂಭ್ರಮದಲ್ಲಿ ತನ್ನ ಗಂಡನನ್ನು ಕಳೆದುಕೊಂಡ ಹೆಂಗಸರಿದ್ದಾರೆ. ಅವನ ಕುಣಿತಕ್ಕೆ ಬೆರಗಾಗಿ, ತನ್ನ ಕೂಸನ್ನೆ ತರಕಾರಿಯ ಜತೆ ಹೆಚ್ಚಿದ ತಾಯಿಯಿದ್ದಾಳೆ. ಭೈರವ ಅಥವಾ ಜೋಗಿಯು  ಸ್ತ್ರೀಯರ ಪಾಲಿಗೆ ಒಬ್ಬ ಮಾಯಕಾರನಾಗಿ ಕಾಡುತ್ತಾನೆ. ಅವನ ಪ್ರೇಮ ಕಥನಗಳಲ್ಲಿ ಎರಡು ಪ್ರಸಂಗಳು ಮುಖ್ಯವಾಗಿವೆ. ೧.ಲಕ್ಷ್ಮಿದೇವಿಯ ಪ್ರೇಮ ೨.ಕುರುಬರ ಮಾಳವ್ವನನ್ನು ಒಲಿಸಿಕೊಂಡಿದ್ದು.
ಬ್ರಹ್ಮಹತ್ಯಾ ದೋಷ ಕಳೆದುಕೊಳ್ಳಬೇಕು ಎಂದು ಭೈರವನು ಭೂಮಿಗೆ ಬಂದಾಗ, ಮೊದಲು ಕಂಡಿದ್ದು ಚುಂಚನಗಿರಿಯ ಬೆಟ್ಟ. ಅವನು ಉರಿಗದ್ದುಗೆಯ ಮೇಲೆ ಕೂತಾಗ, ಒಂಬತ್ತು  ಬೆವರಿನ ಹನಿಗಳು ಮೂಡಿ, ಅವುಗಳಿಂದ ೯ ಮೀನುಗಳು ಹುಟ್ಟಿ, ಅವರೇ ನವನಾಥರಾಗುತ್ತಾರೆ. ಭೈರವನು ಭಂಗಿ ಸೇದುತ್ತ ಕಿನ್ನರಿ ನುಡಿಸುತ್ತ ವಿಶ್ರಾಂತಿ ತೆಗೆದುಕೊಳ್ಳುತ್ತಾನೆ. ಅವನು ಬಿಟ್ಟ ಭಂಗಿಹೊಗೆ ಕಾರ್ಮೋಡದಂತೆ ಆಗಸವನ್ನು ತುಂಬಿಕೊಳ್ಳುತ್ತದೆ. ಆ  ಹೊತ್ತಿಗೆ ಆ ದಾರಿಯಲ್ಲಿ ಬಂದ ಲಕ್ಷ್ಮಿದೇವಿಗೆ  ಭಂಗಿ ಹೊಗೆ ಸೇವಿಸಿದ ಕಾರಣ ಗರ್ಭಧಾರಣೆಯಾಗುತ್ತದೆ.  ಅವಳು ಮನೆಗೆ ಬಂದು ಮದುಮಗಳಂತೆ ಸಿಂಗರಿಸಿಕೊಂಡು ತನ್ನನ್ನು ವರಿಸಬೇಕೆಂದು ಹೋಗಿ ಭೈರವನ್ನು ಕೇಳುತ್ತಾಳೆ. ಭೈರವ ನಿರಾಕರಿಸುತ್ತಾನೆ. ಆಗ ಆಕೆಯ ಸೋದರ ಚುಂಚನು ಸಾರಂಗದ ರೂಪದಲ್ಲಿ ಭೈರವನ ಮೇಲೆ ಏರಿಹೋಗುತ್ತಾನೆ. ಆದರೆ ಚುಂಚನು ಕೈಗಂಟಿದ ಕಪಾಲದಿಂದ ನೋವುಣ್ಣುತ್ತಿರುವ ಭೈರವನನ್ನು ಕಂಡು, ನಾಯಿಯಾಗಿ ನೆಕ್ಕಿ ಅದರಿಂದ ವಿಮೋಚನೆ ಮಾಡಿಸುತ್ತಾನೆ. ಭೈರವನು ಪ್ರಸನನ್ನಾದಾಗ ತನ್ನ ತಂಗಿಯನ್ನು ಲಗ್ನವಾಗಬೇಕೆಂದೂ ಚುಂಚನಗಿರಿಯಲ್ಲೆ ನೆಲೆಸಿ ತನ್ನನ್ನು ವಾಹನವಾಗಿ ಮಾಡಿಕೊಳ್ಳಬೇಕೆಂದೂ ಬೇಡುತ್ತಾನೆ. ಭೈರವ ಒಪ್ಪಿಕೊಂಡು ಲಕ್ಷ್ಮಿಯ ಜತೆ ಸಂಸಾರ ಆರಂಭಿಸುತ್ತಾನೆ. ಮುಂದೆ ಅವರಿಗೆ  ಮಂಟೇಸ್ವಾಮಿ, ಮಲೆ ಮಾದೇಶ್ವರ,  ಮುಂತಾದ ೫ ಮಕ್ಕಳು ಹುಟ್ಟುವರು.
ಎರಡನೆಯ ಘಟ್ಟದಲ್ಲಿ ಭೈರವನ ಪ್ರೇಮ ಸಾಹಸ ಹಾಗೂ ಸಾಂಸಾರಿಕ ಕಷ್ಟಗಳ ಕತೆ ಆರಂಭವಾಗುತ್ತದೆ. ಒಮ್ಮೆ ಭೈರವನು ಲಕ್ಷ್ಮಿಯ ಜತೆ ಸರಸದಲ್ಲಿರುವಾಗ, ಅವಳಕ್ಕ ಮಾಳಮ್ಮನ ಮಾತು ಬರುತ್ತದೆ. ತನ್ನಕ್ಕನನ್ನು  ಪಗಡೆಯಾಟದಲ್ಲಿ ಸೋಲಿಸುವವರೇ ಇಲ್ಲ ಎಂದು ಲಕ್ಷ್ಮಿ ಹೇಳುತ್ತಾಳೆ. ಭೈರವನು ಇದನ್ನು ಸವಾಲಾಗಿ ಸ್ವೀಕರಿಸಿ, ಅವಳನ್ನು ಗೆಲ್ಲಲು ಹೊರಡುತ್ತಾನೆ. ಮಾಳಮ್ಮನ ಮುಂದೆಬಂದು ಕಿನ್ನರಿ ನುಡಿಸುತ್ತಾನೆ. ಸಿಂಗನಾದ ನುಡಿಸು ತ್ತಾನೆ. ಚುಂಚನಗಿರಿ ತನಕ  ಸಂಪಿಗೆ ಹೂವು ಕಡೆಸುವ ಆಮಿಶ ಒಡ್ಡುತ್ತಾನೆ.  ಭೈರವನು ಹೆಣ್ಣನ್ನು ಒಲಿಸಲು ಮಾಡುವ ನಾನಾ ಬಗೆಯ ಯತ್ನಗಳನ್ನು ಕಾವ್ಯ ತನ್ಮಯ ವಾಗಿ ವರ್ಣಿಸುತ್ತದೆ. ತನ್ನ ಯತ್ನಗಳು ಫಲಕೊಡದಾಗ ಭೈರವನು  ಕೊನೆಗೆ ಭಂಗಿಹೊಗೆಯನ್ನು ಬಿಟ್ಟು ಅವಳ ಸ್ಮೃತಿತಪ್ಪಿಸಿ ಹೊತ್ತುಕೊಂಡು ಬರುತ್ತಾನೆ. ಮನೆಗೆ ಬಂದರೆ ಲಕ್ಷ್ಮಿದೇವಿ ಬಾಗಿಲು ತೆಗೆಯುವುದಿಲ್ಲ. ‘‘ಸೂಳೆ ಮಾಳಮ್ನ ಒಡಗೊಂಡು ಭೈರವ, ನೀನು ರಾಜ ಬೀದೀಲಿ ಬರಬಹುದೆ?’’ ಎಂದು ಪ್ರಶ್ನಿಸುತ್ತಾಳೆ. ಅಪಮಾನಿತಳಾದ ಮಾಳಮ್ಮ ಮುನಿಸಿ ಕೊಂಡು ಹೊರಡುತ್ತಾಳೆ. ಅವಳು ಹೋಗದಂತೆ ಭೈರವ ಶಾಪಕೊಟ್ಟು ಕಲ್ಲು ಮಾಡುತ್ತಾನೆ.
ಭೈರವ ಹಾಗೂ ಮಾಳವ್ವನ ಈ ಪ್ರೇಮ ಪ್ರಕರಣವು ಶಿವ ಹಾಗೂ ಗಂಗೆಯ, ಮೈಲಾರ ಹಾಗೂ ಕುರುಬರ ಮಾಳವ್ವನ ಅಥವಾ ಕೃಷ್ಣ ಹಾಗೂ ಸತ್ಯಭಾಮೆಯರ ಪ್ರೇಮ ಪ್ರಸಂಗಗಳನ್ನು ನೆನಪಿಸುತ್ತದೆ. ಇವೆಲ್ಲವೂ ಇರುವ ಮಡದಿಯನ್ನು ಬಿಟ್ಟು ಮತ್ತೊಬ್ಬಳನ್ನು ಒಲಿಸಿಕೊಳ್ಳುವ ಪ್ರಸಂಗಗಳು. ದೈವಿಕ ಜಗತ್ತನ್ನು ಮಾನವೀಯ ಗುಣದೋಷಗಳ ಕಥನದಲ್ಲಿ ಜಾನಪದವು ಹಿಡಿದು ಅದನ್ನು ನೆಲಕ್ಕಿಳಿಸುತ್ತದೆ. ಬಯಲಾಟದಲ್ಲಿ ಇಂತಹ ಹಲವಾರು ಪ್ರೇಮ ಕಥೆಗಳನ್ನು ಕಂಡಿರುವ ಜನಪದರಿಗೆ, ಭೈರವ ಮಾಳವ್ವರ ಪ್ರೇಮಕಥೆ  ಕಟ್ಟುವುದು ಕಷ್ಟ ಆಗಿರಲಿಕ್ಕಿಲ್ಲ. ಆದರೆ ಈ ಕತೆಗಳ ಹಿಂದೆ ನಾಥ ಯೋಗಿನಿಯರ ಸಂಗದ ಆಯಾಮವೇನಾದರೂ ಇದೆಯೆ? ಸ್ಪಷ್ಟವಿಲ್ಲ. ಲುಂಕೆಮಲೆಯಲ್ಲೂ ಭೈರವನು ತುಪ್ಪದಮ್ಮನ ಜತೆ ಮಾಡುವ  ಸಂಘರ್ಷ ಮತ್ತು  ಸ್ನೇಹದ ಕಥೆಗಳಿವೆ. ಈ ಸ್ತ್ರೀಪುರುಷರ ಸಂಬಂಧಗಳು ಸಂಕೀರ್ಣ ವಾಗಿವೆ. ಭೈರವನಿಗೆ ಜನ ಕೊಟ್ಟಿರುವ ಈ ಮಾನವೀಕರಣ ಹಾಗೂ ಸೌಂದರ್ಯಾತ್ಮಕತೆ ನಾಥಪಂಥದ ದಾರ್ಶನಿಕತೆಗೆ ಲೌಕಿಕ ಸೇರಿಕೆಗಳಾಗಿವೆ.
ಲೈಂಗಿಕ ಪ್ರತಿಮೆಯ ಚಿತ್ರ
ಜನಪದ ನಾಥಸಾಹಿತ್ಯದಲ್ಲಿ ಭೈರವ ಅಥವಾ ಜೋಗಿಯು ಕಾಮ ಪ್ರೇಮಗಳ ಒಂದು ಪ್ರತಿಮೆ. ಅವನ ಚಟುವಟಿಕೆಗಳು ಕೃಷ್ಣನ ರಾಸಲೀಲೆಯನ್ನು  ಹೋಲುತ್ತವೆ. ಅದರಲ್ಲೂ ಪಶುಪಾಲಕ ಸಮುದಾಯಗಳಿರುವ ಪ್ರದೇಶದಲ್ಲಿ ಕೃಷ್ಣನ ಶೃಂಗಾರ ಕತೆಗಳು ಜೋಗಿಗೆ ಆರೋಪಿತವಾಗುವುದು ಸುಲಭ. ಲುಂಕೆಮಲೆ ಭಾಗದಲ್ಲಿ ಜೋಗಿಗೆ ಪಡಿ ಕೊಡುವ ಹೆಂಗಸರು ಕೊಳ್ಳಣ್ಣ ಜೋಗಿ ಎಂದರೆ, ಅಣ್ಣ ಅನ್ನದೀರೆ ಎಲೆಹೆಣ್ಣೆ ನಿಮ್ಮಣ್ಣನ ಭಾವಮೈದುನ ನಾನು ಎಂದು ಸರಸ ಆಡುತ್ತಾನೆ. ಜೋಗಿಯ ತೇಜಸ್ಸು, ಸೌಂದರ್ಯ ಹಾಗೂ ಪುರುಷತ್ವಗಳ ಮೇಲೂ, ಜೋಗಿಯನ್ನು ಹುಡುಕುತ್ತ ಅವನ ವಿರಹದಿಂದ ಪರಿತಪಿಸುವ, ಅವನನ್ನು ಕೂಡಲು ಹಾತೊರೆವ ಸ್ತ್ರೀಯರ ಬಗ್ಗೆಯೂ ಭಾರತದ ತುಂಬ ಹಾಡುಗಳು ಲಭ್ಯವಿವೆ.  ಕೆಲವೆಡೆ ಜೋಗಿಯನ್ನು ಕೂಡಲು ಮಹಿಳೆಯರು ಹಾತೊರೆದರೆ, ಮತ್ತೆ ಕೆಲವೆಡೆ ತಾನು ಬಯಸಿದ ಮಹಿಳೆಯರನ್ನು ಕೂಡಲು ಜೋಗಿಯೇ ಹಠ ಮಾಡುತ್ತಾನೆ.  ಮಾಳಮ್ಮನ ಪ್ರಸಂಗದಲ್ಲಿ ಭೈರವ ಹಠಮಾಡುತ್ತಾನೆ. ಅರ್ಜುನ ಜೋಗಿ ಹಾಡುಗಳಲ್ಲಿ ಜೋಗಿಯು  ಸುಭದ್ರೆಯನ್ನು ಕೂಡುವ ಬಯಕೆಯನ್ನು ಮಂಡಿಸುತ್ತಾನೆ. ಅವು ಉತ್ಕಟವಾದ ಲೈಂಗಿಕ ಮಿಲನದ ಪರಿಭಾಷೆಯಲ್ಲಿವೆ. ನಾಥಪಂಥವು ದಟ್ಟವಾಗಿರುವ ರಾಜಸ್ಥಾನ ಸೀಮೆಯ ಮೀರಾ,  ತನ್ನ ವಿರಹ ಗೀತೆಗಳಲ್ಲಿ ಕೃಷ್ಣನನ್ನು ಜುಗಿಯೆಂದು ಕರೆವುದು ಅಕಸ್ಮಿಕವಲ್ಲ. ನಂಜನಗೂಡು ವೀರಭದ್ರನು ರಚಿಸಿದ ‘ಪಾರ್ಥನ ಜೋಗೀ ಹಾಡಿ’ನಲ್ಲಿ ಜೋಗಿಯು  ‘ಕೋಟಿ ಮನ್ಮಥ ರೂಪಿ’. ಅವನು ಬೀದಿಯಲ್ಲಿ ಬಂದಾಗ ಅವನೊಡನೆ ಕೂಡಿ ರತಿಸುಖ ಅನುಭವಿಸಲು  ಹೆಂಗಳೆಯರು ಕಾತರಿಸುವ ವಿವರಗಳಿಂದ ಕಾವ್ಯ ತುಂಬಿ ಹೋಗಿದೆ. ಅದೊಂದು ಶೃಂಗಾರ ಕಾವ್ಯ.
ಇವನ ನೋಡಿದ ಕಂಗಳು ಬುವಿಯೊಳಿಹ ಯುವತಿಯರ ಬಗೆ ಸೋಲಲು
ಒಡಗೂಡದಿದ್ದರೆ ಅಡವಿಯೊಳು ಗಿಡವಾಗಿ ತಾವ್ ಜನಿಸೆ ಲೇಸೆಂದರು (೨.೧೬೭)
ಮೂಲಭೂತ ಪ್ರಶ್ನೆಯೆಂದರೆ, ಭಾರತದಾದ್ಯಂತ ಜನಪದ ಸಾಹಿತ್ಯದಲ್ಲಿ ಜೋಗಿಗಳು ಯಾಕೆ ಕಾಮ ಪ್ರೇಮದ ಪ್ರತೀಕವಾಗಿ ಮೂಡಿದ್ದಾರೆ?  ಬಹುಶಃ ಕಾರಣಗಳಿವು.೧. ತಾಂತ್ರಿಕ ಪಂಥಗಳಲ್ಲಿ ಲೌಕಿಕವಾದ ದೈಹಿಕವಾದ ಪ್ರೇಮ ಕಾಮಗಳೂ ದಾರ್ಶನಿಕವಾದ ಯೋಗಾನುಭವವೂ ಒಂದಾಗುತ್ತವೆ.  ಕಾಪಾಲಿಕ, ವಜ್ರಯಾನ, ಶಾಕ್ತ ಮುಂತಾದ ತಾಂತ್ರಿಕ ಪಂಥಗಳಲ್ಲಿ ಪಂಚಮಕಾರಗಳು ಎನ್ನಲಾಗುವ ಮೈಥುನ ಮುದ್ರಾ ಮತ್ಸ್ಯ ಮಾಂಸ ಮದ್ಯಗಳು ಸಾಮಾನ್ಯ. ಯೌಗಿಕ ಸಾಧನೆಯಂತೆ ದೇಹದ ಮೂಲಕವೇ ಇವನ್ನು ಪಡೆಯಬೇಕಾದ ಕಾರಣ, ದೇಹವು ಇಲ್ಲಿ ಮುಖ್ಯ ಮಾಧ್ಯಮ. ವಜ್ರಯಾನ ಕಾಪಾಲಿಕ ಶಾಕ್ತ ಹಾಗೂ ಕೌಳಗಳ ಸಂಗದಲ್ಲಿ  ಮೂಡಿಬಂದ ನಾಥಪಂಥದಲ್ಲಿ, ಈ ಆಚರಣೆಗಳು ತುಸುಮಟ್ಟಿಗೆ ಉಳಿದಿದ್ದವು. ಇವು ಬೇರೆಬೇರೆ ರೂಪದಲ್ಲಿ  ಸಮುದಾಯದ ಆಚರಣೆಗಳಲ್ಲೂ ಉಳಿದಿದ್ದವು. ನಾಥರಿಗೆ  ತಾಂತ್ರಿಕ ಪಂಥಗಳಲ್ಲಿದ್ದ ಪಂಚಮಕಾರದ ಆಚರಣೆಗಳು ಅಪರಿಚಿತ ವಾಗಿರಲಿಲ್ಲ. ಯೋಗಸಾಧನೆಗಳ ಮೂಲಕ ದೃಢಕಾಯವನ್ನು ಸಂಪಾದಿಸಿಕೊಂಡು, ಗುಡ್ಡಬೆಟ್ಟಗಳಲ್ಲಿದ್ದ ಕೆಲವು ಯೋಗಿಗಳು, ತಾಂತ್ರಿಕ ಆಚರಣೆಗಳ ಭಾಗವಾಗಿ ಸ್ತ್ರೀ ಸಂಬಂಧಗಳನ್ನು ಇರಿಸಿಕೊಂಡಿದ್ದರು.  ಇವು ಜೋಗಿ ಭೈರವರ ಲೈಂಗಿಕ ಕಥೆಗಳಾಗಿ ರೂಪುತಳೆದಿರಬಹುದು.  ೨. ಸ್ತ್ರೀಯನ್ನು  ಮಾಯೆಯೆಂದು ನಿರಾಕರಿಸುವ ನಾಥರ ವಿರಕ್ತ ಭಾವವೇ  ಶಾಕ್ತ ಮತ್ತು ಕೌಳ ಪಂಥದವರಿಗೆ ಒಂದು ಸವಾಲಾಗಿ, ತಮ್ಮನ್ನು ನಿರಾಕರಿಸು ವವರನ್ನು ಸೋಲಿಸಬೇಕು ಎಂಬ ಛಲ ಹುಟ್ಟಿಸುತ್ತದೆ. ದ್ವಾರಕೆಯಲ್ಲಿ ಚಾಂಗದೇವನ ವೀರ್ಯಸ್ಥಂಭನ ಹಾಗೂ ಊರ್ಧ್ವರೇತಸ್ಕ ಸಾಧನೆಯನ್ನು ಪರಿಶೀಲಿಸಲೆಂದೇ ಕಾಮಾಖ್ಯ ಪೀಠದಿಂದ ಒಬ್ಬ ಯೋಗಿನಿ ಬರುವ ಹಾಗೂ ಅವಳ ಕಾಟ ತಡೆಯದೆ, ಅವಳನ್ನು ಭೇಟಿ ಯಾಗುವ ಆತಂಕದಿಂದ ಚಾಂಗದೇವನು ಪ್ರಾಣತ್ಯಾಗ ಮಾಡುವ ಕಥೆಯಿದೆ. ಇದು ಈ ಮೈಥುನ ಸ್ಪರ್ಧೆಯ ಪ್ರತೀಕವಾಗಿದೆ. ೩. ತಾತ್ವಿಕ ಅರ್ಥದಲ್ಲಿ ಗಂಡು ಹೆಣ್ಣುಗಳ ವಿರಹ ಮತ್ತು ಮಿಲನದ  ಹಾಡುಗಳು, ತನಗೆ ದಕ್ಕದ ನಿಜತತ್ವವನ್ನು ಅರಸುವ ಸಾಧಕರ ಹುಡುಕಾಟದ ಭಾಗವೂ ಆಗಿವೆ. ಇಂತಹ ಹುಡುಕಾಟವನ್ನು ಸಾಂಕೇತಿಕ ಪ್ರೇಮಕಾವ್ಯಗಳ ಮೂಲಕ ಮಾಡುವ ಪರಂಪರೆಯು ಸೂಫಿಗಳನ್ನೂ ಒಳಗೊಂಡಂತೆ, ಉತ್ತರ ಭಾರತದಲ್ಲಿ ಜನಪ್ರಿಯವಾಗಿದೆ. ೪. ಹಾಡುವ ಕುಣಿಯುವ ಕಲಾವಿದರಾಗಿದ್ದ ಜೋಗಿಗಳು, ಶೃಂಗಾರ ಪ್ರಧಾನವಾದ ಪ್ರೇಮಕಥೆಗಳನ್ನು ಮಾಡುವಾಗ ತಮ್ಮ ಚೆಲುವು, ವೇಷಭೂಷಣ, ನಟನೆ ಹಾಡುಗಾರಿಕೆಗಳಿಗೆ ಪ್ರಸಿದ್ಧವಾಗಿದ್ದರು. ಅವರಿಗೆ  ಆಕರ್ಷಿತರಾಗಿ ಅನೇಕ ಮಹಿಳೆಯರು ನಿಜವಾಗಿಯೂ ಹಿಂಬಾಲಿಸಿ ಹೋಗುತ್ತಿದ್ದ ಪ್ರಕರಣಗಳಿವೆ. ಇವು ಸಹ ಜೋಗಿಗಳು ಮಹಿಳೆಯರ ಮೇಲೆ ಮಂಕುಬೂದಿ ಎರಚಿ ಕರೆದುಕೊಂಡು ಹೋಗುತ್ತಾರೆ, ಅವರನ್ನು ಕಂಡರೆ ಮಹಿಳೆಯರು ಮೋಹಕ್ಕೆ ಒಳಗಾಗುತ್ತಾರೆ ಎಂಬ ಕಥೆಗಳಿಗೆ ಕಾರಣವಾಗಿವೆ.[5]
ಎಂಥವನೊ ಜೋಗಿ ಗಾನವಾಡುತ ಬಂದ, ಮಾಳಿಗೆ ಮೇಲೆ ಮಲಗಿರುವ ಹೆಣ್ಣೀಗೆ
ಮಂತ್ರದ ವಿಭೂತಿ ಬಳಿದಾನು
ಎಂಥವನೊ ಜೋಗಿ ಪಂಥನಾಡುತ ಬಂದ, ಉಪ್ಪರಿಗೆ ಮೇಲೆ ಮಲಗಿರುವ ಹೆಣ್ಣೀಗೆ
ಮಂಕೀನ ವಿಭೂತಿ ತೊಳೆದಾನೆ
ಕನಸಿನಲ್ಲಿ ಕಂಡೆ ಮನಸಿಗೆ ದೊಡ್ಡೋನ, ತೊಳಸಿಯ ಮಾಲೆ ಒಳದಂಡೆ ಚುಂಚನಗಿರಿ
ಭೈರುವ ಸ್ವಾಮಿ ಬಾನನ್ನ ಸೊಪುನಾಕೆ
ಅಟ್ಟ ಗುಡ್ಸಿವ್ನಿ ಪುಟ್ರಂಗೋಲೆ ಬುಟ್ಟಿವ್ನಿ, ಅಟ್ಟಿಗೆ ಬೋರಯ್ಯ ಬರ್ನಿಲ್ಲ ಅಂತೇಳಿ
ಸಿಳ್ಳೊಡ್ದು ಅವ್ಳ ಕರ್ದಾಳು
ಭೈರವನಂತಹ ಉಗ್ರದೈವಕ್ಕೆ ಇಷ್ಟೊಂದು ರಸಿಕತೆ ಶೃಂಗಾರಗಳ ಆಯಾಮಗಳಾದರೂ ಹೇಗೆ ಜೋಡಣೆಯಾದವು? ವಿರಕ್ತಿ ಬ್ರಹ್ಮಚರ್ಯಗಳ ಅತಿಯನ್ನು ಬ್ಯಾಲನ್ಸ್ ಮಾಡಲೆಂದೇ ಈ ಶೃಂಗಾರದ ಜಗತ್ತು ಆವಿರ್ಭಸಿತೊ? ಇದೊಂದು ಸಾಂಸ್ಕೃತಿಕ ಒಗಟು. ಮೇಲೆ ಉಲ್ಲೇಖಿಸಿದ ಪದಗಳಲ್ಲಿ ಜೋಗಿ ಅಥವಾ ಭೈರವನನ್ನು ದೂರಲಾಗುತ್ತಿದೆ- ಆದರೆ ದೂರಿನಲ್ಲಿ ಸಂಭ್ರಮವಿದೆ. ಕನಸಿನಲ್ಲಿ ಬರಲು  ಆಹ್ವಾನ ನೀಡುವುದಂತೂ ಇನ್ನೂ ರೋಚಕ. ಕೊನೆಯ ಪದದಲ್ಲಿ ಇರುವ ಹೆಣ್ಣು ಕೊಂಚ ಕಿಲಾಡಿ. ಪ್ರೇಮಕ್ಕಾಗಿ ಆಕೆ ಲಜ್ಜೆಯನ್ನೂ ಬಿಟ್ಟವಳು. ಲಜ್ಜೆಗೆಡುವ ಮಾತು ಅಕ್ಕನಲ್ಲಿ ಮತ್ತೆಮತ್ತೆ ಬರುತ್ತದೆ. ಆದ್ದರಿಂದ ವಿಶಾಲ ಚೌಕಟ್ಟಿನಲ್ಲಿ ಅಕ್ಕನ ವಚನಗಳು, ಅರ್ಜುನ ಜೋಗಿಹಾಡುಗಳು, ಭೈರವನ ಪ್ರೇಮ ಪ್ರಸಂಗಗಳು ಹಾಗೂ ನಾರೀಸಾಧನೆಯುಳ್ಳ ತಾಂತ್ರಿಕ ಪಂಥದ ಆಚರಣೆಗಳು ಪರಸ್ಪರ ಒಳ ಸಂಬಂಧದಲ್ಲಿವೆ. ಹಾಗಲ್ಲದೆ ಹೋದರೂ,  ಜೋಗಿ ಅಥವಾ ಭೈರವನಿಗೆ ಇಂತಹ  ಕಾಮಪ್ರೇಮದ ಕಥಾನಕಗಳನ್ನು ಹೆಣೆದು ಸೇರಿಸುವ ಮೂಲಕ, ಸಮುದಾಯಗಳು ಸನ್ಯಾಸ ಬ್ರಹ್ಮಚರ್ಯಗಳನ್ನು ದೊಡ್ಡ ಮೌಲ್ಯ ಮಾಡಿಕೊಂಡಿರುವ ಯೋಗಪಂಥಕ್ಕೆ, ಪ್ರೇಮದೀಕ್ಷೆಯನ್ನಂತೂ ಕೊಟ್ಟಿವೆ ಎಂದು ತಿಳಿಯಲು ಅಡ್ಡಿಯಿಲ್ಲ.
ಫಲವಂತಿಕೆಯ ಚಿತ್ರಗಳು
ಜೋಗಿಯ ಜತೆಗಿನ ಪ್ರೇಮವು ಕೇವಲ ಗಂಡುಹೆಣ್ಣಿನ ದೈಹಿಕ ಕಾಮನೆಗಳಿಗೆ  ನಿಲ್ಲುವುದಿಲ್ಲ. ಅದು ಹೊಸ ಸಂತಾನವನ್ನು ಪಡೆದುಕೊಳ್ಳುವ ಕಾರ್ಯಕ್ಕೆ ಮುಂದುವರೆಯುತ್ತದೆ. ಹೊಸಸಂತಾನವು ವಂಶ ಮುಂದುವರಿಸುವ ಲೌಕಿಕರಿಗೂ ಬೇಕು. ಶಿಷ್ಯರ ಮೂಲಕ ತನ್ನಪಂಥ ಮುಂದುವರೆಸಲು  ಯೋಗಪಂಥಕ್ಕೂ ಬೇಕು.  ತುಳುನಾಡಿನಲ್ಲಿ ಇರುವ ‘ಜೋಗಿಪುರುಸೆರ್’ ಕತೆ ಇದಕ್ಕೆ ಪೂರಕವಾಗಿದೆ. ಅದು ಜೋಗಿಗಳಿಗೆ ಸಂತಾನ ಉಳಿಸುವ ಹೊಣೆಗಾರಿಗೆ ನಿಭಾಯಿಸುವ ಕತೆ.  ಕೀಚಕನ ಸಮಸ್ತ ಸಂತಾನವನ್ನು ನಾಶಮಾಡಲು ಭೀಮನು ಪಣ ತೊಟ್ಟಾಗ, ಪ್ರಾಣ ಉಳಿಸಿಕೊಳ್ಳಲು ಹರಿದಾಡುತ್ತಿದ್ದ ಎರಡು ಮಕ್ಕಳನ್ನು ಜೋಗಿಪುರುಷನು ತನ್ನ ಜೋಳಿಗೆಯಲ್ಲಿ ಬಚ್ಚಿಟ್ಟು ಕಾಪಾಡುತ್ತಾನೆ. ಮುಂದೆ ಅವಕ್ಕೆ ಮದುವೆ ಮಾಡಿಸಿ, ಸಂಸಾರ ನೆಲೆಗೊಳಿಸಿ ಕಾಶಿಗೆ ಹೋಗಿ ಬರುತ್ತಾನೆ. ಸನ್ಯಾಸ ಪಂಥವೊಂದು ಜನರ ಕಲ್ಪನೆಯಲ್ಲಿ ಸಂತಾನ ರಕ್ಷಕವಾಗುತ್ತದೆ.  ಜನಪದರಲ್ಲಿ ಜೋಗಿ ಅಥವಾ ಭೈರವನು ‘ಹುಟ್ಟು ಬಂಜರಿಗೆಲ್ಲ ಶಿಶುಫಲವ ಕೊಡುವಂಥ’ ದೈವ. ಉತ್ತರ ಭಾರತದಲ್ಲಿ ಕನ್ಯೆಯರು ಭೈರವನಿಗೆ ಸಾಂಕೇತಿಕವಾಗಿ ಮದುವೆಯಾಗುವ ಆಚರಣೆಗಳಿವೆ. ಮಕ್ಕಳಾಗದ ಹೆಂಗಸರು ಅವನಿಗೆ ಸಂತಾನ ಕೊಡಲು ಬೇಡುವ ಹಾಡುಗಳು ಚುಂಚನಗಿರಿ ಹಾಗೂ ಲುಂಕೆಮಲೆ ಎರಡೂ ಪ್ರದೇಶಗಳಲ್ಲಿ ಇವೆ.
ಬಾಗಲಲ್ಲಿರುವ ಬಲಗಡೆಯ ಬೋರಯ್ಯ, ಬಾಲೇರ ಮಾತ ಗೆಲ್ಸಿದರೆ ಬೋರಯ್ಯ
ಬಾಗಲ್ಗೆ ಮುತ್ತ ಬಿಗಿಸೂನಿ
ಬಾಳೆಅಣ್ಣು ತಂದಿ ಬಾಕ್ಲಿಗೆ ವಸ್ತ್ರ ತಂದಿ, ಬಾಲಾನ ಕೊಡೊ ನನ ಗುರುವೆ ಬೋರಯ್ಯ
ಬಾಕಾಲ ರಜವ ಒಡವೂನಿ
ಹಾಲು ಹರವಿಯ ಕೊಡೊ ವಾಲೆಭಾಗ್ಯವ ಕೊಡೊ, ಬಾಲಾರ ಕೊಡೊ ಮನೆತುಂಬ
ಭೈರುವಸ್ವಾಮಿ ನಿನ್ನ ಹೆಸರ ಕರದೇನು
ತುಪ್ಪದ ಹರವಿಯ ಕೊಡೊ ಕೊಪ್ಪು ಭಾಗ್ಯವ ಕೊಡೊ, ಪುತ್ರಾರ ಕೊಡೊ ಮನೆತುಂಬ
ನಿನ ಹೊಸಲಿಗೊಜ್ಜುರವ ಬಿಗಿಸೇವು
ವಿಶೇಷವೆಂದರೆ, ಇವು ಗಂಡು ಸಂತಾನಕ್ಕಾಗಿ ಮಾಡಿದ ಹರಕೆಗಳು. ಮಗ ಹುಟ್ಟಿದರೆ ತ್ರಿಶೂಲ ಕೊಡುವುದಾಗಿಯೂ ಮಗುವನ್ನು ತಂದು ಹೆಸರಿಟ್ಟುಕೊಂಡು ಹೋಗುವುದಾಗಿಯೂ ಜನ ಹರಸಿಕೊಳ್ಳುತ್ತಾರೆ. ಬೆಳೆದ ಮಗನ ಜತೆಗೆ ಜಾತ್ರೆಗೆ ಬಂದು ಹರಕೆ ಒಪ್ಪಿಸುವ ವರ್ಣನೆಗಳು ಬಗೆಬಗೆಯಾಗಿ ಬರುತ್ತವೆ. ಆದರೆ ಹೆಂಗೂಸಿಗಾಗಿ ಹರಸಿಕೊಳ್ಳುವ ಒಂದೇ ನಿದರ್ಶನವಿಲ್ಲ. ಗಂಡಸರಿಗೆ ಮಾತ್ರ ಜೋಗಿದೀಕ್ಷೆ ಕೊಡುವ ನಾಥಪಂಥವು ಒಂದರ್ಥದಲ್ಲಿ ಪುರುಷ ಪ್ರಧಾನ. ಇದು ನಮ್ಮಲ್ಲಿರುವ ಗಂಡುಕೇಂದ್ರಿತ ಮನೋಧರ್ಮಕ್ಕೆ ಪೂರಕ ಕೂಡ. ಜೋಗಿಯ ಚೆಲುವಿಗೆ ಮರುಳಾಗಿ ತನ್ನ ಕೂಸನ್ನು ಕೊಲ್ಲುವ ತಾಯಿಯ ಕಥೆಯ ಉತ್ತರಾರ್ಧ ಗಮನಿಸಿ. ಮಗುವಿನ ಶವವನ್ನು ಹೊತ್ತುಕೊಂಡು ಹೋಗಿ ಆಕೆ ಇದಕ್ಕೆ ಜೀವಕೊಡು ಎಂದು ಕಾಡುತ್ತಾಳೆ. ಜೀವಬರಿಸಿದ ಮೇಲೆ ತನಗೆ ಬಿಡಬೇಕೆಂದು ಜೋಗಿ ಶರತ್ತು ಹಾಕುತ್ತಾನೆ. ಬಳಿಕ ಆ ಮಗುವಿಗೆ ಜೋಗಿದೀಕ್ಷೆ ಕೊಟ್ಟು, ಚುಂಚನಗಿರಿಯ ಬಿರುದಾವಳಿ ಸಾರಿಕೊಂಡಿರುವ ಕೆಲಸ ವಹಿಸುತ್ತಾನೆ. ಇನ್ನೂ ಹುಟ್ಟಲಿರುವ,  ಕಾಯಿಲೆ ಬಿದ್ದಿರುವ ಹಾಗೂ ಸತ್ತ ಮಕ್ಕಳನ್ನು ಶರತ್ತು ವಿಧಿಸಿ ಪಡೆಯುವ ಕಥನಗಳು ಸಿದ್ಧ ಮತ್ತು ಸೂಫಿಗಳಲ್ಲಿ ಸಾಮಾನ್ಯ. ಆದರೆ ಹಾಗೆ ಪಡೆವ ಶಿಶು ಮಾತ್ರ ಕಡ್ಡಾಯವಾಗಿ ಗಂಡಾಗಿರುತ್ತದೆ.
ಕಿನ್ನರಿ ಜೋಗಿಯರ ಚಿತ್ರಗಳು
ನಾಥಮಠದ ಪ್ರತಿನಿಧಿಯಾಗಿರುವ ಜೋಗಿಗಳ ಚಿತ್ರಗಳು ಬೇರೆಬೇರೆ ಜನಪದ ಕಾವ್ಯಗಳಲ್ಲಿ ಕಂಡುಬರುತ್ತವೆ. ಲುಂಕೆಮಲೆ ಭಾಗದಲ್ಲಿ ಸಿಗುವ ‘ಜಾನಪದ ಮಹಾಭಾರತ’ದಲ್ಲಿ  ಅರ್ಜುನನ ವೇಷವು ಜೋಗಿಯದೇ ಆಗಿದೆ. ಕೈಮರದಲ್ಲಿ ಸಿಗುವ ಒಂದು ಭೈರವ ಶಿಲ್ಪದಲ್ಲಿ ಆತ ಕಿನ್ನರಿ ಹಿಡಿದು ಕುಣಿಯುತ್ತ ಹಾಡುವ ಚಿತ್ರವನ್ನು ಇಲ್ಲೂ ನೆನೆಯಬಹುದು. ಇಲ್ಲಿ ಭೈರವ, ನಾಥಯೋಗಿ, ಕಿನ್ನರಿಜೋಗಿ ಮೂವರೂ ಒಬ್ಬರೊಳಗೊಬ್ಬರು ಬೆರೆಯುವವರು. ಆದರೆ ನಾಥರ ಹಾಗೂ ಕಿನ್ನರಿ ಜೋಗಿಯರ ನಡುವೆ ಕೆಲವು ಸೂಕ್ಷ್ಮ ಫರಕುಗಳಿವೆ. ಉದಾ.  ಕಿನ್ನರಿಜೋಗಿಯು  ಭಿಕ್ಷೆಬೇಡುತ್ತ, ಕಿನ್ನರಿ ಬಾರಿಸುತ್ತ, ಹಾಡುತ್ತ ಕುಣಿಯುತ್ತ, ಊರು ಸುತ್ತುತ್ತಾನೆ.  ನಾಥರು ಇದನ್ನು ಮಾಡುವುದಿಲ್ಲ. ಜೋಗಿಯ ಚಿತ್ರಗಳಲ್ಲಿ ಭಕ್ತಿಗಿಂತ ಹೆಚ್ಚು ಆಪ್ತತೆ, ತಮಾಶೆ ಪ್ರಕಟವಾಗುತ್ತದೆ. ಅವನು ಮುನಿಸಿಕೊಂಡ ಮಗುವಿನಂತೆ ಹಠ ಮಾಡುತ್ತಾನೆ. ಸ್ತ್ರೀಯರು ಅವನನ್ನು ರಮಿಸುತ್ತಾರೆ.
ಸುಣ್ಣಾದ ಗ್ವಾಡೀಗೆ ಬಂದು ನಿಂತಿರುವೋರೆ, ಕಿನ್ನೂರಿ ನಾಗಾ ಸರದೋರು
ಬೋರೂವಯ್ಯ ಸಿನ್ನಾಟ ಬ್ಯಾಡ ಹಿಡೀಜೋಗಿ  (ಬೋರೇದೇವರ ಕಾವ್ಯ)
ದೊಡ್ಡದೊಡ್ಡ ಜೋಗಿ ದೊಡ್ಡ ಪಾತುರೆ ಜೋಗಿ ದೊಡ್ಡ ಮೊರದಲ್ಲಿ ಅಕ್ಕಿಪಡಿ ತಂದಿವಿನಿ,
ಜಿದ್ದು ಮಾಡಬೇಡ ಹಿಡಿಜೋಗಿ  (ಶ್ರೀಆದಿಚುಂಚನಗಿರಿ ಜನಪದ ಗೀತೆಗಳು)
ಇಲ್ಲಿ ಸಿನ್ನಾಟ, ಜಿದ್ದು ಶಬ್ದಗಳನ್ನು ಗಮನಿಸಿ. ಇವು ಜನರ ಜತೆ ಆಪ್ತ ಸಂಬಂಧವಿಲ್ಲದಿದ್ದರೆ ಹುಟ್ಟುತ್ತಿರಲಿಲ್ಲ. ಕನ್ನಡದ ಕೆಲವು ಕಾವ್ಯಗಳಲ್ಲಿ ವೇಷಧಾರಿ ಕಿನ್ನರಿ ಜೋಗಿಗಳು ಬರುತ್ತಾರೆ. ‘ಹಾಲುಮತ ಮಹಾಕಾವ್ಯ’ದಲ್ಲಿ ಗೋರಖನ ಶಿಷ್ಯನಾದ ಶಾಮರಾಯನು ಡಿಳ್ಳಿಗೆ ಹೋದಾಗ ಧರಿಸುವುದು ಬಂಗಾಳೀ ಬಾವಾಜಿಯ ವೇಷ. ನಿಜರೂಪ ಬಚ್ಚಿಟ್ಟು ಹೋಗುವ ಸಂದರ್ಭ ಬಂದಾಗಲೆಲ್ಲ ಜೋಗಿವೇಷವೆ ಯಾಕೆ ಬರುತ್ತದೆ?  ಜೋಗಿಗಳು ದೇಶಾಟನೆ ಮಾಡುವರಾದ ಕಾರಣ, ಅವರಿಗೆ ನಿರ್ಬಂಧಗಳು ಕಡಿಮೆ ಎಂದೇನು?  ನಾಥರ ಸಾಂಕೇತಿಕ ವೇಷವು  ರಾಜಕೀಯ ಕಥನಗಳಲ್ಲಿ ಪ್ರವೇಶ ಪಡೆದ ಬಳಿಕ, ತಂತ್ರಗಾರಿಕೆಯ ಭಾಗವಾಗುವುದು ಒಂದು ವಿಶೇಷ. ಶಾಮರಾಯನು ಧರಿಸುವ ಬಾವಾಜಿ ವೇಷವು ಹೀಗಿದೆ:
ಬಂಗಾಲಿ  ಬಾವಾನವುತಾರ ಮುಂಗೈಗ ಜೋಳಿಗ ಹಾಕ್ಯಾನ
ಕ್ಯಾವಿ ಭಗವಾ ಹಾಕ್ಯಾನ ರುಂಡಮಾಳಾ ಹಾಕ್ಯಾನ
ಗುಂಡಮಣಿಯಾ ಹಾಕ್ಯಾನ ತಾವೊಂದು ತಯ್ಯರಾದನ
ಕೈಯಾಗ ತ್ರಿಸೂಲ ಹಿಡದಿದ್ದ ಬಾವಾನವುತಾರ ಆಗ್ಯಾನ
ಸೊಲ್ಲಾಪುರ ಸೀಮೆಯ ಹಾಲುಮತ ಕಾವ್ಯವನ್ನು ಹಾಡುವ ಗಾಯಕರಿಗೆ, ಮರಾಠಿ ನಾಥ ಸಂಪ್ರದಾಯದ ಪರಿಚಯವಿದೆ. ವಿಶೇಷವೆಂದರೆ, ಇಲ್ಲಿ ಬಾವಾಜಿಯು ಭೈರವನಂತೆ ರುಂಡಮಾಲೆ ಧರಿಸಿರುವುದು; ಡಿಳ್ಳಿಯ ಬಜಾರುಗಳಲ್ಲಿ ತ್ರಿಶೂಲ ಬಿಡುತ್ತ ಕಿನ್ನೂರಿ ರಾಗವ ನುಡಿಸುತ್ತ ಥೈಗುಟ್ಟಿ ಕುಣಿಯುವುದು. ವೇಷಧಾರಿ ಅರ್ಜುನನು ನಾಯಕನಾಗಿರುವ ಕನ್ನಡದ ‘ಅರ್ಜುನ ಜೋಗಿಹಾಡುಗಳ’ಲ್ಲಿ ಕೂಡ ಜೋಗಿ ವೇಷವು ಊರುಬಿಟ್ಟು ಮತ್ತೊಂದೂರಿಗೆ ಹೋಗುವ ಸನ್ನಿವೇಶದಲ್ಲಿಯೇ ಬರುತ್ತದೆ. ಅರ್ಜುನ ಜೋಗಿಯ ಕಥೆಯನ್ನು ಲುಂಕೆಮಲೆ ಹಾಗೂ ಚಂದ್ರಗುತ್ತಿಯ ಕಿನ್ನರಿಜೋಗಿಗಳು ಮಾತ್ರವಲ್ಲ, ಚುಂಚನಗಿರಿ ಪರಿಸರದ ಇತರ ಕಲಾವಿದರೂ ಹಾಡುತ್ತಾರೆ. ಈವರೆಗೆ ಮೌಖಿಕ ಪರಂಪರೆಯ ಹಲವು ಪಠ್ಯಗಳು ಸಂಗ್ರಹವಾಗಿವೆ. ಅವುಗಳಲ್ಲಿ ಮಳವಳ್ಳಿ ಗುರಬಸವಯ್ಯ ಹಾಡಿದ ಜೀಶಂಪ ಸಂಪಾದನೆಯ ‘ಜೋಗಿಹಾಡು’; ಗದ್ದಗೀಮಠ ಅವರ ‘ಕನ್ನಡ ಜಾನಪದ ಗೀತೆಗಳು’ ಕೃತಿಯಲ್ಲಿರುವ ‘ಅರ್ಜುನ ಜೋಗಿ ಹಾಡುಗಬ್ಬ’; ಹಿರಿಯಣ್ಣ ಸಂಪಾದಿಸಿದ ಕಿನ್ನರಿ ಸಂಪ್ರದಾಯದ ‘ಜೋಗಿಹಾಡು’; ಲುಂಕೆಮಲೆ ಭಾಗದಲ್ಲಿ ಕರಾಕೃ ಸಂಗ್ರಹಿಸಿದ ಜನಪದ ಮಹಾಭಾರತ ಹಾಗೂ ಕೃಷ್ಣಮೂರ್ತಿ ಹನೂರು ಸಂಪಾದಿಸಿದ ಸಿರಿಯಜ್ಜಿ ಹಾಡಿದ ‘ಅರ್ಜುಣದ್ರೋಪದಿ’ ಮುಖ್ಯವಾಗಿವೆ. ಲಿಖಿತ ಪರಂಪರೆಗೆ ಹೋಗಿರುವ  ‘ಅರ್ಜುನ ಜೋಗಿಹಾಡಿ’ನ ಆರು ಪಠ್ಯಗಳಿದ್ದು, ಇವನ್ನು ಯಕ್ಷಗಾನ ಕವಿಗಳು ರಚಿಸಿದ್ದಾರೆ. ಇವು ಜನಪದ ಕಥಾನಕಗಳ ಶಿಷ್ಟರೂಪಗಳಂತೆ ತೋರುತ್ತವೆ.[6] ನಂಜನಗೂಡು ವೀರಭದ್ರನ ಕವಿಯ  ‘ಪಾರ್ಥನ ಜೋಗೀಹಾಡು’ ಇವುಗಳಲ್ಲಿ ದೀರ್ಘವಾಗಿದ್ದು ಅದನ್ನು ಚರ್ಚಿಸಬಹುದು.
ಜೋಗಿವೇಷಧಾರಿ ಅರ್ಜುನ ಈ ಕಾವ್ಯದ ನಾಯಕ. ಅವನಿಗೆ ಜೋಗಿದೇವರು, ಜೋಗಿಸಿದ್ಧ ಎಂದೆಲ್ಲ ಕರೆಯಲಾಗಿದೆ. ದೇವರು ಎನ್ನುವುದು ಭೈರವನ ಹಾಗೂ ಸಿದ್ಧ ಎನ್ನುವುದು ನಾಥರ ಸಂಕೇತವಾಗಿದೆ. ಅರ್ಜುನನು ಜೋಗಿಯಾಗುವುದು ಮತ್ತು ತಿರುಗಾಟ ಮಾಡುವುದು ಇಲ್ಲಿ ಪ್ರಧಾನ ಕ್ರಿಯೆಯಾಗಿದೆ. ಕಥೆಯ ಹಿನ್ನೆಲೆ ಹೀಗಿದೆ: ಅರ್ಜುನನು ಹಿಂದೆ ತೀರ್ಥಯಾತ್ರೆಗೆ ಹೋದಾಗ ಮಣಿಪುರದ ಉಲೂಪಿ ಚಿತ್ರಾಂಗದೆಯರನ್ನು ಪ್ರೀತಿಸಿ ಕೂಡಿರುತ್ತಾನೆ. ಆದರೆ ಹಸ್ತಿನಾವತಿಗೆ ಮರಳಿದ ಮೇಲೆ, ದ್ರೌಪದಿಯ ಜತೆ ಬದುಕುತ್ತ ಅವರನ್ನು ಮರೆತೆಬಿಡುತ್ತಾನೆ.  ಅವರ ವಿರಹದ ಬೇಗೆ ಶಿವಪಾರ್ವತಿಯರಿಗೆ ಮುಟ್ಟುತ್ತದೆ.  ಅಗಲಿದ ಪ್ರೇಮಿಗಳ ಕಷ್ಟವನ್ನು ಅವರು ಎರಡು ಗಿಳಿಗಳ ಮೂಲಕ ದ್ರೌಪದಿಗೆ ತಲುಪಿಸುತ್ತಾರೆ. ದ್ರೌಪದಿ ಅರ್ಜುನನ ಜತೆ ಪಗಡೆಯಾಟಕ್ಕೆ ಕೂತಾಗ, ಬಾಯಿತಪ್ಪಿ ‘ನಾಗವೇಣಿಯರಮನೆಗೆ ಮಹರಾಯ ಪೋಗಬೇಕಾದರಾಗೆ ಜೋಗಿ ವೇಷದಿ ತಪಸಿಯಾಗಿ ತಿರಿದುಂಬುತ್ತೊಪೋಗುವುದೆ ಲೇಸು’ ಎಂದು ಬಿಡುತ್ತಾಳೆ. ಕೂಡಲೆ ಅರ್ಜುನನು, ಹಾಗೇ ಆಗಲೆಂದು ಜೋಗಿವೇಷ ಧರಿಸಿ ಹೊರಟು ನಿಲ್ಲುತ್ತಾನೆ. ಅರ್ಜುನ ಜೋಗಿವೇಷದಲ್ಲಿ ತನ್ನ ಮಡದಿಯರನ್ನು ಕಂಡು, ಕೂಡುತ್ತಾನೆ. ಕೆಲವು ಜೋಗಿ ಕಾವ್ಯಗಳಲ್ಲಿ ೧೨ ವರ್ಷ ದೇಶಾಂತರ ಹೋಗಿದ್ದ ಅರ್ಜುನನು ತಾಯಿಯನ್ನೂ ಮಡದಿ ಸುಭದ್ರೆಯನ್ನೂ ನೋಡಲು ಜೋಗಿವೇಷ ಧರಿಸಿ ಅರಮನೆಗೆ ಬರುತ್ತಾನೆ. ಜೋಗಿ ಕಾವ್ಯಗಳಲ್ಲಿ ‘ಬಾರಾಹನ್ನೆರಡು’ ಎಂಬ ಪದ ಮತ್ತೆಮತ್ತೆ ಬರುತ್ತದೆ. ಇದು ಪಾಂಡವರ ವನವಾಸದ ವರ್ಷಗಳನ್ನು ಮಾತ್ರವಲ್ಲದೆ ನಾಥರ  ಬಾರಾಪಂಥಗಳನ್ನು ಸಹ ಸಂಕೇತಿಸುತ್ತದೆ.
ಅರ್ಜುನ ಜೋಗಿ ಕಾವ್ಯಗಳು, ಅರ್ಜುನನು ಜೋಗಿವೇಷ ಅಥವಾ ‘ಸಿದ್ಧವೇಷ’ ಧರಿಸುವುದನ್ನು ಹಾಗೂ ಧರಿಸಿದ ಬಳಿಕ ಬೀದಿಯಲ್ಲಿ ಹಾಡಿ ನರ್ತಿಸುವುದನ್ನು ದೀರ್ಘವಾಗಿ ವರ್ಣಿಸುತ್ತವೆ.  ‘ಪಾರ್ಥನ ಜೋಗೀ ಹಾಡಿ’ನಲ್ಲಿ ಅರ್ಜುನನು ರನ್ನದ ಕಾಮಾಕ್ಷಿ,  ಚಿನ್ನದ ಪಾತ್ರೆ,  ಚಿನ್ನದ ಸಿಂಗನಾಥವನ್ನು ಧರಿಸುತ್ತಾನೆ. ರಾಜಕುವರನಾದ ಕಾರಣ ಅವನ ಜೋಗಿವೇಷದಲ್ಲಿ ಈ ಆಡಂಬರ. ವಿಶೇಷವೆಂದರೆ, ಕಿನ್ನರಿಯ ಮೇಲೆ ಜೋಡಿಸಲಾಗಿರುವ ಪಂಚವರ್ಣದ ಗಿಳಿಗಳನ್ನೂ ಕುಣಿವ ಬೊಂಬೆಗಳನ್ನೂ ಕವಿ ವರ್ಣಿಸುವುದು. ಮೀರಾಳಲ್ಲಿ ವಿಷ್ಣುವಿನ ಅವತಾರಿಯಾದ ಕೃಷ್ಣನು ಜೋಗಿಯಾದರೆ, ಇಲ್ಲಿ ಅವನ ಶಿಷ್ಯ ಅರ್ಜುನ ಜೋಗಿಯಾಗುತ್ತಾನೆ. ವೈದಿಕ ಮಹಾಕಾವ್ಯದ ಕಥೆಯು ಶೈವಪಂಥವೊಂದರ ಪ್ರಸಾರಕ್ಕೆ ರೂಪಕವಾಗಿ ಬಳಕೆಯಾಗಿರುವುದು ಒಂದುದೊಡ್ಡ ಪಲ್ಲಟವಾಗಿದೆ. ಅರ್ಜುನನ ಪ್ರೇಮಕತೆಗಳು  ಈ ಹಿಂದೆ ಭೈರವನ ವಿಷಯದಲ್ಲಿ ಚರ್ಚಿಸಿದಂತೆ, ಅಳದಲ್ಲಿ ಸಾಂಕೇತಿಕವಾದ ಆನುಭಾವಿಕ ಅರ್ಥವನ್ನು ಒಳಗೊಂಡಿವೆ. ಜೋಗಿಗಳು ಪರಸ್ತ್ರೀಯರನ್ನು ಸೆಳೆಯುವ ಹಾಡುಗಳಿಗೆ ಪ್ರತಿಯಾಗಿ, ಇಲ್ಲಿ ಅರ್ಜುನ ಜೋಗಿಯು ಮರಳಿ ಕೂಡುವುದು ತನ್ನ ಮಡದಿಯರನ್ನೆ. ಸೂಫಿ ಹಾಗೂ ನಾಥ ಪಂಥದ ಅನೇಕ ಕಥೆಗಳು ಇಂತಹ ವಿರಹ ಪ್ರೇಮದ ಕಥಾನಕಗಳು. ನೇಮಿಚಂದ್ರನ ‘ಲೀಲಾವತಿಕಾವ್ಯ’ ಅಥವಾಮಲಿಕ್ ಮಹಮದ್ ಜಾಯಸಿಯ ‘ಪದ್ಮಾವತ್’ ಕಾವ್ಯ ಇಂತಹವು. ತತ್ವಪದಗಳಲ್ಲೂ ಪ್ರೇಮ ವಿರಹ ಮತ್ತೆ ಮಿಲನದ ವಿನ್ಯಾಸವಿದೆಯಷ್ಟೆ. ಕಾಶ್ಮೀರ ಶೈವದರ್ಶನದ ರೂಪಕಾತ್ಮಕ ಪಠ್ಯ ಎನ್ನಲಾಗುವ ಕಾಳಿದಾಸನ ‘ಅಭಿಜ್ಞಾನ ಶಾಕುಂತಲ’ದಲ್ಲಿ, ದುಷ್ಯಂತನ ಮರೆವು ಮತ್ತು ಅರಿವುಗಳು ಮುಖ್ಯ ಘಟನೆಗಳು. ಮಚೇಂದ್ರನ ಪುರಾಣದಲ್ಲಿಯೂ ಅವನು ಸ್ತ್ರೀರಾಜ್ಯದಲ್ಲಿ ಹೋಗಿ ಮರೆತು ಬಿಡುವ ಹಾಗೂ ಶಿಷ್ಯನಾದ ಗೋರಖನು ಎಚ್ಚರಿಸಿ ಕರೆತರುವ ಪ್ರಸಂಗವಿದೆ; ‘ಹಾಲುಮತ ಮಹಾಕಾವ್ಯ’ದಲ್ಲಿಯೂ  ಗೋರಖನು ಡಿಳ್ಳಿ ಯುದ್ಧವನ್ನು ಗೆದ್ದಬಳಿಕ,  ರಾಜಗದ್ದುಗೆಯಲ್ಲಿ ಕುಳಿತು ಗುರುವನ್ನು ಮರೆತುಬಿಡುತ್ತಾನೆ. ಆಗ ಗೋರಖನು ಶಿಷ್ಯನನ್ನು ಎಚ್ಚರಿಸಿ ಮರಳಿ ಊರಿಗೆ ತರುತ್ತಾನೆ. ‘ಅರ್ಜುನ ಜೋಗೀಹಾಡಿ’ನಲ್ಲಿ ಅರ್ಜುನನು ಹಿಂದೆ ತಾನು ಪ್ರೀತಿಸಿ ಲಗ್ನವಾಗಿದ್ದ ಉಲೂಪಿ ಚಿತ್ರಾಂಗದೆಯರನ್ನು ಮರೆತು ಬಿಟ್ಟಾಗ, ಶಿವಪಾರ್ವತಿಯರು ಉಲೂಪಿ ಚಿತ್ರಾಂಗದೆಯರ ನೆನಪನ್ನು ಉಂಟುಮಾಡಲು, ಎರಡು ಗಿಳಿಗಳ ನೆರವಿನಿಂದ ಅರ್ಜುನನ ಸ್ಮೃತಿಗೆ ತರುವ ಕೆಲಸ ಮಾಡುತ್ತಾರೆ. ಒಂದೆಡೆ ಗುರುವು ವಿಸ್ಮೃತಿಗೊಳಗಾದ ಕೆಲಸವನ್ನು ಶಿಷ್ಯನಾದ ಗೋರಖ ಮಾಡುತ್ತಾನೆ. ಇನ್ನೊಂದೆಡೆ  ಶಿಷ್ಯನು ಮರೆವಿಗೆ ಒಳಗಾದಾಗ ಗುರುವಾದ ಗೋರಖನು ಎಚ್ಚರಿಸುತ್ತಾನೆ. ಮತ್ತೊಂದೆಡೆ ವಿಸ್ಮೃತಿಗೊಳಗಾದ ಪ್ರೇಮಿಗೆ ಸ್ವತಃ ದೇವತೆಗಳೇ ಮರೆವು ಹೋಗಲಾಡಿಸುವುದು. ಮೂರನೆಯ ನಿದರ್ಶನದಲ್ಲಿ ಎಚ್ಚರ ತಂದುಕೊಡುವ ಕೆಲಸವನ್ನು ಸ್ವತಃ ದೇವತೆಗಳೇ ಮಾಡುವುದು. ಅಪರಿಚಿತ ದೇಶದಲ್ಲಿ ಹೆಣ್ಣನ್ನು ಪ್ರೇಮಿಸಿ ಹೊಸ ಸಂಬಂಧ ಸ್ಥಾಪನೆ, ನಂತರ ಮರೆವು, ನೆನಪಾದಾಗ ಪರಿತಾಪ ಮತ್ತು ವಿರಹ, ಮತ್ತೆ ಅಗಲಿದವರು ಮಿಲನವಾಗುವುದು -ಇದು ಬಹುತೇಕ  ಕಥೆಗಳ ವಿನ್ಯಾಸವಾಗಿದೆ. ಸ್ಮೃತಿವಿಸ್ಮೃತಿ, ಅಗಲಿಕೆ ಮಿಲನ, ಮರೆವು ಅರಿವುಗಳ ಈ ದ್ವಂದ್ವಗಳು ಗುರುಪಂಥಗಳಲ್ಲಿ ಬೇರೆಯೇ ದಾರ್ಶನಿಕ ಅರ್ಥವನ್ನು ಪಡೆದಿವೆ. ಈ ಅಧ್ಯಾಯದ ಆರಂಭದಲ್ಲಿ ಬಂದ ಜೋಗಿ ಹಾಡಿನಲ್ಲಿ ಬರುವ ಹೆಣ್ಣಿನ ತೊಳಲಾಟಗಳನ್ನು ಈ ಹಿನ್ನೆಲೆಯಲ್ಲಿ ಮತ್ತೊಮ್ಮೆ ನೋಡಬೇಕು. ಇಲ್ಲಿನ ಪ್ರೇಮಕಥೆಗಳು ಸರಳವಾದ ರಚನೆಗಳಲ್ಲ. ಅವು ಆನುಭಾವಿಕ ರೂಪಕಗಳು.

ಕರ್ನಾಟಕದ ನಾಥಪಂಥ : ೧೬. ನಾಥಪಂಥದ ಕಲಾರೂಪಗಳು
ದೆಹಲಿಯಲ್ಲಿ ಸಂಗೀತ ನಾಟಕ ಅಕಾಡೆಮಿಯ ಮ್ಯೂಸಿಯಮ್ಮಿದೆ. ಅದರ ತುಂಬ ಭಾರತಾದ್ಯಂತ ಬಳಕೆಯಲ್ಲಿರುವ ಸಂಗೀತ ವಾದ್ಯಗಳನ್ನು ಪ್ರದರ್ಶಿಸಲಾಗಿದೆ. ಅಲ್ಲಿದ್ದ ಬಹುಪಾಲು ತಂತಿವಾದ್ಯಗಳು ನಾಥಪಂಥವೇ ಮೊದಲಾದ ವಿವಿಧ ಪಂಥಕ್ಕೆ ಸಂಬಂಧಪಟ್ಟಿದ್ದವು. ನಾಥರು ಉತ್ಸವಗಳಲ್ಲಿ ನುಡಿಸುವ ಹಾವಿನ ಆಕಾರದಲ್ಲಿರುವ ನಾಗಫಣಿ ವಾದ್ಯವಿತ್ತು. ರಾಜಸ್ತಾನದ ಇದು ಕರ್ನಾಟಕದ ನಾಥಮಠಗಳಲ್ಲೂ ಇದೆ. ಅಲ್ಲಿ ಆಯುಧವೂ ಕೆಂಡ ತೆಗೆಯುವ ಇಕ್ಕಳವೂ  ಸಂಗೀತದ ವಾದ್ಯವೂ ಆಗಿರುವ ನಾಥರ ಚಿಮಟವಿತ್ತು. ಸಾರಂಗಿ ಯಿತ್ತು. ಸಾರಂಗಿಗಳಲ್ಲಿ ಹೆಚ್ಚಿನವು ಗುಜರಾತು ರಾಜಸ್ತಾನ ಕಾಶ್ಮೀರ ಉತ್ತರಪ್ರದೇಶದವು. ಉತ್ತರಪ್ರದೇಶ ಹಾಗೂ ರಾಜಸ್ಥಾನದ ಸಾರಂಗಿಗಳಿಗೆ ಜೋಗಿ ಸಾರಂಗಿ ಎಂತಲೇ ಹೆಸರು. ಒರಿಸ್ಸಾದ ಒಂದು ಸಾರಂಗಿಯ ಹೆಸರು ಜೋಗಿಕೆಂದ್ರ ಎಂದಿತ್ತು. ಈ ‘ಕೇಂದ್ರ’ವು ಕಿಂದರಿಯ ರೂಪವಿರಬೇಕು. ಕರ್ನಾಟಕದ ಜೋಗಿಗಳ ಕಿನ್ನರಿಯು ಏಕತಾರಿಯಾದರೆ, ಸಾರಂಗಿಯು ಬಹುತಾರಿ. ‘ಕುಕಾ’ ಎಂಬ ಏಕತಾರಿ ವಾದ್ಯ ಮಹಾರಾಷ್ಟ್ರದಲ್ಲಿ ಜೋಗಿಗಳು ಬಳಸುತ್ತಾರೆ. ಈ ವಾದ್ಯಗಳು ಜೋಗಿಗಳಿಗೂ ಸಂಗೀತಕ್ಕೂ ಇರುವ ಬಿಡಿಸಲಾರದ ನಂಟಿನ ಸಾಕ್ಷ್ಯಗಳಂತಿದ್ದವು. ನಾಥರು ಕೊರಳಲ್ಲಿ ಧರಿಸಿ ನಮಸ್ಕಾರ ಮಾಡುವಾಗ ಊದುವ ಸಿಂಗನಾದವು ಮೂಲತಃ ಸಂಗೀತದ ಸಾಧನ. ನಾಥಪಂಥಿ ಸಮುದಾಯಗಳಲ್ಲಿ  ಒಂದಾದ ಕಿನ್ನರಿಜೋಗಿಗಳು ತಮ್ಮ ಹೆಸರಲ್ಲೇ ವಾದ್ಯವುಳ್ಳವರು. ಪುರಾಣಗಳಲ್ಲಿ ಬರುವ ಕಿನ್ನರರ ಹಾಗೆ ಈ ಕಿನ್ನರಿ ಜೋಗಿಗಳು ಮೂಲತಃ ಕಲೆಗಾರರು.
ಕದ್ರಿಗೆ ಬರುವ ಝುಂಡಿ ಬೀಡುಬಿಟ್ಟ ಕಡೆಯಲ್ಲಿ ಕೊಳಲು, ತಂತೀವಾದ್ಯ, ಗುಮ್ಮಟೆ ಗಳನ್ನು ಬಳಸಿ ರಾಗವಾಗಿ ಹಾಡುತ್ತಿದ್ದ ನಾಥರ ಗುಂಪುಗಳಿದ್ದವು. ಅವರ ಹಾಡಿಕೆ ಆಫಘಾನಿಸ್ಥಾನ ಪಂಜಾಬುಗಳ ಲಯಗಾರಿಕೆಯನ್ನು ಹೋಲುತ್ತಿತ್ತು. ಧುನಿ ಪೂಜೆಯ ಹೊತ್ತಲ್ಲಿ ಢಮರುಗವನ್ನು ಬಾರಿಸುತ್ತ ಕೊಳಲನ್ನು ಅವರು ಊದುತ್ತಿದ್ದರು. ಕೆಲವರು ಕೋಣನ ಕೊಂಬನ್ನು ಊದಿದರು. ಕೊಂಬು ಕೂಡ ಸಿಂಗನಾದವೆ. ಬಾಬಾಬುಡನಗಿರಿಯಲ್ಲಿ ಬಂದಿದ್ದ ಖಲಂದರ್ ಫಕೀರರು ಕೊಂಬನ್ನು ಊದುತ್ತಾರೆ. ಅಂದರೆ ಉಸಿರಿನ (ಕೊಳಲು, ನಾಗಫಣಿ, ಸಿಂಗನಾದ) ತಂತಿಯ (ಸಾರಂಗಿ ಕಿನ್ನರಿ)  ಚರ್ಮದ (ಢಮರುಗ) ವಾದ್ಯಗಳಲ್ಲಿ ಅತಿ ಹೆಚ್ಚು ಪಾಲಿರುವುದು ತಂತಿವಾದ್ಯಗಳು. ವೀರ್ಯಸ್ಥಂಭನ ಮಾಡುವ ಯೋಗಿಗಳು ಮತ್ತು ತಮ್ಮನ್ನು ಮೋಹಿಸಿದ ಹೆಂಗಸರನ್ನು ಕರೆದೊಯ್ಯುವ ಜೋಗಿಗಳು; ಘ್ರಿಶೂಲದಂತಹ ಆಯುಧ ಮತ್ತು ಮಧುರನಾದ ಹೊರಡಿಸುವ ಕಿನ್ನರಿ; ನಿರ್ಜನ ಜಾಗಗಳಲ್ಲಿ ಕುಳಿತು ಸಮಾಧಿ ಸ್ಥಿತಿಗೆ ಹೋಗುವ ಮೌನ ಮತ್ತು ಕುಂಭಮೇಳಗಳ ಗೌಜಿನಲ್ಲಿ ಸೇರುವುದು- ಹೀಗೆ ಪರಸ್ಪರ ‘ವಿರುದ್ಧ’ ಎನಿಸುವ ಜಗತ್ತುಗಳು ನಾಥಪಂಥದಲ್ಲಿ ಒಗ್ಗೂಡಿವೆ. ಈ ವೈರುಧ್ಯಗಳ ಸಮಾಗಮವು ಬಹುತೇಕ ಅನುಭಾವಿ ಪಂಥಗಳಲ್ಲಿ ಕಾಣುತ್ತದೆ. ವುಂಟೆಸ್ವಾಮಿ ಪರಂಪರೆಯಲ್ಲೂ ಕಾವ್ಯ, ತಂಬೂರಿ, ಖಂಡಾಯ ಒಟ್ಟಿಗೆ ಇವೆ.
ವಿರಕ್ತಿ ಬ್ರಹ್ಮಚರ್ಯಗಳನ್ನು ಮೌಲ್ಯವಾಗಿ ಸ್ವೀಕರಿಸಿರುವ ಪಂಥದಲ್ಲಿ ರಾಗಭಾವಗಳನ್ನು ಉದ್ದೀಪಿಸುವ ಸಂಗೀತವು ಸೇರಿದ ಬಗೆ ಹೇಗೆ? ವಿರಕ್ತಿಯ ಶುಷ್ಕತೆಯನ್ನು ಕಳೆಯಲೆಂದೇ ಈ ಅನುರಕ್ತಿಯ ಸಂಗೀತ ಹಾಗೂ ಹಾಡುಗಾರಿಕೆಗಳು ಮೂಡಿರಬಹುದು. ಮನಸ್ಸಿನ ಹರಿದಾಟವನ್ನು ನಿಲ್ಲಿಸಿ ಆನುಭಾವಿಕ ಸಾಧನೆಗೆ ಬೇಕಾದ ತನ್ಮಯತೆಗೆ ಮತ್ತು ಸಮಾಧಿಯ ಟ್ರಾನ್ಸ್‌ಸ್ಥಿತಿಗೆ ಹೋಗಲು ಸಂಗೀತ ಪ್ರೇರಕವಾಗಬಹುದು. ಸೂಫಿಗಳಲ್ಲಿ ಸಂಗೀತವು ಸಾಧನೆಯ ಮುಖ್ಯ ಮಾಧ್ಯಮ.
[1]ಅದನ್ನು  ಅವರ ‘ಸಮಾ’  ಆಚರಣೆಯಲ್ಲಿ ನೋಡ ಬಹುದು. ತಾಂತ್ರಿಕ ಸಾಧಕರು ಸಂಗೀತವನ್ನು ತಮ್ಮ ಯೋಗಾನುಭವಗಳಿಗೆ ಜೋಡಿಸಿಕೊಳ್ಳುವ ಬಗ್ಗೆ ಕುತೂಹಲಕರ ಚರ್ಚೆ ನಡೆದಿದೆ. ಬಹಳ ಮುಖ್ಯವಾಗಿ ನಾಥದರ್ಶನದಲ್ಲಿ ಸಂಗೀತದ ಪ್ರಸ್ತಾಪವು ಮತ್ತೆಮತ್ತೆ ಬರುತ್ತದೆ. ಅದು ಸಾಧಕರು ಯೋಗದ ನಿರ್ದಿಷ್ಟ ಅವಸ್ಥೆಯನ್ನು ತಲುಪಿದಾಗ, ಅವರಿಗೆ ಚಿತ್ರವಿಚಿತ್ರ ಶಬ್ದಗಳು ಕೇಳಿಬರುತ್ತವೆ. ಅದನ್ನು ಅನಾಹತನಾದ ಎನ್ನಲಾಗುತ್ತದೆ. ಇವನ್ನು ಕೊಳಲು ಡೋಲು ಮದ್ದಲೆ ಭೇರಿ ಕಹಳೆ ಕಿನ್ನರಿ ಮುಂತಾದ ಸಂಗೀತ ವಾದ್ಯಗಳ ಪರಿಭಾಷೆಯಲ್ಲಿ ಗೋರಖನಾಥ ವಿವರಿಸುತ್ತಾನೆ.[2]
ಭಾಷೆಯಲ್ಲಿ ಹೇಳಲು ಕಷ್ಟವಾದ ಯೋಗಸಾಧನೆಯ ಅನುಭವವನ್ನು ಅರ್ಥದ ಹಂಗಿಲ್ಲದ ನಾದದ ರೂಪಕಗಳಲ್ಲಿ ವ್ಯಕ್ತಮಾಡಲಾಗುತ್ತದೆ. ಜತೆಗೆ ಅಮೂರ್ತ ದಾರ್ಶನಿಕ ಚಿಂತನೆಗಳು, ಮೂರ್ತವಾದ ಜನಸಮುದಾಯದ ನೆಲಕ್ಕಿಳಿದು ಬಂದರೆ, ಅವು ಕಲೆಯ ರೂಪಧಾರಣೆ ಮಾಡಲೇಬೇಕಾಗುತ್ತದೆ. ಮೀರಾ ಹಾಡುಗಳಲ್ಲಿರುವ ಜುಗಿಯೂ ಕಿನ್ನರಿ ಬಾರಿಸುವವನು. ಭಾರತದಲ್ಲಿ ಸಿಗುವ ನಾಥಯೋಗಿನಿಯರ ಚಿತ್ರಗಳಲ್ಲಿ ಸಾರಂಗಿ ಬಾರಿಸುವ ದೃಶ್ಯ ಸಾಮಾನ್ಯವಾಗಿದೆ. ವಾದ್ಯ ಹಾಗೂ ಸಂಗೀತವಿಲ್ಲದೆ ನಾಥಪಂಥದ ಚರ್ಚೆ ಕಷ್ಟವೆಂಬಂತೆ ಇವುಗಳ ಸಂಬಂಧ ಹೆಣೆದುಕೊಂಡಿದೆ. ಇದಕ್ಕೆ ಕರ್ನಾಟಕದ ನಾಥಪಂಥವೂ ಹೊರತಾಗಿಲ್ಲ.
ಜೋಗಿಯ ಕೈಲಿ ನಾಗಬೆತ್ತದ ಕೋಲು, ನಾಗಾರ ಹೆಡೆ ತ್ರಿಶೂಲ ಜೋಗಯ್ಯ
ಅವನು ನಾಟಕವಾಡಿ ಬರುತಾನೆ
ಒಕ್ಕಳ ಜಡೆಯ ಕತ್ತಲಿ ತಬ್ಬಿಕೊಂಡು, ಜೋಡಿ ಕಿನ್ನೂಡಿ ನುಡಿಸೂತ ಭೈರುವ
ಚಿತ್ತಾರದ ಮಠಕೆ ನಡೆದಾನು
ಕಣಕಾಲು ಕುಣಿದಾಡೂತ ಜೋಗಯ್ಯ ಮಣಿಪದ್ಮವನೀಡಾಡೂತ ಅಂಬ್ರದಲಿ
ತನ್ನ ಮಡದೀರೆದುರೀಗೆ ಬಗ್ಗಿ ನಾಟ್ಯವನಾಡಿದ (ಅರ್ಜುಣ ದ್ರೋಪದಿ)
ಚುಂಚನಗಿರಿ ಹಾಗೂ ಲುಂಕೆಮಲೆ ಜನಪದ ಸಾಹಿತ್ಯದಲ್ಲೂ ಅರ್ಜುನ ಜೋಗಿಯ ಹಾಡುಗಳಲ್ಲೂ, ಜೋಗಿ ಕಿನ್ನರಿ ನುಡಿಸುತ ನರ್ತನ ಮಾಡುವ ವರ್ಣನೆಗಳು ನೂರಾರಿವೆ.   ಕಿನ್ನರಿ ನುಡಿಸುವುದು ಜೋಗಿ ಅಥವಾ ಜೋಗಿವೇಷದ ಅರ್ಜುನ ಮಾತ್ರವಲ್ಲ. ಸ್ವತಃ  ಭೈರವ ಕೂಡ.  ೬೪ ರೂಪದ ಭೈರವರಲ್ಲಿ ಒಬ್ಬನು ಕಿನ್ನೂರಿ ತಂಬೂರಿ ಹಿಡಿದವನಿದ್ದಾನೆ. ಕೈಮರದ ನಿರ್ವಾಣಸ್ವಾಮಿ ಮಠದಲ್ಲಿ ಕಿನ್ನರಿ ನುಡಿಸುವ ಭೈರವ ಮೂರ್ತಿಯ ಪ್ರಸ್ತಾಪ ಹಿಂದೆ ಬಂತಷ್ಟೆ. ಕಿನ್ನರಿ, ಭೈರವ ಹಾಗೂ ಜೋಗಿಗಳ ಏಕೀಕರಣ ಹೇಗಿದೆಯೆಂದರೆ, ಜೋಗಿಗಳ ಕಿನ್ನರಿಯನ್ನು ಭೈರವಕಿನ್ನರಿ ಎಂದೂ ಜೋಗಿಗಳನ್ನು ಭೈರೇಜೋಗಿಗಳೆಂದೂ ಕರೆಯುಲಾಗುತ್ತದೆ. ವಾಸ್ತವದಲ್ಲಿ ಕಿನ್ನರಿಯು ಒಂದು ದೇಹದ ರೂಪಕ. ಅದರ ದಂಡವು ದೇಹ. ಸೋರೆಬುರುಡೆ ಶಿರ. ತಂತಿಗಳು ನರಗಳು. ಪಾರ್ಥನ ಜೋಗೀ ಹಾಡಿನಲ್ಲಿ ಅರ್ಜುನನಿಗೆ ಜೋಗಿದೀಕ್ಷೆ ಕೊಡುವ ಭೈರವ ಕಿನ್ನರಿ ಕೊಡುವುದಿಲ್ಲ. ಬದಲಿಗೆ ಒಬ್ಬ ಸ್ತ್ರೀಯನ್ನು ಕೊಂದು ಕಿನ್ನರಿ ಮಾಡಿಕೊ ಎನ್ನುತ್ತಾನೆ. ರೇವಣಸಿದ್ಧನ ಪುರಾಣಗಳಲ್ಲಿ ರೇವಣನು ಕೊಲ್ಲಾಪುರದ ಮಾಯಿಯ ದೇಹದ ಅಂಗಾಂಗಗಳಿಂದ ಕಿನ್ನರಿ ಮಾಡಿ ಬಾರಿಸುತ್ತಾನೆ. ಸಿದ್ಧಪಂಥಗಳಲ್ಲಿ ಕಿನ್ನರಿ ಮಾಡಲು ಸ್ತ್ರೀಕಾಯ ಬಳಕೆಯಾದರೆ, ಶಾಕ್ತಪಂಥ ಗಳಲ್ಲಿ ಪುರುಷನ ದೇಹ ಬಳಕೆಯಾಗುತ್ತದೆ. ಸವದತ್ತಿ ಎಲ್ಲಮ್ಮ ಗಂಡಸರ ದೇಹದಿಂದ ಚೌಡಿಕೆ ಮಾಡಿಕೊಳ್ಳುತ್ತಾಳೆ. ಕಿನ್ನರಿ ಬಾರಿಸುವಿಕೆಯು ರತಿಕ್ರೀಡೆಯ ಸಂಕೇತ ಕೂಡ. ಬಸವಣ್ಣನು ತನ್ನ ದೇಹದ ಅಂಗಾಂಗಗಳನ್ನೆ ಬಳಸಿ ತಂಬೂರಿ ರಚಿಸಲು ಹಾಗೂ ಬತ್ತೀಸರಾಗ ಹಾಡಲು ಕೂಡಲಸಂಗಮನಿಗೆ ವಿನಂತಿಸುವ ವಚನವು ಪ್ರಸಿದ್ಧವಾಗಿದೆಯಷ್ಟೆ.  ಆದ್ದರಿಂದ ಕಿನ್ನರಿ ಬರೀ ಕಿನ್ನರಿಯಲ್ಲ. ಯೋಗಸಾಧಕರು ದೇಹದಂಡದಲ್ಲಿ ಇರುವ ನರಗಳ ಮೂಲಕ ಕುಂಡಲಿನಿಯನ್ನು ಶಿರಕ್ಕೆ ಕಳಿಸಿ, ಅಲ್ಲಿ ಅನಾಹತ ನಾದ ಕೇಳುವುದಕ್ಕೂ ಈ ಕಿನ್ನರಿಯ ಆಕಾರಕ್ಕೂ ಆಂತರಿಕ ಸಂಬಂಧವಿದೆ.
ಜೋಗಿಗಳು ಕಿನ್ನರಿ ನುಡಿಸುವುದರ ಜತೆಗೆ ಹಾಡುತ್ತಾರೆ. ಹಿಮ್ಮೇಳದ ಜತೆ  ರಾತ್ರಿಯೆಲ್ಲ ಕತೆ ಮಾಡುತ್ತಾರೆ.  ಕಿನ್ನರಿ ಗಗ್ಗರ ಗೆಜ್ಜೆಗಳನ್ನು ಬಳಸಿ ಹಾಡುತ್ತ, ಕತೆಯನ್ನು ಹೇಳುತ್ತ ನಾಟಕೀಯ ದೃಶ್ಯವನ್ನು ನಿಂತಲ್ಲೆ ಸೃಷ್ಟಿಸುತ್ತಾರೆ. ಕತೆ, ಹಾಡು, ಕುಣಿತ, ನಾದ ಹಾಗೂ ತತ್ವದರ್ಶನ ಎಲ್ಲವೂ ಒಂದೆಡೆ ಸೇರುತ್ತದೆ. ಜನಪದ ಕಲಾವಿದರಲ್ಲಿ ಕಿನ್ನರಿ ಜೋಗಿಯ ವೇಷ ಹಾಗೂ ಕಿನ್ನರಿಯ ಅಲಂಕಾರವು ಪೂರ್ಣತೆಯನ್ನು ಮುಟ್ಟಿಬಿಟ್ಟಿವೆ. ಹೊಸೂರಿನ ಗುಡ್ಡಪ್ಪಜೋಗಿ ಹೀಗೆ ನಿಂತಲ್ಲೆ ರಂಗಭೂಮಿ ಸೃಷ್ಟಿಸುವ ಕಲಾವಿದ. ಹಾಡುವ, ಕಥೆಯನ್ನು ಹೇಳುವ ಹಾಗೂ ಗೆಜ್ಜೆ ಕಿನ್ನರಿ ಮುಂತಾದ ಸಂಗೀತ ಸಾಧನ ಬಳಸುವ ಜೋಗಿಗಳಿಗೆ ನಾಟಕಕ್ಕೆ ಹೊರಳಿಕೊಳ್ಳುವುದು ಸುಲಭ. ಆದರೆ ಈ ನಾಟಕಗಳು ಗೋರಖ ಮಚೇಂದ್ರರಿಗೆ ಸಂಬಂಧಿಸಿದವಲ್ಲ. ಅವು ಜೋಗಿಗಳ ಪಂಥೀಯ ನಿಷ್ಠೆಯನ್ನು ದಾಟಿಹೋಗಿವೆ. ಅರ್ಜುನು ಜೋಗಿಯಾಗುವ ಪುರಾಣವು ಅವರಿಗೆ ಮಹಾಭಾರತಕ್ಕೆ ನೆಗೆಯಲು ಸಹಾಯಕವಾಗಿದೆ. ಗುಡ್ಡಪ್ಪನವರು ಅರ್ಜುನಜೋಗಿ ಹಾಡಿಗಿಂತಲೂ ಮುಖ್ಯವಾಗಿ ನಾಥಪಂಥಕ್ಕೆ ಸಂಬಂಧ ಇರದ ಕಥೆಗಳಿಗಾಗಿಯೇ ಖ್ಯಾತರು. ಬಹುಶಃ ಕಲೆಯ ಗುಣವೇ ಇಂತಹದು. ಅದು ಹದ್ದನ್ನು ಮೀರಿಹೋಗಲು ಸದಾ ಪ್ರೇರಿಸುತ್ತದೆ.
ಕರಾವಳಿಯಲ್ಲಿ ನಾಥಪಂಥಕ್ಕೆ ಸಂಬಂಧವುಳ್ಳ ಎರಡು ಜನಪದ ಕುಣಿತಗಳಿವೆ. ಅವು ಕಿನ್ನರಿ ಜೋಗಿಯರ ಹಾಡುಕುಣಿತದ ಹಾಗೆ ಒಂದು ಕಲಾಪ್ರಕಾರವನ್ನು ಕಟ್ಟಿಕೊಂಡಿಲ್ಲ. ಆದರೆ ಅವು ಅಲ್ಲಿನ ಕೃಷಿ ಸಂಸ್ಕೃತಿಯ ಭಾಗವಾಗಿ ಅಸ್ತಿತ್ವದಲ್ಲಿವೆ. ಅವೆಂದರೆ ವಿಟ್ಲ ಕಾಸರಗೋಡು ಕಡೆಯ ಸೋಣದ ಜೋಗಿ ಕುಣಿತ ಹಾಗೂ  ಸುಳ್ಯ ಸೀಮೆಯ ಸಿದ್ಧರ ಕುಣಿತ ಅಥವಾ ಪುರುಷ ಮಕ್ಕಳ ಕುಣಿತ. ಎರಡೂ ಕುಣಿತಗಳಲ್ಲಿ ಹಾಡುವ ಪದಗಳಲ್ಲಿ ಕಾಶಿಯಿಂದ ಬರುವ ಪ್ರಸ್ತಾಪ ಬರುತ್ತದೆ. ತುಳುವಿನ ಜೋಗಿಪುರುಸೆರ್ ಕತೆಯಲ್ಲಿಯೂ ಜೋಗಿಯು ಕಾಶಿಗೆ ಹೋಗಿಬರುತ್ತಾನೆ. ಕದ್ರಿಮಠದಲ್ಲಿ ಇರುವ ಕಾಶಿ ಕಾಲಭೈರವನಿಗೂ ಇದಕ್ಕೂ ನೇರ ಸಂಬಂಧವಿದೆ. ಪುರುಷ ಮಕ್ಕಳ ಕುಣಿತದ ಹಾಡುಗಳಲ್ಲಿ ಕದಿರೆಯ ಹಾಗೂ ವಿಟ್ಟೇಲ ಮಠಕ್ಕಾಗಿ ಬಂದವರು ಎಂದು ಹಾಡುತ್ತಾರೆ. ನೃತ್ಯದ ಕೊನೆಗೆ ತಂಡದವರು ಸೇರಿ ಮಾಡುವ ಪುರುಷರ ಪೂಜೆಯಲ್ಲಿ ಮದ್ಯ ಮಾಂಸದ ಊಟವಿರುತ್ತದೆ.[3]
ಕರ್ನಾಟಕದ ನಾಥಪಂಥವು ಸಂಗೀತ ಹಾಡುವಿಕೆ ಕಥನಗಳಿಗೆ ಮಾತ್ರವಲ್ಲದೆ, ಈ ಮೂರೂ ಸಂಘಟನೆಗೊಳ್ಳುವ ರಂಗಭೂಮಿಗೂ ಕಾರಣವಾಗಿದೆ. ಕರ್ನಾಟಕದ ೪ ಭಾಗಗಳಲ್ಲಿ ಗೋರಖ ಮಚ್ಚೇಂದ್ರರ ಮೇಲೆ ರಂಗ ಪ್ರಯೋಗಗಳು ಹುಟ್ಟಿವೆ. ಅವೆಂದರೆ- ೧. ಹೈದರಾಬಾದು ಕರ್ನಾಟಕದಲ್ಲಿ ಗೋರಖ ಮಚ್ಚೇಂದ್ರ ಡಪ್ಪಿನಾಟ ೨. ಮುಂಬೈ ಕರ್ನಾಟಕದಲ್ಲಿ  ‘ಮಾಯಾಮಚ್ಚೇಂದ್ರ’ ಆಟ. ೩. ಮಧ್ಯ ಕರ್ನಾಟಕದಲ್ಲಿ  ‘ಲುಂಕೇಮಲೇ ಸ್ವಾಮಿ ಮಹಾತ್ಮೆ’ ದೊಡ್ಡಾಟ ೪. ಕರಾವಳಿಯಲ್ಲಿ  ‘ಕದ್ರಿ ಕ್ಷೇತ್ರ ಮಹಾತ್ಮ್ಯೆ’  ‘ಶ್ರೀಮಂಗಳಾದೇವಿ ಚರಿತ್ರೆ’  ‘ಶ್ರೀ ಅಮೃತೇಶ್ವರಿ ಮಹಾತ್ಮ್ಯೆ’ ‘ಮೈಮೆದ ಜೋಗಿಲು’ ಮುಂತಾದ ಯಕ್ಷಗಾನಗಳು. ಮೊದಲನೆಯದು ಬೀದರ ಗುಲಬರ್ಗಾ ಸೀಮೆಯಲ್ಲಿದೆ. ಎರಡನೆಯದು ಬೆಳಗಾವಿ ಭಾಗದಲ್ಲಿದೆ. ಇದು ಬಹುಶಃ ಮರಾಠಿ ರಂಗಭೂಮಿಯಿಂದ ಬಂದಂತಿದೆ. ಮೂರನೆಯದು ಭೈರವನ ಭಕ್ತರಾದ  ಪೂಜಾರಹಟ್ಟಿ ಲಿಂಗಾಯತರು ಪ್ರತಿವರುಷ ಲುಂಕೆಮಲೆಯ ಜಾತ್ರೆಯಲ್ಲಿ ಆಡುವ ಹರಕೆಯಾಟ. ನಾಲ್ಕನೆಯವು,  ನಾಥಪಂಥದ ಜತೆಗೆ ಸಂಬಂಧವುಳ್ಳ ಕದ್ರಿ ಮಂಜುನಾಥ, ಮಂಗಳಾದೇವಿ ಹಾಗೂ ಕೋಟದ (ಕುಂದಾಪುರ) ಅಮೃತೇಶ್ವರಿ ದೇವಳದ ಯಕ್ಷಗಾನ ತಂಡಗಳು ಆಡುವ ಆಟಗಳು. ಈ ಎಲ್ಲ ಆಟಗಳಲ್ಲಿ ಗೋರಖ ಮಚೇಂದ್ರರು ಪಾತ್ರಗಳಾಗಿ ಬರುತ್ತಾರೆ. ಮೊದಲ ಎರಡು ಪ್ರಸಂಗಗಳಲ್ಲಿ ಗೋರಖ ಮಚೇಂದ್ರರು ಮುಖ್ಯಪಾತ್ರಗಳು. ಲುಂಕೆಮಲೆ ಹಾಗೂ  ಕರಾವಳಿಯ ಆಟಗಳಲ್ಲಿ ಸ್ಥಳೀಯ ದೇವತೆಗಳಾದ ಲುಂಕೆಮಲೆ ಭೈರವ, ಮಂಗಳಾದೇವಿ, ಅಮೃತೇಶ್ವರಿಯರು ಮುಖ್ಯರು. ಮೊದಲ ಎರಡು ಆಟಗಳು ನೋಡಲು ಈಗ ದುರ್ಲಭವಾಗಿವೆ. ಅವುಗಳ ಹಸ್ತಪ್ರತಿಗಳೂ ಸಿಗುತ್ತಿಲ್ಲ. ಆದರೆ ಉಳಿದ ಆಟಗಳು ಪ್ರತಿವರ್ಷ ಪ್ರದರ್ಶನ ಆಗುತ್ತಿವೆ. ಲುಂಕೆಮಲೆ ಆಟದ ಹಸ್ತಪ್ರತಿ ಕೂಡ ಲಭ್ಯವಿದೆ.
ಶ್ರೀ ಅಮೃತೇಶ್ವರಿ ಮಹಾತ್ಮ್ಯೆ
‘ಮಚ್ಚೇಂದ್ರನಾಥ ಗೋರಖನಾಥ ಕಥಾಂತರ್ಗತ ಶ್ರೀ ಅಮೃತೇಶ್ವರಿ ಮಹಾತ್ಮ್ಯೆ’ ಯಕ್ಷಗಾನವನ್ನು ಕೋಟದ ಅಮೃತೇಶ್ವರಿ ಕೃಪಾಪೋಷಿತ ಯಕ್ಷಗಾನ ಮಂಡಳಿಯವರು ೨೦-೪-೦೨ರಂದು ಆಡಿದರು. ಇದು ಮೂಲತಃ ಕೋಟ ಸೀಮೆಯ ಸ್ಥಳೀಯ ದೇವತೆ ಅಮೃತೇಶ್ವರಿಯ ಮಹಾತ್ಮ್ಯೆ ಹೇಳುವ ಪ್ರಸಂಗ. ಇದಕ್ಕೆ ಗೋರಖ ಮಚ್ಚೇಂದ್ರರ ಕಥೆಯನ್ನು ಸೇರಿಸಿ ಹೊಸ ಪ್ರಸಂಗವನ್ನು ಯಡ್ತರೆ ಚಂದ್ರಶೇಖರಶೆಟ್ಟಿ ರಚಿಸಿದ್ದಾರೆ. ಅಮೃತೇಶ್ವರಿಯು ಮೂಲದಲ್ಲಿ ವಜ್ರಯಾನದ ತಾರಾಭಗವತಿ ಆಗಿದ್ದು, ನಂತರ ನಾಥಪಂಥದ ಶಕ್ತಿದೇವತೆಯಾಗಿ ಬದಲಾದವಳು. ಈಗಲೂ ಈಕೆಯನ್ನು ಜೋಗಿಗಳೇ ಅರ್ಚಿಸುತ್ತಾರೆ. ಈಕೆಗೆ  ‘ಹಲವು ಮಕ್ಕಳತಾಯಿ’ ಎಂಬ ಹೆಸರಿದ್ದು, ಸಂತಾನಕ್ಕಾಗಿ ಹರಸಿಕೊಂಡವರು, ಹರಕೆ ತೀರಿಸಲು ಈ ಆಟ ಆಡಿಸುತ್ತಾರೆ. ಕದ್ರಿಯ ಜೋಗಿ ಸಮುದಾಯದ ಒಬ್ಬರು, ತನಗೆ ಗಂಡುಮಗುವಾದರೆ ಸೇವೆಯಾಟ ಆಡಿಸುತ್ತೇನೆ ಎಂದು ಹರಸಿಕೊಂಡು, ಕದ್ರಿ ದೇವಸ್ಥಾನದಲ್ಲಿ ಇದನ್ನು ಆಡಿಸಿದರು.
ಪುರುಷರನ್ನೂ ರಾಜ್ಯದೊಳಗೆ ಬಿಟ್ಟುಕೊಳ್ಳದಂತೆ ಆಳ್ವಿಕೆ ಮಾಡುತ್ತಿದ್ದ ಸ್ತ್ರೀರಾಜ್ಯದ ಪಿಂಗಳೆಯ ಅರಮನೆಗೆ, ಮಚೇಂದ್ರನು ಪ್ರವೇಶ ಮಾಡುವ ಮೂಲಕ, ಆಟಕ್ಕೆ ನಾಥ ಸಂಬಂಧ ಶುರುವಾಗುತ್ತದೆ. ಅತ್ಯಂತ ಸುಂದರನೂ ಶಕ್ತನೂ ಆದ ಪುರುಷನ ಸಂಗಮಾಡಿ ಗಂಡುಮಗುವನ್ನು ಪಡೆಯಬೇಕೆಂಬ ಪಿಂಗಳೆಯ ಅಪೇಕ್ಷೆಗೆ ಅನುಸಾರವಾಗಿ  ಮಚೇಂದ್ರ ಬರುತ್ತಾನೆ. ಆತ ಪಿಂಗಳೆಯನ್ನು ಸೋಲಿಸಿ, ವರಿಸಿ, ಅವಳ ಜತೆ ಸಂಸಾರ ಮಾಡುತ್ತಾನೆ. ಒಂದು ದಿನ ಅವನು ಸ್ತ್ರೀರಾಜ್ಯವನ್ನು ಬಿಟ್ಟು ಬಾಲಕ ಗೋರಖನ ಜತೆ ಹೊರಟಾಗ, ಪಿಂಗಳೆಯು ತಾನೂ ಬರುವುದಾಗಿ ಹಿಂಬಾಲಿಸುತ್ತಾಳೆ. ಮೂವರೂ ನೇತ್ರಾವತಿ ನದಿಯನ್ನು ದಾಟುತ್ತಾರೆ. ಪಿಂಗಳೆ ಅಂದರೆ ಮಂಗಳಾದೇವಿ ತಾನು ಇಲ್ಲೆ ನೆಲೆಸುವುದಾಗಿ ಹೇಳಿದಾಗ, ಅವಳನ್ನು ಅಲ್ಲಿ ಇರಿಸಿ, ಮಚೇಂದ್ರನು ಗೋರಖನ ಜತೆ ಕದ್ರಿಬೆಟ್ಟಕ್ಕೆ ಬರುತ್ತಾನೆ. ಇದು ಕಥೆಯ ಒಂದು ಘಟ್ಟ. ಎರಡನೆಯ ಘಟ್ಟ ಕರಾವಳಿಯ ಇಬ್ಬರು ರಾಜರ ನಡುವೆ ಜಗಳದ್ದು. ಅವರಲ್ಲಿ ಒಬ್ಬನಿಗೆ ಮಚ್ಚೇಂದ್ರನು ಅಮೃತೇಶ್ವರಿಗೆ ಹರಕೆ ಕಟ್ಟಲು ಸಲಹೆ ಕೊಟ್ಟ ಪ್ರಕಾರ, ಅವನು ಹರಕೆ ಕಟ್ಟಿ ಅಮೃತೇಶ್ವರಿಯ ಕೃಪೆಯಿಂದ ಯುದ್ಧ ಗೆಲ್ಲುತ್ತಾನೆ.  ಅಮೃತೇಶ್ವರಿಯ ಮಹಿಮೆಯೊಂದಿಗೆ ಪ್ರಸಂಗ ಮುಗಿಯುತ್ತದೆ.
ಮೂಲ ಅಮೃತೇಶ್ವರಿ ಕಥೆಗೆ ಗೋರಖ ಮಚ್ಚೇಂದ್ರ ಪ್ರಕರಣವನ್ನು ಜೋಗಿ ಆನಂದನಾಥರ ಅಪೇಕ್ಷೆಯ ಮೇರೆಗೆ  ಅಂತರ್ಗತ ಮಾಡಿ ಈ ಪ್ರಸಂಗ ರಚಿಸಲಾಗಿತ್ತು. ಯಕ್ಷಗಾನದ ಸಡಿಲ ರಚನಾ ವಿನ್ಯಾಸದಲ್ಲಿ ಬೇಕಾದ ಪ್ರಸಂಗಗಳನ್ನು ಸೇರಿಸುವ ಅವಕಾಶವಿದೆ. ಈ ಸಡಿಲಿಕೆ ಹಾಗೂ ಅಂತರ್ಗತಗೊಳಿಸುವಿಕೆಗೆ ಹಿಂದೂಧರ್ಮದ ಬಹುರೂಪಿಯಾದ ದೇವತಾಲೋಕವೂ ಪೂರಕವಾಗಿದೆ. ಇದೊಂದು ದೈವಿಕ ಲೋಕದ ಡೆಮಾಕ್ರಟಿಕ್ ಹೊಂದಾಣಿಕೆ.  ಈ ಹಿನ್ನೆಲೆಯಲ್ಲಿ ಪ್ರಸಿದ್ಧ ಕತೆಯಲ್ಲಿ ಸೇರಿಕೊಂಡು, ನಾಥಪುರಾಣವು  ರಂಗಪ್ರವೇಶ ಮಾಡಲು ಯತ್ನಿಸಿತು. ಆದರೆ ಇಡೀ ಪ್ರಸಂಗವು ಸಂಬಂಧ ಇರದ ತುಂಡುಗಳನ್ನು ಸೇರಿಸಿ ಹೊಲಿದಂತಿದ್ದು, ಶಿಥಿಲವಾಗಿತ್ತು. ಹೆೊಸಕಥೆಗೆ ಪಾತ್ರಧಾರಿಗಳು ಇನ್ನೂ ಹೊಂದಿಕೊಂಡಿರಲಿಲ್ಲ. ಮಹಾಭಾರತ ಅಥವಾ ಸ್ಥಳೀಯ ದೈವಗಳ ಕತೆಗಳಷ್ಟು ಗೋರಖ ಮಚ್ಚೇಂದ್ರರ ಪುರಾಣ ಕಥೆಯು, ಪಾತ್ರಧಾರಿಗಳಿಗೆ ಸುಪರಿಚಿತವಾಗಿರಲಿಲ್ಲ. ಕರಾವಳಿಯಲ್ಲಿ ದೇವಸ್ಥಾನದ ತಂಡಗಳು ತಂತಮ್ಮ ದೇವರನ್ನು ಜನಪ್ರಿಯಗೊಳಿಸಲು ರೂಢಿಸಿಕೊಂಡಿರುವ ಆಟಗಳಲ್ಲಿ ಏನನ್ನು ಹೊಸದಾಗಿ ಸೇರಿಸಿದರೂ ವಿಜೃಂಭಿಸುವುದು ಮೂಲ ಕಥೆಯೆ. ಅಂತರ್ಗತ ಕಥೆಯಲ್ಲ. ಇಲ್ಲೂ ಹಾಗೆಯೇ ಆಯಿತು. ಪ್ರಸಂಗದಲ್ಲಿ ನಾಥಪಂಥಕ್ಕಾಗಲಿ ಗೋರಖನಾಥನಿಗಾಗಲಿ ಫೋಕಸ್ಸಿರಲಿಲ್ಲ.  ದೇವಿಯ ಮಹಾತ್ಮ್ಯೆಗೆ ಪೂರಕವಾಗಿ  ಮಚೇಂದ್ರನು  ದೇವಿಗೆ ಭೂಲೋಕದಲ್ಲಿ ನೆಲೆಸುವಂತೆ ಬೇಡುವ, ಅವಳಿ ಗೊಂದು ಗುಡಿಕಟ್ಟುವಂತೆ ರಾಜನಿಗೆ ಆದೇಶ ಮಾಡುವ, ತನ್ನ ಶಿಷ್ಯರಾದ ಜೋಗಿ ಗಳೇ  ದೇವಿಯನ್ನು ಅರ್ಚಿಸಬೇಕು ಎಂದು ವಿಧಿಸುವುದೇ ಮುಂತಾದ ಕೆಲಸಗಳನ್ನು ಮಾಡುತ್ತಾನೆ. ಗೋರಖನ ಪಾತ್ರವನ್ನು ಚಿಕ್ಕಪ್ರಾಯದ ಅನನುಭವಿ ನಟನಿಗೆ ಕೊಟ್ಟಿದ್ದರಿಂದ ಅವನಿಗೆ ಹೆಚ್ಚು ಮಾತಿನ ಅವಕಾಶವೇ ಇರಲಿಲ್ಲ. ಮಚೇಂದ್ರನು  ‘ಶಿಷ್ಯಾ, ಹೀಗೆ ಬಾ ಹೋಗೋಣ’ ಎಂದಾಗ ಹಿಂದೆ ಹೋಗುವದಷ್ಟೇ ಅವನ ಕೆಲಸವಾಗಿತ್ತು. ಮಚ್ಚೇಂದ್ರನ ಪಾತ್ರ ಮಾಡಿದ್ದ ಮುದ್ರಾಡಿ ಕೇಶವ ಶೆಟ್ಟಿಗಾರ (೭೦) ಅವರು,  ಈ ಪ್ರಸಂಗದ ಕರ್ತರೂ ಆಗಿದ್ದರು. ಅವರು ತಮ್ಮ ಪ್ರತಿಭೆಯಿಂದ ಆಯಾ ಸನ್ನಿವೇಶದಲ್ಲೇ ಮಾತುಗಾರಿಕೆ ಹುಟ್ಟಿಸುತ್ತಿದ್ದರು.
ಒಂದೆಡೆ ಮಚೇಂದ್ರ ಪಾತ್ರಧಾರಿಯು ಲೋಕ ಕೆಟ್ಟಿದೆ ಎಂದು ಹೇಳುತ್ತಾ, ಅವರಿವರು ಇರಲಿ, ಸನ್ಯಾಸಿಗಳೇ ಕೆಟ್ಟುಹೋಗಿದ್ದಾರೆ, ಅವರನ್ನು ಪಟ್ಟದಿಂದ ಕೆಳಗಿಳಿಸಬೇಕು ಎಂದು ಮಾರ್ಮಿಕವಾಗಿ ಹೇಳಿದನು. ಕದ್ರಿಮಠದಲ್ಲಿ ಜೋಗಿ ಸಮುದಾಯಕ್ಕೂ ಅರಸನಾಗಿರುವ ನಾಥರಿಗೂ ಇರುವ ವಿರಸ ಸಂಬಂಧ ಬಲ್ಲವರಿಗೆ ಇದರ ಧ್ವನಿಪೂರ್ಣತೆ ಗೊತ್ತಾಗುತ್ತಿತ್ತು. ಬಹಳ ಮುಖ್ಯವಾಗಿ  ಕದ್ರಿ ಮಂಜುನಾಥ ಗುಡಿಯ ರಾಜಾಂಗಣದಲ್ಲಿ ಆಡಲಾದ ಈ ಪ್ರಸಂಗವು, ಗುಡಿಯು ನಾಥರಿಗೆ ಸೇರಿದ್ದು ಎಂಬ ಸಂದೇಶವನ್ನು ಪರೋಕ್ಷವಾಗಿ ಕೊಡುತ್ತಿತ್ತು. ಹೀಗೆ ಹರಕೆಯಾಟವು ಆಟವಾಡಿಸುವ ಯಜಮಾನರ ವೈಯಕ್ತಿಕ ಭಕ್ತಿಯ ಜತೆ, ಜೋಗಿ ಸಮುದಾಯವು ಕದ್ರಿ ದೇವಳದ ಮೇಲೆ ತನ್ನ ಹಕ್ಕುಸ್ಥಾಪನೆಯ ಆಶೋತ್ತರದ ಭಾಗವಾಗಿದ್ದಂತೆ ಇತ್ತು. ಸಮಕಾಲೀನ ರಾಜಕೀಯ ವಿದ್ಯಮಾನಗಳ ಮೇಲೆ ವಿಡಂಬನೆಯನ್ನು ಪುರಾಣ ಪಾತ್ರಗಳ ಮೂಲಕ ಮಾಡುವ ಕುಶಲತೆಯನ್ನು ಕರಾವಳಿಯ ಆಟಗಳು ವಿಶೇಷವಾಗಿ ಪಡೆದುಕೊಂಡಿವೆ. ಇದರಿಂದ ಆಟ ಆಡಿಸುವವರ ಆಶಯಗಳನ್ನು ಪ್ರಸಂಗದಲ್ಲಿ ಬಿಂಬಿಸುವುದು ಕಷ್ಟವಲ್ಲ. ಆದರೆ ಪ್ರಸಂಗಕರ್ತರಿಗೂ ಪಾತ್ರಧಾರಿಗಳಿಗೂ ನಾಥ ಸಂಪ್ರದಾಯದ ತಾತ್ವಿಕ ಚಾರಿತ್ರಿಕ ತಿಳಿವು  ಕಡಿಮೆಯಿದ್ದ ಕಾರಣ, ನಾಥಪಂಥದ ಜೋಡಣೆಯು ದೇವಿಕಥೆಗೆ ತೇಪೆಹಾಕಿದಂತೆ ಇತ್ತು. ಆದರೆ ಜೋಗಿ ಸಮುದಾಯಕ್ಕೆ ಒಟ್ಟು ಪ್ರಸಂಗವು ಕೇವಲ ಕಲೆು ಪ್ರಶ್ನೆಯಲ್ಲ. ಅದಕ್ಕೆ ಗೋರಖ ಮಚೇಂದ್ರ ಪುರಾಣವು ಪ್ರಿಯವಾಗುವಂತೆ, ಪ್ರಸಂಗವನ್ನು ನೋಡುವವರಿಗೆ ಆಯಿತೆಂದು ಹೇಳುವುದು ಕಷ್ಟ. ನಾಥಪಂಥದ ಪುರಾಣವನ್ನು ನೋಡುಗರಿಗೆ ತುಂಬ ಪರಿಚಿತವಾಗಿರುವ ಪ್ರಸಂಗಗಳ ಜತೆ ‘ಅಂತರ್ಗತ’ ಮಾಡಿ ಆಡಿಸುವುದರ ಹಿಂದೆ, ಅಲ್ಪಸಂಖ್ಯಾತ ಸಮುದಾಯವು ಬಹುಸಂಖ್ಯಾತರ ಪರಿಭಾಷೆಯಲ್ಲಿ ತಮ್ಮನ್ನು ಮಂಡಿಸಿಕೊಳ್ಳುವ ತಂತ್ರವೂ ಅಲ್ಲಿತ್ತು.
ಕರಾವಳಿಯಲ್ಲಿ ಬ್ರಾಹ್ಮಣ ಮೌಲ್ಯಗಳು ಕೆಳಜಾತಿಗಳನ್ನು ಸಂಸ್ಕೃತೀಕರಣ ಪ್ರಕ್ರಿಯೆಗೆ ಒಳಪಡಿಸಿರುವ ಕಾರಣ, ಕೆಲವೊಮ್ಮೆ ಆಟವು ನಾಥಪಂಥದ ದರ್ಶನಕ್ಕೆ ವಿರುದ್ಧವಾದ  ಎಳೆಗಳನ್ನು ಹೊಂದಿತ್ತು. ಮಚೇಂದ್ರನ ಪಾತ್ರವು ನಾಥಸಂಪ್ರದಾಯದ ದಾರ್ಶನಿಕ ಆಶಯಗಳಿಗಿಂತ, ಸಾಂಪ್ರದಾಯಕ ಋಷಿಗಳು ಆಳುವರ್ಗದ ಹಿತಕ್ಕೆ ಅನುಸಾರವಾಗಿ ವರ್ತಿಸುವಂತಿತ್ತು. ಮಚೇಂದ್ರನು  ರಾಜನಿಗೆ ಗೋಬ್ರಾಹ್ಮಣರನ್ನು ರಕ್ಷಿಸು ಎಂದು ನೀತಿ ಹೇಳುತ್ತಾನೆ. ಪಿಂಗಳೆ ರಾಜ್ಯವಾಳುವಾಗ, ಯಾರ‌್ಯಾರು ಏನೇನು ಮಾಡಬೇಕು ಅದನ್ನೇ ಮಾಡಬೇಕು ಎಂದು ವ್ಯಂಗ್ಯ ಮಾಡುತ್ತಾನೆ. ಪಿಂಗಳೆಯು ರಾಜ್ಯಬಿಟ್ಟು ತನ್ನ ಜತೆ ಬಂದಾಗ, ಪತಿಯನ್ನು ಹಿಂಬಾಲಿಸುವುದು ಶ್ರೇಷ್ಠ  ಸ್ತ್ರೀಯ ಲಕ್ಷಣ ಎನ್ನುತ್ತಾನೆ. ಸ್ತ್ರೀಪ್ರಧಾನವಾದ ಕೌಳಪಂಥದಿಂದ ಬಂದ ಮಚೇಂದ್ರನು ಸ್ತ್ರೀಸಮಾನತೆಯಲ್ಲದ  ಮಾತುಗಳನ್ನು ಆಡುತ್ತಿದ್ದುದು ಒಂದು ವ್ಯಂಗ್ಯವಾಗಿತ್ತು.
ನೇತ್ರಾವತಿ ನದಿಯನ್ನು ದಾಟಿ ಕೇರಳದ ಕಡೆಯಿಂದ ಕದ್ರಿಗೆ ಗೋರಖ ಮಚೇಂದ್ರರು ಬಂದುದನ್ನು ಸ್ಥಾಪಿಸುವುದು ಚಾರಿತ್ರಿಕವಾಗಿ ಕಷ್ಟ. ಪೌರಾಣಿಕ ಕಥೆಗಳ ಮೂಲಕ  ಸುಲಭ. ಯಕ್ಷಗಾನಗಳು ಮಿತ್‌ಗಳ ಮೂಲಕ ಆಲೋಚಿಸುವ ಮನೋಧರ‌್ಮವನ್ನು ನಿರ್ಮಿಸಿವೆ.  ಹೀಗಾಗಿ ಚರಿತ್ರೆಯ ಪ್ರಶ್ನೆ ಇಲ್ಲಿ ಅಮುಖ್ಯ. ಇಲ್ಲಿನ ದೇವಾಲಯ, ಮಠಗಳ ಕುರಿತು ಚಾರಿತ್ರಿಕ ಸಂಶೋಧನೆಗಿಂತ ದಟ್ಟವಾಗಿರುವುದು ಸ್ಥಳಪುರಾಣ. ಹೀಗಾಗಿ ಗೋವಿಂದ ಪೈಯವರು ಕದ್ರಿಯ ಮೇಲೆ ಮಾಡಿರುವ ಸಂಶೋಧನೆಗಳಿಗಿಂತ  ‘ಕದಲಿ ಮಂಜುನಾಥ ಮಹಾತ್ಮ್ಯ’ದಂತಹ  ಪೌರಾಣಿಕ ನುಡಿಗಟ್ಟಿನ ಸ್ಥಳಪುರಾಣಗಳು ಇಲ್ಲಿ ಜನಪ್ರಿಯವಾಗಿವೆ.  ಬಾರಾಪಂಥದ ಭೂತೇಶ್ವರನಾಥರು ಕಡವ ಶಂಭುಶರ್ಮರ ಮೂಲಕ ಅನುವಾದಿಸಿ ಪ್ರಕಟಿಸಿದ  ‘ಸಿದ್ಧಸಿದ್ಧಾಂತ ಪದ್ಧತಿ’ಯಂತಹ ದಾರ್ಶನಿಕ ಕೃತಿಗಿಂತಲೂ, ಪುರಾಣ ಕಥೆ ಗಳಿಂದ ತುಂಬಿರುವ ಕದಳಿ ಮಹಾತ್ಯ್ಮವೆ ಹೆಚ್ಚು ಜನಪ್ರಿಯವಾಗಿದೆ. ಅತಿಹೆಚ್ಚು ಅಕ್ಷರಸ್ಥರು ಇರುವ, ವ್ಯವಹಾರ ಜಗತ್ತಿನಲ್ಲಿ ದೊಡ್ಡ ಸಾಧನೆ ಮಾಡಿರುವ ಕರಾವಳಿಯಲ್ಲಿ, ಕಲ್ಪನಾ ಪ್ರಧಾನವಾದ ಪುರಾಣಪ್ರಜ್ಞೆಯು ದಟ್ಟವಾಗಿ ಯಾಕಿದೆ ಎಂದು ಅರ್ಥವಾಗುತ್ತಿಲ್ಲ.  ವ್ಯವಹಾರ ಲೋಕದ ಅತಿವಾಸ್ತವಿಕತೆಯನ್ನು ಸರಿದೂಗಿಸಲೆಂದೇ ಈ ಕಲ್ಪನಾತ್ಮಕ ವಾಸ್ತವಾತೀತ ಲೋಕವು ಬದುಕಿದೆಯೊ ಏನೊ. ಇಲ್ಲಿ ಪ್ರಶ್ನೆಕೇಳುವುದು, ಹರಕೆ ಹೊರುವುದು, ಕೋಲಸೇವೆ, ಬ್ರಹ್ಮಕಲಶೋತ್ಸವ ಮುಂತಾದ ಚಟುವಟಿಕೆಗಳು, ಕರ್ನಾಟಕದ ಯಾವ ಭಾಗದಲ್ಲೂ ಇರದಷ್ಟು ಇವೆ. ಚರಿತ್ರೆಯನ್ನು ಪುರಾಣಗಳ ಮೂಲಕ ನೋಡುವ ಮನೋಭಾವವನ್ನು ಯಕ್ಷಗಾನಗಳೂ ಪೋಷಿಸಿವೆ. ಎಂತಲೇ ಕದ್ರಿಯ ಜೋಗಿ ಸಮುದಾಯಕ್ಕೆ ತಮ್ಮ ಸಾಂಸ್ಕೃತಿಕ ಅಸ್ಮಿತೆಯನ್ನು ಪಡೆಯಲು ಚರಿತ್ರೆಗಿಂತ ಪುರಾಣವೇ ಹೆಚ್ಚು ಉಪಯುಕ್ತವೆನಿಸಿದೆ. ಹರಕೆಯಾಟವು ಈ ಪುರಾಣಪ್ರಜ್ಞೆಯ ಭಾಗವಾಗಿತ್ತು.
ಒಂದು ಪುರಾಣದಲ್ಲಿ ಮತ್ತೊಂದನ್ನು ಸೇರಿಸಿ ಹೇಳುವ ಈ ಸಡಿಲತೆ, ಕಲ್ಪನಾ ಸ್ವಾತಂತ್ರ್ಯ ಹಾಗೂ ಉದಾರವಾದಿ ಬಹುತ್ವಗಳಿಗೆ ಇನ್ನೊಂದು ಸಾಮಾಜಿಕ ಆಯಾಮವಿದೆ. ಅದು ವಿಭಿನ್ನ ಸಮುದಾಯಗಳು ತಮ್ಮ ಅಸ್ತಿತ್ವ ಮತ್ತು ಯಜಮಾನಿಕೆಗಾಗಿ ನಡೆಸುತ್ತಿರುವ ಪ್ರಯತ್ನಗಳಿಗೆ ಸಂಬಂಧಿಸಿದೆ. ಪುರಾಣವನ್ನು ತಮಗೆ ಬೇಕಾದ ಅರ್ಥದಲ್ಲಿ ವ್ಯಾಖ್ಯಾನಿಸುವ ಅವಕಾಶವನ್ನು ಚೆನ್ನಾಗಿ ಬಳಸಿಕೊಳ್ಳುವ ಯಕ್ಷಗಾನ ತಾಳಮದ್ದಳೆಗಳು, ಮಂಡಿಸುವುದು ಕೇವಲ ಕಲೆ ಅಥವಾ ಭಕ್ತಿಯನ್ನಲ್ಲ. ತಮ್ಮ ಸಾಮಾಜಿಕ ರಾಜಕೀಯ ಹಿತಾಸಕ್ತಿಗಳನ್ನು ಸಹ. ಅದರಲ್ಲೂ ಮಾತು ಮತ್ತು ತರ್ಕದಲ್ಲಿ ಪರಿಣಿತರಾದ ಕಲಾವಿದರು, ರಾತ್ರಿಹೊತ್ತಲ್ಲಿ ನಿರಾಳ ಮನಸ್ಥಿತಿಯಲ್ಲಿರುವ ಪ್ರೇಕ್ಷಕರಿಗೆ ತಮ್ಮ ಸಾಮಾಜಿಕ ರಾಜಕೀಯ ನಿಲುವುಗಳನ್ನು ಪರಿಣಾಮಕಾರಿಯಾಗಿ ಒಪ್ಪಿಸುವ ಕೆಲಸ ಮಾಡುತ್ತಾರೆ. ಯಕ್ಷಗಾನದಲ್ಲಿ ಹೊಸ ಪ್ರಸಂಗಗಳನ್ನು ಸೇರಿಸುವುದು ಇದಕ್ಕೆ ಪೂರಕವಾಗಿದೆ. ಇದು ಚರಿತ್ರೆಯನ್ನು ತಿದ್ದಲು ಹಾಗೂ  ಹೊಸಚರಿತ್ರೆ ಹುಟ್ಟಿಸಲು ಅವಕಾಶ ನಿರ್ಮಿಸುತ್ತದೆ.  ಈ ಹಿನ್ನೆಲೆಯಲ್ಲಿ ಹರಕೆಯಾಟದ ಮೂಲಕ ಜೋಗಿ ಸಮುದಾಯವು ತನ್ನ ಆಶೋತ್ತರವನ್ನು ಬಿಂಬಿಸಲು ಯತ್ನಿಸಿದಂತೆ ಕಂಡಿತು.
ದೊಡ್ಡ ಆದಾಯವುಳ್ಳ  ಗುಡಿಗಳನ್ನು ತಮ್ಮ ಹಿಡಿತದಲ್ಲಿ ಇರಿಸಿಕೊಳ್ಳಲು ವಿವಿಧ ವರ್ಗಗಳು ಯತ್ನಿಸುವುದಕ್ಕೂ ಸ್ಥಳಪುರಾಣಗಳಿಗೂ ನೇರ ಸಂಬಂಧವಿದೆ. ‘ಕದಲಿ ಮಂಜುನಾಥ ಮಾಹಾತ್ಮ್ಯ’ವು ಮಂಜುನಾಥ ಗುಡಿಗೂ ನಾಥರಿಗೂ ಇರುವ ಸಂಬಂಧವನ್ನು ಗೊಂದಲಗೊಳಿಸುತ್ತದೆ. ನಾಥರ ಸ್ಥಳಪುರಾಣಗಳ ಪ್ರಕಾರ ಮಂಗಳಾದೇವಿಯನ್ನು ನೆಲೆಗೊಳಿಸಿದ್ದು ಮಚೇಂದ್ರ. ‘ಮಂಗಳಾದೇವಿ ಮಾಹಾತ್ಮ್ಯ’ದ ಪ್ರಕಾರ ಪರಶುರಾಮ. ಪರಶುರಾಮನು ದೇವಿಯನ್ನು ಪ್ರತಿಷ್ಠಾಪಿಸುತ್ತಿರುವ ಚಿತ್ರಪಟವನ್ನು ಬರೆಸಿ ಮಂಗಳಾದೇವಿ ಗುಡಿಯಲ್ಲಿ ಹಾಕಲಾಗಿದೆ.  ಕದ್ರಿಯ ಮಂಜುನಾಥ ಗುಡಿಯನ್ನು ದೊರೆ ಕುಂದವರ್ಮನು ಗೋರಖ ಮಚ್ಚೇಂದ್ರರ ಪ್ರೇರಣೆಯಿಂದ ಕಟ್ಟಿಸುತ್ತಿರುವ ಚಿತ್ರಪಟವೂ ಅಲ್ಲಿದೆ. ಈ ಚಿತ್ರಪಟಗಳನ್ನು ಕದ್ರಿಯ ಜೋಗಿಮಠದ ನಾಥನಿಂದಲೇ ಉದ್ಘಾಟನೆ ಮಾಡಿಸಿ, ಅದಕ್ಕೆ ಅಧಿಕೃತತೆಯನ್ನು ಪಡೆಯಲಾಗಿದೆ. ಮೊದಲ ಚಿತ್ರಕ್ಕೆ ಮಂಗಳಾದೇವಿ ಗುಡಿಗಿರುವ ನಾಥ  ಹಿನ್ನೆಲೆಯನ್ನು ರದ್ದುಮಾಡುವ ಮೂಲಕ, ಗುಡಿಯ ಮೇಲೆ ಜೋಗಿಗಳು ಹಕ್ಕು ಸ್ಥಾಪಿಸದಂತೆ ಮಾಡುವ  ಉದ್ದೇಶ ಇರಬಹುದು. ಹೀಗಾಗಿ ಅಲ್ಲಿ ವಿಷ್ಣು ಅವತಾರಿಯಾದ ಪರಶುರಾಮನಿಗೆ ಸ್ಥಾನ ಕಲ್ಪಿಸುವುದು ಉದ್ದೇಶಪೂರ್ವಕವಾಗಿದೆ. ಈ ರಾಜಕಾರಣದ ಸೂಕ್ಷ್ಮವು ಕದ್ರಿಮಠದ  ‘ಪರದೇಶೀ’ ನಾಥರಿಗೆ ಗೊತ್ತಾಗುವುದಿಲ್ಲ. ಆದರೆ ಸ್ಥಳೀಯ ಜೋಗಿ ಸಮುದಾಯಕ್ಕೆ ಬೇಗನೆ ಗೊತ್ತಾಗುತ್ತದೆ. ಆನಂದನಾಥರು ಈ ಚಿತ್ರಗಳ ಮೇಲೆ ಅಸಮಾಧಾನ ವ್ಯಕ್ತ ಮಾಡಿದರು. ಇಂತಹ ಘಟನೆಗಳಿಗೆ ಪರೋಕ್ಷ ಉತ್ತರವೆಂಬಂತೆ ಅಮೃತೇಶ್ವರಿ ದೇವಿಯ ಕಥಾಂತರ್ಗತ ಗೋರಖ ಮಚ್ಚೇಂದ್ರರ ಪ್ರಸಂಗವಿತ್ತು. ಪ್ರಸಂಗ ಮುಗಿದ ಬಳಿಕ, ಬೇರೊಂದು ಕಥೆಯಲ್ಲಿ ಗೋರಖ ಮಚೇಂದ್ರರನ್ನು ಅಂತರ್ಗತ ಮಾಡಿದರೆ, ಪರಿಣಾಮಕಾರಿ ಆಗುವುದಿಲ್ಲ. ನಾಥಪಂಥದ ದೃಷ್ಟಿಯಿಂದ ಸ್ವತಂತ್ರ ಪ್ರಸಂಗವನ್ನೆ ಬರೆಸಬೇಕು ಎಂದು ಕಡೆಯಲ್ಲಿ ಆನಂದನಾಥರು ಹೇಳಿದರು. ಇದಾದ ಒಂದು ವರ್ಷದಲ್ಲಿ ‘ಮೈಮೆದ ಜೋಗಿಲು’  ಎಂಬ ಪೌರಾಣಿಕ ತುಳುನಾಟಕವನ್ನು  ಬರೆಯಿಸಿ ಆಡಿಸಿದರು (೨.೨೮.೨೦೦೬)  ಕೂಡ. ಕದ್ರಿಯ ನವನೀತ ಶೆಟ್ಟಿಯವರು ರಚಿಸಿದ ಈ ನಾಟಕವನ್ನು ನಿರಂಜನ ಸಾಲಿಯಾನರು ನಿರ್ದೇಶಿಸಿದರು. ಇದರ ಮೊದಲ ಪ್ರದರ್ಶನದಲ್ಲಿ ಕದ್ರಿಮಠದ ಸಂಧ್ಯಾನಾಥರೂ ಭಾಗವಹಿಸಿದ್ದರು. ಈ ಎಲ್ಲ ಕಲಾಜಗತ್ತಿನ ಪ್ರಸಂಗಗಳು ಕದ್ರಿಯ ಜೋಗಿಗಳು ತಮ್ಮ ಸಾಂಸ್ಕೃತಿಕ ಅಸ್ಮಿತೆಯನ್ನು  ಮರಳಿ ಪಡೆದುಕೊಳ್ಳುತ್ತಿರುವ ಹಾಗೂ ತಮ್ಮ ಕೈಬಿಟ್ಟು ಹೋಗಿರುವ ಗುಡಿಗಳ ಮೇಲೆ ಹಕ್ಕು ಸಾಧಿಸುವ ಯತ್ನದ ಭಾಗದಂತೆ ತೋರಿದವು.[4]
ಲುಂಕೆಮಲೆ ಮಹಾತ್ಮೆ
ಲುಂಕೆಮಲೆಯಲ್ಲಿ ಸಿದ್ಧೇಶ್ವರ ಯಾನೆ ಭೈರವನ ಜಾತ್ರೆಯಲ್ಲಿ ನಡೆಯುವ ದೊಡ್ಡಾಟವೇ    ‘ಲುಂಕೇಮಲೆ ಮಹಾತ್ಮೆ’; ಇದರ ಮೂಲ ಕರ್ತೃ ಯಾರೆಂದು ತಿಳಿಯದು. ಇದಕ್ಕೆ ಪೂರಕವಾಗಿ ‘ಶ್ರೀನುಂಕೇಮಲೆ ಸಿದ್ಧೇಶ್ವರನ ಪುರಾಣ’ ಎಂಬ ದೊಡ್ಡಾಟದ ಹಸ್ತಪ್ರತಿಯು ಈ ಭಾಗದಲ್ಲಿ ಸಿಗುತ್ತದೆ. ನನಗೆ ಸಿಕ್ಕ ಹಸ್ತಪ್ರತಿಯು ಪಾಲಪ್ಪನಾಯ್ಕ ಎಂಬುವರು ರಚಿಸಿದ್ದು. ಇದು ಹಾಡಲು ಬೇಕಾದ ರಾಗಬದ್ಧವಾದ ರಚನೆಗಳಿರುವ ಒಂದು ಗೀತನಾಟಕ. ಇದರ ಕಥೆ ಹೀಗಿದೆ: ನಂಜೇರಿ ಗ್ರಾಮಸ್ಥರು ಬರಗಾಲ ಬಿದ್ದಾಗ, ಶಿವನಿಗೆ ಮೊರೆ ಹೋಗುತ್ತಾರೆ. ಆಗ ಭೈರವನು ಪ್ರತ್ಯಕ್ಷವಾಗಿ ತಂಗಿ ತುಪ್ಪದಮ್ಮನೊಡನೆ ಲುಂಕೆಮಲೆಗೆ ಬರುತ್ತಾನೆ. ಆಗ ಸ್ಥಳಿಯ ಜನ ಅಲ್ಲಿದ್ದ ರಾಕ್ಷಸಿಯ ಭಯವನ್ನು ಹೇಳಿಕೊಳ್ಳುತ್ತಾರೆ. ಆಗ ಭೈರವನು ಅವಳನ್ನು ಕೊಲ್ಲುವ ಪ್ರತಿಜ್ಞೆಗೈದು ಜೋಗಿವೇಷದಲ್ಲಿ  ಅರಮನೆಗೆ ಹೋಗುತ್ತಾನೆ. ಚುಂಚನಗಿರಿ ಸಾಹಿತ್ಯದಲ್ಲಿ ಭೈರವನೂ ಜೋಗಿಯೂ ಏಕವಾಗುವಂತೆ ಇಲ್ಲೂ ಆಗುತ್ತದೆ.
ನಾಗಭೂಷಣ ಸುತನು ಯೋಗಿಗಳ ವಂದಿತನು ಜೋಗಿಯಾದನು ಅಖಿಳ ಆಗಮವು ಪೊಗಳೆ|
ಗುರುವು ಘೋರಕನನ್ನು ಸ್ಮರಿಸುತಲಿ ಮನದಲ್ಲಿ ಧರಿಸಿದನು ವರವೇಷ|
ಅರಿಯಲಾರಳವು ಕೊರಳಲ್ಲಿ ರುದ್ರಾಕ್ಷಿ ಸರಮಾಲೆ ಹಾಕಿದನು|
ಶಿರದ ಮೇಲೆ ಪಾಗುಯಿರಿಸಿದನು ಮನದಿ ಕಾಷಾಯ ವಸ್ತ್ರಗಳ ಬೇಸರವಿಲ್ಲದೆ ಧರಿಸಿದನು
ಬಗೆಬಗೆಯ ವಸ್ತ್ರಗಳ ಹೆಗಲ ಮೇಲಕೆ ಹಾಕಿ|ನಗುಮುಖದಿ ತಾನಿಂತು| ಸೊಗಸು ಮಾಡಿದನೊ|
ಒಂದು ಕೈಯಲಿ ಕಿನ್ನರಿ ಒಂದು ಕೈಯಲಿ ಸಿಂಗಿಚಂದದಲಿ ಹಿಡಿಯು ನಿಂದ ಭೈರವನೊ|
ಇದು ಜಂಪೆ ತಾಳದಲ್ಲಿ ಇರುವ ಒಂದು ಪದ್ಯ. ಗೋರಖನ ಸ್ಮರಣೆ ಮಾಡಿಕೊಂಡು ಭೈರವನು ಜೋಗಿಯ ವೇಷ ಧರಿಸುವುದು ಗಮನಾರ್ಹ. ಈ ವೇಷವು ಹೆಚ್ಚು ಕಡಿಮೆ ಇಲ್ಲಿಯ ಕಿನ್ನರಿಜೋಗಿಗಳದ್ದು. ಯರಮಲೆ ನಾಡಿನ ಅಧಿಪತಿಯು ಭೈರವ ಜೋಗಿಯನ್ನು ಸತ್ಕರಿಸುತ್ತಾನೆ. ‘ಶ್ರೀಲುಂಕೇಮಲೆ ಸಿದ್ಧೇಶ್ವರನ ಪುರಾಣ’ ಅವನು ಭೈರವ ಜೋಗಿಗೆ ಮನೆಗೆ ಕರೆತಂದು ಬಿದರಕ್ಕಿ ಅನ್ನವನ್ನೂ ಕುದಿವ ಮಾಂಸದ ಸಾರನ್ನೂ ಬಡಿಸುತ್ತಾನೆ. ಅದನ್ನು ತ್ರಿಶೂಲದ ಮೂಲಕ ಭೈರವ ಜೋಗಿಯು ಗೋರಖನಿಗೆ ಅರ್ಪಿಸುತ್ತಾನೆ.  ಸಿದ್ಧಭುಕ್ತಿಯ ಆಚರಣೆ ಈ ನಾಟಕದಲ್ಲಿ ಸಹಜವಾಗಿ ಬಂದಿದೆ. ಇದು ‘ಕದರಿ ಮಂಜುನಾಥ ಮಹಾತ್ಮ್ಯೆ’ಯಲ್ಲಾಗಲಿ ‘ಆದಿಚುಂಚನಗಿರಿ ಸ್ಥಲಮಾಹಾತ್ಮ್ಯ’ಯಲ್ಲಾಗಲಿ ಇಲ್ಲ. ‘ಶ್ರೀನುಂಕೇಮಲೆ ಸಿದ್ಧೇಶ್ವರನ ಪುರಾಣ’ದ ವಿಶಿಷ್ಟತೆ ಎಂದರೆ, ಇದು ಮ್ಯಾಸಬೇಡರ ಜನಾಂಗದ ಚರಿತ್ರೆಯನ್ನೂ ಒಳಗೊಂಡಿರುವುದು. ಯರಮಲೆ ಕಾಟಣ್ಣನನ್ನು ಭಕ್ತನಾಗಿ ಮಾಡಿಕೊಂಡ ಭೈರವಜೋಗಿಯು, ಅವನನ್ನು ಶ್ರೀಶೈಲದ ನಲ್ಲಮಲೆಗೆ ಕರೆದೊಯ್ಯುತ್ತಾನೆ. ಅಲ್ಲಿನ ಬೇಡರಿಗೆ ಯರಮಲೆಯ ಬೇಡರ ಮೇಲಿದ್ದ ಮನಸ್ತಾಪ ನಿವಾರಿಸಿ ಅವರನ್ನು ಕೂಡಿಸುತ್ತಾನೆ. ಮುಂದೆ ಕಾಟಣ್ಣನನ್ನು ಗಾದ್ರಿಮಲೆಯ ರಾಜನಾಗಿ ಸ್ಥಾಪಿಸುತ್ತಾನೆ. ಇಲ್ಲಿ ರಾಕ್ಷಸರನ್ನೂ ರಸಸಿದ್ಧರನ್ನೂ ನಾಶ ಮಾಡಿದ ಬಳಿಕ ತನ್ನಗುರು ಗೋರಖನನ್ನು ಪ್ರಾರ್ಥಿಸುತ್ತಾನೆ. ಗೋರಖನು ಮೈದೋರಿ ಹೀಗೆನ್ನುತ್ತಾನೆ:
ಮೆಚ್ಚಿದೆನು ಭೈರವನೆ ನಿನ್ನಯ ನಿಶ್ಚಲದ ಭಕ್ತಿಯನು ನೆನೆಯುತ|ಬಿಚ್ಚಿಹೇಳುವೆನೊಂದು ಮಾತನು ನಿಶ್ಚಯದಿ ಕೇಳು|೧|ನಾನು ಬೇರೆಯೋ ನೀನು ಬೇರೆಯೋ ಜ್ಞಾನಿ ನೀನಿದು ತಿಳಿದು ಇರುವೆ. ನೀನು ಇಲ್ಲಿಯೇ ನೆಲಸು ನಿನ್ನೊಳು ನಾನು ಇರುವೆ|೨|ಕಾಲಭೈರವನೆಂಬ ನಾಮದಿ ಶೂಲರೂಪವ ತಾಳಿಯಿರು. ಕಾಲಕಾಲದಿ ಸ್ಮರಿಸುತೀಶನ ಲೀಲೆಯಿಂದ |೩|ದೇವ ಈಶನ ದಯದಿ ಇಲ್ಲೆಯ ಬಾವಾಜಿಯ ಮಠವೊಂದು ಆಗ್ವುದು. ಈನಾಮವ ಪಡೆದು ಯಿರುವುದು ಠೀವಿಯಿಂದ ನನ್ನ ಪೀಠದ ಶಿಷ್ಯರಿಲ್ಲಿಯೆ ಉನ್ನತರದ ಅಧಿಕಾರಿ ಎನಿಸುತ| ಇನ್ನು ಧರೆಯೊಳು ನಡೆಯುತಿರುವುದು ಸನ್ನುತದಿ ಪಟ್ಟ|
ಇಲ್ಲಿ ಬಾವಾಜಿ ಮಠ ಸ್ಥಾಪನೆಯಾಗುವ ಮತ್ತು ಅದಕ್ಕೆ ಗೋರಖನ ಶಿಷ್ಯರು ಅಧಿಕಾರಿಗಳಾಗುವ ಆಶಯ ಮುಖ್ಯವಾಗಿದೆ. ಆದರೆ ಲುಂಕೆಮಲೆಯಲ್ಲಿ ಪ್ರದರ್ಶನಗೊಂಡ ಆಟವು ಇದಲ್ಲ. ಅದು ಯರೇನಳ್ಳಿ ಅಜ್ಜಮುನಿ ಎಂಬವವರು ರಚಿಸಿದ್ದು. ನಾಟಕದ ಭಾಗವತರಾಗಿದ್ದ ಯರೇನಹಳ್ಳಿ ಮಾರಯ್ಯ(೫೦) ಇವರ ತಮ್ಮನ ಮಗ. ನಾಟಕವನ್ನು ಪೂಜಾರಹಟ್ಟಿಯ ಲಿಂಗಾಯತರು ತಾವೇ ಕಲಾವಿದರಾಗಿ ಸ್ವಂತ ಖರ್ಚಿನಲ್ಲಿ ಆಡುತ್ತಾರೆ. ೩ ತಿಂಗಳು ಕಾಲ ನಾಟಕ ಕಲಿಸಿದ್ದಕ್ಕೆ  ಮಾರಯ್ಯನವರಿಗೆ ರೂ.೫೦೦ ಸಂಭಾವನೆ ಕೊಡಲಾಗಿತ್ತು. ಲುಂಕೆಮಲೆ ಸಿದ್ಧಪ್ಪನ ಪೂಜೆ ಲಿಂಗಾಯತರಾದ ಕಾರಣ, ಕಲಾವಿದರಲ್ಲಿ ಭಕ್ತಿಯ ಜತೆ ಒಂದು ಬಗೆಯ ಹಕ್ಕುಪ್ರಜ್ಞೆಯೂ ಇತ್ತು. ಜಾತ್ರೆಯು ಹಲವು ಸಮುದಾಯ ಗಳನ್ನು ಕೂಡಿಸಿಕೊಂಡು ನಡೆದರೆ, ನಾಟಕವು ಒಂದು ಸಮುದಾಯದ ಕಲಾವಿದರಿಗೆ ಮೀಸಲಾಗಿತ್ತು. ಈ ಮೀಸಲಾತಿಯ ಕಾರಣ, ನಾಟಕದಲ್ಲಿ ಸಹಜ ಕಲಾವಿದರಾದ ಕಿನ್ನರಿ ಜೋಗಿಗಳ ಗಾಯನೊಮತ್ತು ನಾಟಕೀಯ ಪ್ರತಿಭೆಗಳು ಭಾಗವಹಿಸಲು ಅವಕಾಶವಾಗಿರಲಿಲ್ಲ. ಈ ಆಟವನ್ನು ಜಾತ್ರೆ ಮುಗಿದ ಬಳಿಕ ಪೂಜಾರಹಟ್ಟಿ ಒಳಗೊಂಡಂತೆ, ರಾಯದುರ್ಗ, ಚಳ್ಳಕೆರೆ ಮೊಣಕಾಲ್ಮೂರು ಜಗಳೂರು- ಹೀಗೆ ಲುಂಕೆಮಲೆ ಭಕ್ತರಿರುವ ೨೦-೩೦ ಹಳ್ಳಿಗಳಲ್ಲಿ ಆಡಲಾಗುತ್ತದೆ ಎಂದು ಮಾರಯ್ಯ ಹೇಳಿದರು. ಈ ನಾಟಕದ ಪ್ರದರ್ಶನವು ನಡೆಯುವ ಕೆಲವು ಹಳ್ಳಿಗಳಲ್ಲಿ, ಭೈರವನ ಪೂಜೆಯಿಂದ ನಾಟಕ ಶುರುವಾಗುತ್ತದೆ ಹಾಗೂ ನಾಟಕದ ನಡುವೆ ಪ್ರೇಕ್ಷಕರು ಎದ್ದುಹೋಗಬಾರದು ಎಂಬ ನಿಯಮವೂ ಇದೆಯೆಂದು ತಿಳಿದುಬರುತ್ತದೆ.
‘ಲುಂಕೇಮಲೆ ಮಹಾತ್ಮೆ’  ಆಟದ ಪ್ರಯೋಗದಲ್ಲಿ ಕೆಲವು ಸ್ವಾರಸ್ಯಕರ ಸಂಗತಿಗಳಿದ್ದವು. ಪ್ರಾಸಂಗಿಕವಾಗಿ ಗೋರಖನ ಹೆಸರು ಬರುತ್ತಿದ್ದುದು ಬಿಟ್ಟರೆ, ಇಡೀ ನಾಟಕವು ಕಲ್ಪನೆಗಳಿಂದ ಕೂಡಿದ್ದು ಲುಂಕೆಮಲೆ ಸ್ಥಳಪುರಾಣವನ್ನು ಆಧರಿಸಿತ್ತು. ಹರಕೆಯ ಭಾಗವಾಗಿ ಆಟವನ್ನು  ಭಕ್ತಿಯಿಂದ ಆಡಲಾಗುತ್ತಿತ್ತು.  ಅದರಲ್ಲಿ ಕತೆಗಾಗಲಿ ಕಲಾತ್ಮಕತೆಗಾಗಲಿ ಯಾವ ಜಾಗವೂ ಇರಲಿಲ್ಲ. ಸೀನರಿ ವೇಷಭೂಷಣ ಸಂಭಾಷಣೆ ಎಲ್ಲದರಲ್ಲೂ ಒಂದು ಬಗೆಯ ಸ್ವಚ್ಛಂದತೆಯಿತ್ತು. ಜಾತ್ರೆಯಲ್ಲಿ ನಡೆಯುವ ನಾಟಕಗಳಲ್ಲಿ ಅಸಾಧ್ಯ ಗಲಾಟೆಯಿದ್ದು, ಸಂಭಾಷಣೆ ಸರಿಯಾಗಿ ಕೇಳಿಸುತ್ತಿರಲಿಲ್ಲ. ಕೆಲವು ಪ್ರೇಕ್ಷಕರು ರಂಗಕ್ಕೇ ನುಗ್ಗಿ ಕಲಾವಿದರನ್ನು ಬಾಯಿಗೆ ಬಂದಂತೆ ಟೀಕಿಸುತ್ತಿದ್ದರು. ಕರ್ಪೂರದಮ್ಮನ ಪಾತ್ರಧಾರಿಯು ತನ್ನ ಅಭಿನಯ ನಿಲ್ಲಿಸಿ, ನಾಟಕದ ನಾಯಕನಾದ ಲುಂಕಪ್ಪನ ಪಾತ್ರಧಾರಿಗೇ  ಬೈದನು.  ಒಬ್ಬ ಪ್ರೇಕ್ಷಕನು ಭಾಗವತನಿಗೂ ಬೈದನು. ಕಲಾವಿದರು ನಾಟಕದ ಭಾಗವತನನ್ನು ಲಘುವಾಗಿ ನಡೆಸಿಕೊಳ್ಳುವುದು ಎದ್ದು ಕಾಣುತ್ತಿತ್ತು. ನಾಟಕದ ಮನರಂಜನೆಯು ಅದರ ಕಲಾತ್ಮಕತೆಗಿಂತ ಹೆಚ್ಚಾಗಿ ಅದರ ಅರಾಜಕತೆಯಿಂದಲೇ ಹುಟ್ಟುತ್ತಿತ್ತು. ಪ್ರೇಕ್ಷಕರ ಗದ್ದಲವನ್ನು ಅಡಗಿಸಲು ಭಾಗವತನು ಆಗಾಗ್ಗೆ ಈ ಆಟವನ್ನ ಭಕ್ತಿಯಿಂದ ನೋಡಬೇಕೆಂದೂ ಇದರ ಮಹತ್ವವನ್ನು ವಿವರಿಸುತ್ತಿದ್ದನು. ಆದರೆ ಅವನದು ತುಂಟ ಹುಡುಗರ ತರಗತಿಯನ್ನು ಸಂಭಾಳಿಸಲಾಗದ ಅಸಹಾಯಕ ಮೇಷ್ಟರ ಸ್ಥಿತಿಯಾಗಿತ್ತು.
ಜೋಗಿ ಸಮುದಾಯದಲ್ಲಿ ಒಂದು ಕಾಲದಲ್ಲಿದ್ದ ಹಾಡುವ ಕುಣಿಯುವ ನಾಟಕ ಮಾಡುವ ಕಲೆಯು, ಈಗ ನಾನಾ ಕಾರಣಕ್ಕೆ ಬಿಕ್ಕಟ್ಟಿಗೆ ಸಿಲುಕಿದೆ. ಜೋಗಿಗಳಲ್ಲೇ ಆಧುನಿಕ ರಾದವರು ಹಾಗೂ ಶಿಕ್ಷಿತರು, ತಮ್ಮ ಜನ ಕಿನ್ನರಿ ಬಾರಿಸುತ್ತ ಭಿಕ್ಷಾಟನೆ ಮಾಡುವುದನ್ನು ಒಪ್ಪುವುದಿಲ್ಲ. ಕಲಾವಿದರಾಗುವುದಕ್ಕೂ ಇಷ್ಟಪಡುವುದಿಲ್ಲ. ‘ಸ್ವಾಮಿ, ನೀವು ಕಲಾವಿದರು ಅಂತ ಗೌರವ ಕೊಡ್ತೀರಿ. ಆದರೆ ನಮ್ಮ ಸಮಾಜದಲ್ಲಿ ಇದಕ್ಕೆ ಗೌರವ ಇಲ್ಲ’ ಎಂದು ಗುಡ್ಡಪ್ಪಜೋಗಿ ನಿಷ್ಠುರ ಸತ್ಯ ನುಡಿದರು. ಗುಡ್ಡಪ್ಪ ಭಿಕ್ಷಾಟನೆಗೆ ಹೋಗುವುದಿಲ್ಲ. ಕಲಾವಿದನಾಗಿ ಆಹ್ವಾನ ಬಂದರೆ ಮಾತ್ರ ಹೋಗಿ ಕಾರ್ಯಕ್ರಮ ಕೊಡುವ ಮಟ್ಟಕ್ಕೆ ಬೆಳೆದಿದ್ದಾರೆ. ಆದರೆ ಉಳಿದ ಕಿನ್ನರಿಯವರಿಗೆ ಈ ಆದರ ಇಲ್ಲ. ಅವರು ಕೂಡ  ‘ಕೂಲಿನಾಲಿ ಮಾಡ್ಕೊಂಡು ಬದುಕ್ತೀವಿ. ಈ ಭಿಕ್ಷಕ್ಕೆ ಮಾತ್ರ ಹೋಗಲ್ಲ’ ಎಂದು  ಸ್ಪಷ್ಟವಾಗಿ ನುಡಿದರು. ಜೋಗಿ ಕಲಾವಿದರನ್ನು ಭೇಟಿ ಮಾಡಿರುವ ಅನೇಕ ವಿದ್ವಾಂಸರು, ಕಲಾವಿದರ ಕಲೆ,  ಸಾಮಾಜಿಕ ಅಂತಸ್ತು ಹಾಗೂ ಆರ್ಥಿಕ  ಬಿಕ್ಕಟ್ಟನ್ನು ದಾಖಲಿಸಿದ್ದಾರೆ. ‘‘ಹಿಂದೆ ಮನೆಯ ಮುಂದೆ ಕೂಡಿಸಿ ಅವನಿಂದ ಗಂಟೆಗಟ್ಟಲೆ ಹಾಡಿಸಿ ಕೇಳುತ್ತಿದ್ದ ಜನರೇ ಇಂದು ನಮ್ಮ ಮನೆ ರೇಡಿಯೊ ತಿರುಗಿಸಿದರೆ, ಸೊಗಸಾದ ಹಾಡು ಬರುತ್ತದೆ. ಅಯ್ಯೋ ಜೋಗಪ್ಪ ನಿನ್ನ ಹಾಡು ಯಾರಿಗೆ ಬೇಕು ಎನ್ನುತ್ತಿದ್ದಾರೆ. ನಾನು ಭೈರಜೋಗಿ ರಾಮಚಂದ್ರಪ್ಪನವರನ್ನು ಭೇಟಿಯಾದಾಗ, ಅವರು ಕಣ್ಣಲ್ಲಿ ನೀರುತಂದು,  ‘ಸ್ವಾಮಿ ಬದುಕು ಬಾರಿ ಕಷ್ಟ ಆತು. ಜನ ನಮ್ಮ ಕೈಬಿಟ್ರು. ನಮ್ಮನ್ನು ಹಿಂದುಳಿದವರ ಪಂಗಡ ದಲ್ಲೂ ಸೇರಿಸಿಲ್ಲ. ಸರ್ಕಾರಕ್ಕೆ ಹೇಳಿ ಎಲ್ಲಾದ್ರೂ ಒಂದಿಷ್ಟು ಭೂಮಿ ಕೊಡಿಸಿದ್ರೆ ಬೆಳಕೊಂಡು ಬದುಕೇವು. ನಮ್ಮ ಕಿನ್ನರಿವೇಷ ಎಲ್ಲ ಅಟ್ಟ ಸೇರಿದ್ವು. ಧೂಳೂ ಹತ್ತಿ ನುಸಿ ಹಿಡಿದ್ವು’ಎಂದರು’’[5] ಕಿನ್ನರಿ ಜೋಗಿಗಳಿರುವ ಬಿಷ್ಣುಹಳ್ಳಿಯು ಒಂದು ರಂಗಕಲಾವಿದರ ಊರು. ಅವರ ಮನೆಯ ಅಟ್ಟ ಸೂರುಗಳಲ್ಲಿ ಮದ್ದಲೆ ಗೆಜ್ಜೆಗಳನ್ನು ಕಟ್ಟಿಡಲಾಗಿದೆ.  ಅಲ್ಲಿನ ಹಿರಿಯ ಜೋಗಿಗಳ ಜತೆ ಚರ್ಚಿಸುವಾಗ, ಅವರು ನಾಟಕ ತಂಡ ಕಟ್ಟಿ ಆಡಿದ ನೆನಪುಗಳನ್ನು ಹಂಚಿಕೊಂಡರು. ತಮ್ಮೊಹಾಡುವ ಕುಣಿಯುವ ಸೃಜನಶೀಲತೆಯಿಂದ ಆಕರ್ಷಣೆ ಹುಟ್ಟಿಸುವ ಕಿನ್ನರಿ ಜೋಗಿಗಳ ನಾಟ್ಯ ಪ್ರತಿಭೆಯು, ಅದರ ಸಾಮಾಜಿಕ ಚಲನಶೀಲತೆಯನ್ನು ತಡೆ ಹಿಡಿದ ಅಪರಾಧಿಯೂ ಆಗಿದೆ ಅನಿಸುತ್ತಿತ್ತು.  ಈ ಬಿಕ್ಕಟ್ಟು ಯಾಕಾಗಿ ಸಂಭವಿಸಿದೆ ಎಂದು ಅರ್ಥ ಮಾಡಿಕೊಳ್ಳಬಹುದು. ಆದರೆ ಕಲೆಯ ಉಳಿವಿಗಾಗಿ ಜೋಗಿಗಳು ಗೆಜ್ಜೆಕಟ್ಟಿ ಕಿನ್ನರಿ ಹಿಡಿದು ಬೀದಿ ಸುತ್ತಬೇಕು ಎಂದು ಬಯಸುವುದಕ್ಕೆ ಮಾತ್ರ ಸಾಧ್ಯವಿಲ್ಲ. ಹಾಡಿಕೊಂಡು ಊರಾಡುವ ಕಾಯಕ ಬಿಟ್ಟಿರುವ ಬಿಷ್ಣುಹಳ್ಳಿಯ ಕಿನ್ನರಿಯವರು, ಬೇಸಾಯ ಮಾಡುತ್ತ, ಶಿಕ್ಷಣ ಪಡೆದು, ನೌಕರಿ ಗಳಿಸಿ ಮಾಡಿರುವ ಪ್ರಗತಿಯು, ತಾನೇ ಒಂದು ಕಲೆಯಾಗಿ ಎದ್ದು ಕಾಣುತ್ತದೆ. ಮೂಸಿಯಮ್ಮುಗಳಿಗೆ ವಾದ್ಯಗಳು ಪ್ರದರ್ಶನದ ವಸ್ತುಗಳಾಗಿ ರವಾನೆಯಾಗುವುದು, ನಾಗರಿಕ ಲೋಕದ ನೋಟಕ್ಕಾಗಿ ಮಾತ್ರ ಅಲ್ಲ; ಅವು ಬದಲಾದ ಜನ ಬದುಕಿನ ಪರಿಣಾಮವಾಗಿ ಕೂಡ.
* * *



[1]      ‘ಗೋರಕ್ಷಸಿದ್ಧಾಂತ ಸಂಗ್ರಹ’ ‘ಸಿದ್ಧಸಿದ್ಧಾಂತ ಪದ್ಧತಿ’ಗಳಲ್ಲಿ ಇದರ ಚರ್ಚೆ, ಪು.೧೭೩; ‘ಗುರುವೇ  ನೀನೇಕೆ ಮೂಕನಾದೆ’, ನಾಥಸಂದೇಶ, ಮೇ, ೧ರ್ರ್೧
[2]      ಕಡವ ಶಂಭುಶರ್ಮ ಕೃತಿಸಂಚಯ–೩, ಪು.೧೯೩ ಹಾಗೂ ೩೮೧
[3]      ಪುರುಷೋತ್ತಮ ಬಿಳಿಮಲೆಯವರ ‘ಸಿದ್ಧರವೇಷ: ಪ್ರತಿಭಟನೆ ಮತ್ತು ನಿರಸನ’ ಹಾಗೂ ರಾಜಕುಮಾರ್ ದಡ್ಡಂಗಡಿಯವರ ತುಳುನಾಡಿನ ‘ಸೋಣದ ಸಂಭ್ರಮ ಜೋಗಿ ಕುಣಿತ’
[4]      ಈಚೆಗೆ ಜೋಗಿಪುರುಸೆರ್ ಪಾಡ್ದನದ ಕಥೆಯನ್ನು ಆಧರಿಸಿ ‘ಮೈಮೆದ ಜೋಗಿಲು’ ಎಂಬ ತುಳು ಯಕ್ಷಗಾನ ಪ್ರಸಂಗವು ವಿಟ್ಲದಲ್ಲಿ ಪ್ರದಶರ್ನಗೊಂಡ ವರದಿ ಬಂದಿದೆ.  ಅದನ್ನು ನೋಡಲು ನನಗೆ  ಸಾಧ್ಯವಾಗಲಿಲ್ಲ.
[5]       ಬಿ. ಕೃಷ್ಣಪ್ಪ ಬಿ., ಕೃಷ್ಣಪ್ಪ ಚಿಂತನೆಗಳು ಮತ್ತು ಬರಹಗಳು, ಪು. ೧೨೨
ಕರ್ನಾಟಕದ ನಾಥಪಂಥ : ೧೭. ಧಾರ್ಮಿಕ ಪಲ್ಲಟಗಳ ಜತೆ
ಕದ್ರಿಯ ಜೋಗಿಮಠದ ಮುಖ್ಯಸ್ಥರಾಗಿದ್ದ ಮೋಹನನಾಥರು ಮಠದ ಜೀರ್ಣೋದ್ಧಾರಕ್ಕೆ ಬೇಕಾದ ಸಾರ್ವಜನಿಕ ಸಹಾಯ ಪಡೆಯಲು ಹಿಂದಿಯಲ್ಲಿ ಒಂದು ಕರಪತ್ರ ಹೊರಡಿಸಿದರು. ಅದರಲ್ಲಿ ಕದ್ರಿಮಠದ ಭವ್ಯಚರಿತ್ರೆಯ ವಿವರಣೆಯಿದೆ. ಅದರಲ್ಲಿ ಇರುವ ಒಂದು ವಾಕ್ಯವಿದು:  ‘‘ಇಲ್ಲಿ ವೈದಿಕ ಮಂತ್ರವಿಧಿಗಳ ಪ್ರಕಾರ ನಾಥನಿಗೆ ಪಟ್ಟಾಭಿಷೇಕ ಆಗುತ್ತದೆ’’;  ಇದು ನಿಜಕೂಡ. ತ್ರ್ಯಂಬಕದಿಂದ ಪಾದಯಾತ್ರೆ ಮಾಡಿಕೊಂಡು ಬರುವ  ಜೋಗಿಮಠದ ಅರಸನನ್ನು ಪಟ್ಟಾಭಿಷೇಕದ ಸಂದರ್ಭದಲ್ಲಿ ಕೂರಿಸಿ ಹೋಮ ಮಾಡುವ, ಪಟ್ಟದ ಕತ್ತಿಯನ್ನು ಕೊಡುವ, ಪಟ್ಟಾಭಿಷೇಕದ ಜಲವನ್ನು ಎರೆಯುವ ಕಾರ್ಯಗಳನ್ನು  ಪರಂಪರಾಗತವಾಗಿ ಬಂದಿರುವ  ದೇರೇಬೈಲಿನ ತಂತ್ರಿಗಳು ಮಾಡುತ್ತಾರೆ. ನಾಥಪಂಥಕ್ಕೆ ಮೊದಲಿಂದಲೂ ತಾಂತ್ರಿಕ ಪಂಥಗಳ ಜತೆ ಒಡನಾಟ ಇರುವ ಕಾರಣ, ಈ ತಾಂತ್ರಿಕ ಆಚರಣೆಗಳು ಬಂದಿರಬಹುದು. ಇಡೀ ಭಾರತದಲ್ಲಿ ಕದ್ರಿಮಠದ ಮುಖ್ಯಸ್ಥನಿಗೆ ಮಾತ್ರ ರಾಜಾ ಎಂಬ ಬಿರುದು ಇರುವ ಕಾರಣ, ರಾಜನಿಗೆ ಬೇಕಾಗಿ ಈ ಆಚರಣೆಗಳು ಹುಟ್ಟಿರಬಹುದು. ಸಮಸ್ಯೆಯೆಂದರೆ, ಮೇಲ್ಕಾಣಿಸಿದ ವಾಕ್ಯವನ್ನು ಯಾವ ಚಾರಿತ್ರಿಕ ವೈರುಧ್ಯವನ್ನೂ ಅನುಭವಿಸದೆ ನಾಥರು ಅಚ್ಚು ಮಾಡಿರುವುದು. ಇದೇ ಕದ್ರಿಯಲ್ಲಿದ್ದ ಭೂತೇಶ್ವರನಾಥರು ಪುತ್ತೂರಿನ ಕಡವ ಶಂಭುಶರ್ಮರ ಮೂಲಕೊಅನುವಾದಿಸಿ ಪ್ರಕಟಿಸಿರುವ ನಾಥಸಿದ್ಧಾಂತದ ಗ್ರಂಥಗಳಲ್ಲಿ,  ಇಂಥ ವೈದಿಕ ಮಂತ್ರವಿಧಿ ಆಚರಣೆಗಳ ಬಗ್ಗೆ ಬೇರೆಯೇ ವಿವರಣೆ ಇದೆ. ‘ಸಿದ್ಧಸಿದ್ಧಾಂತ ಪದ್ಧತಿ’ ‘ಅಮನಸ್ಕಯೋಗ’ ‘ಅಮರೌಘಶಾಸನ’ ‘ಚರ್ಪಟಿನಾಥ  ಶತಕ’  ಮುಂತಾದ ಗ್ರಂಥಗಳು, ಮೋಕ್ಷವು ವೇದಶಾಸ್ತ್ರಪುರಾಣ ತರ್ಕ ಗಳಲ್ಲಿ ಅಥವಾ ಯಾಗ ಪೂಜೆಗಳಲ್ಲಿ ಸಿಕ್ಕುವುದಿಲ್ಲ. ಗುರುವಿನ ಅಧೀನದಲ್ಲಿ ಯೋಗವಿದ್ಯೆ ಕಲಿತು, ಸಾಧನೆ ಮಾಡುವ ಅವಧೂತನಿಗೆ ಮಾತ್ರ ಅದು ಸಿಗುತ್ತದೆ ಎಂದು ಸ್ಪಷ್ಟವಾಗಿ ಹೇಳುತ್ತವೆ. ಬುದ್ಧನಿಂದ ಆರಂಭಿಸಿ ಚಾರ್ವಾಕರು ನಾಥರು ಶರಣರ ತನಕ, ಭಾರತದಲ್ಲಿ ವಿಭಿನ್ನ ಪಂಥ ದರ್ಶನ ಹಾಗೂ ಧರ್ಮಗಳು, ಯಾಕೆ ವೇದಪ್ರಮಾಣ, ವರ್ಣಪದ್ಧತಿ ಹಾಗೂ ಯಾಗಯಜ್ಞಗಳನ್ನು ಇಷ್ಟು ನಿಷ್ಠುರವಾಗಿ ನಿರಾಕರಿಸುವ ಸನ್ನಿವೇಶ ಬಂದಿತು ಎಂಬುದು ಮೂಲಭೂತ ಪ್ರಶ್ನೆಯಾಗಿದೆ. ಬಹುಶಃ ಗೋರಖನು ತನ್ನ ಕಾಲದ ವರ್ಣ ಪದ್ಧತಿಯು ಉಂಟುಮಾಡಿದ್ದ ಅಮಾನುಷತೆಗೆ  ತೀವ್ರವಾದ  ಪ್ರತಿರೋಧ ಒಡ್ಡಲೆಂದೇ ಅವಧೂತರು ಅತ್ಯಾಶ್ರಮಿಗಳು ಎಂದು ವಿಧಿಸಿರಬಹುದು.
[1]ಈ ಮೂಲಕ ಭಾರತದ ಬಹುತೇಕ ಕೆಳಸ್ತರದ ಸಮುದಾಯಗಳು ನಾಥಪಂಥದ ಜತೆಗೆ ಸಂಬಂಧ ಏರ್ಪಡಿಸಿಕೊಳ್ಳಲು, ಸಾಮಾಜಿಕವಾಗಿ ಕ್ರಾಂತಿಕಾರಕವಾದ ಈ ಲಕ್ಷಣಗಳು ಕಾರಣವಾಗಿರಬಹುದು. ಈ ಅರ್ಥದಲ್ಲಿ ನಾಥವು ಭಾರತದ ಅವಧೂತ ಚಳುವಳಿಗಳ ತಾಯಿ ಎನ್ನಬಹುದು.
ಆದರೆ ಭಾರತದ ದರ್ಶನ ಹಾಗೂ ಪಂಥಗಳ ಚರಿತ್ರೆಯಲ್ಲಿ ಇನ್ನೊಂದು ಪಲ್ಲಟ ಸಂಭವಿಸಿತು. ಅದೆಂದರೆ, ಈ ಅವೈದಿಕ, ಅನಾತ್ಮವಾದಿ, ಭೌತವಾದಿ ಎಂದು ಕರೆಯ ಬಹುದಾದ ದರ್ಶನ ಹಾಗೂ ಪಂಥಗಳು, ಆಸ್ತಿಕವಾದಿ ಕರ್ಮವಾದಿ ವೇದ ಪ್ರಮಾಣವಾದದ ಅಂಶಗಳನ್ನು ಒಳಗೊಳ್ಳತೊಡಗಿದ್ದು. ಸಾಂಖ್ಯ ಹಾಗೂ ಯೋಗದಂತಹ ದರ್ಶನಗಳಿಗೂ ಕಾಪಾಲಿಕ, ಕೌಳ ನಾಥ ಮುಂತಾದ ಪಂಥಗಳಿಗೂ ಈ ಗತಿ ಪ್ರಾಪ್ತವಾಯಿತು.[2] ಅಷ್ಟೇಕೆ ಬೌದ್ಧರ ಮಹಾಯಾನದಲ್ಲೂ ಈ ಸಂಗತಿಗಳು ಪ್ರವೇಶಿದವು. ನಾಥಪಂಥದಲ್ಲಿ ಕೂಡ ವರ್ಣಪದ್ಧತಿ, ಅಸ್ಪೃಶ್ಯತೆ, ಯಜ್ಞದ ಸಮರ್ಥನೆ, ಆಸ್ತಿಕವಾದ, ಪುನರ್ಜನ್ಮ, ಕರ್ಮ ನರಕಗಳ ಕಲ್ಪನೆಗಳು ಕಾಲಕ್ರಮೇಣ ಪ್ರವೇಶಿಸಿದವು. ‘ನವನಾಥಕಥಾ’ ‘ಗೋರಖ ಸಿದ್ಧಾಂತ ಸಂಗ್ರಹ’ ಮುಂತಾದ ಕೃತಿಗಳಲ್ಲಿ, ಗೋರಖನು ‘ಸಿದ್ಧಸಿದ್ಧಾಂತ ಪದ್ಧತಿ’ ಹಾಗೂ ‘ಗೋರಖಬಾನಿ’ಯಲ್ಲಿ ಹೇಳಿರುವುದಕ್ಕೆ ಪ್ರತಿಯಾದ ಸಂಗತಿಗಳಿವೆ.   ಯಾಗ ಮಾಡಿದರೆ ಮುಕ್ತಿ ಸಿಗುವುದಿಲ್ಲ ಎಂದು ‘ಸಿದ್ಧಸಿದ್ಧಾಂತ ಪದ್ಧತಿ’ ಹೇಳಿದರೆ, ಇಲ್ಲಿ ‘‘ಯಜ್ಞ ದಾನ ಉಪವಾಸ  ಜಪ ತಪ ಸದಾಚಾರ ಮುಂತಾದ ವೈದಿಕ ಕರ್ಮ ಮಾಡಬೇಕು. ವೇದವಿರೋಧಿ ಮತಗಳನ್ನು ತಿರಸ್ಕರಿಸಬೇಕು,  ಶೃತಿಸ್ಮೃತಿಗಳ ಜತೆ ಸಂವಾದ ಮಾಡಬೇಕು’ ಎಂಬ ವಿಚಾರಗಳು ಬರುತ್ತವೆ. ಇಲ್ಲಿ ಮಚೇಂದ್ರನ ಮೂಲಕ ವರ್ಣಾಶ್ರಮ ಧರ್ಮದ ಸಮರ್ಥನೆಯನ್ನೂ ದ್ವಿಜ ಪಾರಮ್ಯವನ್ನೂ ಮಾಡಿಸಲಾಗಿದೆ. ಯೋಗಿಯೊಬ್ಬ ಪಟ್ಟಕ್ಕೆ ಬರುವಾಗ  ಉತ್ತಮ ಜಾತಿಯವರಿಗೆ ಚಿನ್ನ ಗೋವು ಅನ್ನ ವಸ್ತ್ರಗಳ ದಾನಮಾಡುವ ಮಾತು ಬರುತ್ತದೆ.[3] ‘ಕದಲಿ ಮಂಜುನಾಥ ಮಹಾತ್ಮ್ಯೆ’ವೂ ಸಂಸ್ಕೃತೀಕರಣ ಪಡೆದ ಪಠ್ಯವಾಗಿದೆ.
ಪಂಥ ಮತ್ತು ದರ್ಶನಗಳನ್ನು ಕುರಿತು ಆಧುನಿಕ ಕಾಲದಲ್ಲಿ ಸಿಗುವ ವ್ಯಾಖ್ಯಾನಗಳಲ್ಲೂ  ಸಂಸ್ಕೃತೀಕರಣದ ಸಮಸ್ಯೆಯಿದೆ. ಕಡವ ಶಂಭುಶರ್ಮರು ತಮ್ಮ ನಾಥ ಸಿದ್ಧಾಂತ ಗ್ರಂಥಗಳ ಅನುವಾದಕ್ಕಿಂತ ಅವುಗಳ ವ್ಯಾಖ್ಯಾನ ಮಾಡುವಾಗ, ಈ ಸಮಸ್ಯೆ ಕೆಲವು ಕಡೆ ಕಾಣಿಸುತ್ತದೆ.  ಗಾಂಧಿವಾದಿಯಾಗಿದ್ದ ಶರ್ಮರು (೧೮೯೫-೧೯೬೪) ಪುತ್ತೂರಿನಲ್ಲಿ  ಶಿಕ್ಷಕರೂ ಆಯುರ್ವೇದ ಪಂಡಿತರೂ ಆಗಿದ್ದರು. ಹವ್ಯಕರಾದ ಅವರು ಅದ್ವೈತ ಸಿದ್ಧಾಂತದಲ್ಲಿ ದೊಡ್ಡ ವಿದ್ವತ್ತು ಸಂಪಾದಿಸಿದ್ದರು. ಸೌದೆ ವ್ಯಾಪಾರವನ್ನೂ ಮಾಡುತ್ತಿದ್ದ ಶರ್ಮರು ಒಮ್ಮೆ ಲಾರಿ ಅಪಘಾತದಲ್ಲಿ ಕಾಲನ್ನು ಕಳೆದುಕೊಂಡರು. ಅಂಗವಿಕಲರಾದ ಬಳಿಕ ಅವರು ಹೆಚ್ಚು ಅಧ್ಯಯನ ಹಾಗೂ ಅಧ್ಯಾತ್ಮದತ್ತ ವಾಲಿದರು. ಆ ಹೊತ್ತಿಗೆ ನಾಥಪಂಥದ ಪ್ರಚಾರಕ್ಕೆಂದು ಬಂದಿದ್ದ ಭೂತೇಶ್ವರನಾಥರ ಸಂಪರ್ಕಕ್ಕೆ ಬಂದು, ನಾಥಪಂಥದ ದಾರ್ಶನಿಕ ಗ್ರಂಥಗಳನ್ನು   ಅನುವಾದಿಸಿದರು. ಇದೊಂದು ಬೆಲೆಕಟ್ಟಲಾಗದ ಅಪೂರ್ವ ಕೆಲಸವಾಗಿದೆ. ಆದರೆ ಶರ್ಮರು ನಾಥದರ್ಶನದಲ್ಲಿ ಇರುವ ದೃಷ್ಟಿಕೋನವನ್ನು  ಕೆಲವು  ಕಡೆ ಸರಿಯಾಗಿ ಗ್ರಹಿಸದೆ ಹೋದರೇನೂ ಎಂದು ಅನುಮಾನ ಬರುತ್ತದೆ. ಮತ್ತೆ ಕೆಲವುಕಡೆ  ನಾಥದರ್ಶನದ ಮೂಲ ಆಶಯಕ್ಕೆ ವ್ಯತಿರಿಕ್ತವಾದ ವ್ಯಾಖ್ಯಾನ ಮಾಡುತ್ತಾರೆ ಎಂದೂ ಅನಿಸುತ್ತದೆ.[4] ಇದಕ್ಕೆ ಕಾರಣ, ಅವರ ಅದ್ವೈತದ ಒಲವೊ ಅಥವಾ ಸಾಮಾಜಿಕ ದೃಷ್ಟಿಕೋನವೊ ತಿಳಿಯುವುದಿಲ್ಲ. ಈ ಸಮಸ್ಯೆಯು ಶರ್ಮರಲ್ಲಿ ಅಲ್ಲ, ಸ್ವತಃ ನಾಥರಲ್ಲೂ ಇದೆ. ಕದ್ರಿ ಝುಂಡಿಯ ನಾಯಕ ರಾಗಿದ್ದ ಸೂರಜನಾಥರು ಕದ್ರಿಬೆಟ್ಟದಲ್ಲಿ ಮಾಡಿದ ಪ್ರವಚನಗಳು, ಬ್ರಾಹ್ಮಣ ಪುರಾಣಗಳ ನೆಲೆಯಲ್ಲಿಯೇ ಇದ್ದವು. ಒರಿಸ್ಸಾದಿಂದ ಬಂದಿದ್ದ ವೈಚಾರಿಕ ಯೋಗಿ ಶಿವನಾಥರು ಇದನ್ನು ಕೇಳಿ ಪರಿತಾಪ ಪಟ್ಟರು.
ನಾಥಪಂಥವು ಪ್ರಧಾನವಾಗಿ ಶಿವ ಸಂಸ್ಕೃತಿಯ ಪಂಥ. ಗೋರಖನನ್ನು ಶಿವಗೋರಕ್ಷ ಎಂದೇ ಕರೆಯಲಾಗುತ್ತದೆ. ಶಿವನನ್ನು ನವನಾಥರಲ್ಲಿ ಮೊದಲನೆಯ ಆದಿನಾಥ ಎನ್ನಲಾಗುತ್ತದೆ. ಮಚೇಂದ್ರನು ಮೀನರೂಪದಲ್ಲಿ ಶಿವಪಾರ್ವತಿಯರ ಸಂವಾದವನ್ನು ಕದ್ದಾಲಿಸಿದ ಘಟನೆಯಿಂದ ಇದರ ಚರಿತ್ರೆ ಶುರುವಾಗುತ್ತದೆ. ನಾಥರು ಆರಾಧಿಸುವ ಶಕ್ತಿಯು ಶಿವನ ಮಡದಿ; ನಾಥರ ಆರಾಧ್ಯದೈವ ಭೈರವನೂ ಶಿವಸ್ವರೂಪಿ. ಭಾರತದ ಬಹುತೇಕ ತಂತ್ರ ಪಂಥಗಳು ಶಿವಕೇಂದ್ರಿತವಾದವು. ಮುಂದೆ ನಾಥಪಂಥದಲ್ಲಿ ವೈಷ್ಣವ ಪಂಥಗಳ ಪ್ರವೇಶವಾಯಿತು. ಇವುೊ ಕೆಲಮಟ್ಟಿಗೆ ನಾಥಪಂಥದ ಬ್ರಾಹ್ಮಣೀಕರಣಕ್ಕೆ ಜಾಗ ನಿರ್ಮಿಸಿ ಕೊಟ್ಟವು ಅನಿಸುತ್ತದೆ. ಕರ್ನಾಟಕಕ್ಕೆ ಹೋಲಿಸಿದರೆ, ಮರಾಠಿ ನಾಥಪಂಥವು ಹೆಚ್ಚು ಬ್ರಾಹ್ಮಣೀಕರಗೊಂಡಿತು. ಜಾತಿಯಿಂದ ಬಹಿಷ್ಕೃತರಾದರೂ ನಾಥಪಂಥದ ಜತೆ  ಅನುಸಂಧಾನ ಮಾಡಿದ ಜ್ಞಾನೇಶ್ವರ ಮುಂತಾದವರು ಉತ್ತಮ ಜಾತಿಯವರಾಗಿದ್ದರು. ಮರಾಠಿ ‘ನವನಾಥ ಕಥಾಸಾರ’ದಲ್ಲಿ ವಿಷ್ಣುವು ಜ್ಞಾನೇಶ್ವರನಾಗಿಯೂ ನವನಾರಾಯಣರು ನವನಾಥರಾಗಿಯೂ ಅವತಾರವೆತ್ತುವ ಕಥೆ ಸೇರಿತು. ಇಂದ್ರ ಮಾಡುವ ಯಾಗಕ್ಕೆ ನವನಾಥರು ಹಾಜರಾಗುವ ಪ್ರಸಂಗವೂ ಇದರಲ್ಲಿದೆ.  ಜ್ಞಾನೇಶ್ವರ ಮೂಲದಿಂದ ಬಂದ ಕರ್ನಾಟಕದ ಸಿಂದಗಿಯ ಸಿದ್ಧ ಸಂಪ್ರದಾಯ ಕೂಡ  ಬ್ರಾಹ್ಮಣೀಕರಣ ತಳೆಯಿತು. ಇದರಿಂದ ವೈಷ್ಣವೀಕರಣವು ಯಾವಾಗಲೂ ಸಂಸ್ಕೃತೀಕರಣಕ್ಕೆ ಹಾದಿ ಮಾಡಿಕೊಡುತ್ತದೆ ಎಂದು ಸಾಧಾರಣೀಕರಣ ಮಾಡಲಾಗುವುದಿಲ್ಲ. ಕಬೀರಪಂಥಿಗಳೂ ಬಂಗಾಲದ ಬಾವುಲರು ವೈಷ್ಣವೀಕರಣ ಪಡೆದರೂ ಸಂಸ್ಕೃತೀಕರಣ ಆಗಲಿಲ್ಲ.  ಅಲ್ಲಿ ಜಾತಿ ವ್ಯವಸ್ಥೆ, ಪುರೋಹಿತ ಶಾಹಿ, ವೇದಶಾಸ್ತ್ರಗಳ ಸ್ಪಷ್ಟ ನಿರಾಕರಣೆಯಿದೆ.
ಆದರೆ ಸಾಮಾಜಿಕವಾಗಿ ಕೆಳಜಾತಿಯವರು ಮೇಲುಜಾತಿಯ ಕೆಲವು ಆಚಾರಗಳನ್ನು ಅನುಕರಿಸುವ ಕಾರಣ, ಸಂಸ್ಕೃತೀಕರಣವು ಭಾರತದಾದ್ಯಂತ ಕಾಣಸಿಗುವ ಒಂದು ಸಾಮಾನ್ಯ ವಿದ್ಯಮಾನವಾಗಿದೆ. ನಾಥರು ಕೊರಳಿಗೆ ಹಾಕುವ ಕುರುಬುದಾರದ ಶೈಲಿಯನ್ನು ‘ಜನೇವಾ’ ಎಂದು ಕರೆಯಲಾಗುತ್ತಿದೆ. ನಾಥರ ಜನೇವಾ ದೀಕ್ಷೆಯಲ್ಲಿ ಕೆಲವು ಕಡೆ ಗಾಯತ್ರಿ ಮಂತ್ರ ಪಠಿಸಲಾಗುತ್ತಿದೆ. ಕರ್ನಾಟಕದ ಅನೇಕ ಭೈರವಸ್ಥಾನಗಳು ಹಾಗೂ ಸಿದ್ಧರಮಠಗಳು ಸಂಸ್ಕೃತೀಕರಣ ಪಡೆದಿವೆ. ಗುಡಿಯ ಸಂಪತ್ತು ಹಾಗೂ  ಪೂಜೆಯ ಹಕ್ಕುಗಳು ಎಲ್ಲ ಬಗ್ಗೆಯ ಪಂಥೀಯ ದೈವಿಕ ಬೇಲಿಗಳನ್ನು ಮುರಿದು ಹೊಸ ಸಂಗತಿಗಳನ್ನು ಒಳನುಗ್ಗಿಸಿ ಬಿಡುತ್ತಿವೆ.  ಕರ್ನಾಟಕದ ಮೂರು ನಾಥಸ್ಥಾನದಲ್ಲಿ ಇರುವ ಸಂಸ್ಕೃತೀಕರಣದ ಸ್ವರೂಪ ವನ್ನು ಇಲ್ಲಿ ಗಮನಿಸಬಹುದು.
೧. ಕದ್ರಿ ಮತ್ತು ವಿಟ್ಲ ಮಠಗಳು, ಚುಂಚನಗಿರಿ ಲುಂಕೆಮಲೆ ಹಂಡಿಬಡಗನಾಥ ಮಠಗಳಿಗೆ ಹೋಲಿಸಿದರೆ ಹೆಚ್ಚು ಸಂಸ್ಕೃತೀಕರಣ ಪಡೆದವು. ಇದಕ್ಕೆ ಕಾರಣ, ಕರಾವಳಿಯಲ್ಲಿ ಕೆಳಸ್ತರದ ಜಾತಿಗಳ ಮೇಲಿರುವ ಉಚ್ಚಜಾತಿಯವರ ಜೀವನ ಪದ್ಧತಿಯ  ಒತ್ತಡಗಳು.  ಕದ್ರಿ ಪರಿಸರದ ಜೋಗಿ ಸಮದಾಯದವರು ತಮಗೆ ಗುರುಗಳಾದ ನಾಥಜೋಗಿಗಳನ್ನು, ಕರಾವಳಿಯ ಬ್ರಾಹ್ಮಣ ಮಠಗಳ ಸ್ವಾಮಿಗಳ ಜತೆ ತುಲನೆ ಮಾಡಿ ನೋಡುವ ಒಂದು ಅಭ್ಯಾಸ ರೂಢಿಸಿಕೊಂಡಿರುವುದು ಸಾಮಾನ್ಯವಾಗಿ ಕಾಣುತ್ತದೆ.   ಕದ್ರಿಮಠದ ನಾಥನ ಆಯ್ಕೆ ನಡೆಯುವ ನಾಸಿಕ್ ತ್ರ್ಯಂಬಕೇಶ್ವರಕ್ಕೆ ಬಂದಿದ್ದ ಕದ್ರಿಯ ಜೋಗಿ ಸಮುದಾಯದ ಅನೇಕರು, ಗೋರಖನಾಥನ ಅಖಾಡದಲ್ಲಿ ಸೇರಿದ್ದ ನಾಥರು ಸ್ನಾನ ಮಾಡದಿರುವುದು, ಗುಡಿಗೆ ಹೋಗದಿರುವುದು, ಸಿಗರೇಟು ಅಥವಾ ಚಿಲುಮೆ ಸೇದುತ್ತ ಓಡಾಡುವುದು ಇವನ್ನೆಲ್ಲ ಕಸಿವಿಸಿಯಿಂದ ಗಮನಿಸುತ್ತಿದ್ದರು. ಕದ್ರಿಮಠದಲ್ಲಿ ಪೂಜಾರಿಯಾಗಿ ಕೆಲಸ ಮಾಡುವ, ನಾಥರ ಜತೆ ಬಹುಕಾಲ ಒಡನಾಟ ಮಾಡಿರುವ ಅನುಭವವುಳ್ಳ ಉಮೇಶನಾಥ ಜೋಗಿಯವರ ಜತೆ ಮಾಡಿದ ಚರ್ಚೆಯಲ್ಲಿ, ಈ ಶಿಷ್ಟ ದೃಷ್ಟಿಕೋನವು ನಿಚ್ಚಳವಾಗಿ ತೋರಿಬಂದಿತು. ಉಮೇಶನಾಥರ ಪ್ರಕಾರ ಹೆಚ್ಚಿನ ನಾಥಯೋಗಿಗಳು  ಗರ್ವಿಷ್ಟರು. ಒರಟರು. ಶಿಸ್ತಿಲ್ಲ. ಕೊಳಕರು. ಬೆಳಿಗ್ಗೆ ಎದ್ದೊಡನೆ ಸ್ನಾನಮಾಡದೆ ಗಾಂಜಾ ಸೇದುತ್ತಾರೆ. ನಾನಾ ಜಾತಿಗಳಿಂದ ನಾಥಪಂಥಕ್ಕೆ ಜನ ಬಂದು ಸೇರುವುದು ಹಾಗೂ ಅವರ ಪೂರ್ವಾಪರ ನೋಡದೆ ದೀಕ್ಷೆ ಕೊಡುವುದು ಈ ಅಶಿಸ್ತಿಗೆ ಕಾರಣ. ಬಹುಶಃ ಸ್ನಾನದಂತಹ ದೇಹ  ಶುದ್ಧತೆಯ  ಕಲ್ಪನೆಯು ದಟ್ಟವಾಗಿರುವ ಕರಾವಳಿ ಪರಿಸರದಲ್ಲಿ ಬೆಳೆದಿರುವ ಹಾಗೂ ತಮ್ಮ ಮದುವೆಗಳಿಗೆ ಬ್ರಾಹ್ಮಣ ಪುರೋಹಿತರನ್ನು  ಕರೆಸುವ ಸಂಪ್ರದಾಯ ಇರುವ ಜೋಗಿಗಳಿಗೆ, ಹೀಗೆ ಅನಿಸುವುದು ಸಹಜವಾಗಿದೆ. ಆದರೆ ಗೋರಖನು ಹೇಳುವಂತೆ ಅವಧೂತರು ಹಾಕುವ ಬಟ್ಟೆ, ಮಲಗುವ ತಾಣ, ಉಣ್ಣುವ ಊಟದ ಬಗೆಗಿನ ಕಲ್ಪನೆಗಳೇ ಬೇರೆಯಿವೆ.. ಯೌಗಿಕ ಪಂಥಗಳು ದೈಹಿಕ ಶುದ್ಧತೆಯನ್ನು ಒಂದು ಮೌಲ್ಯವಾಗಿ ಒಪ್ಪುವುದಿಲ್ಲ.
ಕದ್ರಿಯ ನವನಾಥ ಕೆರೆಗಳ ಮೇಲಿರುವ ಛತ್ರದ ಗೋಡೆಯಲ್ಲಿ, ನವನಾಥರು ಧುನಿ ಹಾಕಿಕೊಂಡು ಭಂಗಿ ಸೇದುತ್ತಿರುವ ಚಿತ್ರಗಳಿವೆ. ಒಮ್ಮೆ ಅದರಲ್ಲಿ ವೈದಿಕರು ಹೋಮ ಮಾಡುತ್ತಿದ್ದರು. ಎರಡೂ ಬೆಂಕಿಯ ಕ್ರಿಯೆಗಳೇ. ಆದರೆ ಆಶಯದಲ್ಲಿ ಸಂಪೂರ್ಣ ಭಿನ್ನ. ವಜ್ರಯಾನದಿಂದ ಶೈವ ನಾಥಪಂಥಕ್ಕೆ ಹೊರಳಿದ ಕದ್ರಿಯು ಈಗ ವೈದಿಕೀರಣದತ್ತ ಹೊರಳುತ್ತಿದೆ. ಕದ್ರಿಮಠಕ್ಕೆ ಲಗತ್ತಾಗಿರುವ ಪರಶುರಾಮನ ಸಂಬಂಧವು ಸಂಸ್ಕೃತೀಕರಣಕ್ಕೆ  ಒಂದು ನೆಪವಾಗಿದೆ. ಶಿವನನ್ನೂ ಅರ್ಚಿಸುವ ಸ್ಮಾರ್ತ ಅರ್ಚಕರ ಪ್ರವೇಶದಿಂದ ನಾಥರ ಗುಡಿಗಳಲ್ಲಿ ಈಗಾಗಲೆ ಒಂದು ಬಗೆಯ ಸಂಸ್ಕೃತಿಕರಣದ ವಾತಾವರಣವಿದೆ.  ಕದ್ರಿಯ ಜೋಗಿ ಸಮುದಾಯಕ್ಕೆ  ಮಂಜುನಾಥ ಗುಡಿಯ ವಿಷಯದಲ್ಲಿ ಪುರೋಹಿತರ ಜತೆ ಅನೇಕ ಕಹಿ ಅನುಭವಗಳಾಗಿವೆ. ಕದ್ರಿಮಠದ ನಾಥರನ್ನು ಗರ್ಭಗುಡಿಯಲ್ಲಿ ಬಿಟ್ಟುಕೊಳ್ಳಲು ಮಾಡಲಾದ ಅಡ್ಡಿಯ ಪ್ರಸಂಗಗಳು ಅವರ ಸ್ಮೃತಿಯಲ್ಲಿವೆ. ಆದರೆ ಸಾಮಾಜಿಕ ಜೀವನದಲ್ಲಿ  ಬ್ರಾಹ್ಮಣೀಕರಣದ ಮಾದರಿ ಒಪ್ಪಿಕೊಂಡಿರುವ ಕಾರಣದಿಂದ, ಈ ಕುರಿತು ಅವರಲ್ಲಿ ಒಂದು ಬಗೆಯ ದ್ವಂದ್ವ ಏರ್ಪಟ್ಟಿದೆ.
೨. ಚುಂಚನಗಿರಿ ಮಠವು ೧೯೨೬ರಲ್ಲಿ ನಾಥಸಂಪ್ರದಾಯದ ಸಂಬಂಧವನ್ನು ಕಳೆದುಕೊಂಡ ಬಳಿಕ, ಒಂದು ಬಗೆಯಲ್ಲಿ ಶೂದ್ರೀಕರಣಕ್ಕೆ ಒಳಗಾಯಿತು. ಈ ಸೀಮೆಯ ಭೈರವಾರಾಧಕರು ಹಾಗೂ ಕಾಪಾಲಿಕರು, ಹಿಂದಿನ ಶೈವಕಾಪಾಲಿಕ ಆಚರಣೆಗಳನ್ನೇ ಮುಂದುವರಿಸಿದರು. ಚುಂಚನಗಿರಿ ಜೋಗಪ್ಪ ಸಂಪ್ರದಾಯದ ಜತೆಗೆ ಅಲ್ಲಿನ ಶ್ರೀವೈಷ್ಣವರ ದಾಸಪ್ಪ ಸಂಪ್ರದಾಯವು ಸೇರಿಕೊಂಡರೂ, ದಾಸಪ್ಪಗಳು ದಲಿತ ಸಂಸ್ಕೃತಿಯನ್ನು ಪ್ರತಿನಿಧಿಸುವ ಕಾರಣ, ಸಂಸ್ಕೃತೀಕರಣಕ್ಕೆ ಅವಕಾಶ ಆಗಲಿಲ್ಲ. ಜತೆಗೆ ಒಕ್ಕಲಿಗರನ್ನು ಹಾಗೂ ಕಾಪಾಲಿಕರನ್ನು ಪ್ರಭಾವಿಸುವ ಮೇಲುಜಾತಿಯ ಸಾಮಾಜಿಕ ಯಜಮಾನಿಕೆಯು, ಇಲ್ಲಿನ ಗ್ರಾಮೀಣ ಭಾಗದಲ್ಲಿ ಇಲ್ಲದಿರುವುದು ಇನ್ನೊಂದು ಕಾರಣವಾಗಿತ್ತು. ಆದರೆ ಚುಂಚನಗಿರಿ ಮಠವು ೨೦ನೇ ಶತಮಾನದ ಕೊನೆಯ ದಶಕದಲ್ಲಿ ವೈದಿಕ ಸ್ಪರ್ಶ ಪಡೆಯತೊಡಗಿತು. ಇದಕ್ಕೆ ೨ ಕಾರಣಗಳಿದ್ದಂತೆ ತೋರುತ್ತದೆ. ೧. ಮೊದಲ ಒಕ್ಕಲಿಗ ಸಮುದಾಯದ ಸ್ವಾಮಿಯಾದ ಭಕ್ತನಾಥರ ನಂತರ ಬಂದವರು ನಾಥದೀಕ್ಷೆಯಿಲ್ಲದವರು.  ರಾಮಕೃಷ್ಣ ಆಶ್ರಮದ ಹಿನ್ನೆಲೆಯಿಂದೊಬಂದ ಇವರು, ಶಿಷ್ಟ ಆಚರಣೆಗಳನ್ನು ಆರಂಭಿಸಿದರು. ‘ಪ್ರಸ್ತುತದಲ್ಲಿ ಹಿಂದಿನ ಸಂಪ್ರದಾಯಗಳನ್ನು ಪರಿಷ್ಕರಿಸಿ ಜೋಗಪ್ಪ ಚೂರದಾರ ಹಾಗೂ ಸುಬೇದಾರರನ್ನು ತರಪೇತುಗೊಳಿಸಲು ಶೈವಾಗಮ ಮತ್ತು ವೇದಪಾಠಗಳನ್ನು ಶ್ರೀಕ್ಷೇತ್ರದ ಸಂಸ್ಕೃತ ಮಹಾವಿದ್ಯಾಲಯದಲ್ಲಿ ಸೂಕ್ತ ವ್ಯವಸ್ಥೆ ಆಗಿದೆ’  ಎಂಬ ಮಠದ ಹೇಳಿಕೆಯನ್ನು ಗಮನಿಸಬೇಕು.[5] ಇಲ್ಲಿ ಪರಿಷ್ಕಾರ ಎಂದರೆ ವೈದಿಕೀಕರಣವೇ. ಬಹುಶಃ ಶೂದ್ರಮಠದ  ಸ್ವಾಮಿಯಾದವರಿಗೆ ಉಚ್ಚಜಾತಿ ಸಮುದಾಯಗಳ ಸ್ವಾಮಿಗಳ ಜತೆ  ಸಮಾನಸ್ಕಂಧರಾಗಿ ವ್ಯವಹರಿಸಲು, ಸಂಸ್ಕೃತದ ಬುನಾದಿ ಅಗತ್ಯ ಅನಿಸಿರಬಹುದು. ೨.ಆಧುನಿಕ ಶಿಕ್ಷಣ ಹಾಗೂ ಸರಕಾರಿ ನೌಕರಿ ಪಡೆದು ಪಟ್ಟಣಸೇರಿ ಮಧ್ಯಮ ವರ್ಗಕ್ಕೆ ಏರಿದ ಒಕ್ಕಲಿಗರಲ್ಲಿ, ಸತ್ಯನಾರಾಯಣ ಪೂಜೆ ಇತ್ಯಾದಿ ಬ್ರಾಹ್ಮಣೀಕರಣದ ಆಚರಣೆಗಳು ನೆಲೆಯೂರಿದ್ದವು. ಇದರಿಂದಾಗಿ ಮಠದ ಸಂಸ್ಕೃತೀಕರಣವು ಒಂದು ದೊಡ್ಡ ಸಮಸ್ಯೆ ಎಂದು ಅವರಿಗೆ ಅನಿಸಲಿಲ್ಲ
ಚುಂಚನಗಿರಿಯ ಸಂಸ್ಕೃತ ಶಾಲೆಯಲ್ಲಿ ವೇದ ನ್ಯಾಯಗಳನ್ನು ಕಲಿಸಲು ಕರಾವಳಿಯಿಂದ ಬಂದ ಅಧ್ಯಾಪಕರಿದ್ದಾರೆ.  ರೈತಾಪಿ ಶೂದ್ರ ಭಕ್ತರು ಬರುವ, ಬಲಿ ಮಾಂಸಾಹಾರದ ಆಚರಣೆ ಮಾಡುವ, ಅವೈದಿಕ ದೇವರಾದ ಭೈರವನ ಕ್ಷೇತ್ರದಲ್ಲಿ ಇವರು ಪರಕೀಯರಂತೆ ಕಾಣುತ್ತಾರೆ. ಇವರು ಈ ಪರಿಸರದೊಂದಿಗೆ ಅನಿವಾರ್ಯವಾಗಿ ಹೊಂದಾಣಿಕೆ ಮಾಡಿಕೊಂಡು ಬದುಕಿದಂತೆ ಕಾಣುತ್ತಿತ್ತು. ಈ ಅರ್ಥದಲ್ಲಿ ಇಲ್ಲಿ ನಾಥಪಂಥದ ಸಂಸ್ಕೃತೀಕರಣ ಜತೆಜತೆಗೆ ಸಂಸ್ಕೃತ ಹಾಗೂ ಉಚ್ಚಜಾತಿಯವರ ಶೂದ್ರೀಕರಣವೂ ನಡೆದಿದೆ ಎನ್ನಬಹುದು. ಈ ಅಧ್ಯಾಪಕರು ಚುಂಚನಗಿರಿ ಸ್ವಾಮಿಯವರು ಭೈರವನ ಪೂಜೆ ಮಾಡುವ ಹೊತ್ತಲ್ಲಿ, ತಮ್ಮ ಶೂದ್ರ ಶಿಷ್ಯರ ಜತೆಗೂಡಿ  ವೇದಮಂತ್ರಗಳನ್ನು ಘೋಷಿಸಿದರು. ಅವೈದಿಕ  ಭೈರವನಿಗೂ ವೇದವಿದ್ಯೆಗೂ ಎಂತಹ  ಸಂಬಂಧ ಎಂದು ಅಧ್ಯಾಪಕರಿಗೆ ಕೇಳಿದೆ. ಅವರಲ್ಲಿ ಒಬ್ಬರಾದ ಗೋವಿಂದಭಟ್ಟರು(೩೫) ‘ಹಾಗೇನಿಲ್ಲ. ಈ ಭಾಗದ ಬ್ರಾಹ್ಮಣರು ಭೈರವನ ಆರಾಧನೆಯನ್ನು ಮಾಡುತ್ತಿದ್ದರು. ಈ ಭಾಗದ ದೊಡ್ಡ ಲೇಖಕರಾದ ಎಸ್.ಎಲ್.ಭೈರಪ್ಪನವರ ಮೊದಲ ಹೆಸರು ಕಾಳಭೈರವಶರ್ಮ ಎಂದಿತ್ತು.  ಶೂದ್ರರೂ ಹಿಂದುಗಳು ತಾನೆ? ಅವರ ಜತೆಯಿದ್ದು ಸಂಸ್ಕೃತ ವೇದ ನ್ಯಾಯ ನಿರುಕ್ತ ಕಲಿಸುವುದಕ್ಕೆ ನಮಗೆ ಸಮಸ್ಯೆಯೇನಿಲ್ಲ’ ಎಂದು ಹೇಳಿದರು.  ಚುಂಚನಗಿರಿಗೆ ಬರುವ ಬಹುತೇಕ ಭೈರವನ ಭಕ್ತರಿಗೂ ಇಲ್ಲಿನ ವೇದಪಾಠಶಾಲೆಗೂ ಆಪ್ತ ಸಂಬಂಧ ಬೆಳೆದಂತೆ ಕಾಣಲಿಲ್ಲ. ಶಾಲೆಯು ತಾನೊಂದು ದ್ವೀಪವಾಗಿ ಇದೆ. ಆದರೆ ಚುಂಚನಗಿರಿ ಮಠವು ನಡೆಸುವ ಜನಪದ ಕಲಾವಿದರ ಮೇಳಗಳಲ್ಲಿ ಭಕ್ತರಿಗೂ ಮೇಳಕ್ಕೂ ಇಂತಹ ಬಿರುಕು ಕಾಣುವುದಿಲ್ಲ.
ಚುಂಚನಗಿರಿ ಭೈರವನಿಗೆ ಬೆಟ್ಟದ ಮೇಲೆ ಬಲಿಕೊಡುದನ್ನೂ ಹಾಗೂ ಮಾಂಸಾಹಾರ ಮಾಡುವುದನ್ನೂ ನಿಷೇಧ ಮಾಡಲಾಗಿದೆ. ಹೀಗಾಗಿ ಬೇಟೆಯ ಭಕ್ತರು ಬೆಟ್ಟದ ಮೇಲೆ ಹೋಗುವುದು ಕಡಿಮೆ. ಅವರು ಗಾಡಿಯಲ್ಲೊ ಟ್ಯಾಕ್ಟರಲ್ಲೊ ಬಂದು,  ಬೀಡುಬಿಟ್ಟಕಡೆಯಲ್ಲೆ ಭೈರವನ ಸ್ಥಾಪನೆ ಮಾಡಿ, ಹರಕೆ ಪೂರೈಸುತ್ತಾರೆ. ಭೈರವನ ಸ್ಥಾಪನೆ ವಿಧಾನವೂ ಸುಲಭ. ಅಡಿಗೆ ಮಾಡಿದ ಕಡೆಯಲ್ಲೇ ಒಂದಷ್ಟು ಜಾಗವನ್ನು ಚೊಕ್ಕಮಾಡಿ, ಜೋಗಪ್ಪನು ಭೈರವನ ಸಂಕೇತವಾದ ಜೋಳಿಗೆ, ನಾಗಬೆತ್ತ, ತ್ರಿಶೂಲ, ಕಪಾಲ (ಸೋರೆಬುರುಡೆ), ಸಿಂಗನಾದ, ವಿಭೂತಿಗಳನ್ನು ಜೋಡಿಸುತ್ತಾನೆ. ಜೋಗಪ್ಪಗಳು ಸಾಮಾನ್ಯವಾಗಿ ಕಾಪಾಲಿಕ ಇಲ್ಲವೆ ಹಿಂದುಳಿದ ಜಾತಿಯವರಾಗಿರುತ್ತಾರೆ. ಜೋಗಪ್ಪನು ಕುರಿಯನ್ನು ಬೆಟ್ಟದ ಕಡೆ ಮುಖಮಾಡಿ ನಿಲ್ಲಿಸಿ, ಮೈಮೇಲೆ ನೀರು ಸಿಂಪಡಿಸುತ್ತಾನೆ. ಅದು ಮೈಕೊಡವಿದಾಗ ಭೈರವ ಅಪ್ಪಣೆ ಕೊಟ್ಟ ಎಂದು ಹೇಳಿ, ಅದರ ಬಲಿಕೊಡುತ್ತಾನೆ. ಅಡುಗೆಯಾದ ಬಳಿಕ, ಅನ್ನವನ್ನು ಸೋರೆಬರುಡೆಯ ಕಪಾಲದಲ್ಲಿ ತುಂಬಿ, ಮೇಲೆ ಸಾರು ಹೊಯ್ದು, ಮಾಂಸದ ತುಂಡು ಜೋಡಿಸಿ ಇಡಲಾಗುತ್ತದೆ. ಜೋಗಪ್ಪ ಪೂಜೆಮಾಡಿ ಸಿಂಗನಾದ ಊದುತ್ತಾನೆ. ಅವನ ಮೀಸಲು ಊಟದ ನಂತರ ಉಳಿದವರ ಊಟ ಶುರುವಾಗುತ್ತದೆ. ಇಲ್ಲಿಮುಖ್ಯವಾದುದು, ಬಲಿ ಹರಕೆ ಮಾಡಿಕೊಂಡವರು ತಾವು ಬೀಡುಬಿಟ್ಟಲ್ಲೆ ಪರ್ಯಾಯ ಭೈರವ ಸ್ಥಾಪನೆ ಮಾಡಿಕೊಳ್ಳುವುದು. ಇದಕ್ಕೆ ತಕ್ಕಂತೆ ಭೈರವನ ಸಂಚಾರಿ ಪೂಜಾರಿಯಾದ ಜೋಗಪ್ಪನೂ ಇದ್ದಾನೆ. ಸ್ಥಾವರ ಗುಡಿಗೆ ಸ್ಥಾವರ ಅರ್ಚಕನಾದರೆ, ಸಂಚಾರಿ ದೇವರಿಗೆ ಸಂಚಾರಿ ಪೂಜಾರಿ.
೩. ಲುಂಕೆಮಲೆ ಮಠದ ಶಿಷ್ಯರಾದ ಸಿದ್ಧಪ್ಪನವರು ಬರೆದಿರುವ ಕೃತಿಯಲ್ಲಿ ‘‘ಎಲ್ಲಿ ಪರಮ ಸಾತ್ವಿಕರಾದ ಕದಂಬರಾಜರ ರಾಜಧಾನಿಯಿದ್ದಿತೊ, ಅಲ್ಲಿಯೇ ಅದೇ ಸಿದ್ಧಭುಕ್ತಿಯ ಆಚರಣೆಯನ್ನು ಹಿಂಸಾಪೂರ್ವಕವಾದ ವಾಮಮಾರ್ಗಕ್ಕೆ ಈಚಿನ ಕೆಲವರು ತಿರುಗಿಸಿರುವರೆಂದೇ ತಿಳಿಯುವುದು. ಇದಕ್ಕಾಗಿ ಬಹುಬಹು ವಿಷಾದಿಸಬೇಕಾಗುವುದು’’ ಎಂಬ ಎಚ್ಚರಿಕೆಯ ಮಾತೊಂದಿದೆ.[6] ನಾಥಮಠಗಳು ಎಷ್ಟೇ ಬೆಟ್ಟಗುಡ್ಡಗಳ ಸಂದಿನಲ್ಲಿರಲಿ, ಅವಕ್ಕೆ ಸಂಸ್ಕೃತೀಕರಣದಿಂದ ತಪ್ಪಿಸಿಕೊಳ್ಳಲು ಸಾಧ್ಯವಿಲ್ಲ ಎಂಬ ವಾಸ್ತವಿಕ ಸತ್ಯವನ್ನು ಈ ಮಾತು ಹೇಳುವಂತಿದೆ. ಲುಂಕೆಮಲೆಯ ಪರಿಸರವು ಚುಂಚನಗಿರಿಯಷ್ಟು ಬ್ರಾಹ್ಮಣೀಕರಣಕ್ಕೆ ಒಳಗಾಗಲಿಲ್ಲ. ಇದಕ್ಕೆ ಒಂದು ಕಾರಣ, ಈ ಭಾಗದಲ್ಲಿ ಮ್ಯಾಸನಾಯಕರು, ಗೊಲ್ಲರು ಹಾಗೂ ಲಿಂಗಾಯತರು ಪ್ರಬಲವಾಗಿರುವುದು. ಲುಂಕೆಮಲೆಯಲ್ಲಿ ಲಿಂಗಾಯತೀಕರಣ ಪ್ರಕ್ರಿಯೆ ನಡೆದಿದೆ. ಭೈರವಾರಾಧನೆ ಶೈವವಾದ ಕಾರಣ, ಲಿಂಗಾಯತೀಕರಣವು  ಬೇರೆಯೆಂದು ಗೊತ್ತೂ ಆಗುವುದಿಲ್ಲ. ಆದರೆ ನಿಧಾನವಾಗಿ ಬಲಿ ಹಾಗೂ ಮಾಂಸದೆಡೆ ಆಚರಣೆಗಳು ನಿಲ್ಲುತ್ತಿವೆ ಅಥವಾ ದೂರ ಸರಿಯುತ್ತಿವೆ. ಹೇಮಾವತಿಯಲ್ಲಿ ಕೂಡ ಹೆಂಜೇರು ಸಿದ್ಧಪ್ಪನ ಪೂಜೆಯ ಹಕ್ಕು ಲಿಂಗಾಯತರಿಗೆ ಹೋದ ಬಳಿಕ, ಸಿದ್ಧಭುಕ್ತಿಯನ್ನು ಪೌಳಿಯೊಳಗೆ ನಿಷೇಧಿಸಲಾಗಿದೆ.   ಲುಂಕೆಮಲೆಯ ಕಾಪಾಲಿಕರಲ್ಲಿ ಧಾರ್ಮಿಕ ಸುಧಾರಕನ ಪಾತ್ರವಹಿಸಿದ  ಸಿದ್ಧಪ್ಪನವರ ಪ್ರಯತ್ನಗಳು, ಬ್ರಾಹ್ಮಣೀಕರಣ ಅಥವಾ ಲಿಂಗಾಯತೀಕರಣಕ್ಕೆ ಪೂರಕವಾಗಿದ್ದವು. ಇದಕ್ಕೆ ತಕ್ಕಂತೆ ಕಾಪಾಲಿಕರಿಗೆ ಸೇರಿದ ಭೈರವನ ಗುಡಿಗಳು ಅವರ ಕೈಬಿಟ್ಟುಹೋದವು. ವದ್ದಿಕೆರೆಯಲ್ಲಿ ಕಾಪಾಲಿಕರಿಗೂ ಗೊಲ್ಲರಿಗೂ ಭೈರವ ಗುಡಿಯ ಪೂಜಾಹಕ್ಕಿಗಾಗಿ ತಕರಾರು ಬಂದಾಗ, ಸರ್ಕಾರವು ಬ್ರಾಹ್ಮಣರನ್ನು ನೇಮಿಸಿತು. ವದ್ದಿಕೆರೆಯ ಲೋಕನಾಥ್ ‘ನಮ್ಮ ಭೈರವನ ದೇವಸ್ಥಾನದಲ್ಲಿ ನಾವೇ ಹೊರಗ್ನೋರ ತರಹ ನಿಲ್ಲ ಬೇಕಾಗಿದೆ’ ಎಂದು ಹೇಳಿದರು.
ನಾಥರ ಮತೀಕರಣ
ಮತೀಯ ರಾಜಕಾರಣವು ಜನರ ಆಲೋಚನ ಕ್ರಮದಲ್ಲಿ ಸಾಕಷ್ಟು ಅಳವಾಗಿ ಹೋಗಿದೆ. ಎಷ್ಟೆಂದರೆ, ನಾಥಪಂಥಕ್ಕೆ ಒಂದು ಕಾಲದ ತಮ್ಮ ಸೋದರ ಪಂಥವಾದ ಸೂಫಿ ಜತೆಗಿನ ಸ್ಮೃತಿಗಳು ಕ್ಷೀಣವಾಗಿವೆ. ಸೂಫಿಗಳ ಒಡನಾಟದ ಕಾರಣದಿಂದ, ಪಂಜಾಬು, ರಾಜಸ್ಥಾನ, ಲಾಹೋರ, ಕಾಬೂಲು, ಕಾಶ್ಮೀರ ಮುಂತಾದ ಕಡೆ ಮುಸ್ಲಿಂ ಸಮುದಾಯದ ಜತೆ ನಾಥಪಂಥಕ್ಕೆ ಒಂದು ಬಗೆಯ ಸಂಬಂಧ ಏರ್ಪಟ್ಟಿತ್ತು. ಅದರ ಹಿಂಜರಿಕೆಯು ವಸಾಹತುಶಾಹಿ ಕಾಲಘಟ್ಟದಲ್ಲೆ ಆರಂಭವಾಯಿತು ಎಂದು ತೋರುತ್ತದೆ. ೨೦ನೇ ಶತಮಾನದ ಮೊದಲ ಭಾಗದಲ್ಲಿಯೇ ಜೋಗಿ ರಾವುಳರ ಜತೆ ನಾಥಜೋಗಿಗಳು ಆಹಾರ ಸೇವನೆ ಮಾಡದ ಬಗ್ಗೆ ವರದಿಗಳಿವೆ. ೧೯೪೭ರ ದೇಶವಿಭಜನೆಯ ಬಳಿಕ ನಡೆದ ಮತೀಯ ಕಂದರವು, ನಾಥರು ಹಾಗೂ ಸೂಫಿಗಳ ಸಂಬಂಧವನ್ನು ಮತ್ತಷ್ಟು ದೂರ ಮಾಡಿತು. ೧೯೯೨ರಲ್ಲಿ ಅಯೋಧ್ಯೆ ಪ್ರಕರಣ ನಡೆದ ಬಳಿಕ, ಕೆಲವು ನಾಥರಲ್ಲಿ ಮುಸ್ಲಿಮರನ್ನು ಕುರಿತು ಮತ್ತಷ್ಟು ದೂರೀಕರಣದ ಭಾವ ಆವರಿಸಿತು. ಇದಕ್ಕೆ ಇನ್ನೊಂದು ಕಾರಣ, ಗೋರಖಪುರ ನಾಥಮಠದ ಮಹಂತರೂ ಬಾರಾಪಂಥದ ಮಹಾಸಭೆಯ ಅಧ್ಯಕ್ಷರೂ ಆದ ಅವೈದ್ಯನಾಥರು, ರಾಮಜನ್ಮಭೂಮಿ ಚಳುವಳಿಯಲ್ಲಿ ನೇತಾರರಾಗಿದ್ದು.   ಉತ್ತರ ಭಾರತದ ಬಹುತೇಕ ನಾಥ ಸಾಧುಗಳ ಮೇಲೆ ಅಯೋಧ್ಯೆಯ ಘಟನೆಗಳು ಪ್ರಭಾವ ಬೀರಿವೆ. ಹಿಮಾಚಲ ಪ್ರದೇಶದ ಮಣಿಕರ್ಣಿಕಾದಲ್ಲಿ ನಾನು ಕಂಡ ಒಬ್ಬ ನಾಥನು, ಭಜರಂಗದಳ ಹಂಚುವ ತ್ರಿಶೂಲವನ್ನು ಹಿಡಿದುಕೊಂಡು ಓಡಾಡುತ್ತಿದ್ದನು. ಅವೈದ್ಯನಾಥರು ವಿಎಚ್‌ಪಿಯ ಕಾರ್ಯಕ್ರಮಗಳಲ್ಲಿ ತಪ್ಪದೆ ಭಾಗವಹಿಸುತ್ತಾರೆ. ಅವರು ಮೊದಲು ಹಿಂದೂ ಮಹಾಸಭಾದ ಟಿಕೆಟ್ಟಿನಿಂದ ಗೋರಖಪುರದ ಶಾಸಕರಾಗಿ, ನಂತರ ಎಂಪಿಯಾಗಿ ಆರಿಸಿಬಂದರು. ಈಗ ಅವರ ಶಿಷ್ಯ ಆದಿತ್ಯನಾಥ್ ಗೋರಖಪುರದ ಸಂಸತ್ ಸದಸ್ಯರು. ರಾಮನಿಗೂ ನಾಥಪಂಥಕ್ಕೂ ಪೌರಾಣಿಕವಾದ ಒಂದು ಸಂಬಂಧವಿತ್ತು.  ಬಾರಾಪಂಥಗಳಲ್ಲಿ ರಾಮನಾಥಿ ದರಿಯಾನಾಥೀ ಧ್ವಜಾಪಂಥಿ ಎಂಬ ಪಂಥಗಳಿದ್ದು ಅವನ್ನು ಆರಂಭಿಸಿದವರು ರಾಮ, ಲಕ್ಷ್ಮಣ ಹಾಗೂ ಹನುಮಂತರು.  ರಾಮನಾಥಿ ಪಂಥದ ಉಗಮ ಸ್ಥಳವು ಗೋರಖಪುರ. ಆದರೆ ೧೯೯೨ರ ನಂತರ ಬಂದ ನಾಥರಲ್ಲಿ ಪ್ರವೇಶಿಸಿದ ರಾಮನು ಹಿಂದುತ್ವದ ಪ್ರತೀಕವಾಗಿದ್ದನು. ೨೦೦೩-೦೪ರ ಝುಂಡಿಯಲ್ಲಿ ನಾಥರು ಊಟ ಬಡಿಸುವಾಗ, ಪಾನಿರಾಂ ರೋಟಿರಾಂ ಎಂದು ಕೇಳುತ್ತ ಹೋಗುತ್ತಿದ್ದರು.  ಗೋರಖ ಮಚೇಂದ್ರರಿಗೆ ಹಾಕುವ   ಜಯಕಾರದ ಜತೆ ‘ಸನಾತನ ಧರ್ಮಕ್ಕೆ ಜಯವಾಗಲಿ’ ಎಂದೂ  ಘೋಷಣೆ ಹಾಕುತ್ತಿದ್ದರು.  ತ್ರ್ಯಂಬಕದ ನಾಥಮಠದಲ್ಲಿ  ಗೋರಖನಾಥನ  ಮೂರ್ತಿಯನ್ನು ೧೯೯೧ರ ಕುಂಭಮೇಳದಲ್ಲಿ ಪ್ರತಿಷ್ಠಾಪನೆ ಮಾಡಲಾಯಿತು. ಅದರ ಫಲಕದಲ್ಲಿ ‘‘ಅಖಿಲ ಭಾರತ ಅವಧೂತ ಸಮಾಜದ ಸಭಾಪತಿಯೂ ಲೋಕಸಭಾ ಸದಸ್ಯರೂ ರಾಮಜನ್ಮಭೂಮಿ ಚಳುವಳಿಯ ನೇತಾರರೂ ಆದ ಮಹಂತ ಅವೈದ್ಯನಾಥರು ಭೇಖ್ ಬಾರಾಪಂಥಿಯರ ಸಮ್ಮುಖದಲ್ಲಿ ಇದರ ಪ್ರತಿಷ್ಠಾಪನೆ ಮಾಡಿದರು’’ ಎಂದು ಕೊರೆಯಲಾಗಿದೆ. ಆವೈದ್ಯನಾಥರ ಬಗ್ಗೆ ಭಾರತದ ನಾಥರಲ್ಲಿ ತುಂಬ ಗೌರವವಿದ್ದು, ಅವರ ಚಟುವಟಿಕೆಗಳು ಮಾನ್ಯವಾಗಿವೆ.  ಅನೇಕ ನಾಥರು ಅವೈದ್ಯನಾಥರು ರಾಮಜನ್ಮಭೂಮಿ ಚಳುವಳಿ ಹಾಗೂ ಸಕ್ರಿಯ ರಾಜಕಾರಣದಲ್ಲಿ ಭಾಗವಹಿಸಿದ್ದನ್ನು ಸಮರ್ಥಿಸಿದರು. ನಾಗರಿಕ ಸಂಪರ್ಕ ಕಡಿಮೆ ಇರುವ ಬೆಟ್ಟಗುಹೆಗಳಲ್ಲಿ ಇರುವ ನಾಥರಲ್ಲೂ ಮತೀಯ ಪೂರ್ವಗ್ರಹಿಕೆಗಳು ಇದ್ದವು. ತ್ರ್ಯಂಬಕದ ಕೌಳ ಪರ್ವತದಲ್ಲಿ ಆಶ್ರಮ ಕಟ್ಟಿಕೊಂಡಿರುವ ಒಬ್ಬ ನಾಥನು ‘ನಮ್ಮ ಅವೈದ್ಯನಾಥರು ರಾಮಜನ್ಮಭೂಮಿ ಚಳುವಳಿ ಆರಂಭಿಸದಿದ್ದರೆ, ಈ ಹೊತ್ತಿಗೆ ತ್ಯಂಬಕೇಶ್ವರ ಗುಡಿಯಲ್ಲೂ ಅಲ್ಲಾಹು ಅಕಬರ್ ಮೊಳಗುತ್ತಿತ್ತು’ ಎಂದನು. ಕೆಲವರು ಮಾತ್ರ ನಾಥರ ರಾಜಕೀಯ ಪ್ರವೇಶವು ತಪ್ಪೆಂದು ಹೇಳಿದರು. ಅಯೋಧ್ಯೆಯಲ್ಲಿ ರಾಮಮಂದಿರ ನಿರ್ಮಿಸುವವರಿಗೂ ನಮಗೂ ಯಾವುದೇ ರೀತಿಯ ಸಂಬಂಧವಿಲ್ಲ ಎಂದು ನುಡಿದರು.[7]
ನಾಥಪಂಥದ ಮತೀಕರಣವನ್ನು ಸರ್ಮರ್ಥಿಸಿದವರಲ್ಲಿ ಬತ್ತೀಸ್‌ಶಿರಾಳದ ಶಿವನಾಥರೂ ಒಬ್ಬರು. ಅವರಿಗೆ ಚಾರಿತ್ರಿಕವಾಗಿ ನಾಥಪಂಥದಲ್ಲಿ ಸೂಫಿಗಳು ಹಾಗೂ ಮುಸ್ಲಿಮರಿದ್ದುದು, ಹಂಡಿಬಡಂಗನಾಥನು ಮುಸ್ಲಿಮನಾಗಿ ಇದ್ದುದು, ಗೋರಖನು ಮಹಮ್ಮದ್ ಪೈಗಂಬರ ಜತೆ ಸಂವಾದ ಮಾಡಿ, ಕಾಫಿರಬೋಧ ಎಂಬ ಕೃತಿ ರಚಿಸಿರುವುದು, ಪೀರ್ ಶಬ್ದವು ಅಲ್ಲಿಂದ ಬಂದಿದ್ದು ಎಲ್ಲವೂ ಗೊತ್ತಿತ್ತು. ಆದರೂ ಅವರಲ್ಲಿ ಕೆಲವು ಆಗ್ರಹಗಳಿದ್ದವು.    ಅವರ ಕೋಣೆಯಲ್ಲಿ ರಾಮನ ಚಿತ್ರವಿತ್ತು. ಅವರ ಪ್ರಕಾರ ರಾಮಜನ್ಮಭೂಮಿ ಚಳುವಳಿಯು ಹಿಂದುಗಳ ಅಸ್ಮಿತೆಯ ಪ್ರಶ್ನೆ. ‘‘ನೋಡಿ. ಇಷ್ಟೊಂದು ಜನ ಹಿಂದುಗಳಿರುವ ದೇಶದಲ್ಲಿ ಒಬ್ಬ ಮುಸ್ಲಿಂ ರಾಷ್ಟ್ರಪತಿ ಆಗಬೇಕಾಯಿತು. ಈಚೆಗೆ ಬಿಜೆಪಿಯವರೂ ಮುಸ್ಲಿಮರನ್ನು ಓಲೈಸಲು ಶುರು ಮಾಡಿದ್ದಾರೆ’’ ಎಂದರು. ಪಾಕಿಸ್ತಾನದಲ್ಲಿ ನಾಥರ ಕ್ಷೇತ್ರಗಳಿವೆ. ನಮಗೆ ಕಾಲಿಡಲು ಕೊಡುವುದಿಲ್ಲ. ಬಾಬರ್ ಅಕಬರ್ ದೊರೆಗಳಾಗಿದ್ದ ಕಾಲದಲ್ಲಿ ಗುಡಿಗಳನ್ನು ಕೆಡವಲಿಲ್ಲ. ಔರಂಗಜೇಬನ ಕಾಲದಲ್ಲಿ ನಮ್ಮ ಗುಡಿಗಳು ಮಠಗಳು ನಾಶವಾದವು ಎಂದು ಹೇಳಿದರು. ನೇಪಾಳದ ದೇವೀಪಾಟನದಲ್ಲಿ ಔರಂಗಜೇಬನ ಸೇನಾಪತಿಯು ಬಲವಂತವಾಗಿ ಅಲ್ಲಿದ್ದ ಗುಹೆಯನ್ನು ನೋಡಲು ಹಠಮಾಡಿದ ಕಾರಣ, ಅವನಿಗೆ ಹೆಜ್ಜೇನು ಕಚ್ಚಿ ಸತ್ತಿದ್ದು, ಅವನಿಗೆ ಈಗಲೂ ಶಿಕ್ಷೆಯ ರೂಪದಲ್ಲಿ ಸಮಾಧಿಯ ಮೇಲೆ ಹಂದಿಯ ರಕ್ತಹಾಕುವ ಪದ್ಧತಿ ಇರುವುದನ್ನು ಹೇಳಿದರು.  ‘ಯೋಗಿಗಳು ರಾಜಕೀಯ ಸೇರುವುದು ಸರಿಯೆ?’ ಎಂದು ಕೇಳಲು ‘ಅವರು ಅಭ್ಯರ್ಥಿಯಾಗಿ ನಿಲ್ಲುತ್ತಾರೆ. ಗೆಲ್ಲುತ್ತಾರೆ. ಆದರೆ ಯಾವ ಪಕ್ಷದ ನಿಯಮವನ್ನೂ ಪಾಲಿಸುವುದಿಲ್ಲ’ ಎಂದರು. ಈ ಬಗ್ಗೆ ತ್ರ್ಯಂಬಕದ ಗೋರಖಮಠದ ಮುಖ್ಯಸ್ಥ ಚೇತನನಾಥರ ಅಭಿಪ್ರಾಯ ಕೇಳಿದಾಗ  ‘‘ರಾಜಕಾರಣಕ್ಕೆ ನಾಥರು ಇದಿಳಿದ್ದು ಇದೇ ಮೊದಲಲ್ಲ. ಅವೈದ್ಯನಾಥರ ಗುರುವಾದ ದಿಗ್ವಿಜಯನಾಥರೂ ನೆಹರೂ ಕಾಲದಲ್ಲೇ ರಾಜಕಾರಣಕ್ಕೆ ಇಳಿದಿದ್ದರು. ಗೋರಖಪುರದಲ್ಲಿ ಯಾವಾಗಲೂ ನಾಥಮಠದ ಪ್ರಭಾವ ಬಹಳ. ಅಲ್ಲಿ ರಾಜಕೀಯಕ್ಕೆ ನಾಥರು ಇಳಿಯದಿದ್ದರೆ ಮಠವು ಇಷ್ಟು ಅಭಿವೃದ್ದಿ ಹೊಂದುತ್ತಿರಲಿಲ್ಲ’ ಎಂದರು.
ಅವೈದ್ಯನಾಥರು ಸಂಸತ್ ಸದಸ್ಯರೂ ರಾಮಜನ್ಮ ಮುಕ್ತಿ ಯಜ್ಞಸಮಿತಿಯ ಅಧ್ಯಕ್ಷರೂ ಆಗಿರುವುದಕ್ಕೆ ಚಿತ್ರದುರ್ಗ ಜಿಲ್ಲಾ ನಾಥಪಂಥ ಶೈವಸಮಾಜದ ಅಧ್ಯ್ಷಕರಾದ ಹೇಮಾವತಿ ಸಿದ್ದಪ್ಪನವರು ಅಭಿಮಾನ ಪಡುತ್ತಾರೆ.[8]  ಕುಂದಾಪುರ ಭಾಗದ ಬಳೆಗಾರ ಜೋಗಿಯ ನಾಯಕರಾದ ಬಳೆಗಾರ ಅವರು, ತಮ್ಮದೊಂದು ಕೃತಿಯಲ್ಲಿ ಹೀಗೆ ಬರೆಯುತ್ತಾರೆ. ‘‘ಬರಬರುತ್ತ ಮಠಮಂದಿರಗಳ ಪಾರುಪತ್ಯಗಾರರ ಲೋಭ ಅಸಡ್ಡೆಯಿಂದಲೂ, ಬದಲಾದ ಸರಕಾರೀ ಧೋರಣೆಯಿಂದಲೂ, ಮಠದ ಆಸ್ತಿಯೆಲ್ಲ ಕೈತಪ್ಪಿಹೋದ ಉದಾಹರಣೆಗಳೆಷ್ಟೊ ಇವೆ. ಅನೇಕ ಮಂದಿರಗಳೇ ಇತರರ ಪಾಲಾದದ್ದುಂಟು! ಇನ್ನಾದರೂ ನಾವು ಎಚ್ಚರಗೊಳ್ಳದೆ ಇದ್ದರೆ ಭೈರವನಾಥ ಮಂದಿರವು ಜುಮ್ಮಾಮಸೀದಿ ಆಗಬಹುದು! ಜೋಗಿಮಠವು ಬಟ್ಟೆಯ ಗಿರಣಿಯಾಗಬಹುದು!’’[9] ;‘ಮಂದಿರವು ಮಸೀದಿ ಆಗಬಹುದು’ ಎಂಬ ಆತಂಕಕ್ಕೂ ಇದು ಪ್ರಕಟವಾಗಿರುವ ವರ್ಷಕ್ಕೂ (೧೯೯೨) ಸಂಬಂಧವಿದೆ. ಆ ಹೊತ್ತಲ್ಲಿ ಮಸೀದಿ ಮಂದಿರ ವಿಷಯದಲ್ಲಿ ದೇಶದಲ್ಲಿ ದೊಡ್ಡ ಪ್ರಮಾಣದ ಗಲಭೆಗಳಾಗುತ್ತಿದ್ದವು. ಈ ಪ್ರಕ್ಷುಬ್ಧತೆಯಲ್ಲಿ  ಸೂಫಿ ಹಾಗೂ  ನಾಥರ   ಒಡನಾಟದ ಚರಿತ್ರೆಯಾಗಲಿ, ಗೋರಖನ ದರ್ಶನವು ಮತೀಯವಾದಿ ಚಿಂತನೆಗೆ ಹೊಂದಾಣಿಕೆ ಆಗುವುದಿಲ್ಲ ಎಂಬ ಚಿಂತನೆಯಾಗಲಿ ನೆನಪಾಗುವುದು ಸಾಧ್ಯವೇ ಇಲ್ಲ. ಚಾರಿತ್ರಿಕ ನೆನಪುಗಳಿಗೆ ಅನೇಕ ಮುಖಗಳಿವೆ. ಆಯಾ ವರ್ತಮಾನದ ಒತ್ತಡಕ್ಕೆ ತಕ್ಕಂತೆ ಅವುಗಳಲ್ಲಿ ಕೆಲವು ಮುಖ್ಯವಾಗುತ್ತವೆ. ಕೆಲವು ಮರೆವೆಗೆ ಸರಿಯುತ್ತವೆ. ಚರಿತ್ರೆಯು ಯಾವಾಗಲೂ ವರ್ತಮಾನದ ಅಡಿಯಾಳಾಗಿಯೇ ಜೀವ ಹೊರೆಯುತ್ತಾ ಬಂದಿದೆ.
ಆದರೆ ನಾಥರು ರಾಜಕಾರಣಕ್ಕೆ ಧುಮುಕುವಂತಹ ಚಾರಿತ್ರಿಕ ಒತ್ತಡಗಳು ದಕ್ಷಿಣ ಭಾರತದಲ್ಲಿ ನಿರ್ಮಾಣ ಆಗಲಿಲ್ಲ. ಇಲ್ಲಿನ ನಾಥಪಂಥಿ ಸಮುದಾಯಗಳು ಸಹ ನಾಥರು ಆಧ್ಯಾತ್ಮಿಕ ನಾಯಕರಾಗಿ ಇರಬೇಕೆಂದು ಅಪೇಕ್ಷಿಸಿದಂತೆ ಕಾಣುತ್ತದೆ. ಕದ್ರಿಯ ಜೋಗಿ ಸಮುದಾಯದ ಅನೇಕರು,  ನಾಥಯೋಗಿಗಳು ಚುನಾವಣಾ ರಾಜಕಾರಣಕ್ಕೆ ಇಳಿದಿರುವುದನ್ನು ಒಪ್ಪಲಿಲ್ಲ. ರಾಜಕಾರಣಕ್ಕೆ ಇಳಿದಾಗ ಅನೇಕ ತಂತ್ರ ಮತ್ತು ರಾಜಿಗಳನ್ನು  ಮಾಡಬೇಕಾಗುತ್ತದೆ. ಇದರಿಂದ ಪಂಥದ ಪಾವಿತ್ರ್ಯ ಹೊರಟು ಹೋಗಬಹುದು ಎಂದರು. ಧಾರ್ಮಿಕ ನಾಯಕರಾಗಿದ್ದೇ ರಾಜಕಾರಣವನ್ನು ಪ್ರಭಾವಿಸಿ, ತಮ್ಮ ಸಮುದಾಯಕ್ಕೆ ಬೇಕುಬೇಡಗಳನ್ನು ಮಾಡಬಲ್ಲ ಚುಂಚನಗಿರಿ ಸ್ವಾಮಿಯವರ ಮಾದರಿಯನ್ನು ಅವರು ಹೆಚ್ಚು ಅನುಮೋದಿಸಿದರು. ಹೀಗಾಗಿ ದಕ್ಷಿಣ ಭಾರತದ ನಾಥಪಂಥಕ್ಕೆ ಮತೀಯವಾದಿ ರಾಜಕಾರಣದ ಆಯಾಮ ಕಡಿಮೆಯೆನ್ನಬಹುದು. ಸಂಸ್ಕೃತ ವೇದಪಾಠಶಾಲೆ ಚುಂಚನಗಿರಿಯ ಮೇಲೆ ಬರುವುದಕ್ಕೂ ಚುಂಚನಗಿರಿ ಮಠದ ಮುಖ್ಯಸ್ಥರು ವಿಎಚ್‌ಪಿ ಉಪಾಧ್ಯಕ್ಷರಾಗುವುದಕ್ಕೂ ಸಂಬಂಧ ಇದೆ ಎನ್ನುವುದು ನಿಜವಾದರೆ, ಈಗ ನಡೆದಿರುವ ಸಂಸ್ಕೃತೀಕರಣವು ಮುಂದೆ ಮತೀಯವಾದದ ಪ್ರವೇಶಕ್ಕೆ ಜಾಗ ಮಾಡಿಕೊಡುತ್ತದೆ ಎಂದು ಅನಿಸುತ್ತದೆ.
ಆಧುನಿಕ ಜೀವನ ಕ್ರಮಕ್ಕೆ ಹೊರಳುವ ಕೆಳಜಾತಿಯ ಸಮುದಾಯಗಳು ಸಂಸ್ಕೃತೀಕರಣಕ್ಕೆ ಒಳಗಾಗುವುದು ಭಾರತದಾದ್ಯಂತ ನಡೆದಿರುವ ಸಾಮಾಜಿಕ ಚಲನೆ.  ಕದ್ರಿಮಠದಲ್ಲಿ ಸಂಸ್ಕೃತೀಕರಣವು ಕೆಲಮಟ್ಟಿಗೆ ಇಣುಕಿದೆ. ಆದರೆ ಆವರಿಸಿಕೊಂಡಿಲ್ಲ. ಮತೀಯವಾದದ ಹುನ್ನಾರಗಳನ್ನು ಅರಿವ ಮತ್ತು ತಡೆವ ಸೈದ್ಧಾಂತಿಕ ಎಚ್ಚರವು, ಆಧುನಿಕ ಸಮಾಜದ ಚಲನೆಗಳ ಜತೆ ಸಂಬಂಧ ಕಡಿದುಕೊಂಡಂತಿರುವ ನಾಥರಲ್ಲಿ ಕೊಂಚ ಕಡಿಮೆ ಕೂಡ. ಸಾಮಾನ್ಯವಾಗಿ ಮಠಗಳು ತಮ್ಮ ಪಂಥದ ಮೂಲ ಆಶಯಕ್ಕೆ ಇದು ಸರಿಯೆ ತಪ್ಪೆ ಎಂದು ಯೋಚಿಸುವುದಕ್ಕಿಂತ ಹೆಚ್ಚಾಗಿ ಸ್ಥಳೀಯ ಒತ್ತಡಗಳಲ್ಲಿ ಕಾರ್ಯನಿರ್ವಹಿಸುತ್ತವೆ. ಬಾಬಾಬುಡನಗಿರಿಯು ನಾಥಪಂಥಕ್ಕೆ ಸೇರಿದ ಜಾಗವೆಂದು ಹೇಳಿ ಒಮ್ಮೆ ಸಂಘಪರಿವಾರವು, ಕದ್ರಿಮಠದ ಮೋಹನನಾಥರನ್ನು ತನ್ನ ಕಾರ್ಯಕ್ರಮಕ್ಕೆ ಕರೆದುಕೊಂಡು ಹೋಗಿತ್ತು. ಮೋಹನನಾಥರಿಗೆ ಈ  ಸಂಘಟನೆಗಳ ಸಿದ್ಧಾಂತದ ಬಗ್ಗೆ ಯಾವ ಅಭಿಪ್ರಾಯವಿತ್ತೊ ಗೊತ್ತಿಲ್ಲ. ಆದರೆ ಮಠದ ಆಡಳಿತದಲ್ಲಿ ನಾಥವಲ್ಲದ ಸಂಘಟನೆಗಳನ್ನು ಬಿಟ್ಟುಕೊಳ್ಳುವ ವಿಷಯದಲ್ಲಿ ಅವರು ಕಠೋರವಾಗಿದ್ದರು. ವಿಟ್ಲದ ಜೋಗಿಮಠದಲ್ಲಿ ಈ ನಿಷ್ಠುರತೆ ಇದ್ದಂತಿರಲಿಲ್ಲ. ಅಲ್ಲಿ ಮಠದ ಗೋಡೆ ಗಡಿಯಾರದ ಮೇಲೆ ‘ಗರ್ವಸೆ ಕಹೋ ಮೈಹಿಂದೂ ಹೂಂ’’ ಎಂಬ ಸ್ಟಿಕರನ್ನು ಹಚ್ಚಲಾಗಿತ್ತು.  ಅದನ್ನು ಗಡಿಯಾರದ ಮುಳ್ಳುಗನ್ನು ಗುರುತಿಸಲು ತೊಂದರೆ ಆಗುತ್ತದೆ ಎಂದು ಯಾರೊ ಕಿತ್ತುಹಾಕಲು ಯತ್ನಿಸಿದ್ದರು. ಅದು ಅರ್ಧಂಬರ್ಧ ಕಿತ್ತಿತ್ತು. ಆದರೆ ಅದರ ಸಂದೇಶ ಓದಬಹುದಾಗಿತ್ತು.
ಕೃಷಿಕ ಲಿಂಗಾಯತ ಪರಿಸರದಲ್ಲಿ ಇರುವ ಉತ್ತರ ಕರ್ನಾಟಕದ ರಾವುಳ ಜೋಗಿಗಳು ಕದ್ರಿ ಜೋಗಿಗಳಷ್ಟು ಸಂಸ್ಕೃತೀಕರಣ ಪಡೆಯಲಿಲ್ಲ. ಆದರೂ ‘ರಾವುಳ ಮತಪ್ರಕಾಶಿಕೆ’ ಕೃತಿಯನ್ನು ನೋಡುವಾಗ, ರಾವುಳರು ಮದುವೆ ಮುಂಜಿಗಳಲ್ಲಿ ಹೋಮ ಮೊದಲಾಗಿ ವೈದಿಕ ಆಚರಣೆಗಳನ್ನು ಅಳವಡಿಸಿಕೊಂಡಿದ್ದು ತಿಳಿಯುತ್ತದೆ. ಈಚೆಗೆ ಬೆಳಗಾವಿ ಭಾಗದ ರಾವುಳರು ಮತೀಯ ಸಂಘಟನೆಗಳ ಸಂಪರ್ಕಕ್ಕೆ ಬಂದಿದ್ದಾರೆ. ಇದಕ್ಕೆ ಕಾರಣ ೧. ಮರಾಠಿ ಸಂಸ್ಕೃತಿಯ ಪ್ರಭಾವ. ೨. ಪರಿಸರದಲ್ಲಿರುವ ಲಿಂಗಾಯತರು ಈಚಿನ ಚುನಾವಣಾ ರಾಜಕೀಯದಲ್ಲಿ ಬಲಪಂಥೀಯ ಪಕ್ಷದತ್ತ ವಾಲಿರುವುದು. ೩. ರಾವೂಳರ ಆರ್ಥಿಕ ದುಃಸ್ಥಿತಿ ಮತ್ತು ಸಾಮಾಜಿಕ ಅಸ್ಮಿತೆಯ ಹುಡುಕಾಟ. ಒಂದು ಪಂಥ ಅಥವಾ ಸಮುದಾಯ ಮತೀಯವೋ ಜಾತ್ಯತೀತವೋ ಆಗುವುದಕ್ಕೆ ತೀರ ವೈಯಕ್ತಿಕವಾದ ಕಾರಣಗಳು ಯಾವತ್ತೂ ಇರುವುದಿಲ್ಲ.
* * *

ಇಟಲಿಯ  ವ್ಯಾಪಾರಿ ಪ್ರವಾಸಿ ದೆಲ್ಲಾ ವಲ್ಲೆ (೧೬೨೨-೨೩) ಮಂಗಳೂರಿಗೆ ಬಂದಿದ್ದಾಗ ಕದ್ರಿಬೆಟ್ಟಕ್ಕೆ ಭೇಟಿ ಕೊಡುತ್ತಾನೆ. ಅಲ್ಲಿನ ಕದ್ರಿಮಠದ ಜೋಗಿಯ ಜತೆ ಮಾತಾಡುತ್ತಾನೆ. ಅವನ ಅನುಭವಗಳು ಸ್ವಾರಸ್ಯಕರವಾಗಿವೆ.  ಅವನ ವರದಿ ಪ್ರಕಾರ, ಕದ್ರಿಬೆಟ್ಟದ ಸುತ್ತಮುತ್ತ ಇದ್ದ ಗ್ರಾಮಗಳ ಭೂಮಿ ಜೋಗಿಮಠಕ್ಕೆ ಸೇರಿತ್ತು. ಜೋಗಿಮಠದ ನಾಥನು ತಾನೊಂದು ಸರಕಾರದಂತೆ ಆಳ್ವಿಕೆ ಮಾಡುತ್ತಿದ್ದನು. ಆತನ ಹೆಸರು ಬಲಿನಾಥ. ಬಲಿನಾಥನು ಸೊಂಟದ ಮೇಲೆ ನಗ್ನನಾಗಿದ್ದನು. ತಲೆಗೆ ಕೆಂಪಾದ ಉದ್ದನೆಯ ಟೋಪಿ ಧರಿಸಿದ್ದನು. ಉದ್ದನೆಯ ಬಿಳಿಗಡ್ಡ ಬಿಟ್ಟು ದೃಢಕಾಯನಾಗಿದ್ದನು. ಕಿವಿಯಲ್ಲಿ ಕುಂಡಲಗಳಿದ್ದವು; ಬಗಲಲ್ಲಿ ಬಣ್ಣಬಣ್ಣದ ವಜ್ರಾಕೃತಿಯಿಂದ ಮಾಡಿದ ಹತ್ತಿಬಟ್ಟೆ ಇರಿಸಿಕೊಂಡಿದ್ದನು; ಅತಿಯಾಸೆಯವನಾಗಿದ್ದ ಆತ ಗದ್ದೆಗಳಲ್ಲಿ ಸುತ್ತಾಡಿ ಕೆಲಸದ ಉಸ್ತುವಾರಿ ನೋಡುತ್ತಿದ್ದನು. ಮಠದ ಆದಾಯ ೪ರಿಂದ ೫ ಸಾವಿರ ಪಗೋಡಗಳಾಗಿತ್ತು. ಹಣವನ್ನು ಉತ್ಸವಗಳಿಗೆ, ಮಠದ ಸೇವೆ ಮಾಡುವವರಿಗೆ ಕೊಡಲಾಗುತ್ತಿತ್ತು.
[1]
ನಾಥಪಂಥದ ದಾರ್ಶನಿಕ ಗ್ರಂಥಗಳು ಒಳಗೊಂಡಿರುವ ಅಮೂತರ್ ಚಿಂತನೆ, ಅಲ್ಲಿನ ಯೋಗಿಗಳ ಬದುಕು, ಮಠಗಳ ಅಸ್ತಿತ್ವ, ಜನರ ಭಾವುಕ ಶ್ರದ್ಧೆಭಕ್ತಿ ಇವೆಲ್ಲವೂ ಸಮಾಜದ ಮೂರ್ತವಾದ ಆರ್ಥಿಕ ಚಟುವಟಿಕೆಗಳ ಜತೆ ಸಂಬಂಧ ಪಡೆದಿವೆ. ಕರಾವಳಿಯ ಮೊಗವೀರರು ಮಾಡುವ ಮಚೇಂದ್ರನ ಆರಾಧನೆ ಹಾಗೂ ಮೀನುಗಾರಿಕೆಯ ಕಸುಬು ಎರಡೂ ಬೆರೆತುಹೋಗುತ್ತವೆ. ಚುಂಚನಗಿರಿ ಜನಪದ ಸಾಹಿತ್ಯದಲ್ಲಿ ಭೈರವನಿಗೂ ನಾಥರಿಗೂ ಹಾಲು ತುಪ್ಪ ಜೇನು ಹೂವು ಹಣ್ಣುಗಳನ್ನು ಅರ್ಪಿಸುವ ವರ್ಣನೆಗಳು, ಸಮುದಾಯದ ಕೃಷಿ ಮತ್ತು ಜಾನುವಾರು ಸಂಸ್ಕೃತಿಗೆ ಸಂಬಂಧಪಟ್ಟವು. ಆದ್ದರಿಂದ ಜನರ ಭಕ್ತಿಶ್ರದ್ಧೆಗಳು ಒಂದು ಸತ್ಯವಾದರೆ, ಅವರ ದುಡಿಮೆಯ ಮೇಲೆ ನಾಥಮಠ, ಜೋಗಿಗಳು ಸಿದ್ಧರ ಅಸ್ತಿತ್ವ ನಿಂತಿದೆ ಎನ್ನುವುದು ಇನ್ನೊಂದು ಸತ್ಯ. ನಾಥಪಂಥವು ಕರ್ನಾಟಕದ ಬೇಸಾಯ, ನೇಕಾರಿಕೆ, ಮೀನುಗಾರಿಕೆ, ಪಶುಪಾಲನೆ, ವ್ಯಾಪಾರ ಮುಂತಾದ ಅನೇಕ ದುಡಿಮೆಯ ಕೆಲಸಗಳ ಜತೆಗೆ ಬೆಸೆದುಕೊಂಡಿದೆ.
ಬೇಸಾಯ ಸಂಸ್ಕೃತಿಯ ಜತೆ
ಕರ್ನಾಟಕದ ನಾಥಪಂಥವು ಅತ್ಯಂತ ಹೆಚ್ಚು ಸಂಬಂಧ ಪಡೆದಿರುವುದು ಭೂಮಿ ಹಾಗೂ ಕೃಷಿ ಸಂಸ್ಕೃತಿಯ ಜತೆ. ನಾಥಪಂಥದ ಬಗ್ಗೆ ಸಿಗುವ ಮೊದಲ ಶಾಸನವೇ ಕದ್ರಿಮಠದ ನಾಥಯೋಗಿ ಮಂಗಲನಾಥನಿಗೆ ನಾಲ್ಕು ಜನ ಅಧಿಕಾರಿಗಳು ಸೇರಿ ಭೂದಾನ ಮಾಡಿದ ಬಗ್ಗೆ ಇರುವುದು ಸಾಂಕೇತಿಕವಾಗಿದೆ. ಇದು ನಾಥರಿಗೂ ಕೃಷಿಗೂ ಇರುವ ಸಂಬಂಧವನ್ನು ಉದ್ಘಾಟಿಸುತ್ತದೆ. ಯೋಗಸಾಧನೆ ಮಾಡುವ ಸನ್ಯಾಸಿ ಮಠಗಳು ಮುಂದೆ ಜಮೀನುದಾರಿ ವ್ಯವಸ್ಥೆಯಾಗಿ ರೂಪುಗೊಳ್ಳುವ ಪ್ರಕ್ರಿಯೆ ಇಲ್ಲಿಂದಲೇ ಶುರುವಾಯಿತು. ಈ ಅವಸ್ಥೆಯು ಸೂಫಿಗಳನ್ನು ಒಳಗೊಂಡಂತೆ ಅನುಭಾವಿ ಪರಂಪರೆಯ ಅನೇಕರ ಮಠಗಳಿಗೆ ಮಧ್ಯಕಾಲದಲ್ಲಿ ಬಂದೊದಗಿತು.[2] ಈಗಲೂ ಭೂಮಿಯನ್ನು ಬಿಟ್ಟು ನಾಥಮಠಗಳನ್ನು ಕಲ್ಪಿಸಿಕೊಳ್ಳುವುದಕ್ಕೆ ಆಗುವುದಿಲ್ಲ. ಕದ್ರಿಯು ಒಂದು ಕಾಲಕ್ಕೆ ದೊಡ್ಡ ಜಮೀನುದಾರಿ ಮಠವಾಗಿತ್ತು ಎನ್ನುವುದು ದೆಲ್ಲಾನ ವರದಿಯಲ್ಲೂ ಗೊತ್ತಾಗುತ್ತದೆ. ಹಲವರಿ ಮಠಕ್ಕೂ  ದೊಡ್ಡ ಹಿಡುವಳಿಯಿತ್ತು. ಕುಂದಾಪುರ ಸೀಮೆಯಲ್ಲಿ ರವಳಗದ್ದೆಗಳಿದ್ದು ಅವು ರಾವೂಳರ ಗದ್ದೆಗಳಾಗಿರಬಹುದು. ಲುಂಕೆಮಲೆ ಮಠಕ್ಕೆ ಈಗಲೂ ಜಮೀನಿದೆ. ಜಮೀನು ಹಾಗೂ ಕೆರೆಗಳಿರುವ ಕಣಿವೆಯಲ್ಲಿ ಮಠವಿದೆ. ಲುಂಕೆಮಲೆಯ ಶಾಖೆಯಾಗಿದ್ದ ಹುಲಿಗೊಂದಿಯ ಸಣ್ಣಮಠಕ್ಕೆ ಕೂಡ ಭೂಮಿ ಯಿತ್ತು. ಆ ಹೊಲದಲ್ಲಿ ‘ಒಗಿನತನಕೇಥೀ’ (ಯೋಗಿನಾಥನ ಹೊಲ) ಎಂಬ ಬರೆಹವುಳ್ಳ ಶಾಸನವು (ಕ್ರಿಶ.೧೪) ಪತ್ತೆಯಾಗಿದ್ದು, ಇಲ್ಲಿ ಯೋಗಿನಾಥ ಎಂದರೆ ಹುಲಿಗೊಂದಿ ಭೈರವ ಇಲ್ಲವೇ ಮಠದಲ್ಲಿರುವ ಬಾವಾಜಿ ಯಾರೂ ಆಗಬಹುದು.  ಚುಂಚನಗಿರಿಯ ಮಠಾಧೀಶರಾಗಿದ್ದ ಚಂದ್ರಶೇಖರನಾಥರು ತೀರಿಕೊಂಡಾಗ, ಚುಂಚನಗಿರಿ ಮಠದ ಭೂಮಿ ಸಂಪತ್ತುಗಳನ್ನೆಲ್ಲ ಪಟ್ಟಿ ಮಾಡಲಾಯಿತು. ಅದರಲ್ಲಿ ಚುಂಚನಹಳ್ಳಿ ಮುಂತಾದ ಅನೇಕ ಕಡೆ ಜಮೀನು ಮಾತ್ರವಲ್ಲದೆ, ಅದರಲ್ಲಿರುವ ತಿಪ್ಪೆ ಹಾಗೂ ಕೊಟ್ಟಿಗೆಗಳ, ಆ ಜಮೀನಲ್ಲಿ ಬೆಳೆಯುತ್ತಿದ್ದ ರಾಗಿ ಹುರುಳಿ ಬೆಳೆಗಳ ಪ್ರಸ್ತಾಪವಿತ್ತು. ಈ ಮಾಹಿತಿಗಳು ಮಠವು ರೈತಾಪಿ ಜೀವನದ ಜತೆ ಸೇರಿಹೋಗಿದ್ದರ ಪುರಾವೆಯಾಗಿವೆ.
ಕರ್ನಾಟಕದಲ್ಲಿ ನಾಥ, ಸಿದ್ಧ, ಜೋಗಿ ಹಾಗೂ ಭೈರವನ ಹೆಸರಲ್ಲಿ ಅನೇಕ ಜಲತಾಣಗಳಿವೆ.[3] ಅದರಲ್ಲೂ ನಾಥರ ಪೂರ್ವಜ ಪಂಥವಾದ ವಜ್ರಯಾನ  ದೇವತೆ ತಾರಾಭಗವತಿಯ ಹೆಸರಲ್ಲಿ ಅತ್ಯಂತ ಹೆಚ್ಚು ಕೆರೆಕಟ್ಟೆಗಳಿವೆ. ಇವು  ಪರೋಕ್ಷವಾಗಿ ನಾಥಪಂಥವು ಕೃಷಿಚಟುವಟಿಕೆ ಜತೆ ಇಟ್ಟುಕೊಂಡಿದ್ದ ನಂಟನ್ನು ಸೂಚಿಸುತ್ತವೆ. ಕದ್ರಿಬೆಟ್ಟದಲ್ಲಿ ನವನಾಥರ ಹೆಸರಲ್ಲಿ ೯ ಕೆರೆಗಳಿದ್ದು, ಅವು ಈಗ ಸ್ನಾನದ ಕೊಳಗಳಾಗಿವೆ. ಸ್ನಾನಮಡಿ ನಾಥರಲ್ಲಿ ಬಹಳ ಮುಖ್ಯ ಆಚರಣೆಯಲ್ಲ. ಬೆಟ್ಟದಿಂದ ಉಕ್ಕುವ ನೀರಚಿಲುಮೆಗೆ ಅಡ್ಡಕಟ್ಟೆ ಹಾಕಿ ನಿರ್ಮಿಸಲಾಗಿರುವ ಈ ಕೆರೆಗಳು, ಕೆಳಗಿದ್ದ ಮಠದ ಗದ್ದೆಗಳಿಗೆ ನೀರುಣಿಸುವ ಕೆಲಸವನ್ನೂ ಬಹುಶಃ ಮಾಡುತ್ತಿದ್ದವು. ಬೆಂಗಳೂರು ತುಮಕೂರು ಕೋಲಾರ ಪರಿಸರದಲ್ಲಿ ನೂರಾರು ಭೈರಸಂದ್ರಗಳು  (ಭೈರವಸಮುದ್ರ)  ಇವೆ. ಕೆಲವು ಕಡೆ ಭೈರವನು ಕೆರೆಗಳ ರಕ್ಷಕ. ಕೆರೆಕೋಡಿಗಳಲ್ಲಿ ಅವನ ಗುಡಿಯಿರುತ್ತದೆ. ಅವನನ್ನು ಕೋಡಿ ಭೈರವನೆಂದೇ ಕರೆಯುತ್ತಾರೆ. ಸೀತಿಬೆಟ್ಟದಲ್ಲಿ ಭೈರವನ ಹೆಸರಲ್ಲಿ ಕೆರೆಯನ್ನು ಕಟ್ಟಿಸಲಾಗಿದ್ದು, ಅದರ ಶಾಸನದಲ್ಲಿ ಕೆರೆ ಒಡೆದರೆ ರಿಪೇರಿ ಮಾಡಿಕೊಡಬೇಕು ಎಂಬ ಕರಾರಿದೆ. ಇದು ಭೈರವ ದೇವಸ್ಥಾನದ ವತಿಯಿಂದ ಕಟ್ಟಿಸಲಾದ ಕೆರೆಯೆಂದೂ, ಇದು ಕೆರೆಕಟ್ಟಿಸಿದ ಕಂಟ್ರಾಕ್ಟರಿಗೆ ವಿಧಿಸಿದ ಕರಾರೆಂದೂ ವ್ಯಾಖ್ಯಾನಿಸಲಾಗಿದೆ.[4]
ನೇಪಾಳದಲ್ಲಿ ಮಚೇಂದ್ರನು ಬೇಸಾಯ ಸಂಸ್ಕೃತಿಯ ಪ್ರಮುಖ ದೇವತೆ. ಒಮ್ಮೆ ಭಿಕ್ಷೆಯೇ ಸಿಗದ ಗೋರಖನಾಥನು ಕನಲಿ, ಜನರಿಗೆ ಹಸಿವು ಎಂದರೇನೆಂದು ಮನವರಿಕೆ ಮಾಡಿಕೊಡುತ್ತೇನೆಂದು, ಮೋಡಗಳನ್ನೆಲ್ಲ ಹಾಸಿಗೆ ಮಾಡಿಕೊಂಡು ತಪಸ್ಸಿಗೆ ಕೂತುಬಿಡುತ್ತಾನೆ. ಅನಾವೃಷ್ಟಿಯಿಂದ ದೇಶದಲ್ಲಿ ಹಾಹಾಕಾರ ಏಳುತ್ತದೆ. ಆಗ ಮಚೇಂದ್ರನು  ಉಪಾಯದಿಂದ ಆ ಮೋಡಗಳನ್ನು ಬಿಡುಗಡೆ ಮಾಡಿ ಮಳೆಬರಿಸುವ ಕತೆಯಿದೆ. ಇವೆಲ್ಲವೂ ಮಚೇಂದ್ರನು ಅಲ್ಲಿ ಸುಗ್ಗಿಯ ದೇವರಾಗಲು ಕಾರಣವಾದವು. ಮಚೇಂದ್ರನ  ಮುಖವಾಡ ಕಟ್ಟಿ ತೇರು ಎಳೆಯುವ ಉತ್ಸವವು ನೇಪಾಳದ ನಾಡಹಬ್ಬವಾಗಿದೆ.
ಚಂದ್ರಗುತ್ತಿಯ ಜಾತ್ರೆಯಲ್ಲಿ ಘಟಸ್ಥಾಪನೆಯ ಆಚರಣೆ ಅಲ್ಲಿನ ನಾಥಮಠದಲ್ಲಿ ಜರುಗುತ್ತದೆ. ಅದರ ಕ್ರಮ ಹೀಗಿದೆ. ನಾಥನು ಮೆರವಣಿಗೆಯಲ್ಲಿ ಹೋಗಿ, ಶೂಲದ ಬೀರಪ್ಪನ ಗುಡಿ ಎದುರಿರುವ ಹೊಂಡದಲ್ಲಿ ಗಂಗೆಪೂಜೆ ಮಾಡಿ, ಹೊಸ ಮಣ್ಣಿನ ಕುಂಭದಲ್ಲಿ ನೀರು ತಂದು, ಕಾಲಭೈರವನಿಗೆ ಪೂಜೆ ಸಲ್ಲಿಸಬೇಕು; ನಂತರ ಮೊಳಕೆ ಕಟ್ಟಿದ ನವಧಾನ್ಯಗಳನ್ನು ಗೊಬ್ಬರದ ಜತೆ ಕಲೆಸಿ ರಾಶಿಮಾಡಿ, ಅದರ ಮೇಲೆ ಆ ಕುಂಭವನ್ನು ಇಡಬೇಕು. ಇದೇ ಘಟಸ್ಥಾಪನೆ. ಈ ಘಟದ ಮೇಲೆ ತ್ರಿಶೂಲ ನೆಟ್ಟು, ಪಕ್ಕದಲ್ಲಿಯೆ ಧುನಿಯನ್ನು ಹಾಕಿ ೮ದಿನ ಕೂರಬೇಕು. ನವನಾಥರ ಸಂಕೇತವಾಗಿ ೯ನೇ ದಿನ ಬೆಳೆದ ಸಸಿಯನ್ನು ಕಟಾವು ಮಾಡಿ, ಪ್ರಸಾದ ರೂಪದಲ್ಲಿ ಊರಿನ ರೈತರಲ್ಲಿ ಹಂಚಬೇಕು.[5] ಇಲ್ಲಿನ ನೀರು, ಗೊಬ್ಬರ, ಬೀಜ, ಬೆಳೆ, ಕಟಾವು ಎಲ್ಲವೂ ಕೃಷಿ ಸಂಸ್ಕೃತಿಯವು. ಗೊಬ್ಬರದ ರಾಶಿಯ ಮೇಲೆ ತ್ರಿಶೂಲ ನೆಡುವ ಮೂಲಕ ಏಕಕಾಲಕ್ಕೆ ಭೈರವನಿಗೂ ಗೋರಖನಿಗೂ ಸಂಬಂಧ ಕಲ್ಪಿಸಲಾಗಿದೆ. ಗೊಬ್ಬರದ ರಾಶಿಯಲ್ಲಿ ಜನಿಸಿದ ಗೋರಖನು ಕರ್ನಾಟಕದ ಪಶುಪಾಲಕ ಹಾಗೂ ಕೃಷಿಸಂಸ್ಕೃತಿಯ ಜತೆ ಸೇರಿರುವುದರಲ್ಲಿ ಯಾವ ಅಚ್ಚರಿಯೂ ಇಲ್ಲ. ಕದ್ರಿಮಠದ ಘಟಸ್ಥಾಪನೆಯ ಆಚರಣೆಯಲ್ಲಿ ಕೆಲವು ಪ್ರಾದೇಶಿಕ ವ್ಯತ್ಯಾಸಗಳಿವೆ. ಅಲ್ಲಿ ಇದನ್ನು ಕದಿರು ತುಂಬುವ ಆಚರಣೆ ಎನ್ನಲಾಗುತ್ತದೆ. ನಾಥನು ಕದ್ರಿಬೆಟ್ಟದಲ್ಲಿರುವ ಪುದ್ದರ್ ಕಟ್ಟೆಯಲ್ಲಿ ಭತ್ತದ ಕದಿರುಗಳ  ಹೊರೆಯನ್ನು ಪೂಜಿಸಿ, ಅದನ್ನು ಭಕ್ತರಿಗೂ ಮಂಜುನಾಥ ಗುಡಿಗೂ ತನ್ನ ಪರಿವಾರದವರಿಗೂ ಕದ್ರಿ ಗ್ರಾಮಸ್ಥರಿಗೂ ಹಂಚುವನು.
ಲುಂಕೆಮಲೆ ಪರಿಸರದಲ್ಲಿ ಹೊಲಕ್ಕೆ ಹುಳಬಿದ್ದರೆ, ಲುಂಕಪ್ಪನ ತೀರ್ಥವನ್ನು ಚೆಲ್ಲುವ ಹಾಗೂ ಬಿತ್ತುವ ಬೀಜದಲ್ಲಿ ಹುಳಬೀಳದಂತೆ, ಲುಂಕೆಮಲೆಯ ನಾಥಮಠದ ಧುನಿಯ ಬೂದಿಪ್ರಸಾದವನ್ನು ಬೆರೆಸುವ ಪದ್ಧತಿಗಳಿವೆ. ಬೇರೆಲ್ಲಾ ಕಡೆಗಳಿಗಿಂತ ಚುಂಚನಗಿರಿಯ ಭೈರವನು ಕೃಷಿಸಂಸ್ಕೃತಿಯಲ್ಲಿ ಅತಿ ಹೆಚ್ಚು ಬೇರುತಳೆದವನು. ‘‘ಚುಂಚನಗಿರಿಯಾಗೆ ನಮಗಾರೆ ನೆಂಟರು, ಜೋಳ ಮೂಲಂಗಿ ಜವನಾವ ಬೆಳೆಯುವ ಭೈರುವ ನಮ್ಮ ಮನೆಸ್ವಾಮಿ’’ ಎಂಬ ಹಾಡನ್ನು ಗಮನಿಸಬೇಕು.  ಚುಂಚನಗಿರಿ ಭೈರವನ ಭಕ್ತರನ್ನು ಭೈರವನ ಒಕ್ಕಲು ಎನ್ನುವುದು ಸಾಂಕೇತಿಕವಾಗಿದೆ. ಒಕ್ಕಲು ಎಂಬುದೇ ಬೇಸಾಯದ ಪರಿಭಾಷೆ.  ಭೈರವನ ಭಕ್ತರಾದ ಒಕ್ಕಲಿಗರ ಈ ಹೆಸರು ಕೂಡ ಒಕ್ಕಲುತನದ ಕೆಲಸದಿಂದ ಬಂದಿರುವುದು ಸ್ಪಷ್ಟವಾಗಿದೆ. ಭೈರವನು ನಮ್ಮ ಗುಡಿಗಳಲ್ಲಿ ಕ್ಷೇತ್ರಪಾಲಕನು. ಕೆಲವು ಕಡೆ  ಕೇತಭೈರವ ಎಂಬ ಹೆಸರೂ ಅವನಿಗಿದೆ. ಕ್ಷೇತ್ರವೆಂದರೆ, ಹೊಲ ಎಂಬ ಅರ್ಥವೂ ಇದೆಯಷ್ಟೆ. ಮೂಡಿಗೆರೆಯ ದೇವರಮನೆ ಭೈರವನಿಗೆ ಸುತ್ತಲಿನ ರೈತರು ಸುಗ್ಗಿಯ ಕಾಲದಲ್ಲಿ ಧಾನ್ಯ ಸಮರ್ಪಣೆ ಮಾಡುವ ಪದ್ಧತಿಯಿದೆ. ಸಕಲೇಶಪುರದ ಕಡೆ ಬಾರಾಪಂಥದ ಸಂಕೇತವಾಗಿ ೧೨ ಕಂಬಗಳ ಚಪ್ಪರ ಹಾಕಿ, ಕೆಳಗೆ ಗೊಬ್ಬರ ತುಂಬಿದ ಹೆಡಿಗೆಯಲ್ಲಿ ಹಾಲು ಒಸರುವ ಗಿಡದ ಕೊನೆನಟ್ಟು ಪೂಜಿಸುವ ಪದ್ಧತಿಯಿದೆ. ಇದು ಗೋರಖನು ಗೊಬ್ಬರದ ಗುಂಡಿಯಲ್ಲಿ ಹುಟ್ಟಿದ್ದನ್ನು ಸಂಕೇತಿಸುತ್ತಿರಬಹುದು. ಇದು ಕೃಷಿಕ ಸಮುದಾಯಕ್ಕೆ ಪಶು ಮತ್ತು ಗೊಬ್ಬರ  ಜತೆಯಿರುವ ನಂಟನ್ನೂ ದೃಢ ಮಾಡುತ್ತಿರಬಹುದು. ಮದುವೆಯಾದ ಹೊಸತರಲ್ಲಿ ದಂಪತಿಗಳು ಗೊಬ್ಬರವನ್ನು ಹೊತ್ತುಹೋಗಿ ಗದ್ದೆಯಲ್ಲಿ ಹರಡಿ, ಭೈರವನಿಗೆ ಕೈಮುಗಿದು ಬರುವ ಆಚರಣೆಯು ಇದಕ್ಕೆ ಪೂರಕವಾಗಿದೆ. ಭೈರವನು ಇಲ್ಲಿ ಫಲವಂತಿಕೆಯ ದೈವ. ಸಕಲೇಶಪುರ ಭಾಗದ ಒಕ್ಕಲಿಗರಲ್ಲಿ ಕೆಂಚರಾಯನ ಸೇವೆ ಎಂಬ ಭೈರವಾರಾಧನೆ ಇದೆ. ಮಾಕೋನಹಳ್ಳಿ ದೊಡ್ಡಪ್ಪಗೌಡರು ವಿವರಿಸುವಂತೆ, ಇದು ರೈತಾಪಿಗಳ ಬಲಿ ಆಚರಣೆ. ನೆಲಸಾರಿಸಿ ರಂಗೋಲಿ ಬಿಟ್ಟು, ಅದರ ಮೇಲೆ ಬಾಳೆಯೆಲೆ ಹಾಸಿ, ಭತ್ತದರಾಶಿ ಮಾಡಿ, ಅದರ ಮೇಲೆ ತ್ರಿಶೂಲ ನೆಟ್ಟು ಸುತ್ತಲೂ ಕಳಸಗಳನ್ನು ಸ್ಥಾಪಿಸಿ ಲಕ್ಕಿಕೊನೆ ಹಾಗೂ ಖಡ್ಗವನ್ನು ಇಟ್ಟು ಪೂಜಿಸುತ್ತಾರೆ. ಹಸಿಕಡುಬುಗಳ ಎಡೆ ಮಾಡಿ ಅದಕ್ಕೆ ಕುರಿ ಅಥವಾ ಕೋಳಿ ಕತ್ತರಿಸಿ ರಕ್ತವನ್ನು ಹನಿಸುತ್ತಾರೆ. ಧೂಪಾರತಿ ಮಾಡಿ ತಮ್ಮ ಪೈರು ಹಾಗೂ ದನಕರುಗಳನ್ನು ರಕ್ಷಿಸು ಎಂದು ಬೇಡುತ್ತಾರೆ.[6] ಒಕ್ಕಲಿಗರು ಗೋರಖ ಹಾಗೂ ಬಾರಾ ಪಂಥವನ್ನು ಸಂಕೇತಿಸುವ ಆಚರಣೆಗಳನ್ನು ಮದುವೆಯ ಸಂದರ್ಭದಲ್ಲೂ ಮಾಡುವರು.
ಪಶುಪಾಲಕ ಸಂಸ್ಕೃತಿಯ ಜತೆ
ನಾಥರು ಧರಿಸುವ ಶೈಲಿಯು ಕುರಿಯ ಉಣ್ಣೆಯಿಂದ ಮಾಡಿದ್ದು.  ಇದಕ್ಕೆ ಜೋಡಿಸುವ  ಸಿಂಗನಾದವು ಚಿಗರೆಯ ಕೊಂಬಿನದು. ಅವರು ಕಿವಿಗೆ ಧರಿಸುವ ಕುಂಡಲಗಳು ಖಡ್ಗಮೃಗದವು ಇಲ್ಲವೆ ಆನೆಯ ದಂತದವು. ಹೀಗೆ ನಾಥರು ಧರಿಸುವ ಚಿಹ್ನೆಗಳು ಪ್ರಾಣಿ ಸಂಬಂಧಿಯಾದವು. ನಾಥರಿಗೂ ಪಶುಪಾಲಕರಿಗೂ ಕೆಲವು ಸಮಾನ ಲಕ್ಷಣಗಳಿವೆ. ಅದರಲ್ಲಿ ತಿರುಗಾಟವೂ ಒಂದು.  ತಮ್ಮ ನೆಲೆಗೆ ತಕ್ಕ ಜಾಗ ಹುಡುಕುತ್ತ ಹಂಡಿಬಡಗನಾಥನಂತೆ ಯೋಗಿಗಳು ಚಾರಣ ಮಾಡುತ್ತಾರೆ. ಪ್ರಾಣಿಗಳಿಗೆ ಆಹಾರ ನೀರು ಇರುವಂತಹ ಜಾಗಗಳನ್ನು ಹುಡುಕಿಕೊಂಡು ಪಶುಪಾಲಕರು ಅಲೆಯುತ್ತಾರೆ. ತಮಗೆ ತಕ್ಕ ನೆಲೆ ಸಿಕ್ಕರೆ  ನೆಲೆನಿಲ್ಲುತ್ತಾರೆ. ತಕ್ಕ ಭೂಮಿ ಸಿಕ್ಕರೆ ಕೃಷಿಯನ್ನು ಮಾಡುತ್ತ ನೆಲೆನಿಲ್ಲುತ್ತಾರೆ. ಚಿತ್ರದುರ್ಗ ಜಿಲ್ಲೆಯ ಮ್ಯಾಸಬೇಡರು ಶ್ರೀಶೈಲದಿಂದ ವಲಸೆ ಬಂದು ಕೃಷಿಕರಾಗಿ ನೆಲೆನಿಂತವರು.  ಒಂದು ಸಣ್ಣ ವ್ಯತ್ಯಾಸವೆಂದರೆ,  ಖುದಾಪುರದ ಮ್ಯಾಸಬೇಡರು ಭೈರವನ ಒಕ್ಕಲಾಗಿರುವಷ್ಟು ಪ್ರಮಾಣದಲ್ಲಿ, ಲುಂಕೆಮಲೆ ಮಠದ  ಶಿಷ್ಯರಾಗಿಲ್ಲ. ಕುರುಬರು ಹಾಗೂ ವದ್ದಿಕೆರೆ ಉಪನಾಯಕನ ಹಳ್ಳಿಗಳ ಗೊಲ್ಲರು ನಾಥಪಂಥದ ಆಚರಣೆಗಳನ್ನು ಇಟ್ಟುಕೊಂಡಿದ್ದಾರೆ. ಸೊಲ್ಲಾಪುರ ಭಾಗದ ಕುರುಬರಲ್ಲಿ ಮರಾಠಿ ನಾಥಪಂಥದ ಪ್ರವೇಶವಾಗಿದೆ. ರಾಜಸ್ತಾನದಲ್ಲಿ ನಾಥಪಂಥವು ಪಶುಪಾಲಕರ ಧರ್ಮವಾಗಿದೆ. ಈಗ ಕದ್ರಿಮಠದ ಮುಖ್ಯಸ್ಥರಾಗಿರುವ ಸಂಧ್ಯಾನಾಥರು ರಾಜಸ್ಥಾನದ ಕುರುಬ ಸಮುದಾಯದವರೆಂಬ ಮಾತು ಹಿಂದೆ ಬಂದಿದೆ. ಗೋರಖನು ಸಗಣಿಯ ಗುಡ್ಡೆಯಲ್ಲಿ ಹುಟ್ಟಿದವನೆಂಬ ಕಾರಣಕ್ಕಾಗಿ ಹಸುವಿನ ಸಾಕಣೆಯನ್ನು ಸಾಂಕೇತಿಕವಾಗಿ ನಾಥರಮಠದಲ್ಲಿ ಮಾಡಲಾಗುತ್ತದೆ. ಆದರೆ ಹಸುವಿಗೂ ಗೋರಖನಿಗೂ ನೇರ ಸಂಬಂಧವಿಲ್ಲ. ಕರ್ನಾಟಕದ ಗೋವಳಿಗರು ನಾಥರಾಗಿಲ್ಲ. ಕರ್ನಾಟಕದ ಕುರುಬರಿಗೂ ಗೊಲ್ಲರಿಗೂ ರೇವಣಸಿದ್ಧ, ಕೃಷ್ಣ ಹಾಗೂ ಜುಂಜಪ್ಪ ಈಗಾಗಲೇ ಸಾಂಸ್ಕೃತಿಕ ನಾಯಕರಾಗಿ ಸ್ಥಾಪಿತವಾಗಿದ್ದಾರೆ. ಇದರಿಂದ ಗೋರಖ ಮಚೇಂದ್ರರು ಈ ಸಮುದಾಯದಲ್ಲಿ ನೆಲೆಯೂರಲು ಸಾಧ್ಯವಾಗಲಿಲ್ಲ ಎಂದು ಕಾಣುತ್ತದೆ.
ನೆೇಕಾರಿಕೆ ಜತೆ
ಕರಾವಳಿ ಹಾಗೂ ಬೀದರ್ ಭಾಗದಲ್ಲಿ ಮಚೇಂದ್ರನು ಬೆಸ್ತರ ಸಂಸ್ಕೃತಿಯಲ್ಲಿ ಸೇರಿಹೋದಂತೆ, ಬೆಳಗಾವಿ ಭಾಗದಲ್ಲಿ ನೇಕಾರರ ಸಂಸ್ಕೃತಿಯಲ್ಲಿ ಸೇರಿಹೋಗಿದ್ದಾನೆ.  ನಾಥರಲ್ಲಿ ನೇಕಾರಿಕೆಯ ಒಂದು ಸಾಧನವನ್ನು ಗೋರಖ ಧಂಧಾರಿ ಎನ್ನುತ್ತಾರೆ. ಅದು ದಾರವನ್ನು ಒಂದು ರಂಧ್ರದಲ್ಲಿ ಪೋಣಿಸಿ ಮತ್ತೆ ತೆಗೆಯುವ ಒಂದು ಕಟ್ಟಿಗೆಯ ಪಟ್ಟಿ. ದಾರವನ್ನು ಪೋಣಿಸಿ ತೊಡಕಾಗದಂತೆ ತೆಗೆಯುವುದು ಅವರ ಯೌಗಿಕ ಚಟುವಟಿಕೆಗಳಲ್ಲಿ ಒಂದಾಗಿತ್ತು. ಧಂಧೆಯಿಂದ ದಾರಬಿಡಿಸುವುದು ಎಂದರೆ, ಗೋರಖನು ಸಂಸಾರಚಕ್ರದಲ್ಲಿ ಸಿಲುಕಿದ ಪ್ರಾಣಿಗಳನ್ನು ಕಾಪಾಡುವದರ ಸಂಕೇತ ಎಂದು ಭಾವಿಸಲಾಗಿದೆ.[7] ಭಾರತದಲ್ಲಿ ಬಹಳಷ್ಟು ನೇಕಾರಿಕೆ ಸಮುದಾಯಗಳು ನಾಥಪಂಥದೊಳಕ್ಕೆ ಪ್ರವೇಶ ಪಡೆದಿವೆ.   ಪುಣೇಕರರ ಪ್ರಕಾರ ಸ್ವತಃ ಗೋರಖನು ನೇಕಾರಿಕೆ ಕುಟುಂಬದಿಂದ ಬಂದವನು.[8] ಝುಂಡಿಯಲ್ಲಿ ಬಂದಿದ್ದ ನಾಥರು ತಮ್ಮ ಬಿಡುವಿನ ವೇಳೆಯಲ್ಲಿ ಕುರಿಯ ತುಪ್ಪಟದಿಂದ ನೂಲು ತೆಗೆಯುವ ಕೆಲಸ ಮಾಡುವುದು ಕಾಣುತ್ತಿತ್ತು. ಅವರ ಜತೆ ಯಾವಾಗಲೂ ತಕಲಿ ಇರುತ್ತದೆ. ತ್ರ್ಯಂಬಕೇಶ್ವರದ ನಾಥಮಠಕ್ಕೆ  ಹೋದಾಗ ಚೇತನನಾಥರು ತಮ್ಮ ಕೋಣೆಯಲ್ಲಿ ಉಣ್ಣೆಯ ಚೀಲವನ್ನು ಹೆಣೆಯುತ್ತಿದ್ದರು. ನಾಥಪಂಥದಲ್ಲಿ ಕರಿ ಬಣ್ಣದ ಉಣ್ಣೆಗೆ ಬಹಳ ಮಹತ್ವವಿದೆ.  ಕುರಿ ಉಣ್ಣೆ ದಾರ ತಕಲಿಗಳು ಪರಸ್ಪರ ಸಂಬಂಧವುಳ್ಳವು. ಕದ್ರಿಮಠದ ನಾಥರು ಪಟ್ಟಾಭಿಷೇಕಕ್ಕೆ ಕುಳಿತಾಗ ಧರಿಸಿದ್ದ ಪೇಟವು ತುಪ್ಪಟದ ದಾರದಿಂದ ಮಾಡಲಾಗಿದ್ದರ ಬಗ್ಗೆ ಹಿಂದೆ ಪ್ರಸ್ತಾಪ ಬಂದಿತು. ಈ ಎಲ್ಲ ಹಿನ್ನೆಲೆಯಲ್ಲಿ ಬೆಳಗಾವಿ ಭಾಗದ ಹಣಿಗಿವರು ನಾಥಪಂಥದ ಅನುಯಾಯಿಗಳಾಗಿರುವುದು ಸಹಜವಾಗಿದೆ. ಆದರೆ ಕರ್ನಾಟಕದ ನೇಕಾರರಾದ ದೇವಾಂಗದವರು ಶಾಕ್ತರಾಗಿಯೇ ಉಳಿದಿದ್ದಾರೆ. ಕಲ್ಗುಂಡಿಯಲ್ಲಿ (ಅರಸೀಕೆರೆ) ಅವರು ಭೈರವಾರಾಧಕರು. ಉತ್ತರ ಭಾರತದಲ್ಲಿ ಜುಗಿ ಜನಾಂಗದವರು ನೇಕಾರರು. ಕಬೀರನು ಈ ಪಂಥದವನು. ಕಬೀರಪಂಥವು ನಾಥಪಂಥದ ನೆರಳಾಗಿದೆ. ಹೀಗೆ ಉಣ್ಣೆಯ ಕಾರಣದಿಂದ ನಾಥಪಂಥವು ಪಶುಪಾಲಕ ಸಮುದಾಯದ ಜತೆಗೂ ಸಂಬಂಧ ಇರಿಸಿಕೊಂಡಿದೆ. ಆದರೆ ಭಾರತದ ನೇಕಾರರು ಯೌಗಿಕ ಪಂಥಗಳಲ್ಲಿ ತಮ್ಮನ್ನು ಗುರುತಿಸಿಕೊಳ್ಳಲು ಇನ್ನೂ ಗಹನವಾದ ಕಾರಣಗಳಿರಬಹುದು. ಅವನ್ನು ಹುಡುಕಿ ತೆಗೆಯಬೇಕಿದೆ.
ವ್ಯಾಪಾರಿ ಚಟುವಟಿಕೆ ಜತೆ
ನಾಥಪಂಥಕ್ಕೆ ವ್ಯಾಪಾರ ವರ್ಗದ ಸಮುದಾಯಗಳೂ ಶಿಷ್ಯರಾಗಿವೆ. ನಾಥದಂತೆಯೆ ವಿರಕ್ತವಾದಿಯೂ ಅವೈದಿಕವೂ ಆದ ಬೌದ್ಧಧರ್ಮವು ವ್ಯಾಪಾರಿ ಮಾರ್ಗಗಳು ಇರುವ ಕಡೆಯಲ್ಲೆಲ್ಲ ಹರಡುತ್ತ ಹೋಯಿತು. ಆದರೆ  ಬೌದ್ಧ ಜೈನ ಲಿಂಗಾಯತಗಳಲ್ಲಿ ಇರುವಂತೆ ವ್ಯಾಪಾರ ವರ್ಗಗಳು ನಾಥಕ್ಕೆ ಬೆಂಬಲಿಸಿದ್ದು ಕಡಿಮೆ. ಇದಕ್ಕೆ ಒಂದು ಕಾರಣ, ವ್ಯಾಪಾರಿ ಚಟುವಟಿಕೆ ಇರುವ ಪಟ್ಟಣಗಳಲ್ಲಿ ನಾಥರು ಇರದೆ, ಗುಹೆ ಕಂದರಗಳಲ್ಲಿ ಕಾಡುಮೇಡುಗಳಲ್ಲಿ ಇರುವುದು. ದಾನದ ಮೂಲಕ ಸಾಮಾನ್ಯ ಜನರಿಗೆ ಮೋಕ್ಷಕ್ಕೆ ಹಾದಿ ತೋರಿಸುವ ಮತಗಳು ವ್ಯಾಪಾರಿ ವರ್ಗವನ್ನು ಆಕರ್ಷಿಸುತ್ತವೆ. ವೈಯಕ್ತಿಕ ಸಾಧನೆಯ ಮೂಲಕ ಬಿಡುಗಡೆ ಆಗಬೇಕು ಎಂದು ಹೇಳುವ ಪಂಥಗಳಿಗೆ ಈ ಗುಣ ಕಡಿಮೆ ಎಂದು ಕಾಣುತ್ತದೆ.  ಮುಂದೆ ಪಟ್ಟಣದ ಸಂಪರ್ಕಕ್ಕೆ ಬಂದ ನಾಥಮಠಗಳು, ವ್ಯಾಪಾರಿ ವರ್ಗವನ್ನು ಸೆಳೆದವು. ರಾಜಸ್ಥಾನದ ವ್ಯಾಪಾರಿಗಳು ಭೈರವಾರಾಧನೆಯ ಮೂಲಕ ಪರೋಕ್ಷವಾಗಿ ಇವುಗಳ ಅನುಯಾಯಿಗಳಾದರು. ರಾಜಸ್ಥಾನಿಯರ ಅಂಗಡಿಗಳಲ್ಲಿ ರಾಜಸ್ಥಾನದ ನಾಕೋಡ ಭೈರವನಾಥನ ಫೋಟೊ ಇದಕ್ಕೆ ಸಾಕ್ಷ್ಯವಾಗಿದೆ.
ವ್ಯಾಪಾರಿ ಸಂಸ್ಕೃತಿಯ ಕರಾವಳಿ ಪ್ರದೇಶದಲ್ಲಿ ನಾಥಪಂಥವು ಬೇರೂರಲು ಇಲ್ಲಿನ ವ್ಯಾಪಾರಿ ವರ್ಗದ ಬೆಂಬಲ ಸಿಕ್ಕಿತು. ರೇವು ಪಟ್ಟಣವಾದ ಬಸರೂರಿನಲ್ಲಿ  ವ್ಯಾಪಾರಿಗಳು ನಾಥರಿಗೆ ಸಾಕಷ್ಟು ದಾನಗಳನ್ನು ಮಾಡಿದರು. ಮುಂದೆ ಕದ್ರಿಮಠವು ಮಂಗಳೂರಿನ ಅನೇಕ ವ್ಯಾಪಾರಿಗಳನ್ನು  ಶಿಷ್ಯರಾಗಿ ಪಡೆಯಿತು. ಇವರಲ್ಲಿ ಜವಳಿ ವ್ಯಾಪಾರದ ಗೋಕುಲದಾಸ್ ಹಾಗೂ  ಬೀಡಿಉದ್ಯಮಿ ಪುತ್ತು ವೈಕುಂಠ ಶೇಠ್ ಮುಖ್ಯರು. ಗೋಕುಲದಾಸರು  ‘ಕದಲಿ ಮಂಜುನಾಥ ಮಹಾತ್ಮ್ಯೆ’ ಗ್ರಂಥವನ್ನು ಭೂತೇಶ್ವರನಾಥರ ಕೋರಿಕೆಯಂತೆ ಪ್ರಕಟಿಸಿಕೊಟ್ಟರು. ವೈಕುಂಠ ಶೇಠರು ಕದ್ರಿಮಠದ ಅರಸಾಗಿದ್ದ ಸುಂದರನಾಥರ ಭಕ್ತರಾಗಿದ್ದರು. ಒಮ್ಮೆ ನಾಥರು  ಸ್ನಾನ ಮಾಡುವಾಗ ಜಲಧಾರೆಯಲ್ಲಿ ತೇಲಿಬಂದ ಒಂದು ಎಲೆಯನ್ನು ಕೊಟ್ಟು ಇದರಲ್ಲಿ ಬೀಡಿಮಾಡಿ ಬದುಕು ಎಂದು ಹೇಳಿದರಂತೆ. ಅದರಂತೆ ಕಾಡುತಿರುಗುವ ರಮ್ಯತೆ ಯೋಗಿಗಳಿಂದ ಆ ಎಲೆ ಸಿಗುವ ಜಾಗವನ್ನು ತಿಳಿದು ಶೇಠರು ಬೀಡಿ ಉದ್ಯಮ ಶುರುಮಾಡಿದರಂತೆ. ಇದು ಇರುವ ಐತಿಹ್ಯ. ಬೀಡಿ ಉದ್ಯಮದಲ್ಲಿ ದೊಡ್ಡ ಯಶಸ್ಸನ್ನು ಪಡೆದ ಶೇಠರು ಕದ್ರಿಬೆಟ್ಟದಲ್ಲಿರುವ ನವನಾಥ ಕೆರೆಗಳ ದಂಡೆಯಲ್ಲಿ ನಾಥರ  ತಂಗುವಿಕೆಗೆ  ಛತ್ರ ಕಟ್ಟಿಸಿದರು. ಈಗಲೂ ಕದ್ರಿಮಠಕ್ಕೆ ಅವರ ಸೇವೆಗಳು ಸಲ್ಲುತ್ತಿವೆ. ಅವರ  ಬಂಗಲೆಯ ಉದ್ಯಾನದಲ್ಲಿ ಸುಂದರನಾಥರ ಅಮೃತಶಿಲೆಯ ಪ್ರತಿಮೆಯಿದೆ.
ಆರ್ಥಿಕ ಬಿಕ್ಕಟ್ಟು ಹಾಗೂ ಅವ್ಯವಹಾರ
ತ್ರ್ಯಂಬಕೇಶ್ವರದ ಗೋರಖನಾಥ ಮಠದ ಚೇತನನಾಥರು ಒಂದು ಸ್ವಾರಸ್ಯಕರ ಕಥೆ ಹೇಳಿದರು. ಮಹಾರಾಷ್ಟ್ರದ  ಖಂಡಾಲಾ ಕಣಿವೆಯಲ್ಲಿರುವ ಒಂದು ನಾಥಮಠದಲ್ಲಿ  ಸಂತೋಷನಾಥನು ತನ್ನ ಬಗ್ಗೆ ಪ್ರಚಾರ ಮಾಡಿಕೊಂಡು ಪ್ರಸಿದ್ದಿಗೆ ಬಂದು, ಮುಂಬೈನ ಉದ್ಯಮಿ ಧೀರೂಭಾಯಿ ಅಂಬಾನಿಯ ಮೇಲೆ ಪ್ರಭಾವ ಬೀರಿದನು. ತಾನು ತ್ರ್ಯಂಬಕದ ಕುಂಭಮೇಳಕ್ಕೆ (೧೯೯೧) ಬಂದಾಗ ಅಂಬಾನಿಯು ಹೆಲಿಕ್ಯಾಪ್ಟರಿನಿಂದ ಹೂಮಳೆ ಸುರಿಸುವ ವ್ಯವಸ್ಥೆ ಈತ ಮಾಡಿಕೊಂಡಿದ್ದನು. ಇದಾದ ಕೂಡಲೆ ಬಾರಾಪಂಥದವರು ಸಭೆಸೇರಿ, ಸಂತೋಷನಾಥನ ವಿಚಾರಣೆ ಮಾಡಿ, ಇವೆಲ್ಲ ನಾಥಪರಂಪರೆಗೆ ಸಲ್ಲದು ಎಂದು ದಂಡ ವಿಧಿಸಿದರು. ಈಗಲೂ ಅನೇಕ ನಾಥರು ದೊಡ್ಡ ಉದ್ಯಮಿಗಳನ್ನು ತಮ್ಮ ಶಿಷ್ಯರಾಗಿ ಮಾಡಿಕೊಂಡಿರುವುದುಂಟು. ಕದ್ರಿಯ ನಾಥರು ಮುಗ್ಗಟ್ಟಿಗೆ ಸಿಲುಕಿದಾಗ ಮಣೇಲು ಮಠದ ಜಮೀನನ್ನು  ಬಂಟರ ಉಳಿಪಾಡಿ ಗುತ್ತಿನವರ ಕುಟುಂಬಕ್ಕೆ ಅಡಮಾನವಿಟ್ಟ ದಾಖಲೆಯಿದೆ. ಶಾಂತಿನಾಥರು ಮುಖ್ಯಸ್ಥರಾಗಿದ್ದಾಗ ಮಠದ ಜಮೀನುಗಳಿಂದ ಮೂಲಗೇಣಿ ಚಾಲಗೇಣಿಗಳು ಸರಿಯಾಗಿ ವಸೂಲಿ ಆಗದೆ, ಬಹಳ ಕಷ್ಟ ಬಂತಂತೆ. ಆಗ ಸರ್ಕಾರವು ಮಠದ ಜಮೀನನ್ನು ಸ್ವಾಧೀನ ಮಾಡಿಕೊಂಡು ಏಳೂವರೆ ಲಕ್ಷ ಹಣನೀಡಿತು. ಆ ಹಣವನ್ನು ಠೇವಣಿಯಿಟ್ಟು ಅದರಿಂದ ನಿರಂತರ ಬಡ್ಡಿ ಬರುವಂತೆ ವ್ಯವಸ್ಥೆ ಮಾಡಿಕೊಳ್ಳಲಾಯಿತು. ನಾನು ತ್ರ್ಯಂಬಕದ ಗೋರಖನಾಥ ಮಠದ ಚೇತನನಾಥರ ಜತೆ ಮಾತಾಡುವಾಗ ಒಬ್ಬ ಮುದುಕ ಬಾಗಿಲಲ್ಲಿ ಕಾಣಿಸಿಕೊಂಡು ಕೈಮುಗಿದನು. ಆಗ ಚೇತನನಾಥರು ಮರಾಠಿಯಲ್ಲಿ ‘ಪಾವತಿ ಕೊಡುವುದಿದ್ದರೆ ಒಳಗೆ ಬಾ, ಇಲ್ಲದಿದ್ದರೆ ನಡೆ’ ಎಂದು ನಿಷ್ಠುರವಾಗಿ ನುಡಿದರು. ಬಿಕ್ಕಟ್ಟಿನಲ್ಲಿರುವ ಮಠಗಳಲ್ಲಿ ಮಠದ ಆಸ್ತಿಯನ್ನು ಊರ್ಜಿತಗೊಳಿಸುವುದೇ ನಾಥರ ಮುಖ್ಯ ಕೆಲಸವಾಗಿರುವುದುಂಟು. ವಿಟ್ಲಮಠಕ್ಕೆ  ಹೋದ ಸಂದರ್ಭದಲ್ಲಿ ಅಲ್ಲಿನ ನಾಥರು ಮಠದ ಮುಂದಿನ ತೋಟತುಡಿಕೆ ತೋರಿಸುತ್ತ ಹಿಂದೆ ಈಶ್ವರನಾಥರ ಕಾಲದಲ್ಲಿ ಇದೆಲ್ಲ ಹಾಳುಬಿದ್ದಿತ್ತು. ತಾವು ಬಂದಮೇಲೆ ಈ ಸ್ಥಿತಿಗೆ ಬಂದಿದೆ ಎಂದು ವಿವರಿಸಿದರು. ಇದಕ್ಕೆ ತಕ್ಕಂತೆ ಬಾರಾಪಂಥದ ನಿಯಮಾವಳಿ ಸಂಖ್ಯೆ ೧೧ರಲ್ಲಿ  ನಾಥಪಂಥದ ಮಠಗಳ ಸೊತ್ತನ್ನು ಜತನ ಮಾಡುವ ಹಾಗೂ ಅದು ದುರುಪಯೋಗವಾದಲ್ಲಿ ಅದರ ವಿಚಾರಣೆ ಮಾಡುವ ಉದ್ದೇಶವನ್ನು ಇಟ್ಟುಕೊಂಡಿದೆ.
ಈ ನಿಯಮವು ನಾಥವುಠಗಳ ಸಂಪತ್ತು ಉಂಟು ಮಾಡಿರುವ ಸಮಸ್ಯೆಗಳತ್ತ ಗಮನ ಸೆಳೆಯುತ್ತದೆ. ಕರ್ನಾಟಕದ ನಾಥಮಠಗಳಲ್ಲಿ ಕದ್ರಿಗೆ ಬಹಳ ಪ್ರಾಚೀನತೆಯಿದೆ. ಭಾರತದ ತುಂಬ ಒಂದು ಪ್ರತಿಷ್ಠೆಯಿದೆ. ಜತೆಗೆ ಅದಕ್ಕೆ ಸಾಕಷ್ಟು ಸಂಪತ್ತೂ ಇದೆ. ಭಾರತದ ಯಾವ ನಾಥಮಠದ ಅಧಿಪತಿಗೂ ಇಲ್ಲದ ರಾಜಾ ಎಂಬ ಪದವಿ ಇಲ್ಲಿನ ಅಧಿಪತಿಗಿದೆ. ಇದು ಕದ್ರಿಮಠಕ್ಕೆ ಅಧಿಕಾರ ಪಡೆಯಲು ಹಕ್ಕಿರುವ ಬಾರಾಪಂಥದ ೪ ಶಾಖೆಗಳಲ್ಲಿ, ಒಂದು ಬಗೆಯ ಸ್ಪರ್ಧೆಯನ್ನು ಉಂಟುಮಾಡಿದೆ. ಇದರ ಫಲವಾಗಿ ಅಲ್ಲಿ ಹಣಕಾಸಿನ ಅವ್ಯವಹಾರದ ಅಂಶವೂ ಸೇರಿಬಿಟ್ಟಿದೆ. ಕದ್ರಿಮಠಕ್ಕೆ ಒಂದು ಕಾಲಕ್ಕೆ ಸುಮಾರು ೧೩೬ ಎಕರೆ ಜಮೀನು ಬೆಟ್ಟದ  ಆಸುಪಾಸಿನಲ್ಲಿತ್ತು.  ಈಗ ಉಳಿದಿರುವುದು ಏಳೂವರೆ ಎಕರೆ. ಆದರೆ ಈ ಹಿಂದೆ ಕದ್ರಿಮಠದ ಜಮೀನು ಕೊಂಡವರು, ಅದನ್ನು ಪರಭಾರೆ ಮಾಡುವ ಸನ್ನಿವೇಶ ಬಂದಾಗ,  ಮೂಲಿಕಿ ಹಕ್ಕಿನವರು ನಮ್ಮ ಅಭ್ಯಂತರವಿಲ್ಲ ಎಂದು ಸರ್ಟಿಫಿಕೇಟು ಕೊಡುವ ಒಂದು ನಿಯಮವಿದೆ. ಈ ನಿಯಮದಿಂದ ಕದ್ರಿಮಠಕ್ಕೆ  ಪ್ರತಿಸೆಂಟಿಗೆ ರೂ. ೧೦೦೦ ಕಮಿಶನ್ ಸಿಗುತ್ತಿದೆ. ಈ ಹಿಂದಿನ ಅವಧಿಗಿದ್ದ ಮೋಹನನಾಥರು ಈ ಹಣವನ್ನು ದುರುಪಯೋಗ ಮಾಡಿಕೊಂಡರು. ಕದ್ರಿಮಠದ ಅಭಿವೃದ್ದಿಗೆ  ಈ ವಿಷಯದಲ್ಲಿ ಸ್ಥಳೀಯ ರಾದ ನಮ್ಮನ್ನು ಲೆಕ್ಕಕ್ಕೆ ಇಟ್ಟಿಲ್ಲ ಎಂಬುದು ಜೋಗಿ ಸಮುದಾಯದ ಆಕ್ಷೇಪ. ನಾವು ಆಯ್ಕೆಯಾಗಿರುವುದು ಬಾರಾಪಂಥದಿಂದ. ಅವರು ಕೇಳಿದರೆ  ಜವಾಬು ಕೊಡುತ್ತೇವೆ. ನಿಮಗೆಲ್ಲ ಕೊಡುವುದಿಲ್ಲ ಎಂಬುದು ಮೋಹನನಾಥರ ನಿಲುವು. ಈ ವಿಷಯದಲ್ಲಿ ಸಮುದಾಯಕ್ಕೂ ಕದ್ರಿಮಠದ ಗುರುವಿಗೂ ಭಿನ್ನಮತ ಹುಟ್ಟಿ ನಂತರ ಸಂಘರ್ಷ ಶುರುವಾಯಿತು. ನಾಥಮಠಗಳಿಗೆ ಎಷ್ಟೇ ಪ್ರಾಚೀನ ಪರಂಪರೆ ಇದ್ದರೂ, ನಾಥನ  ಆಯ್ಕೆ ಪಟ್ಟಾಭಿಷೇಕ ಇವೆಲ್ಲವೂ ಪಂಥೀಯ ಚೌಕಟ್ಟಿನಲ್ಲಿ ಜರುಗಿದರೂ, ಮಠಗಳು ಆಯಾ ಪ್ರದೇಶದ ಸರ್ಕಾರದ ಕಾನೂನಿನ ಚೌಕಟ್ಟಿನಲ್ಲಿ ತಮ್ಮ ದೈನಿಕ ಆಡಳಿತ ಮತ್ತು ಆರ್ಥಿಕ ಚಟುವಟಿಕೆಗಳನ್ನು ನಿರ್ವಹಿಸುತ್ತವೆ. ಅವು  ಎಂಡೋನ್‌ಮೆಂಟಿಗೆ ಸೇರಿರುವ ಕಾರಣ, ಲೆಕ್ಕಪತ್ರಗಳನ್ನು ಧಾರ್ಮಿಕ ದತ್ತಿಇಲಾಖೆ ಆಡಿಟ್ ಮಾಡುತ್ತದೆ. ಕದ್ರಿಯ ಮಠಾಧೀಶರು ಕಾನೂನು ಬಾಹಿರವಾಗಿ ನಡೆದುಕೊಂಡಿದ್ದಾರೆ ಎಂದು ಒಮ್ಮೆ ಆಡಿಟ್ಟಿನವರು ಆಕ್ಷೇಪ ಎತ್ತಿ ಕಾರಣ ಕೇಳಿದ್ದರು. ನಿಜವಾಗಿಯೂ ಮೋಹನನಾಥರು ತಮ್ಮ ಅಧಿಕಾರದ ಕೊನೆಯ ವರ್ಷಗಳಲ್ಲಿ, ಸ್ಥಳೀಯ ಜೋಗಿ ಸಮುದಾಯದ ವಿಶ್ವಾಸವನ್ನು ಸಂಪೂರ್ಣವಾಗಿ ಕಳೆದುಕೊಂಡಿದ್ದರು. ಇದರ ಫಲವಾಗಿ ಅವರು ಝುಂಡಿ ಬಂದಾಗ ವಿಚಾರಣೆ ಎದುರಿಸಬೇಕಾಯಿತು. ಮಠಗಳ ಮೂಲಕ ಸಮುದಾಯಗಳ ಪ್ರಗತಿ ಸಾಧಿಸಲು ಪ್ರಯತ್ನ ಮಾಡುತ್ತಿರುವ ಜೋಗಿಗಳಿಗೆ, ಈಗ ಮಠಗಳನ್ನು ಅವ್ಯವಹಾರ ಮತ್ತು ಅಶಿಸ್ತುಗಳಿಂದ ರಕ್ಷಿಸುವ ಕೆಲಸವನ್ನೂ ಮಾಡಬೇಕಾಗಿದೆ.
ಮಠಗಳ ಮೂಲಕ ಪ್ರಗತಿ
ವದ್ದಿಕೆರೆ ಸಿದ್ಧಪ್ಪನವರು ತಮ್ಮ ಸಮುದಾಯವನ್ನು ಎಚ್ಚರಿಸಲು ಪ್ರಕಟಿಸಿದ ಪುಸ್ತಕದಲ್ಲಿ ನಾಥಪಂಥದ ಮಠಗಳ ಹಾಗೂ ಸಮುದಾಯಗಳ ಅವನತಿಯ ಚಿತ್ರವನ್ನು ವಿಷಾದದಿಂದ ಕೊಡುತ್ತಾರೆ. ಕೊನೆಯಲ್ಲಿ ಇದರಿಂದ ಹೊರಬರಲು ಅವರು ಸೂಚಿಸುವ ಎರಡು ಮಾದರಿಗಳೆಂದರೆ ೧.ವೀರಶೈವ ಮಠಗಳದ್ದು. ೨.ಚುಂಚನಗಿರಿ ಮಠದ್ದು.
ಇತರೆ ಸಮಾಜಗಳ ಮಠಗಳು ಮಠಾಧೀಶರುಗಳು ಹೇಗೆ ಬೆಳಗುತ್ತಿವೆ, ಅಭಿವೃದ್ದಿ ಹೊಂದಿ ಶ್ರೇಷ್ಠತೆಯನ್ನು ಪಡೆದಿವೆ ಹೇಗೆ? ಏಕೆ? (ಉದಾ: ಸೋದರ ವೀರಶೈವ ಮಠಗಳು) ಎಂಬುದರ ಪರಿವೆಯೇ ನಮಗಿಲ್ಲ. ನಮ್ಮವರಿಗಿಲ್ಲ. ಮಠಕ್ಕೆ ಸೇರಿದ ಭಕ್ತರು ಅಥವಾ ಶಿಷ್ಯವೃಂದ-ಮಠಪತಿಗಳು ಮಠಾಧ್ಯಕ್ಷರು ಈ ಮೂವರಿಂದ ಇವರುಗಳ ಸರಿಯಾದ ಕರ್ತವ್ಯಗಳಿಂದ ಮಾತ್ರ ಮಠಗಳು ಬೆಳಗಿ ಬಾಳಲು ಸಾಧ್ಯ…ಚುಂಚನಗಿರಿ ಪೀಠವು ಮಾತ್ರ ಅಲ್ಲಿಯ ಮಠಪತಿಗಳು ತಮ್ಮ ಕರ್ತವ್ಯ ಮರೆತರೂ ಈ ಸಿಂಹಾಸನಕ್ಕೆ ಸೇರಿದ ಭಕ್ತರು ಬಹಳ ರೀತಿಯಲ್ಲಿ ಎಚ್ಚೆತ್ತು ಪೀಠಾಧಿಪತಿಗಳಿಗೆ ಎಲ್ಲ ರೀತಿಯ ಸಹಾಯ ಸಹಕಾರಗಳನ್ನು ಕೊಟ್ಟು ಮಠದ ಕೀರ್ತಿ ಪತಾಕೆಗಳನ್ನು ಸಮೃದ್ಧವಾಗಿ ಬೆಳಗಿಸಿದ್ದಾರೆ.[9]
ಚುಂಚನಗಿರಿ ಮಠವು ನಾಥಪಂಥದಿಂದ ದೂರ ಸರಿಯಿತು, ಒಕ್ಕಲಿಗರು ನಮ್ಮ ಮಠ ಕಿತ್ತುಕೊಂಡರು ಎಂದು ಯಾರು ವ್ಯಥೆ ಪಟ್ಟಿದ್ದರೊ,  ಅದನ್ನು ಮರಳಿ ಪಡೆಯಲು ಕೋರ್ಟು ಕಛೇರಿಗಳಲ್ಲಿ ಯಾರು ಹೋರಾಡಿದ್ದರೊ, ಅವರೇ ಈಗ ಸದರಿ ಮಠವನ್ನು ಮಾದರಿಯನ್ನಾಗಿ ಮಾಡಿಕೊಳ್ಳುತ್ತಿರುವುದು ಇಲ್ಲಿನ ವಿಶೇಷ. ‘ಚುಂಚನಗಿರಿ ಮಠವು ಬಾರಾಪಂಥದಲ್ಲಿ ಮುಂದುವರೆದಿದ್ದರೆ, ಕದ್ರಿಮಠದ ಹಾಗೆಯೆ ಉಳಿದಿರುತ್ತಿತ್ತು. ಅದು ಹೊರ ಹೋಗಿದ್ದರಿಂದಲೆ ಸ್ವತಂತ್ರ ಮಠವಾಗಿ ಒಕ್ಕಲಿಗರ ಪ್ರಗತಿ ಸಾಧಿಸುವ ಸಂಸ್ಥೆಯಾಗಿ ಬೆಳೆಯಿತು. ಅದರಿಂದ ಒಕ್ಕಲಿಗರು ರಾಜಕೀಯವಾಗಿ ಶೈಕ್ಷಣಿಕವಾಗಿ ಸಾಮಾಜಿಕವಾಗಿ ಮುಂದುವರೆಯಲು ಸಾಧ್ಯವಾಯಿತು. ಆ ಸಮುದಾಯದಿಂದ ಅಷ್ಟೊಂದು ಜನ ಮುಖ್ಯಮಂತ್ರಿಗಳು ಪ್ರಧಾನಮಂತ್ರಿಗಳು ಬರಲು ಸಾಧ್ಯವಾಯಿತು. ನಾವು ಬಾರಾಪಂಥದ ಒಳಗೆ ಇರಲು ನಿರ್ಧರಿಸಿ ತಪ್ಪು ಮಾಡಿದೆವು.  ಉತ್ತರ ಭಾರತದಿಂದ ೧೨ ವರುಷದ  ಮಟ್ಟಿಗೆ ಇದ್ದು ಹೋಗಲು ಬರುವ ನಾಥರಿಗೆ ನಮ್ಮ ಕಷ್ಟ ಗೊತ್ತಾಗುವುದಿಲ್ಲ. ನಮ್ಮೊಳಗಿನಿಂದಲೇ ಹುಟ್ಟಿ ಬರುವ ಧಾರ್ಮಿಕಗುರುಗಳು ಮಾತ್ರ ನಮ್ಮ ಸಮಾಜವನ್ನು ಒಗ್ಗೂಡಿಸಿ ರಾಜಕೀಯ ಆರ್ಥಿಕ ಸುಧಾರಣೆ ಮಾಡಬಲ್ಲರು. ನಾವು ಹೊಸಮಠವನ್ನೂ ಕಟ್ಟಲಿಲ್ಲ. ನಮ್ಮ ಜನರ  ಏಳಿಗೆಯನ್ನೂ ಮಾಡಲಿಲ್ಲ. ಈಗಲಾದರೂ ಚುಂಚನಗಿರಿ ಮಠಕ್ಕೆ ಸಿಕ್ಕಂತಹ ಬಿಡುಗಡೆ ನಮಗೂ ಬೇಕು’ ಎಂದು ಅನೇಕ ಜೋಗಿ ಮುಖಂಡರು ಸ್ಪಷ್ಟವಾಗಿ ಹೇಳಿದರು. ಅವರ ಮಾತುಗಳಲ್ಲಿರುವ ದೃಢತೆ  ಕಂಡರೆ, ಕದ್ರಿಮಠವು ಬಾರಾಪಂಥದ ವಶದಲ್ಲಿ ಎಷ್ಟುಕಾಲ ಇರುತ್ತದೆಯೊ ಹೇಳಬರುವುದಿಲ್ಲ.
ಚಿಕ್ಕಪುಟ್ಟ ಜಾತಿಗಳು ಸಹ  ತಮಗೊಂದು ಮಠ ಕಟ್ಟಿಕೊಂಡು, ಅದಕ್ಕೆ ಗುರುವನ್ನು ನೇಮಿಸಿಕೊಂಡು, ಸಾಮಾಜಿಕ ಸಂಘಟನೆ ಮಾಡಿ, ಅದನ್ನು ಆಧುನಿಕ ರಾಜಕಾರಣದೊಂದಿಗೆ ಸಮೀಕರಿಸಿ, ಲೌಕಿಕ ಪ್ರಯೋಜನ ಪಡೆಯುತ್ತಿರುವ ದೃಶ್ಯವು ಜೋಗಿಗಳ ಕಣ್ಣೆದುರಿಗೆ ಇದೆ. ಕದ್ರಿಯ ಜೋಗಿಗಳು ಸಮೀಪದ ಮಾಧ್ವಮಠಕ್ಕಿಂತ ಬಯಲು ಸೀಮೆಯ  ಲಿಂಗಾಯತ ಮತ್ತು ಚುಂಚನಗಿರಿ ಮಠಗಳನ್ನು ಪರ್ಯಾಯವೆಂಬಂತೆ ಚಿಂತಿಸುತ್ತಿರುವುದು ಗಮನಿಸಬೇಕಾದ ಸಂಗತಿ. ಅವರಿಗೆ ಮಠಗಳಿಂದ ಧಾರ್ಮಿಕವಾದ ಪರಂಪರೆ ಅಸ್ಮಿತೆ ಸಿಗುವುದಕ್ಕಿಂತಲೂ ಮುಖ್ಯವಾಗಿ ಲೌಕಿಕವಾಗಿ ತಮ್ಮ ಜನರನ್ನು ಬೆಳೆಸುವ ಸಂಸ್ಥೆಗಳ ಜರೂರಿದ್ದಂತೆ ಭಾಸವಾಗುತ್ತದೆ. ಆದರೆ ಒಕ್ಕಲಿಗ ಮತ್ತು ಲಿಂಗಾಯತ ಮಠಗಳು ಅಷ್ಟು ಉನ್ನತಿಗೆ ಬರಲು ಅವುಗಳ ಸಾಮುದಾಯಕ ಸಂಖ್ಯಾಬಲ, ಜಮೀನು ಇತ್ಯಾದಿ ಸಂಪಲ್ಮೂನಗಳ ಮೇಲಿನ ಪಾರಂಪರಿಕ ಒಡೆತನಗಳು ಕಾರಣ ಎಂಬುದನ್ನು ಗಮನಕ್ಕೆ ತಂದುಕೊಂಡಿಲ್ಲ. ಮಠಗಳ ಮೂಲಕ ಪ್ರಗತಿ ಪಡೆಯಲು ಜನ ಯೋಚಿಸುತ್ತಿರುವುದು,  ದಮನಿತ ಸಮುದಾಯಗಳನ್ನು ಅವುಗಳ ನ್ಯಾಯಬದ್ಧ ಹಕ್ಕುಗಳನ್ನು ಕೊಡಲು ನಮ್ಮ ೬೦ ವರ್ಷಗಳ ಸ್ವಾತಂತ್ರ್ಯವೂ ಪ್ರಜಾಪ್ರಭುತ್ವ ವ್ಯವಸ್ಥೆಯೂ ಸೋಲನ್ನು ಹೇಳುತ್ತಿದೆ ಅನಿಸುತ್ತದೆ.
* * *

ಜೋಗಿಯೊ ಕಾಪಾಲಿಕವೊ
 
‘ಚುಂಚನಗಿರಿ ಬ್ರಹ್ಮಕಪಾಲಿ ಪೀಠ. ನಮ್ಮದು  ಬ್ರಹ್ಮ ಕಾಪಾಲಿಕ ವಂಶ. ಈ ಏರಿಯಾದಲ್ಲಿ ನಮ್ಮನ್ನು ಐನೋರು ಅಂತಲೇ ಕರೆಯೋದು. ಈಗೇನೊ ಜೋಗಿಗಳು ಅಂತ ಕರೀಬೇಕು ಅಂತ ಮಾಡ್ತಿದ್ದಾರೆ.  ಜಾತಿಬಿಟ್ಟು ಇನ್ನೊಂದು ಜಾತಿಹೆಸರು ಹೇಳೋಕೆ ಆಗುತ್ತಾ?’ ಎಂದು ಗುಡುಗಿನಂತಹ ಪ್ರಶ್ನೆ ಹಾಕಿದವರು  ಕಾಳೇನಹಳ್ಳಿಯ ಲಿಂಗದೇವರಯ್ಯ. ೯೦ ವರ್ಷ ವಯಸ್ಸಿನ ಇವರು ಕಾಪಾಲಿಕ ಸಮುದಾಯದ ಹಿರಿಯರಲ್ಲಿ ಒಬ್ಬರು. ಮೊದಲು ಪೋಲಿಸರಾಗಿದ್ದು, ನಂತರ ಬೆಂಗಳೂರಿನ ರಾಜಾಮಿಲ್ಲು, ಮಿನರ್ವಾ ಮಿಲ್ಲುಗಳಲ್ಲಿ ಸ್ಪಿನ್ನಿಂಗ್ ಕೆಲಸ ಮಾಡಿ ನಿವೃತ್ತರಾದವರು. ಅವರು ನನಗೆ ಕೇಳಿದ ಮಾತಾದರೂ ವಾಸ್ತವದಲ್ಲಿ ಈ ಪ್ರಶ್ನೆ ಇದ್ದದ್ದು ಜೋಗಿ ಹೆಸರಲ್ಲಿ ಸಂಘಟನೆ ಮಾಡುತ್ತಿರುವ ನಾಯಕರಿಗೆ. ಲಿಂಗದೇವರಯ್ಯ ತುಂಬ ಸಿರಿವಂತರು. ಅವರು ಉದ್ಯಮಿ ಗುರುಟೀಕ್ ಗಂಗಾಧರ್ ಅವರ ತಂದೆ. ಆರ್ಥಿಕವಾಗಿ ಒಂದು ಮೆಟ್ಟಲು ಏರಿದವರಿಗೆ ಸಂಘಟನೆಯ ಮೂಲಕ ಸಿಗುವ ಸವಲತ್ತುಗಳಿಗಿಂತ  ಸಾಮಾಜಿಕ ಅಂತಸ್ತಿನ ಪ್ರಶ್ನೆ ಮುಖ್ಯವೆಂದು ತೋರುತ್ತದೆ.  
ವಾಸ್ತವದಲ್ಲಿ ಜೋಗಿ ಶಬ್ದವು ಜನಾಂಗ ವಾಚಕವಲ್ಲ. ಪಂಥವಾಚಕ. ಅವಧೂತ ಎಂಬರ್ಥವುಳ್ಳ ಯೋಗಿ ಶಬ್ದವು ಆಡುರೂಪದಲ್ಲಿ ಜೋಗಿಯಾಗಿದೆ. ಸಂಸ್ಕೃತದ ಯಕಾರ  ಕನ್ನಡಕ್ಕೆ ಬಂದಾಗ ಜಕಾರವಾಗುತ್ತದೆ. ಒಂದು ಅಕ್ಷರದ ಪಲ್ಲಟವು ಶಬ್ದವೊಂದರ ಮೂಲದಲ್ಲಿದ್ದ ಅರ್ಥಗೌರವವನ್ನು ಇಲ್ಲವಾಗಿಸಿ, ಇನ್ನೊಂದು ಭಾಷೆಯಲ್ಲಿ ಕೆಳಸ್ತರದ ಅರ್ಥಕ್ಕೆ ನಿಲ್ಲಿಸಿದೆ. ಈ ಅವಸ್ಥೆ ಜಾತ್ರೆ (ಯಾತ್ರೆ) ಶಬ್ದಕ್ಕೂ ಆಗಿದೆ. ಭಾಷೆಯೊಂದರಲ್ಲಿ ತದ್ಭವಗಳಿಗೆ ಯಾಕೆ ಈ ಪಾಡು ಬರುತ್ತದೆಯೊ? ಆದರೆ ಜೋಗಿ ಶಬ್ದವು ಜೀವಂತ ಮಾನವರನ್ನು ಉದ್ದೇಶಿಸಿರುವ ಕಾರಣ, ಅದರ ಶಾಬ್ದಿಕ ರೂಪಾಂತರವು ಅಪಮಾನ ಹಾಗೂ ವೇದನೆಗಳಿಗೂ ಕಾರಣವಾಗಿದೆ. ಹಿರಿಯ ತಲೆಮಾರಿನವರ ಹೆಸರಲ್ಲಿದ್ದ ಜೋಗಿ ಶಬ್ದವು, ಹೊಸ ತಲೆಮಾರಿನ ಹೆಸರುಗಳಲ್ಲಿ ಕಾಣೆಯಾಗುತ್ತಿರಲು ಇದು ಪ್ರಧಾನ ಕಾರಣ. ವಿಟ್ಲ ಹಾಗೂ ಕದ್ರಿಯಲ್ಲಿ ಜೋಗಿಮಠವನ್ನು ಯೋಗೇಶ್ವರ ಮಠವೆಂದು ಜೋಗಿಗಳು ಬದಲಿಸಿದರು. ಆದರೆ ಜನ ಬಳಕೆಯಲ್ಲಿದ್ದ ರೂಪಗಳು ಬದಲಾಗಲಿಲ್ಲ.
ಕರ್ನಾಟಕ ಸರ್ಕಾರ ನೇಮಿಸಿದ್ದ ಹಿಂದುಳಿದ ವರ್ಗಗಳ ವೆಂಕಟಸ್ವಾಮಿ ಆಯೋಗವು ಜೋಗಿ ಎಂಬ ಹೆಸರನ್ನು ಚರ್ಚಿಸುತ್ತ ‘ಈ ಹೆಸರು ಧಾರ್ಮಿಕ ತಿರುಪೆ ಬೇಡುವ ಕಾರಣದಿಂದ ಬಂದಿದೆ’ ಎಂದೂ, ಜೋಗಿಗಳು  ‘ಅಲೆಮಾರಿಯಾದ ಪುರೋಹಿತ ವರ್ಗ’ ಎಂದೂ ವ್ಯಾಖ್ಯಾನಿಸಿತು. ತಿರುಪೆಯವರು ಎನ್ನಲು ಕಿನ್ನರಿ ಜೋಗಿಗಳನ್ನೂ, ಪುರೋಹಿತವರ್ಗ ಎನ್ನಲು ಜೋಗಿದೀಕ್ಷೆ ಕೊಡುವ ಕಾಪಾಲಿಕರನ್ನೂ ಅದು ಆಧಾರವಾಗಿ ಬಳಸಿದಂತಿದೆ. ಭಿಕ್ಷೆ ಅಗೌರವ ಸೂಚಕ ವೃತ್ತಿಯಾದರೆ, ಪುರೋಹಿತಿಕೆ ಗೌರವಸೂಚಕ. ವೈಷ್ಣವರ ದಾಸಪ್ಪ, ಸೂಫಿಗಳ ಫಕೀರರು, ಲಿಂಗಾಯತರ ಜಂಗಮರು ಹಾಗೂ ಎಲ್ಲಮ್ಮ ಸಂಪ್ರದಾಯದ ಜೋಗಪ್ಪ  ಜೋಗತಿಯರು ಏಕಕಾಲಕ್ಕೆ ಧಾರ್ಮಿಕ ಗುರು ಪ್ರತಿನಿಧಿಗಳೂ ಹೌದು; ಭಿಕ್ಷೆ ಎತ್ತುವವರೂ ಹೌದು. ಇಂತಹ ಸಂಕೀರ್ಣ ಸಾಂಸ್ಕೃತಿಕ ಸಂಗತಿಯೊಂದು ಸಾಮಾಜಿಕ ರಾಜಕೀಯ ಸೌಲಭ್ಯ ಕೊಡುವ ಕಾಯ್ದೆಯಾಗುವಾಗ ವಿಚಿತ್ರವಾದ ವ್ಯಾಖ್ಯಾನಕ್ಕೆ ಒಳಗಾಗುತ್ತದೆ.
ಸಾಮಾಜಿಕ ಅಂತಸ್ತು ಹಾಗೂ ಸವಲತ್ತು ಎರಡೂ ಅಗತ್ಯ ಎಂದು ಭಾವಿಸುವವರು,  ಲಿಂಗದೇವರಯ್ಯ ಅವರಷ್ಟು ನಿರಾಳವಾಗಿ ಮಾತಾಡುವುದಿಲ್ಲ.  ಉಪನಾಯಕನ ಹಳ್ಳಿಯ ಕಾಪಾಲಿಕರ ಮುಖಂಡರಲ್ಲಿ ಒಬ್ಬರಾದ ಜಯಣ್ಣನವರ ಪ್ರಕಾರ,  ‘ಜನ  ನಮ್ಮನ್ನ ಮುಂದುಗಡೆ ಐನೋರೆ ಅಂತಾರೆ. ಹಿಂದೆ ಮಾತ್ರ ಜೋಗೇರು ಎಂತಲೇ ಕರೆಯೋದು. ನಾವು ಐನೋರಿಗಿಂತಲೂ ದೊಡ್ಡವರು. ಆದರೆ ಮಾಂಸ ತಿನ್ನೋದರಿಂದ ಹೀಗಾಯಿತು’; ಭಾರತದಲ್ಲಿ   ಸಮುದಾಯಗಳ ಸಾಮಾಜಿಕ ಅಂತಸ್ತನ್ನು ನಿರ್ಧರಿಸಲು ಅವರ ಆಹಾರ ಪದ್ಧತಿಯೂ ಒಂದು ಮುಖ್ಯ ಮಾನದಂಡವಾಗುತ್ತಲೇ ಬಂದಿದೆ. ಅದರಲ್ಲೂ ಕಾಪಾಲಿಕರ ಎರಡು ನಾಥಪಂಥೀಯ ಆಚರಣೆಯಾದ ಸಿದ್ಧಭುಕ್ತಿಯು ಮಾಂಸಾಹಾರಕ್ಕೆ ಸಂಬಂಧಪಟ್ಟಿದೆ.  ಅಂದರೆ ಜೋಗಿದೀಕ್ಷೆ ಪಡೆದ ವ್ಯಕ್ತಿ ತೀರಿಕೊಂಡರೆ, ದೀಕ್ಷೆಕೊಟ್ಟ ಗುರು ಮಾಡುವ ಆಚರಣೆಯಿದು. ಸತ್ತವನ ತಿಥಿಯ ದಿನ, ಅವನನ್ನು ಮಣ್ಣುಮಾಡಿದ ಜಾಗದಲ್ಲಿ, ಸಮಾಧಿಯ ೪ ಮೂಲೆಗೆ ನಾಲ್ಕು ಜನ, ಎದೆಯ ಮೇಲೆ ಇನ್ನೊಬ್ಬ ಕಾಪಾಲಿಕ ಕುಳಿತು ಮಾಂಸದೂಟ ಊಟಮಾಡಬೇಕು. ಕದ್ರಿಯ ಜೋಗಿಗಳಲ್ಲಿ ಗುರುಬೋಧೆ ತೆಗೆದುಕೊಂಡ ಜೋಗಿಯಲ್ಲದವರ ತಿಥಿಯಲ್ಲಿಯೂ ಸಿದ್ಧಭುಕ್ತಿಯಿದೆ. ಕಾಪಾಲಿಕರ ಮತ ಸುಧಾರಣೆಯ ಮಾಡಬಯಸಿದ್ದ ಸಿದ್ಧಪ್ಪನವರು’ ತಮ್ಮ ಜನಾಂಗವನ್ನು ಸಾಮಾಜಿಕವಾಗಿ ಕೀಳುಹಂತಕ್ಕೆ ತಳ್ಳಿರುವ  ‘ವಾಮಾಚಾರದ ಆಚರಣೆ’ ಎಂದಿದ್ದು ಇದನ್ನೇ. ಅವರ ಪ್ರಕಾರ ‘ಕಾಪಾಲಿಕರು ನಾಥಪಂಥೀಯರು ಅಥವಾ ಬ್ರಹ್ಮಕಪಾಲಿಗಳು;  ಉಳಿದವರಿಗೆ ದೀಕ್ಷೆ ಕೊಡುವ ಗುರುಸ್ಥಾನದಲ್ಲಿ ಇರುವವರು; ಭೈರವ ಹಾಗೂ ಶಕ್ತಿದೇವತೆಗಳನ್ನು ಪೂಜಿಸುವುದರಿಂದ ಪೂಜಾರರು. ಲುಂಕೆಮಲೆಯ ಬಾವಾಜಿಯಿಂದ ದೀಕ್ಷೆಪಡೆದು ಮಠದ ಪರವಾಗಿ ಸ್ಥಳೀಯವಾಗಿ ಆಡಳಿತ ನೋಡಿಕೊಳ್ಳುವುದರಿಂದ ಮಠಪತಿಗಳು ಕೂಡ. ಆದ್ದರಿಂದ ಕಾಪಾಲಿಕರು ತಮ್ಮನ್ನು ಜೋಗಿಗಳು ಎಂದು ಕರೆದುಕೊಳ್ಳಬಾರದು. ಈ ವಿಷಯದಲ್ಲಿ  ಸಮುದಾಯದ ಹೊಸ ತಲೆಮಾರಿನ ಅನೇಕರು ಸಿದ್ಧಪ್ಪನವರ ವಾದವನ್ನು ಒಪ್ಪುತ್ತಾರೆ.
ಜೋಗಿ ಸಮಾಜ ಸುಧಾರಕ ಸಂಘದವರು ‘ಎಲ್ಲ ನಾಥಪಂಥೀಯ ಪಂಗಡಗಳು  ಒಗ್ಗಟ್ಟಾಗಬೇಕು’ ಎಂದು ಹೇಳುವ ವಾದವು ಬಹುತೇಕ ಜನರ ಕಿವಿಗೆ ಬಿದ್ದಿದೆ. ಅನೇಕರು ಹುಬ್ಬಳ್ಳಿಯ ಜೋಗಿ ಸಮಾವೇಶಕ್ಕೆ ಕೂಡ ಹೋಗಿ ಬಂದಿದ್ದಾರೆ. ಅವರ ಮನೆಗಳಿಗೆ ತಮ್ಮನ್ನು ನಾಥಪಂಥೀಯರೆಂದು ಕರೆದುಕೊಳ್ಳಬೇಕು ಎಂದು ಹೇಳುವ ಕರಪತ್ರಗಳು ತಲುಪಿವೆ. ಈ ಬಗ್ಗೆ ಕೆಲವರಿಗೆ ಗೊಂದಲವಾಗಿದೆ. ತಮ್ಮನ್ನು ಜೋಗಿ ಎಂಬ ವಿಶಾಲ ಹೆಸರಲ್ಲಿ ಸಂಘಟಿಸುತ್ತಿರುವ ಬಗ್ಗೆ ಕಿನ್ನರಿ ಜೋಗಿಗಳಿಗೂ ಕದ್ರಿಯ ಸೀಮೆಯ ಜೋಗಿಗಳಿಗೂ ಸಮ್ಮತಿಯಿದೆ. ಆದರೆ ಲುಂಕೆಮಲೆ ಮತ್ತು ಚುಂಚನಗಿರಿ ಸೀಮೆಯ ಕಾಪಾಲಿಕರಲ್ಲಿ ಹಾಗೂ ಉತ್ತರ ಕರ್ನಾಟಕದ ರಾವುಳರಲ್ಲಿ ಕೆಲವರಿಗೆ ಈ ಬಗ್ಗೆ ತಕರಾರಿದೆ. ಯಾವ ಹೆಸರಿನ ಕುರುಹಿನಿಂದ ಬಿಡುಗಡೆ ಪಡೆಯಬೇಕು ಎಂದು ಯತ್ನಿಸಿದ್ದರೊ, ಅದು ಶಿವನ ಕೈಗಂಟಿದ ಕಪಾಲದಂತೆ, ಬೇರೆೊಂದು ರೂಪದಲ್ಲಿ ತಮ್ಮವರಿಂದಲೇ ಮತ್ತೊಮ್ಮೆ ಅಂಟಿಕೊಳ್ಳಲು ಬರುತ್ತಿರುವುದು ಅವರಿಗೆ ಆತಂಕವುಂಟು ಮಾಡಿದೆ.
ಪರಂಪರೆಯ ಹುಡುಕಾಟ
ಕದ್ರಿಮಠದಲ್ಲಿ ೧೨ ವರ್ಷಕ್ಕೊಮ್ಮೆ ನಡೆಯುವ ನಾಥನ ಪಟ್ಟಾಭಿಷೇಕ ಕಾರ್ಯಕ್ರಮ, ನಾಥಪಂಥದ ದೃಷ್ಟಿಯಿಂದ ಬಹಳ ದೊಡ್ಡ ಘಟನೆ. ಅಲ್ಲಿಗೆ ಕರಾವಳಿಯನ್ನು ಒಳಗೊಂಡಂತೆ, ಕರ್ನಾಟಕದ ನಾನಾ ಭಾಗದ ನಾಥಪಂಥಿ ಸಮುದಾಯದ ಜನ ಆಗಮಿಸಿದ್ದರು. ಹೆಚ್ಚಿನವರು ಮಧ್ಯಮವರ್ಗಕ್ಕೆ ಸೇರಿದವರು. ಇಲ್ಲಿಗೆ ಕರಾವಳಿಯ ಬಹುತೇಕ ಜೋಗಿಗಳು ಬಂದಿದ್ದರು. ಆದರೂ ಅನೇಕ ಜೋಗಿ ಜನರಿಗೆ ಇದು ಅಷ್ಟು ಮುಖ್ಯವಾದ ಘಟನೆ ಆಗಿರುವಂತೆ ಕಾಣಿಸಲಿಲ್ಲ. ಸಾಮಾಜಿಕವಾಗಿ ಆರ್ಥಿಕವಾಗಿ ಹಿಂದುಳಿದಿರುವ ನಾಥ ಸಮುದಾಯದಲ್ಲಿ ಬಹಳ ಜನರಿಗೆ ತಾವು ನಾಥಪಂಥೀಯರು ಎನ್ನುವ ಅರಿವಾಗಲಿ, ಅದರ ಪರಂಪರೆಯನ್ನು ಪಡೆಯಬೇಕೆಂಬ ಇರಾದೆಯಾಗಲಿ ಬಹಳ ತೀವ್ರವಾಗಿಲ್ಲ. ಅವರು ತಮ್ಮ ಪರಿಸರದಲ್ಲಿರುವ ಬಲಿಷ್ಠ ಸಮುದಾಯದ ಸಾಂಸ್ಕೃತಿಕ ಪ್ರಭಾವವನ್ನು ಸ್ವೀಕರಿಸಿಕೊಂಡು ಬದುಕುತ್ತಿದ್ದಾರೆ. ಚುಂಚನಗಿರಿ ಸೀಮೆಯಲ್ಲಿ ಒಕ್ಕಲಿಗರು ಕೂಡ ನಾಥಪಂಥೀಯರೇ ಆಗಿದ್ದ ಕಾರಣ, ಅಲ್ಲಿನ ಕಾಪಾಲಿಕರಿಗೆ ದೊಡ್ಡ ವ್ಯತ್ಯಾಸ ಅನಿಸಲಿಲ್ಲ.
ಆದರೂ  ನಾಥಪಂಥಿ ಸಮುದಾಯಗಳಲ್ಲಿ ಒಂದು ಎಚ್ಚೆತ್ತ ವರ್ಗವು ತಮ್ಮ ಪರಂಪರೆಯನ್ನು ಹುಡುಕಿ, ಅದನ್ನು ಪಡೆದುಕೊಳ್ಳುವುದಕ್ಕೆ ಅನೇಕ ಬಗೆಯಲ್ಲಿ ಯತ್ನಿಸಿತು. ೨೦ನೇ ಶತಮಾನದಲ್ಲಿ ಅನೇಕ ಸಮುದಾಯಗಳು ಏಕಕಾಲಕ್ಕೆ ಸಾಮಾಜಿಕ ರಾಜಕೀಯ ಮುನ್ನಡೆಯನ್ನೂ ಹಾಗೂ ಧಾರ್ಮಿಕ ಸಾಂಸ್ಕೃತಿಕ ಚಹರೆಯನ್ನೂ ಹುಡುಕಿಕೊಳ್ಳುವ ಕಾರ್ಯ ಮಾಡಿದವು.  ಪಶ್ಚಿಮದಿಂದ ಬಂದ ವಸಾಹತುಶಾಹಿ ಆಧುನಿಕತೆಯ ಹವೆಯು ಬೀಸಲಾರಂಭಿಸಿದಾಗ, ಸಾಮಾಜಿಕ ಎಚ್ಚರ ಉಂಟಾಯಿತು. ಜತೆಗೆ ತಮ್ಮ ಧರ್ಮ ಸಂಪ್ರದಾಯಗಳು ಭಗ್ನವಾಗಿ  ಹೋಗುತ್ತಿವೆ. ನಾವು ಅದರಿಂದ ದೂರ ಸರಿಯುತ್ತಿದ್ದೇವೆ. ಅದನ್ನು ಮರಳಿ ಪಡೆಯಬೇಕು ಎಂಬ ಪುನರುಜ್ಜೀವನದ ಆತಂಕ ಮತ್ತು ಹಂಬಲಗಳೂ ಶುರುವಾದವು. ವಸಾಹತುಶಾಹಿಯು ಕಟ್ಟಿಕೊಟ್ಟ ಸಮುದಾಯ ಚಿತ್ರಗಳು ಕೂಡ ಇದಕ್ಕೆ ಕಾರಣವಾದವು. ಜನಗಣತಿ ಮತ್ತು ಜಾತಿಗಳ ಅಧ್ಯಯನವನ್ನು ಬ್ರಿಟಿಶರು ಆರಂಭಿಸಿದಾಗ, ಅವರಿಗೆ ಕೆಲವು ಸಮುದಾಯಗಳು ಜಾತಿಯೇ ಧರ್ಮವೇ ಪಂಥವೇ ಎಂಬ ಸಮಸ್ಯೆ ಎದುರಾಯಿತು. ಅವನ್ನು ‘ಹಿಂದು’ ಎಂಬ ದೊಡ್ಡ ಚೌಕಟ್ಟಿನ ಒಳಗೆ ತರುವುದಕ್ಕೂ ಹೊರಗೆ ಇಡುವುದಕ್ಕೂ  ಕಷ್ಟವಾಯಿತು. ಆಗ ಅನೇಕ ಸಮುದಾಯಗಳಿಗೆ ತಮ್ಮ ‘ಧರ್ಮ’  ಮತ್ತು ಸಾಂಸ್ಕೃತಿಕ ಅಸ್ಮಿತೆ ಯಾವುದು ಎಂಬ  ಪ್ರಶ್ನೆ ತೀವ್ರವಾಗಿ ಎದುರಾಯಿತು. ಜನಗಣತಿಯಲ್ಲಿ ಯಾವ ಧರ್ಮ ಎಂದು ಬರೆಸಬೇಕು ಎಂದು ಅವು ತಮ್ಮ ಜನರಿಗೆ ಕರೆಗೊಡುವ ಕರಪತ್ರಗಳು, ೨೦ನೇ ಶತಮಾನದಲ್ಲಿ ಬಹಳ ಪ್ರಕಟವಾದವು. ಸಮುದಾಯಗಳು ತಮ್ಮ ಸಾಮಾಜಿಕ ಚರಿತ್ರೆ ಮತ್ತು ಧಾರ್ಮಿಕ ಪರಂಪರೆಯನ್ನು ಹುಡುಕಲು ಹಾಗೂ ಪಡೆದುಕೊಳ್ಳಲು ಆರಂಭಿಸಿದವು.   ಫ.ಗು. ಹಳಕಟ್ಟಿ ಅವರು ಆಧುನಿಕ ಲಿಂಗಾಯತ ಸಮುದಾಯಕ್ಕೆ ವಚನಗಳನ್ನು ಸಂಪಾದಿಸಿ ‘ವಚನಶಾಸ್ತ್ರಸಾರ’(೧೯೨೩) ಪ್ರಕಟಿಸಿದ್ದು ಇಂತಹ ಗುರುತಿನ ಹುಡುಕಾಟದಲ್ಲೇ. ಇದಾದ ಮೂರು ವರ್ಷಗಳಲ್ಲಿ ಹನುಮಂತಯ್ಯನವರು  ‘ಕುರುಬರ ಚರಿತ್ರೆ’ (೧೯೨೬)  ಬರೆದು ಪ್ರಕಟಿಸಿದರು. ಸಾಮಾಜಿಕ ಚರಿತ್ರೆ ಮತ್ತು ಧಾರ್ಮಿಕ ಪರಂಪರೆಯನ್ನು ಲಿಖಿತರೂಪದಲ್ಲಿ ಕಟ್ಟಿಕೊಂಡದ್ದರ ಭಾಗವಾಗಿ ಸಾಮಾಜಿಕ ಸಂಘಟನೆ ಶುರುವಾಯಿತು. ಇದು ಆಧುನಿಕ ಶಿಕ್ಷಣ ಪಡೆಯುವುದಕ್ಕೂ,  ವಸಾಹತುಶಾಹಿ ಆಧುನಿಕತೆಯ ಫಲಗಳನ್ನು ಪಡೆಯುವುದಕ್ಕೂ, ರಾಜಕೀಯದಲ್ಲಿ ಪಾಲುದಾರಿಕೆಯನ್ನೂ ಪಡೆಯುವುದಕ್ಕೂ ಕಾರಣವಾಯಿತು. ಸಾಮಾಜಿಕ ಚರಿತ್ರೆ, ಧಾರ್ಮಿಕ ಪರಂಪರೆ, ಸಾಮಾಜಿಕ ಸಂಘಟನೆ, ಶಿಕ್ಷಣ, ನೌಕರಿ, ರಾಜಕೀಯ – ಇದೊಂದು ತರ್ಕದ ಸರಣಿ. ಬಲಿಷ್ಠ ಸಮುದಾಯಗಳು ತಮ್ಮ ಪ್ರಗತಿಗಾಗಿ ಅನುಸರಿಸಿದ ಈ ಮಾದರಿಯನ್ನು ನಾಥಪಂಥಿಯಂತಹ ಪುಟ್ಟ ಸಮುದಾಯಗಳು ಕೊಂಚ ತಡವಾಗಿ ಅನುಸರಿಸಿದವು. ಇದನ್ನು ಅವು ಕಟ್ಟಿದ ಸಂಘಗಳಲ್ಲಿ, ಹೊರಡಿಸಿದ ಕರಪತ್ರಗಳಲ್ಲಿ,  ಪ್ರಕಟಿಸಿದ ಪುಸ್ತಕಗಳಲ್ಲಿ ಹಾಗೂ ಮಾಡಿದ ಸಮ್ಮೇಳನಗಳಲ್ಲಿ  ಕಾಣಬಹುದು. ಆದರೆ ಅಲ್ಪಸಂಖ್ಯಾತವಾಗಿರುವ ಈ ಸಮುದಾಯಗಳು ಸಾಮಾಜಿಕ ಮೇಲ್ಚಲನೆ ಪಡೆಯಲು ಯತ್ನಿಸುವಾಗ, ಬಲಿಷ್ಠ ಸಮುದಾಯಗಳಿಗೆ ಇಲ್ಲದ  ಸಂವೇದನಶೀಲತೆ, ರಕ್ಷಣಾತ್ಮಕತೆ, ಗೊಂದಲ ಅನುಭವಿಸುತ್ತವೆ. ಈ ಪ್ರಕ್ರಿಯೆಯನ್ನು ಮೊದಲು ಆರಂಭಿಸಿದ್ದು ಕದ್ರಿಯ ಜೋಗಿಗಳು.  ನಂತರ ಬೆಳಗಾವಿ ಭಾಗದ ರಾವುಳರು. ನಂತರ  ಲುಂಕೆಮಲೆ ಭಾಗದ ಕಾಪಾಲಿಕರು ಹಾಗೂ ಕುಂದಾಪುರ ಭಾಗದ ಬಳೆಗಾರ ಜೋಗಿಗಳು. ಈ ಪ್ರಕ್ರಿಯೆಯನ್ನು ಕ್ರಮವಾಗಿ ಇಲ್ಲಿ ಪರಿಶೀಲಿಸಬಹುದು.
೧. ದಕ್ಷಿಣ ಕನ್ನಡ ಜೋಗಿಜಾತಿ ಗೋರಕ್ಷ ವಿದ್ಯಾದಾಯಿನಿ ಸಂಘ
‘ದಕ್ಷಿಣ ಕನ್ನಡ ಜೋಗಿಜಾತಿ ಗೋರಕ್ಷ ವಿದ್ಯಾದಾಯಿನಿ ಸಂಘ’ ಎಂಬ ಸಂಘವು ೧೯೩೮ರಲ್ಲಿ ಟಿ.ಬಿ. ಜೋಗಿಯವರ ಅಧ್ಯಕ್ಷತೆಯಲ್ಲಿ ಸ್ಥಾಪನೆಯಾಯಿತು.  ೧೯೬೯ರಲ್ಲಿ ಇದೇ ಸಂಘವು  ‘ಜೋಗಿ ಸಮಾಜ ಸುಧಾರಕ ಸಂಘ’ವಾಯಿತು. ೧೯೭೮ರಲ್ಲಿ  ‘ಕರ್ನಾಟಕ ಜೋಗಿ ಸಮಾಜ ಸುಧಾರಕ ಸಂಘ’ವಾಗಿ ವಿಸ್ತರಣೆ ಪಡೆಯಿತು. ಮುಂದೆ ಇದರೊಳಗಿಂದ  ‘ನಾಥ ಸಂಪ್ರದಾಯ ಪ್ರಚಾರ ಸಮಿತಿ’ ಹುಟ್ಟಿಕೊಂಡಿತು. ಈ ಅವಸ್ಥಾಂತರಗಳು ಮಾರ್ಮಿಕವಾಗಿವೆ. ಸಂಘಟನೆಯ ಹೆಸರಲ್ಲಿರುವ ಮೂರು ಶಬ್ದಗಳು ೧.ಜೋಗಿಜಾತಿ ೨.ಗೋರಕ್ಷ ೩. ವಿದ್ಯಾ. ‘ಜಾತಿ’ ಶಬ್ದವು ಸಾಮಾಜಿಕ ನೆಲೆಯನ್ನೂ ‘ಗೋರಕ್ಷ’ ಶಬ್ದವು ಸಾಂಸ್ಕೃತಿಕ ಅಥವಾ ಧಾರ್ಮಿಕ ನೆಲೆಯನ್ನೂ, ‘ವಿದ್ಯಾ’ ಎನ್ನುವುದು ಆಧುನಿಕತೆಯಲ್ಲಿ ಪಾಲುಪಡೆವ ಆಶಯವನ್ನೂ ಒಳಗೊಂಡಿವೆ. ಆಧುನಿಕ ಶಿಕ್ಷಣಕ್ಕೂ ಸಮಾಜ ಸುಧಾರಣೆಗೂ ಇರುವ ನೇರ ಸಂಬಂಧವನ್ನು ಜೋಗಿಗಳು ಅರಿತಿದ್ದರು. ಇದನ್ನು ಅವರ ಎರಡನೇ ಸಂಘದ ಹೆಸರು ಚೆನ್ನಾಗಿ ಪ್ರತಿನಿಧಿಸುತ್ತದೆ. ಮೂರನೆಯ ಸಂಘವು ಜಿಲ್ಲೆಯ ಸೀಮಿತ ಪ್ರದೇಶದಿಂದ  ರಾಜ್ಯಮಟ್ಟಕ್ಕೆ ವಿಸ್ತರಣೆ ಪಡೆಯುತ್ತಿದೆ. ಇದರಲ್ಲಿ ನಾಥಪಂಥಿ ಸಮುದಾಯಗಳಿಗೆ ನಾಯಕತ್ವ ಕೊಡುವ ಮಹತ್ವಾಕಾಂಕ್ಷೆ ಅಡಗಿದೆ. ನಾಲ್ಕನೆಯದಾದ ಸಮಿತಿಯು ಈ ಆರ್ಥಿಕ ಸಾಮಾಜಿಕ ಶೈಕ್ಷಣಿಕ ಚಟುವಟಿಕೆಗಳಿಗೆ ಒಂದು ಧಾರ್ಮಿಕ ಸಾಂಸ್ಕೃತಿಕ ಚೌಕಟ್ಟನ್ನು ಒದಗಿಸಿಕೊಳ್ಳಲು ಬಯಸಿದೆ.
ಜೋಗಿ ಸಮಾಜ ಸುಧಾರಕ ಸಂಘವು ಘೋಷಿಸಿಕೊಂಡಂತೆ ಅದರ ಮುಖ್ಯ ಉದ್ದೇಶಗಳು ಹೀಗಿವೆ: ೧. ರಾಜ್ಯದಾದ್ಯಂತ ನೆಲೆಸಿರುವ ಬೇರೆಬೇರೆ ಉಪನಾಮಗಳಿಂದ ಕರೆಯಲ್ಪಡುವ ಸಮಸ್ತ ನಾಥಪಂಥಿ ಪಂಗಡಗಳನ್ನು ಸಂಘಟಿಸಿ, ಉಪಸಂಘಗಳನ್ನು ಸ್ಥಾಪಿಸುವ ಮೂಲಕ ಅವರನ್ನು ಒಗ್ಗೂಡಿಸಿ,  ಸಮಾಜದ ಉನ್ನತಿಯನ್ನು ಸಾಧಿಸುವುದು; ೨. ಸಮಾಜದ ಉನ್ನತಿಗಾಗಿ ಸಮಾಜ ಬಾಂಧವರನ್ನು ವಿದ್ಯಾವಂತರನ್ನಾಗಿ ಮಾಡಲು ಬೇಕಾಗಬಹುದಾದ ವ್ಯವಸ್ಥೆಯನ್ನು ಕಲ್ಪಿಸುವುದು; ೩. ಜೋಗಿ ಸಮಾಜಕ್ಕೆ ಸೇರಿದ ಕದ್ರಿ ಜೋಗಿಮಠದಲ್ಲಿ ಜರುಗುವ ವಿಶೇಷ ಹಬ್ಬ ಮತ್ತಿತರ ದೇವತಾ ಕಾರ್ಯಗಳಲ್ಲಿ  ಸಹಕರಿಸುವುದು. ಇವು ಕ್ರಮವಾಗಿ ಸಾಮಾಜಿಕ ಆರ್ಥಿಕ ಹಾಗೂ ಧಾರ್ಮಿಕವಾದ ಆಶಯಗಳಾಗಿದ್ದು, ಇಲ್ಲಿ ಒಟ್ಟು ಸೇರಿವೆ. ತಮ್ಮ ಜನರಿಗೆ  ಸರ್ಕಾರದಿಂದ ಯಾವೆಲ್ಲ ಸೌಲಭ್ಯ ಸಿಗುತ್ತದೆ ಎಂಬ ಮಾಹಿತಿಯನ್ನು ಸಂಘವು ಕಾಲಕಾಲಕ್ಕೆ ತಿಳಿಸಿಕೊಂಡು ಬಂದಿತು ಕೂಡ. ಬಹುಶಃ  ನಾಥಪಂಥಿ ಸಮುದಾಯಗಳಲ್ಲೇ ಕದ್ರಿಯ ಜೋಗಿಗಳಷ್ಟು ಸಂಘಟಿತ ರಾಗಿ ಕೆಲಸ ಮಾಡಿದವರು ಬೇರೆಯಿಲ್ಲ. ಇವರಿಗೆ ಹೋಲಿಸಿದರೆ ಬೆಂಗಳೂರಿಗೆ ಅರ್ಧಗಂಟೆ ಪ್ರಯಾಣ ದೂರದಲ್ಲಿರುವ ಜೋಗೇರಹಳ್ಳಿಯ ಕಾಪಾಲಿಕರು ಒಂದು ಶತಮಾನದಷ್ಟು ಹಿಂದಿದ್ದಾರೆ.
೨. ಭೂತೇಶ್ವರನಾಥರ ನಿಯೋಗ
ಕರ್ನಾಟಕದಲ್ಲಿ ನಾಥಪಂಥದ ಪ್ರಚಾರಕ್ಕಾಗಿ ೧೯೫೦ರ ಸುಮಾರಿಗೆ ಅವಧೂತ ಯೋಗಿ ಮಹಾಸಭೆಯು ಭೂತೇಶ್ವರನಾಥ ಎಂಬ ಯೋಗಿಯನ್ನು ನಿಯೋಜಿಸಿದ ಸಂಗತಿ ಹಿಂದೆ ಪ್ರಸ್ತಾಪವಾಯಿತಷ್ಟೆ. ಈ ನಿಯೋಜನೆಗೆ  ಕಾರಣ, ಕರ್ನಾಟಕದಲ್ಲಿ ಚುಂಚನಗಿರಿಯಂತಹ ದೊಡ್ಡಮಠವು ಕೈಬಿಟ್ಟು ಹೋಗಿದ್ದು. ಭೂತೇಶ್ವರನಾಥರು ಕದ್ರಿಯಲ್ಲಿ ಬೀಡುಬಿಟ್ಟು, ನಾಥಪಂಥಕ್ಕೆ ಸಂಬಂಧಿಸಿದ ಪ್ರಮುಖ ಗ್ರಂಥಗಳನ್ನು ಪುತ್ತೂರಿನ ಕಡವ ಶಂಭುಶರ್ಮರ ಮೂಲಕ ಕನ್ನಡಕ್ಕೆ ಅನುವಾದ ಮಾಡಿಸಿದರು. ಪ್ರಕಟಣೆಯ ಖರ್ಚಿಗೆ ದಾನಿಗಳನ್ನು ಹುಡುಕಿ ಒಪ್ಪಿಸಿ,  ‘ಸದ್ಗುರು ಗ್ರಂಥಮಾಲಾ’ ಎಂಬ ಹೆಸರಿನಲ್ಲಿ ೧೦ ಗ್ರಂಥಗಳನ್ನು ಪ್ರಕಟಿಸಿದರು; ಅವುಗಳಲ್ಲಿ  ಗೋರಖನಾಥನ  ‘ಸಿದ್ಧಸಿದ್ಧಾಂತ ಪದ್ಧತಿ’ಯೂ ಒಂದು. ಚತುರ ಸಂಘಟಕ ರಾಗಿದ್ದ ಭೂತೇಶ್ವರನಾಥರು, ಕ್ರೈಸ್ತ ಮಿಶನರಿಯಂತೆ  ಸಣ್ಣಪುಟ್ಟ ಊರುಗಳಿಗೂ ಹೋಗಿ ಜನರನ್ನು ಸಂಘಟಿಸಿದರು. ಮುಖ್ಯವಾಗಿ ಭಾವಸಾರ ಕ್ಷತ್ರಿಯ ಜನರನ್ನು ಸಂಗ್ರಹಿಸಿದರು. ಕರ್ಜಗಿಯಲ್ಲಿ (ಹಾವೇರಿ) ಹಿಂದಿದ್ದ ನಾಥಮಠವನ್ನು ಪುನರುಜ್ಜೀವನ ಮಾಡಿದರು. ೧೯೮೦ರ ಸುಮಾರಿಗೆ  ಸೋಮವಾರನಾಥ್ ಎಂಬ ನಾಥರು ಕರಾವಳಿ ಭಾಗಕ್ಕೆ ಬಂದು ಬೀಡುಬಿಟ್ಟು, ಜೋಗಿ ಸಮುದಾಯಕ್ಕೆ ನಾಥಪಂಥದ ಆಚರಣೆ ಹೇಳಿಕೊಡುವ ಕೆಲಸ ಮಾಡಿದರು. ಆದರೆ ಭೂತೇಶ್ವರನಾಥರ ಮಿಶನರಿ ಕೆಲಸವು ದೈತ್ಯ ಪ್ರಮಾಣದಲ್ಲಿತ್ತು. ಆದರೆ ಅವರಿಗೆ ತಮ್ಮ ಚಟುವಟಿಕೆಗಳ ಮೂಲಕ ಕರ್ನಾಟಕದ ಸಾಮಾಜಿಕ ರಚನೆಯಲ್ಲಿ ನಾಥಪಂಥಿ ಸಮುದಾಯಗಳ ಲೌಕಿಕ ಪ್ರಗತಿಪಥವನ್ನು ರೂಪಿಸುವ ಕಾಣ್ಕೆಯಾಗಲಿ ಉದ್ದೇಶವಾಗಲಿ ಇರಲಿಲ್ಲ. ಅವರು ಕರ್ನಾಟಕಕ್ಕೆ ಹೊರಗಿನವರು ಆಗಿದ್ದುದು ಇದಕ್ಕೆ ಒಂದು ಕಾರಣ.  ಆದರೆ ಅವರ ಕೆಲಸಗಳು ಬೇರೆ ತರಹದ ಪ್ರೇರಣೆಗಳನ್ನು ಹುಟ್ಟಿಸಿದವು. ಭೂತೇಶ್ವರನಾಥರ ಕೆಲಸಗಳನ್ನು ಎರಡು ದಶಕಗಳ ನಂತರ ಜೋಗಿಗಳು, ರಾವುಳರು ಹಾಗೂ ಕಾಪಾಲಿಕರು ಕೈಗೆತ್ತಿಕೊಂಡರು.
೩. ಕರ್ನಾಟಕ ಜೋಗಿ ಸಮಾಜ ಸಮಿತಿ
ಕುಂದಾಪುರದ ಬಳೆಗಾರ ಜೋಗಿಗಳು  ‘ಕರ್ಣಾಟಕ ಜೋಗಿ ಸಮಾಜ ಸಮಿತಿ’ ಮಾಡಿಕೊಂಡು  ‘ಘ್ರಿಯಂಬಕೇಶ್ವರದಿಂದ ಕದಲೀತನಕ’ ಪುಸ್ತಕ ಪ್ರಕಟಿಸಿದರು. ಇದರ ಲೇಖಕರಾದ ಬಳೆಗಾರರು ಮುನ್ನುಡಿಯಲ್ಲಿ ಭೂತೇಶ್ವರನಾಥರನ್ನು ನೆನೆಯುತ್ತಾ ‘‘ಪ್ರಾಚೀನ ಪರಂಪರೆಯನ್ನು ಉಳಿಸಿಕೊಂಡು ಬರುವುದು ಸಮಾಜದ ಕರ್ತವ್ಯ. ಈ ಅರಿವು ಉಂಟಾಗಬೇಕಾದರೆ ಸಮಾಜಕ್ಕೆ ಧಾರ್ಮಿಕ ಶಿಕ್ಷಣ ಅಗತ್ಯ. ಶಿಕ್ಷಣದ ಒಂದು ಅಂಗವೇ ಸಾಹಿತ್ಯ’’ ಎಂದು ಹೇಳುತ್ತಾರೆ.
[1]ಇಲ್ಲಿ ಧಾರ್ಮಿಕ ಶಿಕ್ಷಣದ ಭಾಗವಾಗಿ ನಾಥಪಂಥದ ಪುನರುಜ್ಜೀವನ ನಡೆಯಿತು. ಇದಕ್ಕೆ ಪೂರಕವಾಗಿ ಅವರು ಬಹುಕಾಲ ಪಾಳು ಬಿದ್ದಿದ್ದ  ತಮ್ಮ ಮಠವನ್ನು ಪುನರ್ ನಿರ್ಮಿಸಲು ಆರಂಭಿಸಿದರು. ಈ ಸಂದರ್ಭದಲ್ಲಿ ಅವರು ಹೊರಡಿಸಿದ ಕರಪತ್ರವು ಅವರ ಸಾಮಾಜಿಕ ಚಲನೆಯ ನಕ್ಷೆಯನ್ನೂ ಒಳಗೊಂಡಿದೆ. ‘ಧರ್ಮೋ ರಕ್ಷತಿ ರಕ್ಷತಃ’ ಎಂದು ಶುರುವಾಗುವ ಈ ಕರಪತ್ರವು ‘ಶ್ರೀ ಸಿದ್ಧೇಶ್ವರ ಭೈರವನಾಥ್ ಜೋಗಿಮಠ ಜೀರ್ಣೋದ್ಧಾರ ಸಮಿತಿ ಹಲವರಿಗ್ರಾಮ, ಕಮಲಶಿಲೆ. ಅಧ್ಯಕ್ಷ ಕೆ. ನರಸಿಂಹಜೋಗಿ, ಕಂಡ್ಲೂರು’ ಅವರ ಹೆಸರಲ್ಲಿ ಪ್ರಕಟವಾಗಿದೆ.
ಮಲೆನಾಡ ಸೆರಗಲ್ಲಿ ಗಿರಿಕಂದರದ ಮಡಿಲೊಳಗೆ ‘ಹಲವರಿ’ ಎಂಬುದು ನಮಗೆಲ್ಲ ಒಂದು ಪವಿತ್ರ ಸ್ಥಳ. ಆದರೆ ಇಂದು ಅದು ಅನಾಥ ಸ್ಥಳವಾಗಿದೆ…ಈ ಹಿಂದೆ ಇಂತಹ ಮಠಗಳ ಏಳಿಗೆ ಹಾಗೂ ಅಭಿವೃದ್ದಿಗಾಗಿ ರಾಜವಂಶಗಳಿಂದ ಜಮೀನುಗಳು ಉಂಬಳಿ ದೊರಕಿದ್ದು, ಅದರ ಉತ್ಪಾದನೆಗಳ ಮೂಲಕ ಕಾರ್ಯ ನಿರ್ವಹಿಸುತ್ತಿದ್ದವು. ಇತ್ತೀಚಿನ ಸರಕಾರದ ಭೂಸುಧಾರಣೆ ಕಾಯಿದೆಯಿಂದ ಎಲ್ಲ ಜಮೀನು ಕಳೆದುಕೊಂಡಿದ್ದು, ಶಿಷ್ಯವರ್ಗ ಹಾಗೂ ಭಕ್ತರ ನಿರ್ಲಕ್ಷ್ಯದಿಂದಾಗಿ ಮಠಮಂದಿರಗಳೆಲ್ಲಾ ಜೀರ್ಣಾವಸ್ಥೆ ಹೊಂದಿರುವುದು ಶೋಚನೀಯ. ಇಂತಹ ಸ್ಥಿತಿ ನಮ್ಮ ಹಲವರಿ ಶ್ರೀ ಸಿದ್ಧೇಶ್ವರ ಭೈರವನಾಥ ಜೋಗಿಮಠಕ್ಕೆ ಬಂದೊದಗಿದೆ. ಹಿಂದೆ ಈ ಮಠಕ್ಕೆ ಸಂಬಂಧಿಸಿ ಹೇರಳವಾದ ಸ್ಥಿರಾಸ್ತಿ ಇದ್ದು, ಭೂಸುಧಾರಣಾ ಕಾಯ್ದೆಯಿಂದಾಗಿ ಅದು ಕೈತಪ್ಪಿ ಪರಾಧೀನವಾಗಿದೆ. ಈಗಿರುವ ಶ್ರೀ ಭೈರವನಾಥ ಗುಡಿಯ ಜಾಗವೊಂದುಳಿದು ಬೇರೆ ಸ್ಥಳವಾಗಲಿ ಶಿಷ್ಯವರ್ಗದವರ ಸಹಾಯವಾಗಲಿ ಇಲ್ಲದೆ, ಸ್ವಾಮೀಜಿಯವರಿಗೆ ಒಂದು ಹೊತ್ತಿನ ಊಟಕ್ಕೂ ತೊಂದರೆ ಇರುವುದು ದುಃಖದ ಸಂಗತಿ. ಹೀಗಿರುವಾಗ ನಾವು ನಂಬಿಬಂದ ದೇವರು, ಮಠಮಂದಿರಗಳು, ಗುರು ಪರಂಪರೆಯನ್ನು ಉಳಿಸಿ ಬರುವಲ್ಲಿ ನಾವೆಲ್ಲರೂ ಸಂಘಟಿತರಾಗಬೇಕಿದೆ. ನಮಗಾಗಿ ಮತ್ತು ನಮ್ಮ ಮುಂದಿನ ಜನಾಂಗದ ಒಳಿತಿಗಾಗಿ ನಾವೆಲ್ಲರೂ ಒಟ್ಟಾಗಿ ಹೊಣೆಗಾರಿಕೆಯನ್ನು ವಹಿಸಬೇಕಾದ ಕಾಲ ಬಂದಿದೆ.
ಇಲ್ಲಿ ಮಠದ ಪುನರ್ ನಿರ್ಮಾಣದ ಜತೆಯಲ್ಲಿ ಆಧುನಿಕ ಶಿಕ್ಷಣ ಪಡೆಯುವ ಅಥವಾ ಸಮುದಾಯದ ಚಲನೆಗೆ ಬೇಕಾದ ಕಾರ್ಯಕ್ರಮಗಳು ಜೋಡಣೆಯಾಗಿಲ್ಲ.  ಕದ್ರಿಯ ಜೋಗಿಗಳಿಗೆ ಹೋಲಿಸಿದರೆ, ಶೈಕ್ಷಣಿಕವಾಗಿ ಸಾಮಾಜಿಕವಾಗಿ ಹಿಂದುಳಿದಿರುವ ಬಳೆಗಾರರಿಗೆ, ಆಧುನಿಕ ಶಿಕ್ಷಣ ಪಡೆಯುವುದಕ್ಕಿಂತ ತಾವು ತಮ್ಮ ಪಂಥಕ್ಕೆ ಮಾಡಬೇಕಾದ್ದನ್ನು ಮಾಡಲಿಲ್ಲ ಎಂಬ ಪರಿತಾಪವೇ ಹೆಚ್ಚಾಗಿದೆ.
೪. ಚಿತ್ರದುರ್ಗದ ಜಿಲ್ಲಾ ನಾಥಪಂಥ ಸಮಾಜ
ಲುಂಕೆಮಲೆ ಸೀಮೆಯ ಕಾಪಾಲಿಕ ಸಮುದಾಯಕ್ಕೆ ಸೇರಿದ, ವೃತ್ತಿಯಿಂದ ಶಿಕ್ಷಕರಾಗಿದ್ದ ಹೇಮಾವತಿ ಸಿದ್ಧಪ್ಪನವರು ನಾಥಪಂಥದ ಧಾರ್ಮಿಕ ಪರಂಪರೆಯನ್ನೂ ಕಾಪಾಲಿಕರ ಸಾಮಾಜಿಕ ಶ್ರೇಷ್ಠತೆಯನ್ನೂ ತಮ್ಮ ಜನರಿಗೆ ಮನಗಾಣಿಸಲು ಏಕಾಂಗಿಯಾಗಿ ಶ್ರಮಿಸಿದ ವ್ಯಕ್ತಿಗಳಲ್ಲಿ ಒಬ್ಬರು. ಅವರು ಶಿಕ್ಷಕರಾಗಿ ನಿವೃತ್ತರಾಗಿದ್ದರು. ಚಿತ್ರದುರ್ಗ ಜಿಲ್ಲಾ ನಾಥಪಂಥ ಸಮಾಜದ ಅಧ್ಯಕ್ಷರಾಗಿದ್ದ ಅವರು, ಹೊರಡಿಸಿದ ಕರಪತ್ರವು ಅವರ ಆತಂಕ, ಆಶಯ, ಗುಣಗಳನ್ನು ಚೆನ್ನಾಗಿ ಪ್ರತಿಫಲಿಸುತ್ತಿದೆ.
ಕರ್ನಾಟಕದ ದಕ್ಷಿಣ ಒಳನಾಡಿನ ನಾಥಪಂಥ ಶೈವ ಅರ್ಥಾತ್ ಬ್ರಹ್ಮಕಾಪಾಲಿ, ಕಪಾಲಿ ಹಾಗೂ ರಾವುಳ್ ಧರ್ಮೀಯ ಬಂಧುಗಳಲ್ಲಿ ಕಳಕಳಿಯ ಬಿನ್ನಹಗಳು.
ಆತ್ಮೀಯ ಬಂಧುಗಳೇ! ಸುಮಾರು ವರ್ಷಗಳ ಹಿಂದೆ ನಾವೆಲ್ಲ ಮೇಲೆ ಸೂಚಿಸಿರುವಂತೆ ಕಾಪಾಲಿ, ಬ್ರಹ್ಮಕಾಪಾಲಿ, ಶೈವಕಾಪಾಲಿ, ಮಠಪತಿ ಮತ್ತು ರಾವುಳ್ ಮುಂತಾದ ಜಾತಿಗಳನ್ನು ಹೇಳಿಕೊಳ್ಳುತ್ತಿದ್ದೆವು. ಜನರು ನಮ್ಮನ್ನು ಗುರುಗಳು (ಐನೋರು) ಎಂದು ಗೌರವಿಸುತ್ತಿದ್ದರು. ನಾವೆಲ್ಲ ನಮ್ಮ ನಮ್ಮ ಗೋತ್ರಗಳ ಆಧಾರದ ಮೇಲೆ ಬಂಧು ಬಳಗಗಳನ್ನು ಗುರ್ತಿಸಿಕೊಂಡು ಬಾಂಧವ್ಯಗಳನ್ನು ಕಲ್ಪಿಸಿಕೊಳ್ಳುತ್ತಿದ್ದೆವು. ಈ ಗೋತ್ರಗಳೇ ನಾಥಪಂಥ ಶೈವಧರ್ಮದ ‘ಬಾರಾಪಂತ್’ಗಳು…ಯಾರು ಈ ೧೨ ಗೋತ್ರಗಳವರಿರುವರೊ ಅವರೆಲ್ಲಾ ನಾಥಪಂಥದವರು ಅಥವಾ ನಾಥಪಂಥೀಯರು ಎಂಬುದು ನಿತ್ಯಸತ್ಯ. ಆದರೆ ಇಂದು ನಮ್ಮಲ್ಲಿ ಬಹುತೇಕ ಜನರು ಬರಬರುತ್ತಾ ಮೂಲಧರ್ಮವನ್ನೇ ಮರೆತು ಅಮಾಯಕತನದಿಂದ ಅಥವಾ ತಿಳಿದೂ ತಿಳಿಯದ ಅವಿಚಾರವಂತರ ತಪ್ಪು ಮಾರ್ಗದರ್ಶನದಿಂದ, ನಮಗೆ ಸಂಬಂಧವೇ ಇಲ್ಲದ ಜೋಗಿ, ಜೋಗೇರು ಎಂಬ ಹೆಸರನ್ನು, ಒಬ್ಬನನ್ನು ನೋಡಿ ಮತ್ತೊಬ್ಬ ದಿನಕಳೆದಂತೆ ಅನೇಕರು ಬರೆಯಿಸುತ್ತಾ ಬಂದಿದ್ದಾರೆ. ಇದು ಒಂದು ರೀತಿಯಲ್ಲಿ ‘ಯಾಗ ಇಟ್ಟ, ಮೂಗ ಉಂಡ’   ಎಂಬ ನಾಣ್ಣುಡಿಯಂತಾಗಿದೆ. ಈ ‘ಜೋಗಿ’   ಎಂಬ ಒಂದು ಹೆಸರು ನಮಗೆ ತಟ್ಟಲು ಕಾರಣಗಳೆಂದರೆ-೧. ಸರ್ಕಾರದ ಇತ್ತೀಚಿನ ಹಿಂದುಳಿದ ಜಾತಿಗಳ ಪಟ್ಟಿಯಲ್ಲಿ ಆ ಹಿಂದೆ ಇದ್ದ ಮಠಪತಿ, ಕಾಪಾಲಿ, ರಾವುಳ್ ಮತ್ತು ಬ್ರಹ್ಮಕಾಪಾಲಿ ಎಂಬ ಹೆಸರುಗಳು ಕೈಬಿಟ್ಟು ಹೋಗಿರುವುದು. ಹಾಗೆ ಕೈಬಿಡಲು ಕಾರಣ ಹಿಂದುಳಿದ ಆಯೋಗಗಳು ರಚನೆಯಾದಾಗ ನಾವು ನಮ್ಮ ಧರ್ಮ(ಜಾತಿ)ಗಳನ್ನು ಅವರ ಗಮನಕ್ಕೆ ತರದೇ ಇದ್ದುದು; ೨. ನಾವು ನಾಥಪಂಥೀಯರೆಂಬ ಅರಿವೇ ನಮಗಿಲ್ಲದಿದ್ದುದು; ೩.ಜೋಗೇರು ಎಂದು ಬರೆಯಿಸಿದರೆ, ಸರಕಾರದ ಮೀಸಲಾತಿ ಸೌಲಭ್ಯ ದೊರೆಯುತ್ತದೆಂಬ ಆತ್ಮಾಭಿಮಾನವಿಲ್ಲದ ಅವಿವೇಕದ ಮಾರ್ಗದರ್ಶನ; ೪.ಉದರ ಪೋಷಣೆಯ ಗುರಿಯನ್ನೇ ಹೊಂದಿ ಕೊಡುತ್ತ ಬಂದಿರುವ ಅರ್ಥವಿಲ್ಲದ ಜೋಗಿ ದೀಕ್ಷಾಪದ್ಧತಿ (ಬೇರೆಬೇರೆ ಜಾತಿಗಳವರಿಗೆ), ಈ ಕಾರಣಗಳಿಂದ ಬೆಳೆದು ಬಂದಿರುವ ಜೋಗೇರು ಎಂಬ ಅವಿವೇಕದ ಅಂಧಾನುಕರಣೆ.
ಇತ್ತೀಚಿನ ನಮ್ಮ ಕೆಲ ಯುವ ಪೀಳಿಗೆ, ನಮಗೆ ಸಂಬಂಧವೇ ಇಲ್ಲದ ಜೋಗಿ ಸಮಾಜ ಸುಧಾರಕ ಸಂಘಗಳಲ್ಲಿ ಸದಸ್ಯತ್ವ ಪಡೆಯುತ್ತಿರುವುದನ್ನು ನೋಡಿದರೆ, ವಿಸ್ಮಯ ಅತಿ ವಿಷಾದ ಪಡುವಂಥ ಸಂಗತಿಯಾಗಿದ್ದು, ಭವಿಷ್ಯದಲ್ಲಿ ನಮ್ಮ ಪೀಳಿಗೆ ಮನನೊಂದು ನಮ್ಮನ್ನೆಲ್ಲಾ ಶಪಿಸುವಂತಾಗುವುದಲ್ಲದೆ, ಕರ್ನಾಟಕದಲ್ಲಿ ನಾಥಪಂಥ ಶೈವಧರ್ಮದ ನಾಮಾವಶೇಷಕ್ಕೆ ನಾವೇ ಕಾರಣರಾಗುತ್ತಿದ್ದೇವೆ. ನಮ್ಮೀ ಕಾರ್ಯ ಕುರುಡ-ಕುರುಡನಿಗೆ ದಾರಿ ತೋರಿಸಿದ ಎಂಬಂತಾಗಿ, ನಮ್ಮ ಸಮಾಜದ ಅಧಃಪತನದ ಗೋರಿಯನ್ನು ನಾವೇ ನಿರ್ಮಿಸಿ ಕೊಂಡಂತಾಗುವುದರಲ್ಲಿ ಯಾವ ಅನುಮಾನವೂ ಇಲ್ಲ. ಏಳಿ-ಎದ್ದೇಳಿ-ಎಚ್ಚರಗೊಳ್ಳಿ. ನಾವೇ ನಮ್ಮ ಸಮಾಜದ ಉಳಿವಿಗೆ ಪ್ರಯತ್ನಿಸದಿದ್ದಲ್ಲಿ ನಮ್ಮನ್ನು ಉಳಿಸುವವರಾದರೂ ಯಾರು? ಜಡತ್ವ ಮೂಢತನ ತೊಲಗಿಸಿ, ತಾತ್ಸಾರದ ವಿಡಂಬನಾತ್ಮ ಜೀವನವನ್ನು ತಿದ್ದಿಕೊಳ್ಳಿ. ನಮ್ಮ ಈ ಸುಸಂಸ್ಕೃತ ಸಮಾಜವನ್ನು ಉಳಿಸಿ ಬೆಳೆಸಲು ಸರಿಯಾದ ಮಾರ್ಗದರ್ಶನದ ಹರಿಕಾರರಾಗಿ. ನಮಗೆ ಪುರಾತನ ಶ್ರೇಷ್ಠ ಸಂಸ್ಕೃತಿಯ ಪುರಾವೆಗಳಿವೆ. ಭಾರತದ ಉದ್ದಗಲಕ್ಕೂ ಮಠಮಾನ್ಯ ಗುಡಿ ಗೋಪುರ ಗಳಿವೆ…ಈ ಧರ್ಮಕ್ಕೆ ಸಾಕಷ್ಟು ಸಾಕ್ಷ್ಯಾಧಾರಗಳಿವೆ. ಗ್ರಂಥಗಳಿವೆ. ನೀವು ಜೋಗಿ-ಜೋಗೇರು ಎಂಬುದಕ್ಕೆ ಯಾವ ಆಧಾರವಿದೆ?..ಜೋಗೇರು ಎಂದು ಮತ್ತೆ ವಂಚಿತರಾಗಬೇಡಿ. ‘ಘ್ಛಿ‘;್ಠ ಸತ್ತ ಅರಿಯದೆ ಹೊತ್ತ’ ಎಂಬಂತಾಗಲು ಅವಕಾಶ ನೀಡಬೇಡಿ, ನಮ್ಮ ಮುಗ್ಧ ಅಮಾಯಕ ಜನರಿಗೆ ಒಳ್ಳೆಯ ಮಾರ್ಗದರ್ಶನ ನೀಡುವುದರೊಂದಿಗೆ, ನಮ್ಮ ಮುಂದಿನ ಪೀಳಿಗೆ ಇತರ ಮುಂದುವರೆದ ಸುಸಂಸ್ಕೃತ ಸಮಾಜಗಳ ಮಕ್ಕಳೊಂದಿಗೆ ತಲೆ ಎತ್ತಿ ಬದುಕಲು ಸಹಕರಿಸುವುದರ ಮೂಲಕ, ಇಂದಿನ ವಿದ್ಯಾವಂತ ಯುವಕರು ಆತ್ಮೋದ್ಧಾರ ಮಾಡಿಕೊಳ್ಳಿರೆಂದು ಈ ಮೂಲಕ ಆ ನವನಾಥರನ್ನು ಭಕ್ತಿಪೂರ್ವಕವಾಗಿ ಬೇಡಿಕೊಳ್ಳುತ್ತಿದ್ದೇನೆ.
ಇಂತೀ ತಮ್ಮ ಓರ್ವ ಆತ್ಮೀಯ ಬಂಧು, ಬಿ. ಸಿದ್ಧಪ್ಪ
ಇಲ್ಲಿನ ಏಳಿಎದ್ದೇಳಿ ಎಂದು ಎಚ್ಚರಿಸುವ ಧಾಟಿಯಲ್ಲಿ ತಿದ್ದಿಸರಿಪಡಿಸುವ ಶಿಕ್ಷಕ ಗುಣವಿದೆ. ಜತೆಗೆ ಸ್ವಾಮಿ ವಿವೇಕಾನಂದ ಮಾದರಿಯ ಧಾರ್ಮಿಕ ಜಾಗೃತಿಯ ನೇತಾರನ ಗುಣವೂ ಇದೆ. ಈ  ಕರಪತ್ರದ ಚಿಂತನೆಯನ್ನು ಕೊಂಚ ವಿಸ್ತರಿಸಿ ಸಿದ್ಧಪ್ಪನವರು ‘ನಾಥಪಂಥ ಶೈವಧರ್ಮ ಮತ್ತು ಕರ್ನಾಟಕ ನಾಥಪಂಥ ಶೈವ ಸಮಾಜದ ಸಂಕ್ಷಿಪ್ತ ಪರಿಚಯ’ ಎಂಬ ಪುಸ್ತಿಕೆಯನ್ನೂ ಪ್ರಕಟಿಸಿದರು. ಅವರ ವಾದದಲ್ಲಿ ೨ ಅಂಶಗಳಿವೆ. ೧. ಕಾಪಾಲಿಕ ಅಥವಾ ನಾಥ ಎಂಬ ಪುರಾತನವಾದ ಶೈವಧರ್ಮವಿದೆ. ತಾವು ಅದಕ್ಕೆ ಸಂಬಂಧಪಟ್ಟವರು. ಆದರೆ  ಕಾಪಾಲಿಕ ಎನ್ನಲಾಗುವ ಸಮಾಧಿ ಊಟ, ಸಿದ್ಧಭುಕ್ತಿ, ಮುಂತಾದ ಮೂಢಭಕ್ತಿಗಳಿಂದ ಕಾಪಾಲಿಕರು ಹೊರಬರಬೇಕು. ೨.ಜೋಗಿ ಎಂಬ ಸಾಮಾಜಿಕ ಅಪಮಾನಿತ ಗುರುತಿನಿಂದ ಹೊರಬರಲು, ಅದರಿಂದ ಸಿಗಬಹುದಾದ ರಾಜಕೀಯ ಆರ್ಥಿಕ ಸೌಲಭ್ಯವನ್ನು ಹಾಗೂ ಮಾಂಸಾಹಾರವನ್ನು ಸಹ ಬಿಟ್ಟುಕೊಡಬೇಕು.[2] ಸಿದ್ಧಪ್ಪನವರು ಸಾಮಾಜಿಕ ಘನತೆಯನ್ನು ಗುರಿಯಾಗಿ ಇಟ್ಟುಕೊಂಡು ಪಂಥ ಸುಧಾರಣೆ ಮಾಡುವ ಸಾಂಪ್ರದಾಯಕ ಒಬ್ಬ ಸುಧಾರಣವಾದಿ. ಶಿಕ್ಷಕರಾದ ಸಿದ್ಧಪ್ಪನವರು ಸಹಜವಾಗಿ ಕಾಪಾಲಿಕರು ಅಭಿವೃದ್ದಿಗೆ ಆಧುನಿಕ ಶಿಕ್ಷಣವೇ ದಾರಿಯೆಂದು  ಭಾವಿಸಿದ್ದರು. ಚಿತ್ರದುರ್ಗ ಸೀಮೆಯ ಕಾಪಾಲಿಕರು ಇಡೀ ಕರ್ನಾಟಕದಲ್ಲೆ ಅತ್ಯಂತ ಹೆಚ್ಚು ವಿದ್ಯಾವಂತರು. ಅವರ ಆಧುನಿಕ ವಿದ್ಯಾಭ್ಯಾಸದಿಂದ ಈ ಗುಣ ಬಂದಿತೊ, ತಮ್ಮನ್ನು ಜೋಗಿ ಶಬ್ದದಿಂದ ಬಿಡುಗಡೆ ಹೊಂದಲು ಆಧುನಿಕ ವಿದ್ಯಾಭ್ಯಾಸಕ್ಕೆ ಹೋದರೊ ಸ್ಪಷ್ಟವಿಲ್ಲ. ಆದರೆ ಸಿದ್ಧಪ್ಪನವರ ವಿಚಾರಗಳು  ಉತ್ತರ ಕರ್ನಾಟಕದ  ರಾವೂಳರಲ್ಲಿ ಬಹಳ ಪರಿಣಾಮ ಬೀರಿದವು. ನಾಥಪಂಥೀಯ ಸಮುದಾಯಗಳಲ್ಲಿ ಹೀಗೆ ಸಾಮಾಜಿಕವಾಗಿ ಎಚ್ಚೆತ್ತ ಒಂದು ವರ್ಗವು ಒಡ ಮೂಡಿದೆ. ಅದು ತನ್ನ ಪಂಥೀಯ ಅಸ್ಮಿತೆಗಳನ್ನು ಪರಿಷ್ಕರಿಸಿ ಪಡೆಯುವ ಯತ್ನ ಮಾಡುತ್ತಿದೆ.
೫. ಕದ್ರಿಯ ನಾಥಪಂಥ ಪ್ರಚಾರ ಸಮಿತಿ
ಭೂತನಾಥರ ಚಟುವಟಿಕೆಗಳನ್ನು ಕದ್ರಿಯ ‘ನಾಥಪಂಥ ಪ್ರಚಾರ ಸಮಿತಿ’ ಮುಂದುವರೆಸಿತು. ಇದರಲ್ಲಿ ಕದ್ರಿಯ ಜೋಗಿ ಆನಂದನಾಥ್, ಡಾ. ಕೇಶವನಾಥ, ರಾಮಚಂದ್ರ, ಉಮೇಶನಾಥ, ಸದಾನಂದ ಜೋಗಿ ಮೊದಲಾದವರು ನೇತೃತ್ವ ವಹಿಸಿದರು. ನಾಥಪಂಥ ಪ್ರಚಾರ ಸಮಿತಿಯು, ನಾಥ ಪೂಜಾ ವಿಧಾನವನ್ನು ಹೇಳಿಕೊಡುವ ಪುಸ್ತಕವನ್ನೂ ಗೋರಖನಾಥನ ಕ್ಯಾಲೆಂಡರನ್ನೂ  ಪ್ರಕಟಿಸಿತು. ಅವನ್ನು ನಾಥಪಂಥಿ ಜನರು ಇರುವಲ್ಲಿ ಹೋಗಿ ಮಾರಾಟ ಮಾಡಿತು. ಈಗಲೂ ಈ ಚಿತ್ರಪಟಗಳು ಕೆಲವರ ಮನೆಗಳಲ್ಲಿವೆ. ಕನಕದಾಸ, ಬಸವಣ್ಣರ ಚಿತ್ರಪಟಗಳು ಕುರುಬರಲ್ಲಿ ಹಾಗೂ ಲಿಂಗಾಯತರಲ್ಲಿ ಸಾಮಾಜಿಕ ಸಂಘಟನೆಯ ಸಂಕೇತಗಳಾಗಿ ಸ್ಥಾನ ಪಡೆದಂತೆ, ನೇಪಾಳದ ಮೃಗಸ್ಥಲಿಯಲ್ಲಿ  ಧ್ಯಾನಸ್ಥನಾಗಿರುವ ಗೋರಖನ ಚಿತ್ರಪಟವು ಜೋಗಿಗಳಲ್ಲಿ ಪ್ರಸಾರವಾಯಿತು. ಸಮಿತಿಗೆ ನಾಥಪಂಥದ ಪುರಾಣ ಕತೆಗಳನ್ನು ಆಧರಿಸಿ ಮಕ್ಕಳಿಗೆ ಕಾರ್ಟೂನ್ ಪುಸ್ತಕ ಪ್ರಕಟಿಸುವ, ಟಿವಿ ಸೀರಿಯಲ್ ತಯಾರಿಸುವ, ಯಕ್ಷಗಾನ ಬರೆಯಿಸುವ ಉದ್ದೇಶಗಳೂ ಇವೆ. ಜೋಗಿ ತರುಣರಿಗೆ ನಾಥದೀಕ್ಷೆ ಕೊಡುವ ಹಾಗೂ ನಾಥ ಸಂಪ್ರದಾಯದ ಪ್ರಕಾರ ಪೂಜೆ ಇತ್ಯಾದಿ ಆಚರಣೆಗಳನ್ನು ಕಲಿಸುವ ಕೆಲಸವನ್ನು ಇದು ಮಾಡಿತು. ಪ್ರತಿವರ್ಷ ಜೋಗಿ ಬಾಲಕರಿಗೆ  ದೀಕ್ಷೆ ಕೊಡುವ ಕಾರ್ಯವನ್ನು ಅದು ಮಾಡಿಕೊಂಡು ಬಂದಿದೆ. ಸಮಿತಿಯು ಹುಬ್ಬಳ್ಳಿಯಲ್ಲಿ ನಡೆದ ನಾಥಪಂಥಿ ಜೋಗಿ ಸಮುದಾಯಗಳ ಮಹಾ ಸಮಾವೇಶದಲ್ಲಿ ಮುಖ್ಯ ಪಾತ್ರ ವಹಿಸಿತು. ಜೋಗಿ ಆನಂದನಾಥರಿಂದ ರಚಿತವಾದ ‘ನಾಥಪಂಥಕ್ಷೇತ್ರ ಜೋಗಿಮಠ’ (೨೦೦೩) ಪುಸ್ತಕವನ್ನು ಪ್ರಕಟಿಸಿತು. ಅದು ೨೦೦೩ರಲ್ಲಿ ಹೊರಡಿಸಿದ  ‘ಜೋಗಿಜನಾಂಗದ ಜನಜಾಗೃತಿ ಅಭಿಯಾನ’  ಎಂಬ ಕರಪತ್ರವು ಹಲವು ಕಾರಣದಿಂದ ಮುಖ್ಯವಾಗಿದೆ. ‘ಜೋಗಿ ಜನಾಂಗಕ್ಕೆ ಪವಿತ್ರವಾದ ಹಿನ್ನೆಲೆಯಿದೆ, ಇದನ್ನು ಅರಿವತರೆಷ್ಟೋ ನಾವರಿಯವು. ಅರಿಯದವರಿಗೆ ಒಂದಿಷ್ಟು ಹಿನ್ನಲೆಯನ್ನು ಪರಿಚಯಿಸುವ ಪ್ರಯತ್ನವನ್ನು ಮಾಡುತ್ತಿದ್ದೇವೆ’ ಎಂದು ಕರಪತ್ರ ಆರಂಭವಾಗುತ್ತದೆ.
ನಮ್ಮ ಪೂರ್ವಜರಲ್ಲಿ ಧಾರ್ಮಿಕ ಚಿಂತನೆ ಬಹಳವಾಗಿತ್ತು. ಆರ್ಥಿಕ ಮತ್ತು ಶೈಕ್ಷಣಿಕ ರಂಗದಲ್ಲಿ ಇವರ ಚಿಂತನೆ ಕಡಿಮೆಯಾಗಿದ್ದುದರಿಂದಲೇ ನಾವೂ ಈಗ ಸಮಾಜದಲ್ಲಿ ಬಹಳ ಹಿಂದುಳಿದ್ದೇವೆ. ಇದನ್ನು ಸರಿದೂಗಿಸಿಕೊಂಡು ಆರ್ಥಿಕ ಮತ್ತು ಶೈಕ್ಷಣಿಕ ರಂಗದಲ್ಲಿ ಮುಂದೆ ಬರಬೇಕು. ಆದರೆ ಈ ವೃತ್ತಿಬದುಕುಗಳ ಜಂಜಾಟದಲ್ಲಿ ನಮ್ಮ ಸಂಸ್ಕೃತಿ, ಆಚಾರ, ವಿಚಾರಗಳನ್ನು ಮರೆಯುವುದು ಸಮಂಜಸವಲ್ಲ… ಅನೇಕರು ಜೋಗಿ ಎಂಬ ಪದವನ್ನು ಬೇಡುವವ ಎಂದು ಪರಿಗಣಿಸುತ್ತಾರೆ. ಬೇಡು ಎಂಬ ಪದಕ್ಕೆ ಬೇಡಿಕೆ, ಪ್ರಾರ್ಥನೆ, ಇತ್ಯಾದಿ ಪದಗಳು ಅನ್ವಯವಾಗುತ್ತವೆ. ಆದುದರಿಂದ ಬೇಡುವವರನ್ನೆಲ್ಲಾ ಬೇಡುವ ಜನಾಂಗದವರೆಂದು ಹೆಸರಿಸಿಲ್ಲ. ಅದೇ ತೆರನಲ್ಲಿ ಬೇಡುವವರೆಲ್ಲ ಜೋಗಿ ಜನಾಂಗದವರಲ್ಲ. ಶ್ರೀಮತ್ಸ್ಯೇಂದ್ರನಾಥರು, ಶ್ರೀಗೋರಕ್ಷನಾಥರು ಹಾಗೂ ನಾಥಸಿದ್ಧ ಯೋಗಿಗಳು ಯೋಗೋಪದೇಶ ಮಾಡುತ್ತಲೇ ದೇಶವನ್ನು ಸುತ್ತಿದರೇ ವಿನಹ, ಹೊಟ್ಟೆಗಾಗಿ ಭಿಕ್ಷಾಟನೆ ಮಾಡಲಿಲ್ಲ. ಯೋಗ ಮಾರ್ಗದರ್ಶನವನ್ನು ಒಬ್ಬ ಗುರುವಿನಿಂದ ಪಡೆದು ಇತರರಿಗೆ  ಪ್ರಚುರಪಡಿಸುವುದೇ ಜೋಗಿ ಜನಾಂಗದ ಕರ್ತವ್ಯ. ಈ ನಿಟ್ಟಿನಲ್ಲಿ ನಾವು ಕರ್ತವ್ಯಶೀಲರಾಗಬೇಕು. ನಮ್ಮ ಉಪನಾಮಗಳನ್ನೆಲ್ಲಾ ಬದಿಗಿಟ್ಟು ಜೋಗಿ ಎಂಬ ಪದನಾಮದಿಂದ ಸಮಾಜದಲ್ಲಿ ಗುರುತಿಸುವಂತಾಗಬೇಕು… ಜೋಗಿ ಜನಾಂಗವು ಗುರುಸ್ಥಾನದಲ್ಲಿರುವ ಜನಾಂಗ. ಆದುದರಿಂದ ನಾವೆಲ್ಲರೂ ಜೋಗಿಗಳೆಂದು ಹೆಮ್ಮೆಯಿಂದ ಹೇಳುವವರಾಗಬೇಕು.
ಹೇಮಾವತಿ ಸಿದ್ಧಪ್ಪನವರ ಏಕಪಕ್ಷೀಯವಾದ ಪರಿಷ್ಕರಣವಾದಿ ಚಿಂತನೆಗೆ ಹೋಲಿಸಿದರೆ, ಇಲ್ಲಿ ಎಲ್ಲರನ್ನೂ ಸೇರಿಸಿ ಸಂಘಟನೆ ಮಾಡುವ ವಿಶಾಲ ಉದ್ದೇಶವಿದೆ.  ಸಾಂಸ್ಕೃತಿಕ ಗುರುತನ್ನು ಉಳಿಸಿಕೊಳ್ಳುವ ಹಾಗೂ ಲೌಕಿಕ ಬದುಕಿನಲ್ಲಿ ಪ್ರಗತಿ ಪಡೆಯುವ ಎರಡೂ ಕಾರ್ಯಗಳನ್ನು ಒಟ್ಟಿಗೆ ತೂಗಿಸಿಕೊಂಡು ಹೋಗುವ ಸಮತೋಲನ ವಿವೇಕವಿದೆ. ತಮಗೆ ಅಂಟಿದ ಬೇಡುವವರು ಎಂಬ ಮುಜುಗರವನ್ನು, ಬೇರೆ ಘನತೆಯ ಅರ್ಥದಲ್ಲಿ ವಿಶ್ಲೇಷಿಸಿ, ಆತ್ಮವಿಶ್ವಾಸ ಕೆಡದಂತೆ ನೋಡಿಕೊಳ್ಳುವ ಹೊಣೆಗಾರಿಕೆಯಿದೆ.
೬. ನಾಥಪಂಥಿ ರಾವುಳಧರ್ಮ ಪ್ರಚಾರ ಸಮಿತಿ
ಕರ್ನಾಟಕದ ಧಾರವಾಡ ಬಾಗಲಕೋಟ ಬೆಳಗಾವಿ ಜಿಲ್ಲೆಗಳಲ್ಲಿ ಇರುವ ರಾವುಳ ಜೋಗಿಗಳು, ಕರ್ನಾಟಕ ನಾಥಪಂಥಿ ರಾವುಳ ಸಮಾಜ ಸುಧಾರಕ ಸಂಘವನ್ನು ಹುಬ್ಬಳ್ಳಿ ಯಲ್ಲಿ ಸ್ಥಾಪಿಸಿಕೊಂಡರು. ಈ ಸಂಘವು ರಾವುಳ ಸಮಾಜವನ್ನು ಕೇಂದ್ರವಾಗಿಟ್ಟುಕೊಂಡು, ತನ್ನ ಚಟುವಟಿಕೆ ಆರಂಭಿಸಿತು. ಮುಂದೆ ಇದು ನಾಥಪಂಥಿ ರಾವುಳ ಧರ್ಮಪ್ರಚಾರ ಸಮಿತಿಯನ್ನು ರೂಪಿಸಿಕೊಂಡು, ಅದರ ಮೂಲಕ ಬಾಬಾಜಿ ರಾವುಳ ಶಟ್‌ದರ್ಶಿನಿ ಅವರು ೧೯೩೨ರಲ್ಲಿ ಪ್ರಕಟಿಸಿದ ‘ರಾವುಳ ಮತ ಪ್ರಕಾಶ’ ಎಂಬ ಕೃತಿಯನ್ನು ಪ್ರಕಟಿಸಿತು. ಈ ಕೃತಿಯ ರಚನೆಗೆ ಒದಗಿದ ಪ್ರೇರಣೆ ಸ್ವಾರಸ್ಯಕರವಾಗಿದೆ.  ಒಮ್ಮೆ ಮಾಣಿಕನಾಥ ಎನ್ನುವ ಯೋಗಿಯು ದೇಶಾಟನ ಮಾಡುವಾಗ, ಅವರ ಶಿಷ್ಯರು ‘ತಮ್ಮಧರ್ಮ’ದ ಬಗ್ಗೆ ತಿಳಿಸಬೇಕೆಂದು ವಿನಂತಿಸಿದರು. ಆಗ ಅವರು ಬಾಬಾಜಿ ರಾವುಳಜೋಗಿ ಷಟ್‌ದರ್ಶಿನಿ ಅವರಿಗೆ ಸೂಚಿಸಲು, ಅವರು ರಾವುಳ ಮತದ ನಿಯಮ ನಡಾವಳಿ ಮಹಿಮೆಗಳನ್ನು ಬರೆದರು. ತಮ್ಮ ಜನಾಂಗದವರಿಗೆ ಜನಗಣತಿಯವರು ಬಂದಾಗ ಏನೆಂದು ಹೇಳಬೇಕು ಎಂದು ಸ್ಪಷ್ಟ ಸೂಚನೆಗಳನ್ನು ಅದರಲ್ಲಿ ಕೊಡಲಾಗಿದೆ.
ವಿರಾಟಮೂರ್ತಿ ರಾವುಳ ಶಿವಜೋಗಿ ಪಂಥ ಆದಿನಾಥ ಸಂಪ್ರದಾಯದ ವಂಶುರುಳಿಯೆಂದು ಗುರುಗಳ ನಾಮವನ್ನು ಹೇಳಬೇಕು. ನಮ್ಮ ಜಾತಿಧರ್ಮ ಶಿವಮತ (ಶಿವಯೋಗಿ) ಎಂದು ಹೇಳಬೇಕು. ನಮ್ಮ ಧರ್ಮ ಭಿಕ್ಷೆ ಮಾಡುವದು. ಇದರಂತೆ ಖಾನೆಸುಮಾರದಲ್ಲಿ ಮೇಲೆ ಹೇಳಿದ ಪ್ರಕಾರ ಬರೆದು ಕೊಡಬೇಕು. ನಮ್ಮ ಕುಲದವರು ಗುರುನಾಥ ಬಾಲಾಸುಂದರಿ ಎಂದು ಹೇಳ ಬೇಕು. ಮತಕ್ಕೆ ಕಾಪಾಲಿಮತವೆಂದು ಹೇಳಬೇಕು. ವಿರಾಟ-ರಾವುಳ ಯಂತು ಶಾಂತಿ ಪಂಚೀಕರಣದಲ್ಲಿ ಬರೆದಿರುತ್ತದೆ. ಯಲ್ಲಪ್ಪ ಬಸಾಪ್ಪಾ, ಮಲ್ಲಪ್ಪಾ, ಕಲ್ಲಪ್ಪಾ ಎಂದು ಇನ್ನಮೇಲೆ ಹುಟ್ಟಿದ ಬಾಲಕರಿಗೆ ಹೆಸರು ಇಡದೆ, ಶಿವನಾಥ ಗುರುನಾಥ ವಿಶ್ವನಾಥ ಬಸವನಾಥ ಎಂದು ಇಡಬೇಕು.
‘ಪದ್ಮಪುರಾಣ’ ‘ಸಪ್ತಶತೀ ದೇವಿಭಾಗವತ’ ‘ಹಿಂಗಳಜಾ ಮಹಾತ್ಮ್ಯ’ ‘ನವನಾಥ ಭಕ್ತಿಸಾರ’ ‘ಭಕ್ತಿವಿಜಯ’ ‘ಸಂಸ್ಕೃತ ಪುರಾಣ’ ‘ಅಮನಸ್ಕಯೋಗ’ ಇತ್ಯಾದಿ ಗ್ರಂಥಗಳಲ್ಲಿರುವ  ಮಾಹಿತಿಗಳ ಆಧರಿಸಿ ‘ರಾವುಳ ಮತ ಪ್ರಕಾಶಿನಿ’ ಕೃತಿ ರಚಿತವಾಗಿದೆ. ಇದರ ವಿನ್ಯಾಸವು  ಶಿವಪಾರ್ವತಿಯರ ಸಂಭಾಷಣೆಯ ರೂಪದಲ್ಲಿದೆ. ಇಲ್ಲಿ ಮತದ ನಿಯಮಗಳನ್ನು ದೈವೀಕರಣಗೊಳಿಸಿ,  ಅಧಿಕೃತತೆ ತರುವ ಉದ್ದೇಶವಿದ್ದಂತಿದೆ. ೭ನೇ ಅಧ್ಯಾಯದಲ್ಲಿ ಪಾರ್ವತಿಯು ಈಶ್ವರನನ್ನು ರಾವುಳ ಜೋಗಿ ಮತಸ್ಥರು ನಿತ್ಯಕರ್ಮಗಳನ್ನು ಹೇಗೆ ಮಾಡಬೇಕೆಂದು ಕೇಳಿದಾಗ, ಶಿವನು ಪ್ರಾತಃಕಾಲದ ಮಲಮೂತ್ರ ವಿಸರ್ಜನೆಯಿಂದ ಆರಂಭಿಸಿ ಮದುವೆಯಾಗುವ ತನಕದ ಆಚರಣೆಗಳನ್ನು ವಿವರಿಸುತ್ತಾನೆ. ರಾವುಳ ಜೋಗಿಗಳು ಭಿಕ್ಷಕ್ಕೆ ಹೋಗುವ ವಿಧಾನದ ವರ್ಣನೆಯಿದು:
ಸ್ನಾನವನ್ನು ಮಾಡಿ ಶುಚಿರ್ಭೂತನಾಗಿ ಸರ್ವಾಂಗಕ್ಕೆ ನಿರ್ಮಲವಾದ ಅಖಂಡ ಭಸ್ಮವನ್ನು ಧರಿಸಿ, ಕ್ಯಾವಿ ಕಪನಿಯನ್ನು ಹಾಕಿಕೊಂಡು, ರುದ್ರಾಕ್ಷಿ ಮಾಲೆಗಳನ್ನು ಧರಿಸಿ ಶೈಲಿ ಶಿಂಗಿಗಳನ್ನಾದರೂ ಧರಿಸಿಕೊಂಡು, ನಾಗಸೂತ್ರವನ್ನು ಎದೆಯಿಂದ ಹೊಂಕಳವರೆಗೆ ಮಲಿಕಿನಿಂದ ಕಟ್ಟಿಕೊಂಡು, ಶಿದ್ಧನಾಗಿ ಜೆಡೆಗಳಲ್ಲಿಯೂ ಕೊರಳಲ್ಲಿಯೂ ಆದಿಭೈರವನ ಯಂತ್ರಗಳನ್ನು ಹೂಮಾಲೆಗಳನ್ನು ಧರಿಸಿಕೊಂಡು, ನೊಸಲಿಗೆ ಅಂದರೆ ಹಣಿಗೆ ಶಿಂಧುರವನ್ನು ಧರಿಸಿ ಕಣ್ಣಿಗೆ ಸುರಮವನ್ನು ಹಚ್ಚಿಕೊಂಡು, ಭೈರವನ ವೇಷವನ್ನು ಶಿದ್ಧಮಾಡಿಕೊಳ್ಳಬೇಕು…ವೇಷವನ್ನು ಧರಿಸಿಕೊಂಡು ಜೋಳಿಗೆ, ತ್ರಿಶೂಲ, ಬ್ರಹ್ಮಕಪಾಲೆ, ಚಿಮಟಿಗೆ, ಯೋಗದಂಡ ಮುಂತಾದವುಗಳನ್ನು ತೆಗೆದುಕೊಂಡು ಶಿದ್ಧನಾಗಿ ಗುರುದೇವರಿಗೆ ಆದೇಶಿಸಿ ಶಿಂಗಿಯನ್ನು ಊದಿ ಧುಣಿ ಎಂಬ ಅಗ್ನಿಕುಂಡಕ್ಕೆ ನವಧಾನ್ಯವನ್ನು ಅರ್ಪಿಸಿ ಅಲಕ್ಷ್ಯವೆಂಬ ಪರಬ್ರಹ್ಮ ಸ್ವರೂಪಿಯಾದ ರಾವುಳನನ್ನು ಸ್ಮರಿಸುತ್ತ ಹೊರಗೆ ಹೊರಟುಬಂದು ಪೂರ್ವಾಭಿಮುಖಿವಾಗಿ ನಡೆಯಬೇಕು. ಅಂದರೆ ಭಿಕ್ಷಕ್ಕೆ ಹೋಗಬೇಕು.[3]
ಇಲ್ಲಿನ ಜೋಗಿ ಅಥವಾ ಭೈರವ ವೇಷಧಾರಣೆಯ ವಿವರಗಳು ಕೂತೂಹಲಕರವಾಗಿವೆ. ಈ ವೇಷಧಾರಣೆಯವರು ನನ್ನ ಕ್ಷೇತ್ರಕಾರ್ಯದಲ್ಲಿ ಎಲ್ಲೂ ಕಾಣಸಿಗಲಿಲ್ಲ.
೨೦ ವರುಷಗಳ ಹಿಂದೆ ಬನಹಟ್ಟಿ ಪರಿಸರದ ರಾವೂಳರು ತಮ್ಮ ಜನಗಣತಿಯನ್ನು ತಾವೇ ಮಾಡಿಕೊಂಡಿದ್ದರು.  ‘ಶ್ರೀಗೋರಖನಾಥ ನಾಥಪಂಥಿ (ರಾವೂಳ) ಸಮಾಜಸೇವಾ ಸಂಘ’ ಎಂಬ ಸಂಘದ ಹೆಸರಲ್ಲಿ. ಅದಕ್ಕೆ ಈಗ ತವನಪ್ಪ ರಾವೂಳ ಅಧ್ಯಕ್ಷರು. ಲಕ್ಷ್ಮಣ ರಾವೂಳ ಕಾರ್ಯದರ್ಶಿ. ರಾವೂಳರು ಈಗೀಗ ನಾಥಪಂಥದ ಹೆಸರುಗಳನ್ನು ತಮ್ಮ ಮಕ್ಕಳಿಗೆ ಇಡಲು ಶುರುಮಾಡಿದ್ದಾರೆ. ರಾವೂಳ ಜನರ ಸಮಾವೇಶ ಮಾಡುತ್ತ ನಾಥಪಂಥದ ಅಸ್ಮಿತೆಯನ್ನು ಮರಳಿ ಪಡೆಯಲು ಆರಂಭಿಸಿದ್ದಾರೆ. ಇದಕ್ಕೆ ಸಾಕ್ಷ್ಯವೆಂಬಂತೆ ನನಗೆ ಬನಹಟ್ಟಿಯ ರಾವುಳರ ಕೆೇರಿಯಲ್ಲಿ  ಮಚೇಂದ್ರನಾಥ ಗೋರಖನಾಥ ಹೆಸರಿನವರು ಸಿಕ್ಕರು.
೭. ಕರ್ನಾಟಕ ನಾಥಪಂಥಿ ಜೋಗಿ ಜನಾಂಗದ ರಾಜ್ಯ ಸಮ್ಮೇಳನ
೨೦ನೇ ಶತಮಾನದ ಆರಂಭದಿಂದಲೂ ನಾಥಪಂಥಿ ಸಮುದಾಯದ ವಿವಿಧ ವ್ಯಕ್ತಿಗಳು ಹಾಗೂ ಪಂಗಡಗಳು, ಬೇರೆಬೇರೆ ಪ್ರದೇಶಗಳಲ್ಲಿ ತಮ್ಮ ಪಂಥೀಯ ಅಸ್ಮಿತೆಯನ್ನು ಕಂಡುಕೊಳ್ಳಲು ಅನೇಕ ಯತ್ನ ಮಾಡಿರುವುದುಂಟು. ಈ ಯತ್ನಗಳು, ಶತಮಾನದ ಕೊನೆಯಲ್ಲಿ, ನಾಥ ಸಮುದಾಯಗಳನ್ನು  ಒಂದು ವೇದಿಕೆಯಲ್ಲಿ ತರಲು ಯಶಸ್ವಿಯಾದವು. ಈ ಹಿನ್ನೆಲೆಯಲ್ಲಿ ಹುಬ್ಬಳ್ಳಿಯಲ್ಲಿ ೯.೫.೧೯೯ರಂದು ನಡೆದ ಸಮಾವೇಶವು ಚಾರಿತ್ರಿಕ ಮಹತ್ವದ್ದಾಗಿತ್ತು. ಸಮ್ಮೇಳನದ ಕರಪತ್ರವು ಕಾಲಭೈರವ, ಗೋರಕ್ಷನಾಥ ಮಚ್ಚೇಂದ್ರನಾಥರ ಹೆಸರಲ್ಲಿ ಆರಂಭವಾಗುತ್ತದೆ. ಒಂದು ಕಾಲಕ್ಕೆ ಹೇಗೆ ಜೋಗಿ ಜನಾಂಗವು ಹೇಗೆ ಪುರಾಣ ಪ್ರಸಿದ್ಧವೂ ಚಾರಿತ್ರಿಕವಾಗಿ ಮಹತ್ವದ್ದೂ ಆಗಿತ್ತು ಎಂದು ಹೇಳಿಕೊಂಡು ತಟ್ಟನೆ ವರ್ತಮಾನದ ಅವನತಿ ಸ್ಥಿತಿಯ ಚಿತ್ರಕ್ಕೆ ಅದು ಹೊರಳುತ್ತದೆ.
ರಾವಳಜೋಗಿ, ಬಿಲ್, ರಾವಲ್ ಬಿಲ್, ಬಿಲ್‌ಜೋಗಿ, ಹಣಗಿ, ಕಪಾಲಿ, ಬ್ರಹ್ಮಕಪಾಲಿ, ಬ್ರಹ್ಮಕಪಾಲಿ ಕ್ಷತ್ರಿಯ, ಕಪಾಲಿ ಕ್ಷತ್ರಿಯ, ಶಿವಜೋಗಿ, ಬಳೆಗಾರಜೋಗಿ, ನೇಕಾರಜೋಗಿ ಮತ್ತು ಮರಾಠಿಜೋಗಿ ಹೀಗೆ ಹತ್ತು ಹಲವಾರು ಆಗಿ, ಸಾಮಾಜಿಕವಾಗಿ ಅತ್ಯಂತ ಕೆಳಸ್ತರದ ಬಡತನದಿಂದ ಕೂಡಿದ್ದು, ಅನೇಕ ಸ್ಥಳೀಯ ಕಸುಬು (ವೃತ್ತಿ)ಗಳನ್ನು ಕಲಿತು ಜೀವನವನ್ನು ಸಾಗಿಸುತ್ತಿದೆ.ಇನ್ನು ಕೆಲವರು ಭಿಕ್ಷಾಟನೆ (ಸನ್ಯಾಸಿಗಳಂತೆ) ಮಾಡುತ್ತಾ, ಇನ್ನೂ ಕೆಲವರು ಗುಡಿ-ಗುಂಡಾರಗಳನ್ನು ಸಹ ಮಾಡಿಕೊಂಡು ಜೀವನ ಸಾಗಿಸುತ್ತಿದ್ದಾರೆ. ಕರ್ನಾಟಕದಲ್ಲಿ ಸುಮಾರು ೨ಲಕ್ಷ ಜನಸಂಖ್ಯೆಯಿಂದ ಕೂಡಿದ ಈ ಜನಾಂಗ, ಬಹುತೇಕ ಗುಡ್ಡ-ಕಾಡುಗಳು, ನಗರ, ಪಟ್ಟಣ, ಹಳ್ಳಿಗಳ ಸೆರಗಿನಲ್ಲಿ ಅಲೆಮಾರಿಗಳಂತೆ ಜೀವನ ಸಾಗಿಸುತ್ತಾ, ಶೈಕ್ಷಣಿಕವಾಗಿ ಅತ್ಯಂತ ಹಿಂದುಳಿದ ಬುಡಕಟ್ಟು ಜನಾಂಗವಾಗಿದೆ. ಸರ್ಕಾರದ ದಾಖಲೆಗಳ ಪ್ರಕಾರ ಈ ಜನಾಂಗ ೦.೦೧ರಷ್ಟು ಶೈಕ್ಷಣಿಕವಾಗಿದೆ.
ಹೆಮ್ಮೆಪಡುವಂತಹ ಭವ್ಯವಾದ ಗತ. ಆದರೆ ದಯನೀಯವಾದ ವರ್ತಮಾನ.  ಇವೆರಡರ ನಡುವಿನ ಕಂದರವನ್ನು ಕಲ್ಪಿಸಿಕೊಂಡು ವೇದನೆಯನ್ನು ಹುಟ್ಟಿಸಿಕೊಳ್ಳುವುದು, ಇದನ್ನು ಬಳಸಿ ಸಂಘಟನೆಯನ್ನು ಮಾಡುವುದು ಮತ್ತು ಮುನ್ನಡೆಯಲು ಬೇಕಾದ  ಸಾಮಾಜಿಕ ರಾಜಕೀಯ ಕಾರ್ಯಕ್ರಮಗಳನ್ನು ರೂಪಿಸುವುದು – ಇದು ೨೦ನೇ ಶತಮಾನದಲ್ಲಿ ಅನೇಕ ಸಮುದಾಯ ಸಂಘಟನೆಗಳು ಅನುಸರಿಸಿದ ಸಾಮಾಜಿಕ ಯುದ್ಧತಂತ್ರವಾಗಿದೆ.  ಆ ಮಾದರಿಯನ್ನು ಈ ಕರಪತ್ರದಲ್ಲೂ ಕಾಣಬಹುದು. ಸಾಮಾಜಿಕ ವಾಗಿ ಯಾವ ಜಾತಿ ಹೆಸರಿನಿಂದ ಮುಜುಗರವಾಗುತ್ತಿತ್ತೊ, ಅದರ  ಮೂಲಕವೇ ಒಗ್ಗೂಡುವುದು, ಅದಕ್ಕೆ ಅಂಟಿರುವ ಕೀಳರಿಮೆಯನ್ನು ಹೋರಾಟ ಪ್ರಜ್ಞೆಯಿಂದ ತೊಡೆಯುವುದು, ಅದನ್ನೇ ಸಾಮಾಜಿಕ ಎಚ್ಚರಕ್ಕಾಗಿ ಬಳಸಿ ಅದಕ್ಕೆ  ಘನತೆ ಒದಗಿಸುವುದು ಹಾಗೂ ಅ ಮೂಲಕ ಸಾಮಾಜಿಕ ರಾಜಕೀಯ ಮುನ್ನಡೆ ಸಾಧಿಸುವುದು ಇಲ್ಲಿನ ವಿಧಾನವಾಗಿದೆ. ಇದು ದಲಿತರೂ ಸೇರಿದಂತೆ ೨೦ನೇ ಶತಮಾನದಲ್ಲಿ ಕರ್ನಾಟಕದ ಅನೇಕ  ಹಿಂದುಳಿದ ಜಾತಿಗಳು ಮಾಡಿದ ಪ್ರಯೋಗವೇ ಆಗಿದೆ. ದಲಿತರು ತಮ್ಮ ಜಾತಿ ಅಪಮಾನವನ್ನು ಘನತೆಯನ್ನಾಗಿ ಬದಲಿಸಲು ಬೇಕಾದ ಹೋರಾಟ ಪ್ರಜ್ಞೆಯನ್ನು ಅಂಬೇಡ್ಕರ್ ಮೊದಲಾದ ರಾಜಕೀಯ ಚಿಂತಕರಿಂದ ಪಡೆದುಕೊಂಡರು. ಆದರೆ ಜೋಗಿಗಳು ಇದಕ್ಕೆ ಬೇಕಾದ ತಾತ್ವಿಕ ಪ್ರೇರಣೆಯನ್ನು ಸಗಣಿ ಕುಪ್ಪೆಯಲ್ಲಿ ಹುಟ್ಟಿ ಯೋಗಿಯಾಗಿ ಬೆಳೆದ ಗೋರಖನಿಂದ ಹೇಗೆ ಪಡೆದರೊ ತಿಳಿಯುವುದಿಲ್ಲ. ಬಹುಶಃ ಅವರು  ತಮ್ಮ ಸಮಕಾಲೀನ ಸಮುದಾಯಗಳು ಹಿಡಿದ ಹಾದಿಯನ್ನೇ ಆರಿಸಿಕೊಂಡಂತೆ ಕಾಣುತ್ತದೆ. ಆದರೆ ಸಮ್ಮೇಳನದಲ್ಲಿ ತಮಗೆ ಸರಿಯಾದ ಸ್ಥಾನ ಸಿಗಲಿಲ್ಲ ಎಂದು ಕುಂದಾಪುರ ಭಾಗದ ಬಳೆಗಾರ ಜೋಗಿಗಳು ನಡುವೆಯೆ ನಿರ್ಗಮಿಸಿದರು. ಬಹುಶಃ ಪಂಡಗಳ ನಡುವಣ ಪಾರಂಪರಿಕ ಭಿನ್ನತೆಗಳನ್ನು ಸಾಮಾಜಿಕ ರಾಜಕೀಯ ಕಾರ್ಯಕ್ರಮಗಳು ಅಷ್ಟು ಬೇಗನೆ ಬಗೆಹರಿಸಲಾರವು.
ಸಾಮಾಜಿಕ ಚಲನೆಗಳು
ನಾಥಪಂಥಿ ಸಮುದಾಯಗಳು ತಮ್ಮ ಒಳಪಂಗಡಗಳಲ್ಲಿ ಇರುವ ತಾರತಮ್ಯವನ್ನು ಕಳೆದು ಒಂದಾಗಲು ಯತ್ನ ಮಾಡುತ್ತಿರುವುದರ ಜತೆಯಲ್ಲೆ, ಇನ್ನೊಂದು ಬೆಳವಣಿಗೆಯೂ ಅವರ ಬದುಕಲ್ಲಿ ಆಗುತ್ತಿದೆ. ಅದೆಂದರೆ, ಸ್ವತಃ ದಮನಿತ ಪಂಗಡಗಳಾಗಿರುವ ಜೋಗಿ-ಕಾಪಾಲಿಕ-ರಾವುಳರು, ಅಸ್ಪೃಶ್ಯತೆಯನ್ನು ಆಚರಿಸುವುದು ಹಾಗೂ ನಾಥಪಂಥಿಯಲ್ಲದ ಜಾತಿ ಧರ್ಮಗಳಿಂದ ಹೊಸ ಸದಸ್ಯರು ಅವರ ಕುಟುಂಬವನ್ನು ಪ್ರವೇಶ ಮಾಡುತ್ತಿರುವುದು. ಹಾಗೆ ಕಂಡರೆ ನಾಥಪಂಥವೇ ಜಾತಿಯ ಮಿಶ್ರಣವುಳ್ಳದ್ದು. ಕರ್ನಾಟಕದ ಮಠಗಳಲ್ಲಿರುವ ನಾಥರ ಸಾಮಾಜಿಕ ಹಿನ್ನೆಲೆ ಕಂಡರೆ ಇದು ಗೊತ್ತಾಗುತ್ತದೆ. ಹಂಡಿಬಡಗನಾಥ ಮಠದಲ್ಲಿ ಇದ್ದ ಪೀರ್ ಶೇರನಾಥರು ಕೇರಳದ ನಾಯರ್ ಮೂಲದಿಂದ ಬಂದವರು. ಕದ್ರಿಯಲ್ಲಿದ್ದ ಮೋಹನನಾಥರು ರಜಪೂತ ಜಾತಿಯಿಂದ ಬಂದವರಾಗಿದ್ದರು. ಈಗ ಕದ್ರಿಗೆ ಬಂದಿರುವ ಸಂಧ್ಯಾನಾಥ್ ಕುರುಬರು. ವಿಟ್ಲಮಠಕ್ಕಿದ್ದ ಈಶ್ವರನಾಥರು ಲಿಂಗಾಯತರಾಗಿದ್ದರು.  ಸಮಾಜದ ಬಹುಜಾತಿಗಳಿಗೆ ಸೇರಿದವರು ಒಂದೇ ಪಂಥದಲ್ಲಿ ಗುರುಗಳಾಗಿರುವುದು ನಾಥಪಂಥದ ಅಪೂರ್ವ ಲಕ್ಷಣ. ಇದೇ ಬಹುರೂಪತೆಯು ನಾಥರಿಗೆ ನಡೆದುಕೊಳ್ಳುವ ಸಮುದಾಯಗಳಲ್ಲೂ ಇದೆ. ಚುಂಚನಗಿರಿಯಲ್ಲಿ ದಲಿತರೂ ಸೇರಿದಂತೆ ಎಲ್ಲ ಕೆಳಜಾತಿಯವರೂ ಜೋಗಪ್ಪಗಳಾಗುತ್ತಾರೆ. ಸೊಂಡೆಕೊಳದಲ್ಲಿ ಜೋಗಿದೀಕ್ಷೆಯನ್ನು ಮಾದಿಗರಿಗೆ ಕೊಡಲಾಗಿದೆ. ಶಿಷ್ಯರು ಯಾವುದೇ ಜಾತಿಗೆ ಸೇರಿರಲಿ, ಅವರು ಸತ್ತಾಗ ದೀಕ್ಷೆಕೊಟ್ಟ ಗುರು ಹೋಗಿ ಸಂಸ್ಕಾರ ಮಾಡಬೇಕು. ಇವೆಲ್ಲವೂ ನಾಥಪಂಥದಲ್ಲಿ ಉಳಿದಿರುವ ಕೆಲವು ಜಾತ್ಯತೀತ ಎನ್ನಬಹುದಾದ ಆಚರಣೆಗಳು.
ಇಷ್ಟಾದರೂ ನಾಥಪಂಥಕ್ಕೆ ಜಾತಿಯನ್ನು ಸಂಪೂರ್ಣವಾಗಿ ನಿಷೇಧಿಸಿಕೊಳ್ಳಲು ಆಗಲಿಲ್ಲ. ಅಲ್ಲಿ ದಲಿತರ ಬಗ್ಗೆ ಅಸ್ಪೃಶ್ಯತೆಯ ಆಚರಣೆಯಿದೆ.  ‘ರಾವುಳ ಮತಪ್ರಕಾಶಿಕೆ’ಯು ಬೇರೆಬೇರೆ ಜಾತಿಗಳು ಹೇಗೆ ಹುಟ್ಟಿದವು ಎಂಬ ಸುದೀರ್ಘ ವರ್ಣನೆ ಮಾಡುತ್ತದೆ. ಭಾರತದ ನಾಥರಲ್ಲಿ  ಬ್ರಾಹ್ಮಣರು ಕ್ಷತ್ರಿಯರು ರಜಪೂತರು ಜಾಟರು ಹೀಗೆ ಮೇಲುಜಾತಿಯವರೇ ಹೆಚ್ಚಿದ್ದಾರೆ. ಕೆಳಜಾತಿಯವರು ಕಡಿಮೆ. ರಾಜಸ್ತಾನದಲ್ಲಿ ಚಮ್ಮಾರರನ್ನು ಒಳಗೊಂಡಂತೆ ಕೆಳಜಾತಿಯವರಿಗೆ ಜೋಗಿದೀಕ್ಷೆ ಕೊಡುವ ಪದ್ಧತಿಯಿದ್ದು, ಅದು ಮುಂದೆ ನಿಂತುಹೋಯಿತು. ಉತ್ತರ ಭಾರತದಲ್ಲಿ ನಾಥರು ದೀಕ್ಷೆ ಕೊಡುವಾಗ ಜಾತಿ ಪದ್ಧತಿ ಅನುಸರಿಸುತ್ತಾರೆ. ಮಠಕ್ಕೆ ಬರುವ ಭಕ್ತರಿಗೆ ಹೇಗೆ ಪಂಕ್ತಿಭೇದ ಮಾಡಲಾಗುತ್ತದೆ ಎಂಬುದನ್ನು ಬ್ರಿಗ್ಸನು ದಾಖಲಿಸುತ್ತಾನೆ. ಕದ್ರಿಗೆ ಬಂದಿದ್ದ ಒಬ್ಬ ನಾಥ ಯೋಗಿಯಲ್ಲಿ ಈ ಬಗ್ಗೆ ಕೇಳಿದಾಗ, ದಲಿತರಿಗೆ ಯೋಗಿದೀಕ್ಷೆ ಕೊಡಲು ಸಾಧ್ಯವಿಲ್ಲ ಎಂದು ಖಂಡಿತವಾಗಿ ನುಡಿದನು.
ಈಗ್ಗೂ ಕರ್ನಾಟಕದ ನಾಥಪಂಥದ ಮಠ ಹಾಗೂ ಗುಡಿಗಳಲ್ಲಿ ದಲಿತರಿಗೆ ಸರಾಗವಾದ ಪ್ರವೇಶವಿಲ್ಲ. ಕರ್ನಾಟಕದ ದಲಿತರು ಬಹುಮಟ್ಟಿಗೆ ಶೈವರು ಹಾಗೂ ಶಾಕ್ತ ದೇವತೆಗಳಿಗೆ ನಡೆದುಕೊಳ್ಳುವವರು. ಕೆಲವು ವಿದ್ವಾಂಸರ ಪ್ರಕಾರ ದಲಿತರಲ್ಲೇ ತಂತ್ರಪಂಥದ ಆಚರಣೆಗಳು ದಟ್ಟವಾಗಿ ಉಳಿದುಕೊಂಡಿವೆ. ನಾಥಪಂಥದ ಗುಡಿಗಳು ಶೈವಸಂಸ್ಕೃತಿಯವು. ಆದರೂ ಅಲ್ಲಿ ದಲಿತರ ವಿಷಯದಲ್ಲಿ ತೊಡಕುಗಳಿವೆ. ಲುಂಕೆಮಲೆ ಸಿದ್ಧಪ್ಪನ ಗುಡಿಯೊಳಗೆ ದಲಿತರು ಬರುವಂತಿಲ್ಲ.  ಸೀತಿಬೆಟ್ಟದ ಕೆಳಗೆ ತ್ರಿಶೂಲ ಭೈರವ ಗುಡಿಯಿದ್ದು, ಸ್ಥಳೀಯ ದಲಿತರು ಅಲ್ಲಿಯೇ ಪೂಜೆ ನೆರವೇರಿಸುತ್ತಾರೆ. ಬೆಟ್ಟದ ಮೇಲೆ ಇರುವ ಭೈರವನ ಗುಡಿಗೆ ಅವರಿಗೆ ಪ್ರವೇಶವಿಲ್ಲ. ಕರ್ನಾಟಕದ ಅನೇಕ ಸಿದ್ಧ ಮತ್ತು ಸಂತರ ಗದ್ದುಗೆಗಳಲ್ಲಿ ಈಗಲೂ ದಲಿತರಿಗೆ ಪ್ರವೇಶವಿಲ್ಲ. ಈ ನಿಷೇಧ ಅಧಿಕೃತವಾಗಿಲ್ಲ. ಆದರೆ ಅಘೋಷಿತವಾಗಿದೆ. ಇದು ನಾಥಪಂಥಿ ಸಮುದಾಯಗಳಿಗೆ ಕಾಡುವ ಸಂಗತಿಯೇನಾಗಿಲ್ಲ. ಸ್ವತಃ ಅವೇ ತಮ್ಮ ಪರಿಸರದ ಉಚ್ಚಜಾತಿಯವರ ಜತೆ ತಾರತಮ್ಯ ಅನುಭವಿಸುವುದುಂಟು. ಲುಂಕೆಮಲೆಯಲ್ಲಿ ಕಾಪಾಲಿಕರನ್ನು ಲಿಂಗಾಯತರೂ, ಕದ್ರಿಯಲ್ಲಿ ಜೋಗಿಗಳನ್ನು ಬ್ರಾಹ್ಮಣರೂ ಸಮಾನವಾಗಿ ಪರಿಗಣಿಸುವುದಿಲ್ಲ. ಮಾತ್ರವಲ್ಲದೆ,  ನಾಥ ಸಮುದಾಯದ ಒಳಪಂಗಡಗಳಲ್ಲೂ ಸಾಮಾಜಿಕ ತಾರತಮ್ಯಗಳಿವೆ. ಕಿನ್ನರಿ ಜೋಗಿಗಳನ್ನು ಕಾಪಾಲಿಕರು ಹಾಗೂ ರಾವುಳರು ಕೆಳಸ್ಥಾನದಲ್ಲಿ ಇಟ್ಟಿದ್ದಾರೆ. ಕಿನ್ನರಿಯವರ ಜತೆ ಉಳಿದ ನಾಥಪಂಗಡಗಳು ಕೊಡುಕೊಳು ಮಾಡಿದ ನಿದರ್ಶನಗಳೇ ಸಿಗುವುದಿಲ್ಲ. ಕಿನ್ನರಿಯವರನ್ನು ಬಿಟ್ಟು ಉಳಿದ ಪಂಗಡಗಳ ನಡುವೆ ಈಗೀಗ ಕೊಡುಕೊಳು ಶುರುವಾಗಿದೆ. ಕೆಲವು ಕಡೆ ಕಾಪಾಲಿಕರ ತರುಣ ತರುಣಿಯರು ಬೇರೆ ಜಾತಿ ಮತ್ತು ಧರ್ಮದವರ ಜತೆ ಸಂಬಂಧಗಳನ್ನು ಬೆಳೆಸಿದ್ದಾರೆ. ಚಿತ್ರದುರ್ಗ ಭಾಗದಲ್ಲಿ ಕಾಪಾಲಿಕ ಹುಡುಗನೊಬ್ಬ ಮುಸ್ಲಿಮ್ ಹುಡುಗಿಯನ್ನೂ, ವದ್ದಿಗೆರೆಯಲ್ಲಿ ಗೊಲ್ಲರ ಹುಡುಗರು ಕಾಪಾಲಿಕರ ಹುಡುಗಿಯನ್ನೂ, ಚುಂಚನಕಟ್ಟೆ ಸೀಮೆಯಲ್ಲಿ ಕಾಪಾಲಿಕ ಹುಡುಗಿಯರು ಒಕ್ಕಲಿಗರ ಹುಡುಗರನ್ನೂ, ಮಂಗಳೂರಿನಲ್ಲಿ ಜೋಗಿ ತರುಣರು ಒಕ್ಕಲಿಗರ ಹುಡುಗಿಯನ್ನೂ  ಲಗ್ನವಾಗಿರುವ ವರದಿಗಳಿವೆ. ಈ ಲಗ್ನಗಳು ಬಹುಮಟ್ಟಿಗೆ ಪ್ರೇಮದ ಕಾರಣದಿಂದ ನಡೆದವು. ನಂತರ ಕಾಪಾಲಿಕರು ಜೋಗಿಯವರೂ ಇವನ್ನು ಒಪ್ಪಿಕೊಂಡಿದ್ದಾರೆ. ಕಿನ್ನರಿಯವರಲ್ಲಿ ಜಾತಿಯ ಹೊರಗೆ ಮದುವೆಯಾದರೆ, ಶುದ್ದೀಕರಣ ಮಾಡಿ ತಪ್ಪುದಂಡ ಹಾಕಿ ಒಳಗೆ ಕರೆದುಕೊಳ್ಳಲಾಗುವುದು.  ಆ ಮಟ್ಟಿಗೆ ಜಾತಿಯ ಬಗ್ಗೆ ಸಡಿಲತೆ ಇದೆ. ಇದಕ್ಕೆ ಜನಸಂಖ್ಯೆ ಕಡಿಮೆ ಇರುವುದೂ ಕಾರಣ ಇರಬಹುದು. ಹೀಗೆ ತಮ್ಮ ಅಸ್ಮಿತೆಯನ್ನು ಪಡೆದುಕೊಳ್ಳಲು ನಾಥಪಂಥಿಗಳು ಮಾಡುತ್ತಿರುವ ಸೆಣಸಾಟಗಳು ಅವರು ನಿರೀಕ್ಷಿಸದೇ ಇದ್ದ ಕೆಲವು ದಿಕ್ಕುಗಳಿಗೂ ಕರೆದುಕೊಂಡು ಹೋಗುತ್ತಿರುವಂತೆ ಕಾಣುತ್ತಿದೆ.
* * *

ಕರ್ನಾಟಕದ ನಾಥಪಂಥ : ೨೦. ಸಂಘರ್ಷ ಮತ್ತು ಹೊಸಪಥ
ವಿರುದ್ಧ ಸೆಳೆತಗಳು
ಕರ್ನಾಟಕದ ನಾಥಪಂಥಿ ಸಮುದಾಯಗಳು ಹಲವಾರು ಪಂಗಡ, ವೃತ್ತಿ, ಭಾಷೆ, ಪ್ರದೇಶ ಮತ್ತು ವರ್ಗಗಳಲ್ಲಿ ಚೆದುರಿಕೊಂಡಿವೆ. ಸರ್ಕಾರಿ ನೌಕರರು,  ಕೃಷಿಕರು,  ನೇಕಾರು, ಗುಡಿಗಳಲ್ಲಿ ವಾದ್ಯ ನುಡಿಸುವವರು,  ಕಿನ್ನರಿಯವರಾಗಿ ಭಿಕ್ಷಾಟನೆ ಮಾಡುತ್ತಿರುವವರು, ಬಹುಸಂಖ್ಯೆಯಲ್ಲಿ ಕೂಲಿಯವರು, ಕೆಲಮಟ್ಟಿನ ಮಧ್ಯಮವರ್ಗ, ಬೆರಳೆಣಿಕೆಯ ಸಿರಿವಂತರು,  ಕಿನ್ನರಿಜೋಗಿ, ಡಬ್ಬಾಜೋಗಿ, ಮಣಿಗಾರ ಜೋಗಿ, ಕಾಪಾಲಿಕ ರಾವುಳ ಮುಂತಾದ ಒಳಪಂಗಡದವರು, ಕರಾವಳಿಯವರು, ಬಯಲು ಸೀಮೆಯವರು, ಉತ್ತರ ಕರ್ನಾಟಕದವರು, ಹೀಗೆ ಇದೊಂದು ಬಹುರೂಪೀ ಜಗತ್ತು. ಇವರೆಲ್ಲರನ್ನು ಗೋರಖನಾಥ ಅಥವಾ ನಾಥಪಂಥ ಎಂಬ ಒಂದು ಕೇಂದ್ರವು ಸಡಿಲವಾಗಿ ಜೋಡಿಸಿದೆ. ಆದರೆ ಪ್ರತಿ ವರ್ಗ ಮತ್ತು ಪಂಗಡದ ಕಷ್ಟಸುಖಗಳೂ ಹಂಬಲ ಕಾತರಗಳೂ ಸಹಜವಾಗಿ ಬೇರೆಬೇರೆ ಆಗಿವೆ. ನಾಥ ಸಮುದಾಯದಲ್ಲಿ ಮುಖ್ಯವಾಗಿ ೪ ದೃಷ್ಟಿಕೋನಗಳು ಕ್ರಿಯಾಶೀಲವಾಗಿವೆ ಎನ್ನಬಹುದು.
೧.  ತಮ್ಮ ಧಾರ್ಮಿಕ ಪರಂಪರೆ ಚಹರೆ ಯಾವುದು ಎಂಬ ಬಗ್ಗೆ ಬಹಳ ತಲೆಕೆಡಿಸಿಕೊಳ್ಳದೆ, ಬದುಕಲು ನಿಷ್ಠುರವಾದ ಹೋರಾಟದಲ್ಲಿ ತೊಡಗಿರುವವರು. ಇವರಿಗೆ  ಪಂಥದ ಪರಂಪರೆ ಕಳೆದುಹೋಗಿದೆ ಎಂಬ ದುಗುಡವಾಗಲಿ, ಅದನ್ನು ಮರಳಿ ಪಡೆಯುವ ಸಂಭ್ರಮವಾಗಲಿ ತುರ್ತಿನ ಸಂಗತಿಯಾಗಿಲ್ಲ. ಗ್ರಾಮೀಣ ಪ್ರದೇಶಗಳಲ್ಲಿ ಅಲ್ಪಸಂಖ್ಯಾತರಾಗಿ ಇರುವ ಇವರು,  ಬಹುಸಂಖ್ಯಾತವೂ ಭೂಮಾಲಿಕವೂ ಆದ ಬಲಿಷ್ಠ ಜಾತಿಯವರ ಎದುರು ತಗ್ಗಿಬಗ್ಗಿ ಇರುವವರು. ಪಾರಂಪರಿಕ ಭೂಹಿಡುವಳಿಯಲ್ಲದ ಇವರು ಸಣ್ಣರೈತರು.  ಜೋಗೇರಹಳ್ಳಿಯಲ್ಲಿ ಬಹುತೇಕ ಕಾಪಾಲಿಕರು ತಮ್ಮ ಭೂಮಿಯನ್ನೆಲ್ಲ ಪಕ್ಕದ ದೊಡ್ಡರೈತರಿಗೆ ಮಾರಿ ಕಳೆದುಕೊಂಡು, ಅವರ ಹೊಲಗಳಲ್ಲಿ ಕೂಲಿಕಾರರಾಗಿ ಕೆಲಸ ಮಾಡುತ್ತಿರುವುದು ಕಂಡುಬಂದಿತು. ಇದ್ದುದರಲ್ಲಿ ಮಂಗಳೂರು ಸೀಮೆಯ ಜೋಗಿಗಳೇ ವಾಸಿ. ಉಳಿದಂತೆ ಬನಹಟ್ಟಿ ರಬಕವಿಗಳಲ್ಲಿ ಕಂಡ ಹಣಿಗಿಯವರು, ವದ್ದಿಕೆರೆ ಜೋಗೇರಹಳ್ಳಿ ಚುಂಚನಹಳ್ಳಿ ಹೇಮಾವತಿಗಳ ಕಾಪಾಲಿಕರು, ಬಸರೂರಿನ ಬಳೆಗಾರ ಜೋಗಿಗಳು ತೀರಾ ಬಡವರು. ಬಿಷ್ಣುಹಳ್ಳಿಯವರನ್ನು ಹೊರತುಪಡಿಸಿದರೆ, ಹೆಚ್ಚಿನ ಕಿನ್ನರಿಯವರು ಬಡತನದ ರೇಖೆಗೆ ಕೆಳಗಿರುವವರು. ಬಲಿಷ್ಠ ಸಮುದಾಯದ ಜೀವನ ಪದ್ಧತಿಯನ್ನು ತಮ್ಮದನ್ನಾಗಿ ಮಾಡಿಕೊಂಡು ವಾಸಿಸುವ ಇವರಿಗೆ, ನಾಥಪಂಥದ ಪುನರುಜ್ಜೀನವದ ಚಳುವಳಿಯಲ್ಲಿ ಅಷ್ಟಾಗಿ ಆಸಕ್ತಿಯಿಲ್ಲ. ಆದರೆ ಜೋಗಿ ಸಂಘಟನೆಯಲ್ಲಿ ತಮ್ಮಮಕ್ಕಳಿಗೆ ಏನಾದರೂ ಲಾಭವಾಗುವುದಾದರೆ ಆಗಲಿ ಎಂಬ ಸಣ್ಣ ಆಸೆ ಮಾತ್ರ ಇದೆ.
೨. ಜೋಗಿ ಹೆಸರಿಗೆ ಅಂಟಿದ ಭಿಕ್ಷೆ ಬೇಡುವವರು ಎಂಬ ರೂಢಿಯನ್ನು ಸುಲಭಕ್ಕೆ ನಿವಾರಿಸುವುದು ಸಾಧ್ಯವಿಲ್ಲ. ಅದರ ಬದಲಿಗೆ ದಲಿತರು ಹೊಲೆಮಾದಿಗ ಎಂಬ ಕೀಳುಗೊಂಡ ಸಂಕೇತವನ್ನೇ ಇಟ್ಟುಕೊಂಡು, ಸಮಾಜದಲ್ಲಿ ತಮ್ಮ ಸಾಮಾಜಿಕ ಎಚ್ಚರವನ್ನು ಪಡೆದು ಹಕ್ಕುದಾರಿಕೆ ಮಂಡಿಸಿದಂತೆ,  ಜೋಗಿಯ ಗುರುತಿನ ಮೂಲಕವೇ ಸಂಘಟಿತವಾಗಿ, ಪ್ರಭುತ್ವಗಳ ಜತೆ ಚೌಕಾಸಿ ಮಾಡಬೇಕು; ಆರ್ಥಿಕ ರಾಜಕೀಯ ಸಾಮಾಜಿಕ ಮುನ್ನಡೆ ಸಾಧಿಸಬೇಕು – ಎಂದು ಚಿಂತಿಸುತ್ತಿರುವ ಸಮಾಜ ಸುಧಾರಣೆ ಹಾಗೂ ರಾಜಕೀಯ ಪ್ರಜ್ಞೆಯ ಜನರು ಇಲ್ಲಿದ್ದಾರೆ. ಶಿಕ್ಷಣಕ್ಕೆ ತೆರೆದುಕೊಂಡ ಕಾಪಾಲಿಕ- ಜೋಗಿ ತರುಣರು, ‘ನಾವು ಮೈನಾರಿಟೀಸ್’ ಎಂಬ ನುಡಿಗಟ್ಟನ್ನು ತಮ್ಮ ಮಾತಲ್ಲಿ ಬಳಸುತ್ತಿದ್ದರು. ಇದು ಅವರ ರಾಜಕೀಯ ಪ್ರಜ್ಞೆಯ ಹಾಗೂ ಸಂಘಟನೆಯ ಅಗತ್ಯ ಎಂದು ಭಾವಿಸಿದ್ದರ ದ್ಯೋತಕವಾಗಿತ್ತು. ಒಮ್ಮೆ ಕದ್ರಿಯ ಜೋಗಿ ಸಮಾಜದ ಮುಖಂಡರಲ್ಲಿ ಒಬ್ಬರು, ರಾಜಕೀಯ ನಿರ್ದಿಷ್ಟ ಪಕ್ಷದವರ ಬಳಿ ನಿಯೋಗ ಹೋಗಿ, ತಮ್ಮ ಸಮುದಾಯಕ್ಕೆ ರಾಜಕೀಯ ಪ್ರಾತಿನಿಧ್ಯವಿಲ್ಲ, ಕೊಡಿ ಎಂದು ಕೇಳಿದಾಗ, ನಿಮ್ಮ ಜನಸಂಖ್ಯೆ ಎಷ್ಟು ಎಂದು ಆ ಮುಖಂಡರು ತಾತ್ಸಾರದಿಂದ ಪ್ರಶ್ನಿಸಿದರಂತೆ. ಈ  ಪ್ರಸಂಗವನ್ನು ಜೋಗಿ ಸಮಾಜ ಸುಧಾರಕ ಸಂಘದ ಸಭೆಯಲ್ಲಿ ಅವರು ನೋವಿನಿಂದ  ಹೇಳಿಕೊಂಡರು. ನಮ್ಮಲ್ಲಿ ಜಾರಿಯಲ್ಲಿರುವ ಪ್ರಜಾಪ್ರಭುತ್ವಕ್ಕೂ ಜಾತಿಗಳ ಸಂಖ್ಯಾಬಲಕ್ಕೂ ಇರುವ ಈ ಸಂಬಂಧವು ಒಂದು ಕಠೋರ ರಾಜಕೀಯ ವಾಸ್ತವ.  ಪ್ರಜ್ಞಾವಂತ ಜೋಗಿಗಳು ಸಂಘಟನೆಯ ದೃಷ್ಟಿಯಿಂದಲೂ ತಮ್ಮ ಆಧುನಿಕ ಮನಸ್ಸಿನ ಕಾರಣದಿಂದಲೂ ಒಳಪಂಗಡಗಳ ನಡುವಣ ಕೊಡುಕೊಳೆಯನ್ನು ಬಯಸುವವವರು. ಹೀಗಾಗಿ ಅವರಿಗೆ ಧಾರ್ಮಿಕ ಗುರುತುಗಳನ್ನು ಉಳಿಸಿಕೊಳ್ಳುವುದು ಎರಡನೆಯ ಆದ್ಯತೆಯ ವಿಷಯ.
೩. ಪಂಥದ ಸಾಂಸ್ಕೃತಿಕ ಅಸ್ಮಿತೆ ಹಾಗೂ ಜೋಗಿ ಸಮಾಜದ ಸಂಘಟನೆಯ ಮುಖೇನ ಆಧುನಿಕ ಶಿಕ್ಷಣ ಹಾಗೂ ಪ್ರಗತಿ ಎರಡನ್ನೂ ಒಟ್ಟಿಗೆ ಪಡೆಯಲು ಸಾಧ್ಯವೇ ಎಂದು ಚಿಂತಿಸುತ್ತಿರುವ ಸಮತೋಲನವಾದಿಗಳು. ಇವರ ಸಂಖ್ಯೆ ತುಂಬ ಕಡಿಮೆಯಿದೆ. ಆದರೆ ಇದೊಂದು ಬಗೆಯಲ್ಲಿ ಆಮೆಯಂತೆ. ಓಟ ತೀವ್ರವಾಗಿಲ್ಲ. ಆದರೆ ಗೆಲ್ಲುವ ಸಾಧ್ಯತೆ ಹೆಚ್ಚಿರುವ ಆಲೋಚನಕ್ರಮವಿದು.
೪. ನಾಥಪಂಥದ ಚಾರಿತ್ರಿಕ ಹಿರಿಮೆಯ ಅಂಶಗಳನ್ನು ಮಾತ್ರ ಉಳಿಸಿಕೊಂಡು ಅದರ ಮುಜುಗರ ತರುವ ಪದ್ಧತಿಗಳನ್ನು ತೆಗೆದು ಶುದ್ದೀಕರಿಸಿ, ನಾವೂ ಗುರುವರ್ಗದ ಜನಾಂಗ ಎಂದು ಸಮಾಜಕ್ಕೆ ಸಾಬೀತು ಪಡಿಸಬೇಕು ಎಂಬ ಪರಿಷ್ಕರಣವಾದಿಗಳು. ಇವರ ಸಂಖ್ಯೆ ಬಹಳ ಕಡಿಮೆಯಿದೆ. ಹೇಮಾವತಿ ಸಿದ್ಧಪ್ಪನವರು ಇಂತಹವರು. ತಮ್ಮವರು ಧಾರ್ಮಿಕ ನೆಲೆಯಲ್ಲಿ ಸಂಘಟಿತರಾಗಬೇಕು,  ಪರಂಪರೆಯ ತಿಳಿವಳಿಕೆ ಪಡೆಯಬೇಕು ಮತ್ತು ಆಧುನಿಕ ಶಿಕ್ಷಣ ಪಡೆದು ಅಭಿವೃದ್ದಿ ಹೊಂದಬೇಕು ಎಂದು ತವಕಿಸುವ ಇವರು, ಹಿಂದುಳಿದ ವರ್ಗಗಳ ರಾಜಕೀಯ  ಪರಿಭಾಷೆಯನ್ನೆ ಬಳಸುತ್ತಾರೆ. ಆದರೆ ತಮ್ಮವರು ಎಂಬ ಇವರ ಕಲ್ಪನೆಯಲ್ಲಿ ಕೇವಲ ರಾವುಳರು ಹಾಗೂ ಕಾಪಾಲಿಕರು ಮಾತ್ರ ಇದ್ದಾರೆ. ಕರಾವಳಿಯ ಜೋಗಿಗಳೂ ಕಿನ್ನರಿ ಜೋಗಿಗಳೂ ಇಲ್ಲ. ಕಿನ್ನರಿ ಜೋಗಿಯವರನ್ನು ಕುರಿತಂತೆ ಸಿದ್ದಪ್ಪನವರಲ್ಲಿ ಅಸ್ಪೃಶ್ಯ ಮನೋಭಾವವು ಎದ್ದು ಕಾಣುತ್ತದೆ. ಶುದ್ದೀಕರಣವಾದಿ ಮನೋಧರ್ಮವು ಯಾವಾಗಲೂ ಧರ್ಮದಲ್ಲಿ ಕಸಸೇರಿದೆ ಎಂದು ಆತಂಕ ಹುಟ್ಟಿಸಿ ಕೊಳ್ಳುತ್ತದೆ.  ನಂತರ ಅದನ್ನು ತೆಗೆದುಹಾಕಬೇಕು ಎಂದು ತೀವ್ರಗಾಮಿಯಾಗಿ ಕಾರ್ಯಾಚರಣೆ ಮಾಡುತ್ತದೆ.  ನಮ್ಮ ಪ್ರಾಚೀನ ಧರ್ಮ ಸಂಸ್ಕೃತಿ ಪರಂಪರೆಗಳನ್ನು ರಕ್ಷಣೆ ಮಾಡಿಕೊಂಡು, ನಮ್ಮನ್ನು ನಾವು ಉದ್ಧರಿಸಿಕೊಳ್ಳಬೇಕು ಎಂದು ಅಪೇಕ್ಷಿಸುವ  ಸಿದ್ದಪ್ಪನವರ ಪರಿಭಾಷೆ ಸಾಂಪ್ರದಾಯಕವಾದುದು. ತಮ್ಮ ಸಂಸ್ಕೃತಿ ರಕ್ಷಣೆಗಾಗಿ ಬಂಗಾಲಿಗಳು ಧಾರ್ಮಿಕ ಯುದ್ಧ ಮಾಡಿದರು ಎಂದು ಹೇಳುತ್ತ,  ಬಂಕಿಮಚಂದ್ರರ ‘ಆನಂದಮಠ’  ಕಾದಂಬರಿಯನ್ನು ಅವರು ಉಲ್ಲೇಖಿಸುತ್ತಾರೆ. ಅವರ ಪ್ರಕಾರ ನಾಥ ಪಂಥಿ ಜನರ ಹಿಂದುಳಿವಿಕೆಗೆ ಕಾರಣ ಬಡತನವಲ್ಲ. ಅವರು ಕೂಳಿಗೆ ಬಡವರಾದರೂ ಕುಲಕ್ಕೆ ಬಡವರಲ್ಲ. ಆದರೆ ಅವರಿಗೆ ತಾವೆಷ್ಟು ಶ್ರೇಷ್ಠ ಸಂಸ್ಕೃತಿಗೆ ಉತ್ತರಾಧಿಕಾರಿಗಳು ಎಂಬ ಅರಿವಿಲ್ಲದಿರುವುದು ದೊಡ್ಡ ಸಮಸ್ಯೆ. ಸಂಸ್ಕೃತಿಯ ಅರಿವಿದ್ದರೆ ಛಲವಿರುತ್ತದೆ. ಇದರಿಂದ ಬಡತನ ನೀಗಲು ಸಾಧ್ಯ ಎಂದು ಅವರು ನಂಬುತ್ತಾರೆ.
[1]ಅವರ ಪ್ರಕಾರ, ಬಡತನ ನೀಗಬಲ್ಲ ಮೀಸಲಾತಿ ಸಿಗುತ್ತದೆ ಎಂದು ಜೋಗಿ ಹೆಸರಿನ ಸಂಘಟನೆಗೆ ಹೋಗುವುದು ನೀರು ಸಿಗುತ್ತದೆ ಎಂದು ಕೆಸರಿಗೆ ಹೋದಂತೆ.
ಕಾಪಾಲಿಕರಾದ ನಮ್ಮ ಶ್ರೇಷ್ಠತೆಯ ರಕ್ಷಣೆ ಮತ್ತು ಸಾಮಾಜಿಕ ಗೌರವಗಳು, ಆರ್ಥಿಕ ಸೌಲಭ್ಯ ಹಾಗೂ ಸಾಮಾಜಿಕ ಪ್ರಗತಿಗಿಂತ ಮುಖ್ಯ ಎಂಬ ಈ ಹಾದಿಯಲ್ಲಿ, ಬಹಳ ಜನರು ಪಯಣಿಗರಾದಂತೆ ಕಾಣಲಿಲ್ಲ. ಅದರಲ್ಲೂ ಮೀಸಲಾತಿ ಮೂಲಕ ಶಿಕ್ಷಣ ಹಾಗೂ ನೌಕರಿ ಪಡೆದು ನಗರ ಜೀವನದತ್ತ ಚಲಿಸುವುದಕ್ಕೆ ಬಯಸುವವರ ತಲೆಗೆ ಈ ವಾದ ಹೋಗಲಿಲ್ಲ. ಸಿದ್ದಪ್ಪನವರ ಸ್ವಂತ ಊರಾದ ಹೇಮಾವತಿಯಲ್ಲಿ ಕೂಡ ಅವರ ವಾದ ಪ್ರಭಾವ ಬೀರಿದಂತೆ ಕಾಣಲಿಲ್ಲ. ಈ ಅಂಶವು ಮೂರ್ಕಣ್ಣಪ್ಪ (೮೦) ಅವರ ಜತೆ ಮಾತಾಡುವಾಗ (೨೦೦೩)  ಘ್ಛಿ‘:್ಜ‘. ಮೂರ್ಕಣ್ಣಪ್ಪ ಅವರ ಒಬ್ಬ ಮಗ ಸೈನ್ಯದಲ್ಲಿದ್ದಾನೆ. ಮೊಮ್ಮಗ ಎಸ್‌ಎಸ್ ಎಲ್‌ಸಿ ಪಾಸಾಗಿ ಐಟಿಐ ಸೇರಲು ತಯಾರಿ ಮಾಡುತ್ತಿದ್ದಾನೆ. ಸಿದ್ಧಪ್ಪನವರು   ನಾಥಪಂಥಿ ಎಂದೇ ಬರೆಸಬೇಕು, ನಾಥಪಂಥಿ ಹೆಸರನ್ನು ಮಕ್ಕಳಿಗೆ ಇಡಬೇಕು ಎಂದು ತಾಕೀತು ಮಾಡಿದ ಬಳಿಕ, ಹೇಮಾವತಿಯ ಜನ ಅದರಂತೆ ಮಾಡಿದರು. ಆದರೆ ನಾಥಪಂಥಿ ಹೆಸರಿನಲ್ಲಿ  ತಹಸಿಲ್ದಾರ ಕಛೇರಿಯವರು ಪ್ರಮಾಣ ಪತ್ರ ಕೊಡುತ್ತಿಲ್ಲ. ಐಟಿಐ ಓದುವ ಹುಡುಗನಿಗೆ ಸರ್ಟಿಫಿಕೇಟು ಅನಿವಾರ್ಯವಾಗಿ ಬೇಕಾಗಿದೆ. ಆಗ ನಾವು ನಾಥಪಂಥಿಯಲ್ಲ, ಜೋಗಿಗಳು ಎಂದು ಮತ್ತೆ ಬರೆಸಬೇಕಾಯಿತು. ‘ನಮ್ಮ ಜನ ಒಬ್ಬೊಬ್ಬರು ಒಂದೊಂದು ಜಾತಿ ಬರೆಸಿ ಈ ತೊಂದರೆ ಬಂತು. ಎಲ್ಲರೂ ಜೋಗಿ ಬರೆಸಿದ್ದರೆ ಕಷ್ಟ ಇರ್ತಿರಲಿಲ್ಲ’ ಎಂದು ಮೂರ್ಕಣ್ಣಪ್ಪ  ನುಡಿದರು.
ಆಧುನಿಕ ಶಿಕ್ಷಣಕ್ಕೂ ಸರಕಾರಿ ಉದ್ಯೋಗಗಳಿಗೂ ಅಷ್ಟಾಗಿ ತೆರೆದುಕೊಂಡಿರದ ಹಳ್ಳಿಗಾಡಿನ ಜನರಿಗೆ, ಸಾಮಾಜಿಕ ಪ್ರತಿಷ್ಠೆಗಿಂತ ಮುಖ್ಯವಾದುದು ಸಾಮಾಜಿಕ ಚಲನೆ. ಅದರಲ್ಲೂ ಕಿನ್ನರಿಯವರಿಗೆ  ಜೋಗಿ ಸಂಘಟನೆಗಳ ಬಗ್ಗೆ ಆಶಾವಾದವಿದೆ. ಸಂಘಟನೆ ಮಾಡುತ್ತಿರುವ ಮಧೂರಕರ್  ನಮ್ಮವರು  ಎಂಬ ಅಭಿಮಾನವೂ ಇದೆ. ಜೋಗಿ ಬದಲಿಗೆ ಹಂಡಿಜೋಗಿ ಎಂದು ಬರೆಯಿಸಿದರೆ, ಇನ್ನೂ ಒಳ್ಳೆಯದು ಎಂದು ಅವರು ಭಾವಿಸಿದ್ದಾರೆ. ಜೋಗಿ ಸಮುದಾಯಗಳನ್ನು ‘ಅಲೆಮಾರಿ’ ‘ಅರೆ ಅಲೆಮಾರಿ’ ಪಂಗಡ ಎಂದು ಸರಕಾರದ ದಾಖಲೆಗಳು ಕರೆದಿವೆ. ಹಿಂದುಳಿದ ವರ್ಗಗಳಿಗೆ ಮೀಸಲಾತಿ ನೀಡಲೆಂದು ನೇಮಕವಾದ ಹಾವನೂರ ವರದಿ ‘ಹಿಂದುಳಿದವರ್ಗ’ ಎಂದು ಪರಿಗಣಿಸಿ ಪ್ರವರ್ಗ ೧ ಕ್ಕೆ ಸೇರಿಸಿದೆ. ಇದರಿಂದ ಜೋಗಿಗಳು ಹಲವಾರು ಹಿಂದುಳಿದ ವರ್ಗಗಳ ಜತೆ ಸ್ಪರ್ಧಿಸಬೇಕಾಗಿದೆ. ತಾವು ಜೋಗಿಗಳೆಂದೂ ತಮ್ಮನ್ನು ಪರಿಶಿಷ್ಟವರ್ಗದಲ್ಲಿ (ಬಿಟಿ) ಸೇರಿಸಬೇಕೆಂದೂ ಅವರು ಮನವಿ ಸಲ್ಲಿಸುತ್ತ ಬಂದಿದ್ದಾರೆ. ಅದಿನ್ನೂ ಈಡೇರಿಲ್ಲ.
ಹೀಗೆ ತಾವು ಅಲ್ಪಸಂಖ್ಯಾತರು ಎಂಬ ಭಾವನೆ, ತಾವು ದೀಕ್ಷೆಕೊಡುವ ಅಧಿಕಾರವುಳ್ಳ ಗುರುವರ್ಗದವರು ಎಂಬ ಹೆಮ್ಮೆ, ಈಗ ಹೀಗಾದೆವು ಎಂಬ ನೋವು, ನಮಗೆ ನಮ್ಮ ಪರಂಪರೆಯ ಅರಿವಿಲ್ಲ ಎಂಬ ಕೊರಗು, ಅದನ್ನು ಪಡೆಯಬೇಕು ಎಂಬ ಚಲ, ಅದು ಅಷ್ಟು ಮುಖ್ಯವಲ್ಲ ಎಂಬ ನಿರ್ಲಿಪ್ತತೆ – ಹೀಗೆ ಹಲವಾರು ವಿರುದ್ಧ ಸೆಳೆತಗಳಲ್ಲಿ ನಾಥಪಂಥಿ ಜನವರ್ಗಗಳ ಸಾಮಾಜಿಕ ಮನಃಸ್ಥಿತಿ ಸಂಕೀರ್ಣವಾಗಿದೆ. ಎಂತಲೇ ಅವುಗಳ ಹರಿದಾಟಗಳೂ ಬಹುಮುಖಿಯಾಗಿವೆ. ಈ ಬಹುಮುಖತೆಯು ಭಾರತದ ಎಲ್ಲ ಜಾತಿ ಧಾರ್ಮಿಕ ಸಮುದಾಯಗಳಲ್ಲೂ ಇದೆ. ಆದರೆ ಒಗ್ಗೂಡಿದರೆ ಮಾತ್ರ ಹೊಸಬಾಳು ಎಂಬ ಪರಿಸ್ಥಿತಿ ಯಲ್ಲಿ ಈ ಧಾರ್ಮಿಕ ಸಾಮಾಜಿಕ ವೈವಿಧ್ಯವು ಸಮಸ್ಯೆಯನ್ನು ಉಂಟುಮಾಡಿದೆ.
ನಾಥರ ಜತೆ ಭಿನ್ನಮತ
ನಾಥಪಂಥಿ ಸಮುದಾಯಗಳ ಮುಂದೆ, ಬೇರೆ ಜಾತಿ ಸಮುದಾಯಗಳಿಗೆ ಹೋಲಿಸಿದರೆ, ಬಹಳ ಸಂಕೀರ್ಣವಾದ ಸವಾಲುಗಳಿವೆ. ಬೇರೆ ಬಲಿಷ್ಠ ಮತ್ತು ಸಣ್ಣಪುಟ್ಟ ಜಾತಿಗಳು  ತಮಗೊಬ್ಬ ಧಾರ್ಮಿಕ ಗುರುವನ್ನು ಆಯ್ಕೆ ಮಾಡಿಕೊಂಡು, ಅದರಡಿ ಸಮಾಜದ ಸಂಘಟನೆ ಮಾಡಿ, ಈ ಸಂಘಟನೆಯ ಬಲವನ್ನು ಕೆಲವು ರಾಜಕೀಯ ನಾಯಕತ್ವಕ್ಕೆ ಎರೆದು, ತಮ್ಮ ರಾಜಕೀಯ ಪಾಲನ್ನು ಪಡೆಯುವ ಪ್ರಕ್ರಿಯೆ, ೨೦ನೇ ಶತಮಾನದಲ್ಲಿ ಯಶಸ್ವಿಯಾಗಿ ಬಳಕೆಯಾಗಿರುವ ಪ್ರಗತಿಯ ಮಾದರಿಯಾಗಿದೆ.  ಧರ್ಮ ಅಥವಾ ಜಾತಿ, ಅದರ  ಗುರು, ಸಮುದಾಯ ಹಾಗೂ ರಾಜಕೀಯ ನಾಯಕತ್ವಗಳ  ನಡುವೆ ಪರಿಪೂರ್ಣ ಅಲ್ಲವಾದರೂ, ಒಂದು ಬಗೆಯ ತಾರ್ಕಿಕ ಸಂಬಂಧ ಇರುತ್ತದೆ. ಆದರೆ ನಾಥಪಂಥಿ ಸಮುದಾಯಗಳಿಗೆ,  ಅದರಲ್ಲೂ ಕದ್ರಿಯ ಜೋಗಿಗಳಿಗೆ ತಮ್ಮ ಗುರುವಿನ ವಿರುದ್ಧ ತಾವೇ ಧರ್ಮಯುದ್ಧ ಮಾಡಬೇಕಾದ ಸನ್ನಿವೇಶ ನಿರ್ಮಾಣವಾಗಿದೆ. ರಾಜಕೀಯ ಪ್ರಜ್ಞೆಯನ್ನೂ ಸಾಮಾಜಿಕ ಜಾಗೃತಿಯನ್ನೂ ಆಧುನಿಕ ಶಿಕ್ಷಣವನ್ನೂ ಬೇರೆಯವರಿಗೆ ಹೋಲಿಸಿದರೆ, ಹೆಚ್ಚು ಪಡೆದಿರುವ ಕರಾವಳಿಯ ಜೋಗಿಗಳು, ಆಧುನಿಕ ಆಲೋಚನೆ ಹಾಗೂ ಶಿಕ್ಷಣ ಇಲ್ಲದ ಸಾಂಪ್ರದಾಯಕ ಹಿನ್ನೆಲೆಯ ಜೋಗಿಮಠದ ನಾಥರ ಮುಂದೆ ಎದುರು ಬದುರಾಗಿರುವ ಚಿತ್ರವಿದೆ. ಅವರ ಈ ಸಂಘರ್ಷಕ್ಕೆ ಮುಖ್ಯವಾಗಿ ೩ ಕಾರಣಗಳಿವೆ.  ಅವೆಂದರೆ, ಸ್ಥಳೀಯ ಜನರ ಜತೆ ಬೆರೆಯದ ಉತ್ತರ ಭಾರತದ ನಾಥರ ವರ್ತನೆ, ಅವರ ಹಣಕಾಸಿನ ಅವ್ಯವಹಾರ ಹಾಗೂ ಕೆಲಮಟ್ಟಿಗೆ ಅವರ ಲೈಂಗಿಕ ಸಂಬಂಧಗಳು.
ಕದ್ರಿ ಸೀಮೆಯ ಜೋಗಿ ಸಮುದಾಯವು, ಮಠ ತಮ್ಮ ಆಶೋತ್ತರಗಳಿಗೆ ಸ್ಪಂದಿಸುವ ಧಾರ್ಮಿಕ ಸಾಮಾಜಿಕ ವೇದಿಕೆಯಾಗಬೇಕು ಎಂದು ಅಪೇಕ್ಷಿಸುತ್ತಿದೆ. ಆದರೆ ತಕ್ಕಂತೆ ಮಿಡಿಯುವುದು  ಬಾರಾಪಂಥಕ್ಕಾಗಲಿ, ಅದರಿಂದ ನೇಮಕವಾಗಿ ಬರುವ  ನಾಥರಿಗಾಗಲೀ ಸಾಧ್ಯವಾಗುತ್ತಿಲ್ಲ. ಮಠದ ಸಂಪತ್ತಿನ ಮೇಲಿನ ಅಧಿಕಾರ, ತಾವು ಸನ್ಯಾಸಿಗಳು ಇವರು ಗೃಹಸ್ಥರು ಎಂಬ ತಾರತಮ್ಯ ನಿಲುವು,  ಶಿಷ್ಯರಾದ ಜೋಗಿಗಳು ತಮಗೆ ನಿಷ್ಠರಾಗಿ ಇರಬೇಕು ಎಂಬ ಅಪೇಕ್ಷೆ, ನಾಥರಲ್ಲಿ ಅಧಿಕಾರಸ್ಥ ಧೋರಣೆ ಬೆಳೆಸಿವೆ.  ೧೨ ವರುಷದ ಅವಧಿಗೆಂದು ಬರುವ ಈ ನಾಥರು ಸ್ಥಳೀಯ ಜನರಿಗೆ ಹೊಣೆಗಾರರಾಗುವುದು ಕಷ್ಟ ಸಾಧ್ಯವೂ ಹೌದು. ಹೆಚ್ಚಿನ ನಾಥರು ಸ್ಥಳೀಯ ಭಾಷೆ ಕಲಿಯುವುದಿಲ್ಲವಾಗಿ, ಸ್ಥಳೀಯ ಪರಿಸರದಲ್ಲಿ ಅವರ ಬೆರೆಯುವಿಕೆಯೂ ಕಡಿಮೆ ಆಗುತ್ತದೆ.  ಕದ್ರಿಯ  ಜೋಗಿ ಸಮಾಜ ಸುಧಾರಕ ಸಂಘಕ್ಕೆ ಕದ್ರಿಮಠದ ನಾಥರು ಗೌರವಾಧ್ಯಕ್ಷರು. ಆದರೆ ಅದರಲ್ಲಿ ಅವರಿಗೆ ಆಸಕ್ತಿಯಿಲ್ಲ.  ಈ ಜೋಗಿಗಳು ತಮ್ಮ ತರಲೆಗಳನ್ನು ನಮ್ಮ ತಲೆಗೇಕೆ ಕಟ್ಟುತ್ತಿದ್ದಾರೆ ಎಂದು ಅವರು ಅಸಹನೆ ತೋರಿದರು. ಅದರಲ್ಲೂ ಚುಂಚನಗಿರಿ ಮಠವನ್ನು  ಒಕ್ಕಲಿಗರು ಪಡೆದುಕೊಂಡ ಬಳಿಕ, ಬಾರಾಪಂಥವು ಸ್ಥಳೀಯರು ಮಠದ ವಿಷಯದಲ್ಲಿ ಹಸ್ತಕ್ಷೇಪ ಮಾಡದಂತೆ ಎಚ್ಚರವಹಿಸುತ್ತ ಬಂದಿದೆ. ಹಿಂದಿನ ಅಧಿಪತಿಯಾಗಿದ್ದ ಚಮೇಲಿನಾಥರು, ಜೋಗಿ ಸಮುದಾಯದ ವ್ಯಾಜ್ಯಗಳನ್ನು  ಕದ್ರಿಮಠಕ್ಕೆ ತಂದು ನಾಥನ ಮುಂದಿಟ್ಟು ಪರಿಹರಿಸಿಕೊಳ್ಳುವ ಪದ್ಧತಿಯನ್ನು ನಿಲ್ಲಿಸಿದರು. ಮಾತ್ರವಲ್ಲದೆ, ‘ಜೋಗಿ ಜನರು ಕದ್ರಿಮಠವನ್ನು ಚುಂಚನಗಿರಿ ಮಾದರಿಯಲ್ಲಿ ವಶಪಡಿಸಿಕೊಳ್ಳುವ ಸಾಧ್ಯತೆಯಿದೆ. ಇದನ್ನು ಬಾರಾಪಂಥದ ಮಠವನ್ನಾಗಿಯೇ ಇರಿಸಿಕೊಳ್ಳಬೇಕಾದರೆ, ಜೋಗಿಗಳನ್ನು ಮಠದ ವ್ಯವಹಾರದಲ್ಲಿ ಆದಷ್ಟು ದೂರವಿಡಬೇಕು ಎಂದು ಅವರು ಹರಿದ್ವಾರಕ್ಕೆ ವರದಿ ಕಳಿಸಿದ್ದರಂತೆ. ನಂತರ ಬಂದ ಸೋಮನಾಥರು, ಜೋಗಿ ಶಬ್ದದ ಇರುವಿಕೆಯು ಸ್ಥಳೀಯರ ಹಕ್ಕುಸಾಧನೆಗೆ ಒಂದು ನೆಪವಾಗಬಾರದು ಎಂದು ಭಾವಿಸಿ, ಕದ್ರಿಜೋಗಿಮಠ ಎಂಬ ಬೋರ್ಡನ್ನು ತೆಗೆಸಿ ‘ಶ್ರೀಕದಲಿ ಸುವರ್ಣ ಕದಲಿಮಠ್’  ಎಂದು ಬರೆಸಿದರು.
ನಾಥರು ಮಠವನ್ನು ಹರಿದ್ವಾರ ಕೇಂದ್ರದ ಸ್ಥಳೀಯ ಶಾಖೆಯಾಗಿ ಉಳಿಸಿಕೊಳ್ಳಲು ಯತ್ನಿಸಿದರೆ, ಜೋಗಿಗಳು ಅದನ್ನು ಸ್ಥಳೀಯರ ಕಷ್ಟಸುಖಗಳ ವೇದಿಕೆಯಾಗಬೇಕು ಎಂದು ಯತ್ನಿಸಿದರು. ಇದು ನಾಥಪಂಥದ ಅಖಿಲ ಭಾರತೀಯತೆ ಹಾಗೂ ಅನುಯಾಯಿಗಳ ಪ್ರಾದೇಶೀಕತೆಗಳ ನಡುವಣ ಸಂಘರ್ಷ ಕೂಡ ಆಗಿದೆ. ಚುಂಚನಗಿರಿ ಮಠವು ಬಾರಾ ಪಂಥದಿಂದ ಪಡೆದ ಸ್ವಾತಂತ್ರ್ಯ ಅವರೆದುರು ಒಂದು ಸ್ವಪ್ನವಾಗಿ ಕಾಡುತ್ತಿದೆ. ಹೊಸಕಾಲದ ಬೇಡಿಕೆಗಳನ್ನು ಅರ್ಥಮಾಡಿಕೊಳ್ಳುವಲ್ಲಿ ಅಸಮರ್ಥವಾಗಿರುವ ಸಾಂಪ್ರದಾಯಕ ಕದ್ರಿಮಠವನ್ನು, ಆಧುನಿಕ ಕಾಲದ ಚಟುವಟಿಕೆಗಳ ಕೇಂದ್ರವನ್ನಾಗಿ ಪರಿವರ್ತಿಸಲು ಜೋಗಿಗಳು ತಮ್ಮ ಪ್ರಯತ್ನವನ್ನು ಬಿಡಲಿಲ್ಲ. ಒಮ್ಮೆ ಅವರು ಕದ್ರಿಮಠವನ್ನು ‘ಮಂಗಳೂರಿನ ಪ್ರೇಕ್ಷಣೀಯ ಕೇಂದ್ರಬಿಂದು’ ಮಾಡಲುಯತ್ನಿಸಿದರು. ಇದಕ್ಕೆ ನೆರೆಯ ಧರ್ಮಸ್ಥಳ ಮಾದರಿಯೂ ಪ್ರೇರಣೆ ಕೊಟ್ಟಿರಬಹುದು. ‘ಶ್ರೀಕ್ಷೇತ್ರ ಕದಲಿ ಮಂಗಳೂರಿನ ಪ್ರೇಕ್ಷಣೀಯ ಪುರಾತನ ಕೇಂದ್ರಬಿಂದು ಆಗಬಹುದೇ?’ ಎಂಬ ಹೆಸರಿನಲ್ಲಿ ಜೋಗಿ ಆನಂದನಾಥರು ಒಂದು  ಕರಪತ್ರ ಹೊರಡಿಸಿದರು.  ಅದರಲ್ಲಿ ನಾಥಮಠದ ಪ್ರಾಚೀನ ವಾಸ್ತುಶಿಲ್ಪದ ಶಿಲಾಮಯ ಕಟ್ಟಡ ಕಟ್ಟುವ, ಅದರಲ್ಲಿ ಶಾಸನಗಳನ್ನು ಕಾಪಾಡುವ, ವೇದಪಾಠಶಾಲೆ ನಿರ್ಮಾಣ ಮಾಡುವ, ಪ್ರಾಣಿಪಕ್ಷಿಧಾಮ ನಿರ್ಮಿಸುವ, ಗಿಡಮೂಲಿಕೆ ಬೆಳೆಸುವ, ಯೋಗಕೇಂದ್ರ ಹಾಗೂ ಪುಸ್ತಕ ಭಂಡಾರ ತೆಗೆಯುವ ಉದ್ದೇಶಗಳನ್ನು ವ್ಯಕ್ತಪಡಿಸಲಾಗಿತ್ತು. ಪ್ರಾಚೀನತೆಯನ್ನೂ ಉಳಿಸಿಕೊಂಡೇ ಆಧುನಿಕ ಪ್ರವಾಸಿ ತಾಣವನ್ನಾಗಿ ಮಾಡುವ ಈ ಯೋಜನೆಯಲ್ಲಿ, ಕರಾವಳಿಯ ವ್ಯವಹಾರ ಕುಶಲತೆಯು ಕೆಲಸ ಮಾಡಿರುವುದು ಸ್ಪಷ್ಟವಾಗಿತ್ತು. ಆದರೆ  ಮೋಹನನಾಥರು ಇದನ್ನು ಕಿವಿಯ ಮೇಲೆ ಹಾಕಿಕೊಳ್ಳಲಿಲ್ಲ. ಅವರು ಏಕಪಕ್ಷೀಯವಾಗಿ ಹಳೆಯ ನಾಥಮಠವನ್ನು ಕೆಡವಿ ಹೊಸ ಕಟ್ಟಡದ ಕಾಮಗಾರಿ ಮಾಡಿಸಿದರು. ಆಗ ಜೋಗಿ ಆನಂದನಾಥರು ಜಿಲ್ಲಾಧಿಕಾರಿಗಳಿಗೆ ಒಂದು ಮನವಿ ಕೊಟ್ಟರು.  ‘ಸಾವಿರಾರು ವರ್ಷಗಳ ಪೌರಾಣಿಕ ಹಿನ್ನೆಲೆಯ ಕದ್ರಿಕ್ಷೇತ್ರವು ತನ್ನ ಪುರಾತತ್ವದ ಶೈಲಿಯ ಕಟ್ಟಡಗಳನ್ನು ಕಳೆದುಕೊಂಡು ಆಧುನಿಕ ಶೈಲಿಯ ದಾಸ್ತಾನು ಕಟ್ಟಡದ ಶೈಲಿಯಲ್ಲಿ ಪರಿವರ್ತನೆಯಾಗುತ್ತಿದೆ. ಪೀಠಕ್ಕೆ ಬಂದಿರುವ ನಾಥರು ಇಲ್ಲಿಯ ಪರಂಪರೆ ತಿಳಿದುಕೊಳ್ಳದೆ  ಸ್ವೇಚ್ಛೆಯಾಗಿ  ಕಾಮಗಾರಿ ಮಾಡಿಸುತ್ತಿದ್ದಾರೆ. ಮಠದ ಆದಾಯವನ್ನು ಇಲ್ಲಿನ ಅಭಿವೃದ್ದಿಗೆ ಬಳಸದೆ, ಉತ್ತರ ಭಾರತದಲ್ಲಿರುವ ತಮ್ಮ ಮೂಲಮಠಗಳಿಗೆ ಸಾಗಿಸುತ್ತಿದ್ದಾರೆ.  ಈ ಪೌರಾಣಿಕ ಕ್ಷೇತ್ರದ ಪರಂಪರೆಗೆ ಧಕ್ಕೆ ಬಾರದಂತೆ ಪುರಾತತ್ವವನ್ನೂ ಧಾರ್ಮಿಕತೆಯನ್ನೂ ಉಳಿಸುವಂತಹ ಕ್ರಮವನ್ನು ಕೈಗೊಳ್ಳಬೇಕು’’ ಎಂದು  ಅದರಲ್ಲಿ ಕೋರಲಾಗಿತ್ತು. ಕದ್ರಿಮಠದ ಮುಖ್ಯಸ್ಥರು  ಮಠದ  ಹಣ ದುರ್ಬಳಕೆ ಮಾಡುತ್ತಿರುವ ಪ್ರಶ್ನೆಯು, ಮೋಹನನಾಥರ ಕಾಲದಲ್ಲಿ ದೊಡ್ಡದಾಗಿ ಮುಂದೆ ಬಂದಿತು. ಹಣದ ದುರುಪಯೋಗ ತಡೆಯಲು ಜೋಗಿ ಸಮಾಜ ಸುಧಾರಕ ಸಂಘದ ಮಹಾಧಿವೇಶನದಲ್ಲಿ ೩೪ನೇ ನಿಯಮವನ್ನು ತಿದ್ದುಪಡಿ ಮಾಡಲಾಯಿತು. ‘‘ಜೋಗಿಮಠದಲ್ಲಿ ಜರುಗುವ ವಿಶೇಷ ಹಬ್ಬ ಇತ್ಯಾದಿ ದೇವತಾ ಕಾರ್ಯಗಳಲ್ಲಿ, ಸಂಘವು ತನುಮನಧನಗಳಿಂದ ಸಹಕಾರ ನೀಡಬೇಕು’’ ಎಂದಿದ್ದ ಹಳೆಯ ನಿಯಮಕ್ಕೆ   ‘‘ಜೋಗಿಮಠದ ಸೊತ್ತುಗಳಿಗೆ ಯಾವುದೇ ಧಕ್ಕೆ ಬಂದಲ್ಲಿ ಯಾ ಅವ್ಯವಹಾರ ಇತ್ಯಾದಿ ನಡೆದಲ್ಲಿ, ಈ ಬಗ್ಗೆ ಸೂಕ್ತಕ್ರಮ ಕೈಗೊಳ್ಳುವುದು’’ ಎಂಬ ಶರಾ ಸೇರಿಸಲಾಯಿತು.  ಜೋಗಿಗಳು ಬಾರಾಪಂಥಕ್ಕೆ ನೇರವಾಗಿ ದೂರು ಕೊಟ್ಟು ಸಮಸ್ಯೆ ಬಗೆಹರಿಸಲು ಯತ್ನಿಸಿದರು.  ಮೋಹನನಾಥರು ಜಗ್ಗಲಿಲ್ಲ.   ‘ಮೈ ರಜಪೂತ್ ಹ್ಞೂಂ! ಕಿಸೀಕೊ ಡರತಾ ನಹಿ’’ ಎಂದು ಗುಟುರು ಹಾಕಿದರು.  ‘ಶಿಷ್ಯರಾದ ನೀವು ಇದನ್ನೆಲ್ಲ ಕೇಳಬಾರದು. ನಮ್ಮ ಸೇವೆ ಮಾಡುವುದಷ್ಟೇ ನಿಮ್ಮ ಕೆಲಸ. ಇದು ಜೋಗಿಮಠ ಅಲ್ಲ, ಸುವರ್ಣಕದಲಿ ಮಂದಿರ’ ಎಂದರು.
ಈ ಬೆಳವಣಿಗೆಯು ಜೋಗಿಗಳಿಗೆ ಬಾರಾಪಂಥಿನವರ ಮೇಲಿದ್ದ ವಿಶ್ವಾಸವನ್ನು ಕಡಿಮೆ ಮಾಡಿತು. ಕದ್ರಿಮಠಕ್ಕೆ ಬರುವ ಉತ್ತರ ಭಾರತದ ನಾಥರನ್ನು ಸ್ವಾಗತ ಮಾಡಿ, ಒಂದು ತಿಂಗಳು ಕಾಲ ಊಟೋಪಚಾರ ಮಾಡಿ, ಪಟ್ಟಕಟ್ಟಿ ಕೂರಿಸಿ ೧೨ ವರ್ಷದ ತನಕ ಕಾಪಾಡುವವರು ನಾವು. ಆದರೆ  ಮಠದ ಮೇಲೆ ನಮ್ಮ ಹಕ್ಕುಗಳಿಲ್ಲ. ನಮ್ಮವರಿಂದಲೆ ಮಠಕ್ಕೆ ಗುರು ಬರುವುದಾದರೆ, ಈ ಸಮಸ್ಯೆ  ಇರುತ್ತಿತ್ತೇ ಎಂಬ ಆಲೋಚನೆಯೂ ಅವರಲ್ಲಿ ಸುಳಿದಿದೆ. ‘ನಿಮ್ಮ ಗುರುಗಳ ವಿರುದ್ಧ ನೀವೇ ದನಿಯೆತ್ತುವುದು ಸರಿಯೇ’? ಎಂದು ಯಾರಾದರೂ ಕೇಳಿದರೆ, ‘ನಮ್ಮ ಹೋರಾಟ ಕದ್ರಿಪೀಠದ ವಿರುದ್ಧವಲ್ಲ. ಅದರ ಅಧಿಪತಿಯ ಮೇಲೆ.  ಪೀಠದ ಘನತೆಗೆ ತಕ್ಕಂತೆ ಇವರು ನಡೆದುಕೊಳ್ಳುತ್ತಿಲ್ಲ. ಕದ್ರಿಮಠದ ಅರಸರನ್ನು ತ್ರ್ಯಂಬಕದಲ್ಲಿ ೧೨ ವರ್ಷಕ್ಕೊಮ್ಮೆ ಆಯ್ಕೆಮಾಡಿ ಪಾದಯಾತ್ರೆಯಲ್ಲಿ ತಂದು  ಇಲ್ಲಿ ಪಟ್ಟಾಭಿಷೇಕ ಮಾಡುವ ನೂರಾರು ವರ್ಷದ ಪರಂಪರೆಯನ್ನು ನಾವೇನು ಪ್ರಶ್ನಿಸುತ್ತಿಲ್ಲ. ಆದರೆ ಮಠದ ಆಗುಹೋಗುಗಳಲ್ಲಿ ನಮ್ಮನ್ನು ಕೇಳದೆ ಹೊರಗಿಡುವುದು ಮಾತ್ರ ಸರಿಯಲ್ಲ. ಯಾರೋ ನೇಮಕ ಮಾಡಿಹೋಗುವ ಗುರುವಿಗೆ ಬರೀ ಊಳಿಗ ಮಾಡುವುದೇ ನಮ್ಮ ಕೆಲಸವೇನು?’ ಎಂದು ಅವರು ಪ್ರತಿಪ್ರಶ್ನೆ ಮಾಡುತ್ತಾರೆ. ಜೋಗಿ ಆನಂದನಾಥರು ನಾಥರಿಗೆ ತಾವು ಶಿಷ್ಯರು ಎಂಬುವುದನ್ನೇ ಒಪ್ಪುವುದಿಲ್ಲ. ನಾಥರಲ್ಲಿ ಗೃಹಸ್ಥಾಶ್ರಮ ಸ್ವೀಕರಿಸುವ ಒಂದು ಪದ್ಧತಿಯಿತ್ತು. ಕರಾವಳಿಯ ಜೋಗಿ ಸಮುದಾಯವು ನಾನಾ ಕಾರಣದಿಂದ ಸಂಸಾರಿಗಳಾದ ನಾಥಯೋಗಿಗಳ ಮಕ್ಕಳು. ನಾವು ಅವರ ಆನುವಂಶಿಕರು. ಆದ್ದರಿಂದ ನಮಗೆ ಮಠದ ಮೇಲೆ ಹಕ್ಕಿದೆ ಎನ್ನುವುದು ಅವರ ವಾದ.
ಮೋಹನನಾಥರ ನಿರ್ಗಮನದ ಕೊನೆಯ ದಿನಗಳಲ್ಲಿ, ಗುರುಶಿಷ್ಯರ ಈ ಜಗ್ಗಾಟವು  ತಾರಕಕ್ಕೆ ಏರಿತು. ಜೋಗಿಗಳು ಕದ್ರಿಮಠದ ಅರಸನ ವಿರುದ್ಧ ಮಾಡುವ  ಯುದ್ಧಗಳಲ್ಲಿ ಕೆಲವೊಮ್ಮೆ ಕದ್ರಿ ವಿಟ್ಲಗಳಿಗೆ ಚಾರಣ ಮಾಡಿಕೊಂಡು ಬರುವ ಇತರೆ ನಾಥರೂ ಸೇರಿಕೊಳ್ಳುವುದುಂಟು. ಇದಕ್ಕೆ ಬಾರಾಪಂಥಗಳಲ್ಲಿ ಇರುವ ಶಾಖೆಗಳ ಒಳವಿರಸಗಳೂ ಕೊಂಚ ಕಾರಣ. ಹೀಗೆ ಚಾರಣ ಬಂದ ಸಾಧುಗಳು ನಿಷ್ಠುರ ಸ್ವಭಾವದವರಿದ್ದರೆ,  ಕದ್ರಿಮಠದ ಮುಖ್ಯಸ್ಥರು ಅವರನ್ನು ಹೆಚ್ಚುಕಾಲ ಇರಗೊಡುವುದಿಲ್ಲ. ವಿಟ್ಲಮಠದಲ್ಲಿ ಕುಳಿತಿದ್ದ ರಮತೆಸಾಧು ಸೋಮವಾರನಾಥರು(೭೫), ನನ್ನೊಡನೆ ಇದ್ದ ಜೋಗಿ ಆನಂದ ನಾಥರ ಜತೆ ಮಾತಾಡುತ್ತ,  ‘‘ಕೈಸಾ ಹೈ ತುಮಾರ ರಾಜಾ? ಉನಸೆ ಕಹೋ ಸಾಧು ವೋಂಕೋ ತಂಗ್ ಮತಕರನಾ’’ (ಹೇಗಿದ್ದಾನೆ ನಿಮ್ಮ ಅರಸು? ಯೋಗಿಗಳಿಗೆ ಕಷ್ಟ ಕೊಡದಿರಲು ಅವರಿಗೆ ಹೇಳಿ) ಎಂದು ತೀಕ್ಷ್ಣವಾಗಿ ಹೇಳಿದರು. ಕದ್ರಿಮಠದ ಅಧಿಪತಿಗಳು ಮಠದಿಂದ ಹೊರಹಾಕುತ್ತಿದ್ದ  ಸಂಚಾರಿ ನಾಥರನ್ನು, ಕದ್ರಿಯ ಜೋಗಿಗಳು ಆಶ್ರಯ ಕೊಟ್ಟು ಇಟ್ಟುಕೊಳ್ಳುವ ಇತಿಹಾಸವಿದೆ. ನಾಥಪಂಥದ ಪ್ರಸಾರಕ್ಕೆ ಬಂದಿದ್ದ ಭೂತೇಶ್ವರನಾಥರಿಗೆ ಕದ್ರಿಮಠದಲ್ಲಿ ಉಳಿಯಲು ಅವಕಾಶ ಕೊಟ್ಟಿರಲಿಲ್ಲ. ಆಗ ಅವರು ಜೋಗಿ ಆನಂದನಾಥರ ಮನೆಯಲ್ಲಿ ವಸತಿ ಮಾಡಿದ್ದರು.
ಕರಾವಳಿಯ ಜೋಗಿಗಳು ಹಾಗೂ ನಾಥರ ನಡುವೆ ವಿರಸವಾಗಲು ಎರಡನೆಯ ಕಾರಣ, ನಾಥರ ಭಂಗಿಸೇವನೆಯ ಅಭ್ಯಾಸ. ಭಾರತದ ಎಲ್ಲ ಗುರುಪಂಥಗಳಲ್ಲಿ  ಭಂಗಿಯ ಸೇವನೆ ಸಾಮಾನ್ಯ. ಹಳೆಯ ದಾಖಲೆಗಳ ಪ್ರಕಾರ, ವಿಶೇಷ ಉತ್ಸವಗಳಲ್ಲಿ ಸ್ವತಃ ನಾಥಮಠಗಳೆ ಭಕ್ತರಿಗೆ ಗಾಂಜಾವನ್ನು  ಒದಗಿಸಬೇಕಾಗಿತ್ತು. ಆದರೆ ಈ ಮಾದಕ ವಸ್ತುವಿನ ಸೇವನೆ,  ಕೆಲವೊಮ್ಮೆ ಅತಿಗೆ ಹೋಗುವುದುಂಟು. ಬಾರಾಪಂಥವು ತನ್ನ ಬೈಲಾದಲ್ಲಿ ಭಂಗಿ, ಅಫೀಮು, ಮದ್ಯಪಾನಗಳು ಯೋಗಿಗಳಿಗೆ ನಿಷಿದ್ಧ ಎಂದು ನಿಷೇಧಿಸಿಕೊಂಡಿದೆ. ಆದರೆ ಅವನ್ನು ನಿಲ್ಲಿಸಲು ಸಾಧ್ಯವಾಗಿಲ್ಲ. ತ್ರ್ಯಂಬಕೇಶ್ವರದಲ್ಲಿ ಪಂಥದ ಪ್ರಧಾನ ಆಚರಣೆಗಳು ನಡೆಯುವಾಗ ಅಥವಾ  ಕದ್ರಿಯಲ್ಲಿ ನಾಥನಿಗೆ ರಾಜಪಟ್ಟ ಕಟ್ಟುವಾಗ,  ಬಹುತೇಕ ನಾಥರು ತಮಗೂ ಅದಕ್ಕೂ ಸಂಬಂಧ ಇಲ್ಲವೆಂಬಂತೆ, ಚಿಲುಮೆ ಸಿಗರೇಟನ್ನು ಸೇದುತ್ತ ಕುಳಿತಿದ್ದರು.  ಈ ಆಚರಣೆಗಳು ಯೋಗಿಗಳಿಗೆ ಮುಖ್ಯವಲ್ಲ ಎಂಬುದು ಇದರ ಅರ್ಥವೊ ಅಥವಾ ಅವರು ಸ್ವಭಾವತಃ ನಿರಂಕುಶಮತಿಗಳೊ ತಿಳಿಯಲಿಲ್ಲ. ಆದರೆ ನಾನು ಚರ್ಚಿಸಿದ ಅನೇಕ ನಾಥರಲ್ಲಿ ಪಂಥದ ದಾರ್ಶನಿಕ ತಿಳಿವಳಿಕೆ ಏನೂ ಇರಲಿಲ್ಲ. ಒರಿಸ್ಸಾದದಿಂದ ಬಂದಿದ್ದ ಶಿವನಾಥ ರಂತಹ ವಿದ್ವತ್ತುಳ್ಳವರು ಝುಂಡಿಯಲ್ಲಿ ಬಹಳ ಕಡಿಮೆಯಿದ್ದರು. ರಾಜಸ್ಥಾನದ ಕಡೆಯಿಂದ ಉದ್ದನೆಯ ಜಟೆಯನ್ನು ಬಿಟ್ಟಿದ್ದ ದರಬಾರನಾ ಎಂಬ ತರುಣ ಯೋಗಿಯು ಝುಂಡಿ ಯಲ್ಲಿದ್ದನು. ಆತ ತನಗೆ ಭೇಟಿಯಾದವರಿಗೆಲ್ಲ ವಿಸಿಟಿಂಗ್ ಕಾರ್ಡು ಕೊಡುತ್ತ, ಮೊಬೈಲಿನಲ್ಲಿ ಫೋನುಮಾಡುತ್ತ ಪ್ರವಾಸಕ್ಕೆ ಬಂದಂತೆ ಸಂತೋಷವಾಗಿದ್ದನು. ನಾಥರೆಂದರೆ ಯಾರಿಗೂ ಗೊತ್ತಾಗದ ಜಾಗದಲ್ಲಿ ಗೂಢವಾದ ಆಚರಣೆ ಮಾಡಿಕೊಂಡಿರುವ, ಆಧುನಿಕ ಜಗತ್ತಿನ ವಿದ್ಯಮಾನಕ್ಕೆ ಸಂಬಂಧವಿಲ್ಲದಂತೆ ಬದುಕುವವರು ಎಂಬ ಜನಪ್ರಿಯ ಗ್ರಹಿಕೆ ಸಾಮಾನ್ಯವಾಗಿದೆ. ನಗ್ನರಾಗಿರುವ ನಾಗಾಸಾಧುಗಳ, ನಡುರಾತ್ರಿ ಮಸಣಗಳಲ್ಲಿ ತಾಂತ್ರಿಕ ಆಚರಣೆ ಮಾಡುವ ಅಘೋರಿಗಳ ಬಗ್ಗೆ ಬಂದಿರುವ ವರದಿಗಳು ಕೂಡ ಈ ಅಭಿಪ್ರಾಯಕ್ಕೆ ಕಾರಣವಾಗಿವೆ. ಆದರೆ ವಸ್ತುಸ್ಥಿತಿ ಹಾಗಿಲ್ಲ. ಇಲ್ಲಿ ವಿದ್ವಾಂಸರೂ ಇದ್ದಾರೆ. ಚಿಂತಕರೂ  ಇದ್ದಾರೆ. ಚಟಗಳಿಗೆ ಅಡಿಯಾಳಾಗಿ ಇರುವವರೂ ಇದ್ದಾರೆ.
ಕದ್ರಿಯಲ್ಲಿ ಝುಂಡಿಯು ಬಿಡಾರ ಮಾಡಿದ್ದ ಕಾಲದಲ್ಲಿ, ಒಬ್ಬ ತರುಣ ನಾಥನನ್ನು ಝುಂಡಿಯ ಮಹಂತರಾದ ಸೂರಜನಾಥರು ವಿಚಾರಣೆ ಮಾಡುತ್ತಿದ್ದರು. ಅವನು ಕಳೆದ ರಾತ್ರಿ ಕೊಂಚೊಜಾಸ್ತಿ ಕುಡಿದು ಗಲಾಟೆ ಮಾಡಿದ್ದನು. ಶರಣರು  ‘ಮದ್ಯವನುಂಡು ಮದವೆದ್ದ ಜೋಗಿಯಂತೆ ನುಡಿವರು’  ಎಂದು ಟೀಕಿಸಿದ್ದು ಇಂತಹವರನ್ನು ಉದ್ದೇಶಿಸಿಯೇ ಎಂದು ಕಾಣುತ್ತದೆ. ಕೆಲವೊಮ್ಮೆ ನಾಥರಲ್ಲಿ ಕ್ರಿಮಿನಲ್ ಹಿನ್ನೆಲೆಯುಳ್ಳವರು ಸೇರಿಕೊಂಡು ಇರುವುದುಂಟಂತೆ. ೧೯೮೧ರಲ್ಲಿ ನಾಥರ ಝುಂಡಿಯು ಪುರಪ್ರವೇಶ ಮಾಡುವಾಗ ಬಂದೋಬಸ್ತಿಗೆ  ಪೋಲಿಸರನ್ನು ನಿಯೋಜಿಸಲಾಗಿತ್ತು. ಇದಕ್ಕೆ ಕೆಲವು ನಾಥರು ಸ್ಥಳೀಯ ಸಂಘಟಕರನ್ನು ಕರೆದು, ಅವರನ್ನೇಕೆ ಬರಿಸಿದಿರಿ ಎಂದು ತರಾಟೆಗೆ ತೆಗೆದುಕೊಂಡರಂತೆ. ಪೋಲಿಸರ ಪ್ರಕಾರ ಕೆಲವು ಸನ್ಯಾಸಿಗಳು ಅಫೀಮು ಮಾರುವ ದಂಧೆ ಮಾಡುತ್ತಾರೆ. ಇಂತಹವರ ಬಗ್ಗೆ ಅನೇಕ ಹಿರಿಯ ನಾಥರಿಗೆ  ಖೇದವಿದೆ. ಬತ್ತೀಸ್ ಶಿರಾಳದ ಶಿವನಾಥರು ಚಿಲುಮೆ ಸೇದಿಕೊಂಡು  ಕುಳಿತಿದ್ದ ಕೆಲವು ನಾಥರನ್ನು   ‘ನೋಡಿ, ಇವರು ಗೋರಖನ ಹೆಸರು ತೆಗೆಯುವುದಿಲ್ಲ. ಸತ್ಸಂಗ ಮಾಡುವುದಿಲ್ಲ. ಇಂಥವರಿಂದ ಪಂಥ ಅವನತಿಗೆ  ಹೋಗುತ್ತಿದೆ’ ಎಂದು ನುಡಿದರು.
ಕದ್ರಿಮಠದ ಸೇವೆಯಲ್ಲಿರುವ ಜೋಗಿ ಉಮೇಶನಾಥರು, ನಾಥಯೋಗಿಗಳ ಜತೆ  ಬಹುಕಾಲ ಒಡನಾಡಿದವರು. ಅವರ ಪ್ರಕಾರ, ದೀಕ್ಷೆ ಕೊಡುವ ಮುಂಚೆ ವ್ಯಕ್ತಿಯ ಪೂರ್ವಾಪರ ಸರಿಯಾಗಿ ಪರೀಕ್ಷಿಸದೆ ಇರುವುದರಿಂದ, ಈ ಸ್ವಚ್ಛಂದ  ಸಾಧುಗಳು ಸೇರಿಕೊಂಡಿದ್ದಾರೆ. ಮುಂಬೈನ ನಲ್ಲಾಸಫರ್ ಎಂಬಲ್ಲಿ ಅನೇಕ ನಾಥರು  ಸಂಸಾರ ಮಾಡಿಕೊಂಡಿದ್ದಾರೆ. ಅಂಥಹವರಿಗೆ ಹಣ, ಮದ್ಯದ ಬಾಟಲು, ಭಂಗಿಸೊಪ್ಪು ಕೊಟ್ಟರೆ ಸಾಕು. ಖುಶಿಯಾಗುತ್ತೆ. ಕೆಲವರು ಭಕ್ತರ ಮನೆಗೆ ಹೋದಾಗ ‘ಕೋಳಿ ಕೊಯಿಸು, ಸಾರಾಯಿ ತರಿಸು ಎಂದು ಹುಕುಂ ಮಾಡುತ್ತಾರೆ’   ಎಂದರು. ಅವರಿಗೆ ನಾಥಪಂಥದ ಬಗ್ಗೆ ಗೌರವವಿತ್ತು. ಇಂಥ ನಾಥರ ಬಗ್ಗೆ ಬೇಸರವಿತ್ತು.
ಶಾಕ್ತ ಹಿನ್ನೆಲೆಯಿಂದ ಬಂದ ನಾಥರಲ್ಲಿ ಸ್ತ್ರೀಸಂಗವು ನಿಷಿದ್ಧವಲ್ಲ.[2] ಬ್ರಹ್ಮಚರ್ಯ ಕಡ್ಡಾಯವಲ್ಲ. ಇವರನ್ನು ಸಂಯೋಗಿ ನಾಥರು ಎಂದು ಕರೆಯುತ್ತಾರೆ. ಬ್ರಿಗ್ಸನು ನಾಥರಾಗಿರುವ ತಂದೆ ಮಕ್ಕಳ ಪೋಟೊವನ್ನು ತನ್ನ ಕೃತಿಯಲ್ಲಿ ಕೊಟ್ಟದ್ದಾನೆ. ಆದರೆ ಬಾರಾಪಂಥವು ತನ್ನ ಬೈಲಾದ ೧೦ನೇ ನಿಯಮದಲ್ಲಿ ಗೃಹಸ್ಥರಾಗುವ ಅಥವಾ ಆಗಲು ಯತ್ನಿಸುವ ಸಾಧು ಅಥವಾ ಮಹಂತರನ್ನು ತೆಗೆದು ಹಾಕಲಾಗುವುದು ಎಂದು ಎಚ್ಚರಿಸುತ್ತದೆ.[3] ಈ ನಿಷೇಧವು ನಾಥರಲ್ಲಿ ಗೃಹಸ್ಥರಾಗುವ ಪ್ರಕರಣಗಳು ನಡೆಯುವುದನ್ನು ಪರೋಕ್ಷವಾಗಿ ಒಪ್ಪಿಕೊಂಡಂತಿದೆ. ಈ ನಿಯಮದ ಉಲ್ಲಂಘನೆಯನ್ನು ತಡೆಯಲು ಬಾರಾಪಂಥಕ್ಕೆ ಸಾಧ್ಯವಾಗಲಿಲ್ಲ. ತ್ರ್ಯಂಬಕೇಶ್ವರದ ಕೌಲಗಢ ಬೆಟ್ಟದಲ್ಲಿ ನಾನು ಕಂಡ ವೃದ್ದಿನಾಥ್ ಎಂಬ ನಾಥನೊಬ್ಬನ ಆ್ರಮವು, ಸಂಸಾರಸ್ಥರ ಮನೆಯಂತೆಯೇ ಇತ್ತು. ಒಬ್ಬ ಹೆಂಗಸು ಒಳಗೆ ಅಡುಗೆ ಮಾಡುತ್ತಿದ್ದಳು. ಆಕೆ ನನ್ನ ಭಕ್ತೆ ಎಂದು ಯೋಗಿಯು ವಿವರಣೆ ಕೊಟ್ಟನು. ಆತ ಅಲ್ಲಿ ನೆರೆದಿದ್ದ ಬಾರಾಪಂಥದ ನಾಥರ ಜತೆ ಸೇರಿರಲಿಲ್ಲ. ಬಹುಶಃ ಬಾರಾಪಂಥವು ಹೊರಹಾಕಿದ ನಾಥನಿರಬಹುದು. ಕರ್ನಾಟಕದ ನಾಥಮಠಗಳಲ್ಲಿ ಸ್ತ್ರೀಸಂಗದ ಕಾರಣದಿಂದ ಅನೇಕರು ತಮ್ಮ ಸ್ಥಾನ ಕಳೆದುಕೊಳ್ಳಬೇಕಾಯಿತು. ಹಿಂದೆ ಲುಂಕೆಮಲೆ ಮಠದಲ್ಲಿದ್ದ ಗಂಗಾನಾಥರು ಕಣಿವೆಗೆ ಆಡುಕಾಯಲು ಬರುತ್ತಿದ್ದ ಒಬ್ಬ ಹೆಣ್ಣನ್ನು ಪ್ರೀತಿಸಿದರು. ಅವರನ್ನು ಮಠದಿಂದ ಹೊರಹಾಕಲಾಯಿತು. ಬಳಿಕ ಗಂಗಾನಾಥರು ಲುಂಕೆಮಲೆ ಪಕ್ಕದ ಹಾನಗಲ್ಲಿನಲ್ಲಿ ಮಡದಿಯ ಜತೆ ಸಂಸಾರ ಹೂಡಿದರು. ಇಬ್ಬರು ಮಕ್ಕಳ ತಂದೆಯಾದ ಗಂಗಾನಾಥರು ಈಚೆಗೆ ತೀರಿಕೊಂಡರು. ಇಂತಹುದೇ ಪ್ರಕರಣ ವಿಟ್ಲಮಠದಲ್ಲಿಯೂ ನಡೆಯಿತು. ಈಶ್ವರನಾಥರು ಮಠದಲ್ಲಿ ಕೆಲಸಕ್ಕಿದ್ದ ಒಬ್ಬ ಹೆಣ್ಣಿನ ಜತೆ ಸಂಬಂಧ ಇರಿಸಿಕೊಂಡರು. ಈ ಬಗ್ಗೆ ಜೋಗಿಗಳು ಬಾರಾಪಂಥಕ್ಕೆ ದೂರುಕೊಟ್ಟರು. ಅಲ್ಲಿಂದ ಒಂದು ಸಮಿತಿ ಬಂದು ವಿಚಾರಣೆ ಮಾಡಿ, ಈಶ್ವರನಾಥರನ್ನು ತೆಗೆದು ಲಾಲಾನಾಥರನ್ನು ಕೂರಿಸಿತು. ಇದಕ್ಕೂ ಹಿಂದೆ ವಿಟ್ಲದ ಅಧಿಪತಿಯಾಗಿದ್ದ ರಾವಬಹಾದ್ದೂರ್ ಲಕ್ಷ್ಮೀನಾಥರ ವಿಷಯದಲ್ಲೂ ಇದೇ ಬಗೆಯ ಆಪಾದನೆಯಿತ್ತು. ಸ್ಥಳೀಕರೂ ಪ್ರಭಾವಶಾಲಿಗಳೂ ಆಗಿದ್ದ ಅವರು ಇದೊಂದು ದೊಡ್ಡಸವುಸ್ಯೆ ಆಗದಂತೆ ಜಯಿಸಿಕೊಂಡರು ಎಂದು ಸ್ಥಳೀಕರು ಹೇಳುತ್ತಾರೆ. ‘ಶ್ರೀಪೀಠಕ್ಕೆ ಪಟ್ಟಾಧಿಕಾರಿಗಳಾಗಿ ಬಂದ ಹಲವರು ಸ್ವಾಮಿಗಳವರ ನಡತೆಗಳ ವಿಚಾರದಲ್ಲಿ ಭಕ್ತರನೇಕರಿಗೆ ಅಸಮಾಧಾನಗಳಿದ್ದ’   ಮಾತು ಚುಂಚನಗಿರಿ ದಾಖಲೆಗಳಲ್ಲಿ ಬಂತಷ್ಟೆ. ಈ ಅಸಮಾಧಾನಗಳ ಸ್ವರೂಪ ಬಹುಶಃ ಇದೇ ಸ್ವರೂಪದ್ದಾಗಿರಬಹುದು.
೪. ಪರಿಸರದ ಸಮುದಾಯಗಳ ಜತೆ ಸಂಘರ್ಷ
ನಾಥಪಂಥಿ  ಸಮುದಾಯಗಳು ತಮ್ಮ ಅಸ್ಮಿತೆಗಾಗಿ ಪರಂಪರೆಯ ಪ್ರಜ್ಞೆಯನ್ನು ಪಡೆದುಕೊಳ್ಳುವ ಕೆಲಸ ಮಾಡುತ್ತಿರುವ ಹಾಗೆಯೇ, ತಮ್ಮ ಪರಿಸರದ ಬಲಿಷ್ಠ ಸಮುದಾಯಗಳ ಜತೆ ಸಂಘರ್ಷಗಳಲ್ಲಿಯೂ ತೊಡಗಿವೆ. ಈ ಸಂಘರ್ಷಗಳಿಗೆ ಮಠ ಗುಡಿಗಳ ಸಂಪತ್ತಿನ ಮೇಲೆ ಹಕ್ಕುಸಾಧಿಸುವುದೂ ಒಂದು ಕಾರಣ. ಈ ಸಂಘರ್ಷಗಳು ನಾಥಪಂಥ ಹಾಗೂ ಕಾಪಾಲಿಕ ಜೋಗಿಗಳನ್ನು ಕುರಿತಂತೆ ಒಟ್ಟಾರೆ ಸಮಾಜದ ದೃಷ್ಟಿಕೋನವನ್ನು ತಿಳಿಸುತ್ತವೆ. ಇವನ್ನು ಮುಖ್ಯವಾಗಿ ಕದ್ರಿ, ಲುಂಕೆಮಲೆ ಹಾಗೂ ಚುಂಚನಗಿರಿಯಲ್ಲಿ ಗಮನಿಸಬಹುದು.
೧೯೨೬ರ ಸುಮಾರಿನಲ್ಲಿ ತಮ್ಮ ಅಸ್ಮಿತೆಯಾಗಿ ಬಂದಿದ್ದ ಚುಂಚನಗಿರಿ ಮಠವು ಕೈಬಿಟ್ಟು ಹೋದ ಬಳಿಕ, ಈ ಸೀಮೆಯ ಕಾಪಾಲಿಕರಿಗೆ ಒಕ್ಕಲಿಗರ ಜತೆ ಮುಸುಕಿನ ಜಗಳ  ಶುರುವಾಯಿತು. ಲುಂಕೆಮಲೆಯ ಅನೇಕ ಶಾಖಾಮಠಗಳು ಈ ಭಾಗದ ಗೊಲ್ಲರ ಹಾಗೂ  ಮ್ಯಾಸಬೇಡರ ವಶದಲ್ಲಿವೆ. ಲುಂಕೆಮಲೆ ಭೈರವನ ಪೂಜೆ ಲಿಂಗಾಯತರದು. ಇದು ಕಾಪಾಲಿಕರಲ್ಲಿ ಒಂದು ಬಗೆಯ ಅಸಮಾಧಾನ ಉಂಟುಮಾಡಿದೆ. ನಮಗೆ ನಮ್ಮಪಂಥದ ಮಠ ಗುಡಿಗಳಲ್ಲೆ ಜಾಗವಿಲ್ಲ ಎಂಬ ಕೊರಗನ್ನು ಹುಟ್ಟಿಸಿದೆ. ವದ್ದಿಕೆರೆಯಲ್ಲಿ ಸಿದ್ಧಪ್ಪನ ಗುಡಿಯ ಹಕ್ಕಿನ ವಿಷಯದಲ್ಲಿ ಕುಂಚಿಟಿಗರು ಹಾಗೂ ಗೊಲ್ಲರ ನಡುವೆ ಇದ್ದ ಪೈಪೋಟಿಯಲ್ಲಿ, ನಾವು ನಿಜವಾದ ಹಕ್ಕುದಾರರು ಎಂದು ಕಾಪಾಲಿಕರು ತಕರಾರು ಅರ್ಜಿ ಹಾಕಿದರು. ಪರಿಣಾಮವಾಗಿ ಸರಕಾರ ಗುಡಿಯನ್ನು ತನ್ನ ವಶಕ್ಕೆ ತೆಗೆದುಕೊಂಡು (೧೯೭೪) ಹೊರಗಿನಿಂದ ಬ್ರಾಹ್ಮಣ ಅರ್ಚಕರನ್ನು ತಂದು ನೇಮಿಸಿತು. ನಾಥಮಠಗಳಿಗೆ ಪ್ರಾಚೀನ ಪರಂಪರೆ ಇರುವಂತೆ ಕೋರ್ಟುಕಛೇರಿಗಳ ಚರಿತ್ರೆಯೂ ಇದೆ. ೧೯೩೫ರಲ್ಲಿ ಲುಂಕೆಮಲೆ ಮಠವನ್ನು ಚಿತ್ರದುರ್ಗದ ಕಲೆಕ್ಟರನು ಸರ್ಕಾರಕ್ಕೆ ವಶಪಡಿಸಿಕೊಳ್ಳುವ ಆಜ್ಞೆಮಾಡಿದ್ದನು. ಆಗ ಕಾಪಾಲಿಕರು ದೊಡ್ಡ ಹೋರಾಟ ಮಾಡಿ ಬಿಡಿಸಿಕೊಂಡಿದ್ದರು. ಮಠದ ಜಮೀನು ಸಾಗುವಳಿ ಮಾಡುವ ರೈತರು ಕೊಟ್ಟ ಅರ್ಜಿಯ ಆಧಾರದಲ್ಲಿ ಮಠವನ್ನು ೧೯೯೬(?)ರಲ್ಲಿ ಮತ್ತೆ ಸರ್ಕಾರ ವಶಪಡಿಸಿಕೊಳ್ಳುವ ಯತ್ನ ಮಾಡಿತು. ಆಗಲೂ ಕಾಪಾಲಿಕರು ಉಳಿಸಿಕೊಂಡರು.
ಕಾಪಾಲಿಕರೇ ೯೦ ಭಾಗ ಇರುವ ಉಪನಾಯಕನಹಳ್ಳಿಯ ಕಾಪಾಲಿಕರ ಕೇರಿಯಲ್ಲಿ ಹನುಮಂತನ ಗುಡಿಯಿದೆ. ಅದರ ಪೂಜೆ ಗೊಲ್ಲರದು. ಪರೀಕ್ಷಿಸಿದಾಗ ಅದು ಭೈರವ ಗುಡಿಯಾಗಿದ್ದಕ್ಕೆ ಪುರಾವೆ ಸಿಗತೊಡಗಿದವು. ಗುಡಿಯ ಎದುರಿನ ಕಂಬದಲ್ಲಿ ಗರುಡನ ಬದಲು ಯೋಗಭಂಗಿಯಲ್ಲಿರುವ ಉಬ್ಬುಕೆತ್ತನೆಯಿತ್ತು. ಚೌಕಟ್ಟಿನಲ್ಲಿ ನಾಥಸಂಪ್ರದಾಯದಂತೆ ಸೂರ್ಯ ಚಂದ್ರರಿದ್ದರು. ಬಾಗಿಲ ಚೌಕಟ್ಟಿನಲ್ಲಿದ್ದ ತ್ರಿಶೂಲಧಾರಿ ದ್ವಾರಪಾಲಕರನ್ನು ಬಹುಶಃ ಕೆತ್ತಿ ತೆಗೆಯಲಾಗಿದೆ. ಯಾವಾಗಲೊ ಒಳಗೆ ಹನುಮಂತನ ಪ್ರವೇಶವಾಗಿದೆ. ಆದರೆ ಹನುಮಂತನಿಗೆ ಭೈರವನನ್ನು ಹೊರಹಾಕಲು ಸಾಧ್ಯವಾಗಿಲ್ಲ. ಅವನ ಪಾದದ ಹತ್ತಿರ ಭೈರವನ ಪುಟ್ಟವಿಗ್ರಹ ಇತ್ತು. ಎರಡಕ್ಕೂ ಪೂಜೆಯಿದೆ. ಈ ಶೈವ ಮತ್ತು ವೈಷ್ಣವ ದೈವಗಳ ಸ್ಥಾನಪಲ್ಲಟವು ಸಾಮರಸ್ಯದ ಸಂಕೇತ ಮಾತ್ರ ಆಗಿರಲಿಲ್ಲ. ಆ ಊರಲ್ಲಿ ಗೊಲ್ಲರಿಗೂ ಜೋಗಿಗಳಿಗೂ ಇರುವ ಪೈಪೋಟಿಯ ಸಂಕೇತವೂ ಆಗಿತ್ತು.  ಗೊಲ್ಲರ ಅಭ್ಯರ್ಥಿಯನ್ನು ಸೋಲಿಸಿ ತಾಲೂಕು ಪಂಚಾಯಿತಿ ಸದಸ್ಯರಾಗಿದ್ದ ಕಾಪಾಲಿಕರ ಜಯಣ್ಣ, ತಮ್ಮ ಸಾಧನೆಗಳನ್ನು ಹೆಮ್ಮೆಯಿಂದ ಹೇಳಿಕೊಳ್ಳುವಾಗ ಇದನ್ನು ಗಮನಿಸಬಹುದಿತ್ತು.
ಇದೇ ಬಗೆಯ ಶೀತಲಯುದ್ಧ ಕದ್ರಿಯಲ್ಲಿ ಜೋಗಿಗಳಿಗೂ ಮಂಜುನಾಥ ಗುಡಿಯ  ಅರ್ಚಕರಿಗೂ ೨೦ನೇ ಶತಮಾನವಿಡೀ ನಡೆಯಿತು. ಅದಿನ್ನೂ ಮುಗಿದಿಲ್ಲ.ಕದ್ರಿ ಮಂಜುನಾಥ ದೇವಳದಲ್ಲಿರುವ ನಾಥರ ವಿಗ್ರಹಗಳನ್ನು ಸರಳುಗಳ ಹಿಂದಿನಿಂದಲೇ ಇಂದಿಗೂ ನೋಡಬೇಕು. ಇದು ಕದ್ರಿಯ ಜೋಗಿ ಸಮುದಾಯ ಸಿಲುಕಿಕೊಂಡಿರುವ ಸಾಂಸ್ಕೃತಿಕ ಪಂಜರದ ರೂಪಕದಂತೆ ಕಾಣುತ್ತದೆ. ಜೋಗಿಗಳು ತಮ್ಮ ಹಕ್ಕು ಪ್ರಜ್ಞೆಯನ್ನು ತೋರತೊಡಗಿದ ಬಳಿಕ, ಅವುಗಳ ಕೆಳಗೆ ಈಗ ದೀಪ ಹಚ್ಚಿ ಇಡಲಾಗುತ್ತಿದೆ. ನಾಥ ಕುರುಹುಗಳನ್ನು ಮರೆಮಾಚುವ ಹಾಗೂ ಅದರ ಜತೆ ಸಂಬಂಧ ತುಂಡಾಗದಂತೆ ಕುರುಹುಗಳನ್ನು ಸ್ಥಾಪಿಸುವ ಯತ್ನಗಳು, ಎರಡೂ ಪಕ್ಷಗಳಿಂದ ನಡೆದಿವೆ. ಕದ್ರಿಯಲ್ಲಿ ಜೋಗಿಗಳ ಹಾಗೂ ಅರ್ಚಕರ ನಡುವೆ ನಡೆದ ಸಂಘರ್ಷದ ಕೆಲವು ಕತೆಗಳು ಸ್ವಾರಸ್ಯಕರವಾಗಿವೆ. ಒಮ್ಮೆ ಗುಡಿಯ ಅರ್ಚಕರಾದ ನೀಲೇಶ್ವರದ ತಂತ್ರಿಗಳು ಜೋಗಿ ಅರಸರಿಲ್ಲದೆ ರಥೋತ್ಸವ ಮಾಡಲು ಹೋದರಂತೆ. ರಥ ಚಲಿಸಲಿಲ್ಲ. ಆಗ ಅರಸನಿಗೆ ಕ್ಷಮೆಕೇಳಿ ಕರೆದುಕೊಂಡು ಬರಲಾಯಿತು. ಅರಸನು ರಥದ ಮುಂದೆ ನಿಂತು ಆವೋಬೇಟಾ ಎಂದು ಎಳೆದಾಗ ರಥ ಚಲಿಸಿತು. ಆಗ ತಂತ್ರಿಗಳು ಅಪಮಾನದಿಂದ ಕೈಯಲ್ಲಿದ್ದ ಬೆಳ್ಳಿಯ ಕೈಬಟ್ಟಲು ಎತ್ತಿಹಾಕಿ ಹೋದವರು ತಿರುಗಿ ಬರಲಿಲ್ಲವಂತೆ. ಈ ಪ್ರಸಂಗವನ್ನು ಅನೇಕ ಜೋಗಿಗಳು ಅಭಿಮಾನದಿಂದ ಹೇಳಿದರು. ಇದು ಜೋಗಿಗಳು ಮಂಜುನಾಥ ಗುಡಿಗೆ ನಾಥಪಂಥದ ಕರುಳಬಳ್ಳಿ ಕಡಿಯದಂತೆ ಮಾಡಿದ ಸೆಣಸಾಟದ ಭಾಗ. ಈ ಸೆಣಸಾಟ ಈಗಲೂ ಸೂಕ್ಷ್ಮವಾಗಿ ನಡೆದೇ ಇದೆ. ಈಚೆಗೆ ಗುಡಿಯ ಆವರಣದಲ್ಲಿ ಜೋಗಿಯವರು ಗೋರಖ ಮಚೇಂದ್ರ ಯಕ್ಷಗಾನವನ್ನು ಆಡಿಸಿದ್ದು ಇದರ ಒಂದು ಭಾಗವಾಗಿದೆ. ಯಕ್ಷಗಾನದಲ್ಲಿ ಮಂಜುನಾಥ ಗುಡಿಯು ನಾಥರಿಗೆ ಸೇರಿದ್ದು ಎಂಬ ದನಿಯುಳ್ಳ ಮಾತುಗಳು ಇದ್ದವು. ಕದ್ರಿ ಮಂಜುನಾಥ ದೇಗುಲದ ಬಿಡುಗಡೆಯು, ಜೋಗಿಗಳಿಗೆ ಕರಾವಳಿಯ ಸಮಾಜದಲ್ಲಿ ತಮ್ಮನ್ನು ಸ್ಥಾಪಿಸಿಕೊಳ್ಳುವ ಯತ್ನವೂ ಆಗಿದೆ.
೫. ಒಳಪಂಗಡಗಳ ಜತೆ ಸಂಘರ್ಷ
ನಾಥಪಂಥಿ ಸಮುದಾಯಗಳು ತುಳು, ಕನ್ನಡ, ಮರಾಠಿ ಭಾಷೆಗಳಲ್ಲಿ, ಕರಾವಳಿ  ಉತ್ತರ ಕರ್ನಾಟಕ, ದಕ್ಷಿಣ ಕರ್ನಾಟಕಗಳಲ್ಲಿ ವಿಭಜಿತರಾಗಿದ್ದಾರೆ. ಆದರೂ ಜೋಗಿ ಹೆಸರಲ್ಲಿ  ಒಂದಾಗಬೇಕು ಎಂಬ ವಾದವು ವ್ಯಾಪಕವಾಗಿ ಸಮ್ಮತಿ ಪಡೆದಿದೆ.  ಆದರೆ ಒಳಪಂಗಡಗಳಲ್ಲಿ ಇರುವ ತಾರತಮ್ಯ ಮಾತ್ರ ಇದಕ್ಕೆ ತೊಡಕಾಗಿದೆ. ಅದರಲ್ಲೂ ರಾವುಳರು ಹಾಗೂ ಕಾಪಾಲಿಕರು,  ಕಿನ್ನರಿಜೋಗಿಗಳ ವಿಷಯದಲ್ಲಿ ತೋರುವ ವರ್ತನೆಯು ಸಮಸ್ಯೆ ಯಾಗಿದೆ. ಹೇಮಾವತಿ ಸಿದ್ಧಪ್ಪನವರ ಪ್ರಕಾರ ಜೋಗಿಗಳು ಕಾಪಾಲಿಕರ ಶಿಷ್ಯರು.  ಬಾರಾಪಂಥಿ ಶೈವರು ಯಾವ ಕಾರಣದಿಂದಲೂ ಜೋಗಿ ಅಥವಾ ಜೋಗೇರು ಆಗಲು ಸಾಧ್ಯವಿಲ್ಲ. ನಾಥಪಂಥಿ ಜನರು ಮೀಸಲಾತಿ ಸಿಗುತ್ತದೆ ಎಂದು ತಮ್ಮ ಧರ್ಮವನ್ನು ಜೋಗಿ ಎಂದು ಜನಗಣತಿಯಲ್ಲಿ ಬರೆಸುತ್ತಿದ್ದಾರೆ. ಇದು,  ‘‘ರಾಡಿಯಾದ ನೀರಿನಲ್ಲಿ ಬಿದ್ದವನು, ನೀವೂ ಬನ್ನಿ ರೊಟ್ಟಿ ಸಿಗುತ್ತದೆ ಎಂದು ಹೇಳಿದಂತೆ’’;  ‘‘ಸ್ವಧರ್ಮವನ್ನು ತೊರೆದ ಪಾಪ’’ ಮಾಡಿದಂತೆ; ಈ ಪಾಪದಿಂದ ಪಾರಾಗಲು ಅವರು ಕೊಡುವ ಎರಡು ಸಲಹೆ ಎಂದರೆ, ೧.ಕಾಪಾಲಿಕರಲ್ಲಿ ಇರುವ ಮಾಂಸಾಹಾರವೇ ಮೊದಲಾದ ವಾಮಾಚಾರದ ಆಚರಣೆಗಳನ್ನು ಬಿಡಿಸುವುದು ೨. ರಾಜಕೀಯ ಲಾಭಕ್ಕಾಗಿ ಕಿನ್ನರಿ ಜೋಗಿಗಳ ಜತೆ ಸೇರದಂತೆ ತಡೆಯುವುದು.
ಈ ಪಂಗಡ ಭೇದವು ಜೋಗಿ ಮತ್ತು ಕಾಪಾಲಿಕರಲ್ಲಿ ಮಾತ್ರವಲ್ಲದೆ, ಜೋಗಿಗಳಲ್ಲೇ ಇರುವ ಉಪಪಂಗಡಗಳ ಸ್ತರದಲ್ಲೂ ಮುಂದುವರೆದಿದೆ. ಹೊಸೂರಿನ ಗುಡ್ಡಪ್ಪ ಜೋಗಿ ಕಿನ್ನರಿ ಕಲಾವಿದರಾಗಿ ವಿದೇಶಗಳಿಗೆ ಹೋಗಿ ಹೆಸರು ಮಾಡಿದವರು. ಅವರಿರುವ ಸಾಗರ ಭಾಗದಲ್ಲಿ ಕುಂದಾಪುರ ಕಡೆಯ ಬಳೆಗಾರ ಜೋಗಿಗಳೂ ಇದ್ದು, ಪರಸ್ಪರ ಸಂಬಂಧ ಸಾಧ್ಯವಾಗಿಲ್ಲ.  ‘ನನ್ನಳಿಯ ಪೋಲಿಸಾಗಿದ್ದಾನೆ. ನಮ್ಮ ಜನ ಡಾಕ್ಟರು ಇಂಜಿನಿಯರಾಗಿದಾರೆ.  ಲೆಕ್ಚರರಾಗಿದಾರೆ. ಆದರೂ ನಂಬಗ್ಗೆ  ಬಳೆಗಾರಿಗೆ ತಾತ್ಸಾರ. ಅವರು ಉಪಾಸ ಇದ್ರೂ ಉಂಡಿದೇನೆ ಅಂತಾರೆ. ನಮ್ಮ ಜನ ಉಂಡಿದ್ದರೂ ಉಂಡಿಲ್ಲ ಅಂತಾರೆ. ಭಿಕ್ಷಾಟನೆ ಬುದ್ದಿ ಹೋಗಿಲ್ಲ. ಇದಕ್ಕೆ ಕಾರಣ ಬಡತನ. ನಾವು ಡಬ್ಬ ಛತ್ರಿ ರಿಪೇರಿ ಮಾಡುವ ಮಾಲ್ಡೇಕರರನ್ನ ಕೀಳಾಗಿ ನೋಡ್ತೀವಿ. ಬಳೆಗಾರರು ನಮ್ಮನ್ನ ಕೀಳಾಗಿ ನೋಡ್ತಿದಾರೆ. ಇಲ್ಲ ಸ್ವಾಮಿ, ನಮ್ಮಜನ ಗೋರಖನಾಥನೇ ಬಂದರೂ ಒಟ್ಟಾಗುವುದಿಲ್ಲ’ ಎಂದು ಹತಾಶೆಯಿಂದ ನುಡಿದರು. ಈಗೀಗ ಕಿನ್ನರಿ ಜೋಗಿಗಳಿಗೂ ಬಳೆಗಾರರಿಗೂ ಸಣ್ಣಗೆ ಕೊಡುಕೊಳು ಶುರುವಾಗಿದೆ.
ಹುಬ್ಬಳ್ಳಿಯ ಉದ್ಯಮಿ ವೈ.ಡಿ. ಮಧೂರಕರ್‌ ಡಬ್ಬಾಜೋಗಿ ಸಮುದಾಯಕ್ಕೆ ಸೇರಿದ ವರು. ನಾಯಕರಾಗಿ ಬೆಳೆದಿರುವ ಅವರು ಕರ್ನಾಟಕದ ಸಮಸ್ತ ನಾಥ ಸಮುದಾಯಗಳನ್ನು ಸಂಘಟಿಸಿ, ಅವರ ಸಾಮಾಜಿಕ ರಾಜಕೀಯ ಚಲನೆಗೆ ಕೆಲಸ ಮಾಡಿದವವರು. ನಾಥಪಂಥದ ಪುನರುತ್ಥಾನ ಚಟುವಟಿಕೆಗಳಿಗೆ ಆರ್ಥಿಕ ಬಲ ಒದಗಿಸಿದವರು.  ಅವರ ಈ ಕಾರ್ಯದ ಬಗ್ಗೆ ಕಾಪಾಲಿಕರಿಗೂ  ರಾವುಳರಿಗೂ ಗೌರವವಿದೆ. ಆದರೆ ಅವರ ಬಗ್ಗೆ ಇರುವ ಸಾಮಾಜಿಕ ಭೇದ ಭಾವನೆ ಮಾತ್ರ ಹೋಗಿಲ್ಲ.  ಈ ವಿಷಯದಲ್ಲಿ ಕದ್ರಿಯ ಜೋಗಿಗಳು ಹೆಚ್ಚು ಉದಾರಿಗಳು. ಅವರು ಮಧೂರಕರ್ ಕುಟುಂಬದ ಜತೆ ನಂಟಸ್ತನ ಮಾಡಿದ್ದಾರೆ.  ಸಂಘಟನೆ ಕೆಲಸಗಳಲ್ಲಿ ಅವರ ಹಿಂದೆ ನಿಂತಿದ್ದಾರೆ.  ರಾವೂಳರು ಈ ವಿಷಯದಲ್ಲಿ ಬಹಳ ಕಠಿಣರು.  ‘ಅವರು ಡಬ್ಬಾಜೋಗಿ. ಒರಿಜಿನಲ್ ನಾಥಪಂಥಿ ಅಲ್ಲ. ಹಣವಂತರು ಅಂತ ಕದ್ರಿಯವರು ಸಂಬಂಧ ಬೆಳೆಸಿದ್ದಾರೆ’ ಎಂದು ಕೆಲವು ರಾವುಳರು ಟೀಕಿಸಿದರು. ಒಂದೇ ಜಿಲ್ಲೆಯಲ್ಲಿರುವ ಕುಂದಾಪುರದ ಕನ್ನಡ ಜೋಗಿಗಳಿಗೂ ಕದ್ರಿಯ ತುಳು ಜೋಗಿಗಳಿಗೂ ಕೂಡ ಪರಸ್ಪರ ಸೌಹಾರ್ದ ಸಂಬಂಧ ಇದ್ದಹಾಗೆ ಕಾಣಲಿಲ್ಲ. ಕದ್ರಿಬೆಟ್ಟದಲ್ಲಿ  ನಡೆದ  ‘ಜೋಗಿ ಸಮಾಜ ಸುಧಾರಕ ಮಹಾಮಂಡಳ’ದ ವುಹಾಸಭೆಯಲ್ಲಿ (೨೦೦೪) ಕೂಡ ಭಿನ್ನಮತಗಳು ಪ್ರಕಟವಾದವು. ಆ ಸಭೆಗೆ ಹುಬ್ಬಳ್ಳಿಯ ರಾವುಳ ಸಂಘಟನೆಯ ಕೆಲವರು  ಕದ್ರಿಯಲ್ಲಿದ್ದರೂ ಹಾಜರಾಗಿರಲಿಲ್ಲ. ಬಹುಶಃ ಅವರಿಗೆ ಜೋಗಿ ಪಂಗಡದ ಮಧೂರಕರ ನಾಯಕತ್ವದಲ್ಲಿ ಸೇರುವುದಕ್ಕೆ ಮನಸ್ಸಿಲ್ಲ.
ಕದ್ರಿಮಠದ ನಾಥನ ಪಟ್ಟಾಭಿಷೇಕವಾದ ಮಾರನೇ ದಿನ ಜರುಗಿದ  ‘ಜೋಗಿ ಸಮಾಜ ಸುಧಾರಕ ಮಹಾಮಂಡಳ’ದ ವುಹಾಸಭೆಯಲ್ಲಿ ಕೆಲವು ಸ್ವಾರಸ್ಯಕರ ಸಂಗತಿಗಳಿದ್ದವು.  ಶಿವನೂ ಪಾರ್ವತಿಯೂ ಕಡಲಮೇಲೆ ಏಕಾಂತದಲ್ಲಿ ರಹಸ್ಯವಿದ್ಯೆಯ ಚರ್ಚೆ ಮಾಡಿದ ಕತೆಯಿಂದ ನಾಥಪಂಥದ ಪೌರಾಣಿಕ ಚರಿತ್ರೆ ಆರಂಭವಾಗುತ್ತದೆ. ನಾಥಪಂಥದ ಗ್ರಂಥಗಳಲ್ಲಿ ಯೋಗ, ಸಮಾಧಿ, ಶೂನ್ಯ ಇತ್ಯಾದಿಯಾಗಿ ಅಮೂರ್ತ ದಾರ್ಶನಿಕ ಚರ್ಚೆಯಿದೆ. ಇಂತಹ  ನಾಥಪಂಥದ ಹಿನ್ನೆಲೆಯಿಂದ ಬಂದ ಜನರು, ತಮ್ಮ ನಿತ್ಯ ಬದುಕಿನ ಕಷ್ಟ ನೋವು ಆಕಾಂಕ್ಷೆ ಹಾಗೂ ಭವಿಷ್ಯದ ಆಸೆಯ ಬಗ್ಗೆ ಮಾತಾಡುತ್ತಿದ್ದರು. ಸಂಘಟನೆಯ ಕಷ್ಟ, ನಾಯಕತ್ವದ ಪ್ರಶ್ನೆ, ಗುಂಪುಗಾರಿಕೆ, ಜೋಗಿಗಳ ಬಡತನ, ಅಪಮಾನ, ನೌಕರಿ ಅವಕಾಶ, ಹಿಂದುಳಿದ ವರ್ಗಗಳ ಪಟ್ಟಿಯಲ್ಲಿ ಸೇರಿಸುವುದು, ಮೀಸಲಾತಿ, ಇತ್ಯಾದಿ ವರ್ತಮಾನದ ಕಷ್ಟಸುಖಗಳ  ಚರ್ಚೆಯಿತ್ತು. ಇಡೀ ಚರ್ಚೆಯು ಮೂರ್ತ ಸಾಮಾಜಿಕ ರಾಜಕೀಯ ಆರ್ಥಿಕ ಸಮಸ್ಯೆಗಳ ಆಯಾಮವನ್ನು ಪಡೆದಿತ್ತು. ಸನ್ಯಾಸಿಗಳು ಧಾರ್ಮಿಕ ನಾಯಕರಾಗಿರುವ ನಾಥಪಂಥದ ಇಡೀ ಅಸ್ತಿತ್ವ ನಿಂತಿರುವುದು, ಜನರ  ದುಡಿಮೆ, ಭಕ್ತಿ, ಕಾಣಿಕೆಗಳಿಂದ. ಆದರೆ ಈ ಜನ ತಮ್ಮ  ಅಸ್ತಿತ್ವಕ್ಕಾಗಿ ಸೆಣಸಾಟ ಮಾಡುತ್ತಿದ್ದಾರೆ. ಮತ್ತೊಂದು ಬೃಹತ್ ಸಮ್ಮೇಳನ ನಡೆಸಿ ಸರ್ಕಾರಕ್ಕೆ ತಮ್ಮ ಬಲಪ್ರದರ್ಶನ ಮಾಡದೆ ಹೋದರೆ, ಮೀಸಲಾತಿ ಸಿಗುವುದಿಲ್ಲ ಎಂಬ ಪ್ರಸ್ತಾಪ ಸಭೆಯಲ್ಲಿ ಬಂತು. ಆಗ ಜೋಗಿಗಳಲ್ಲಿರುವ ಒಳಪಂಗಡ  ಪ್ರಶ್ನೆ ಬಂದಿತು.  ಅಲ್ಲಿದ್ದ ರಾವುಳರು ಹಾಗೂ ಬೆಂಗಳೂರು ಕಡೆಯ ಕಾಪಾಲಿರು ಜೋಗಿ ಚಿಹ್ನೆಯಡಿ ಸಂಘಟನೆ ಮಾಡುವ ಬಗ್ಗೆ  ವಿರೋಧ ವ್ಯಕ್ತಮಾಡಿದರು.  ತಮ್ಮ ರಾಜಕೀಯ ನಾಯಕತ್ವ ಬೆಳೆಸಿಕೊಳ್ಳಲು ಜೋಗಿಗಳ ಸಂಘಟನೆ ಮಾಡುತ್ತಿದ್ದಾರೆ ಎಂಬ ಆರೋಪವೂ ಬಂತು. ಆಗ ಮಧೂರಕರ್ ನೊಂದುಕೊಂಡಂತೆ ತೋರಿತು. ‘ನೋಡಿ,  ಜನ ತಾವಾಗಿ ಬಂದು ರಿಕ್ವೆಸ್ಟ್ ಮಾಡಿದರೆ ಮಾತ್ರ ಸಂಘಟನೆ ಕೆಲಸಕ್ಕೆ ಇಳಿಯುತ್ತೇನೆ. ಇಲ್ಲದಿದ್ದರೆ ಇಲ್ಲ. ನನಗೆ ನನ್ನ ಕೆಲಸಗಳು ಬಹಳಿವೆ’ ಎಂದು ಅವರು ನುಡಿದರು. ಜೋಗಿಗಳ ಸಂಘಟನೆಯಲ್ಲಿ  ಮಧೂರಕರ್ ಅವರಿಗೆ ಹೆಗಲು ಕೊಟ್ಟು ಕೆಲಸ ಮಾಡಿರುವ ಹಿರಿಯೂರಿನ ಲಾಯರ್ ನಾಗರಾಜ್, ಕದ್ರಿಯ ಉಮೇಶನಾಥ, ಡಾ.ಕೇಶವನಾಥ, ಜೋಗಿ ಆನಂದನಾಥ ಮುಂತಾದವರ ಜತೆ ಮಾತಾಡುವಾಗ ಕೂಡ, ಇದೇ ದಣಿವು ಮತ್ತು ಹತಾಶೆ ಹೊಮ್ಮುತ್ತಿತ್ತು. ಉಮೇಶನಾಥ ಹೇಳಿದರು: ‘ಒಂದು ಅಕ್ಕಿ ಹಾಕಿ ಅನ್ನ ಮಾಡೋಕೆ ಆಗುತ್ತಾ?’
ಮುಗಿಯದ ಕದನ
ದೊಡ್ಡ ಸವಾಲು ಇರುವುದು,  ಶಿಕ್ಷಣದ ಮೂಲಕ ಆಧುನಿಕತೆಯನ್ನೂ ಜೋಗಿ ಗುರುತಿನ ಮೂಲಕ ಸಾಮಾಜಿಕ ರಾಜಕೀಯ ಎಚ್ಚರವನ್ನು ಪಡೆಯಬೇಕು. ಇದಕ್ಕಾಗಿ  ಪಂಥದ ಸಾಂಸ್ಕೃತಿಕ ಗುರುತನ್ನು ಹಿನ್ನೆಲೆಯಾಗಿ ಉಳಿಸಿಕೊಳ್ಳಬೇಕು. ತುಂಬ ಮುಜುಗರಕ್ಕೆ ಕಾರಣವಾಗಿರುವ ಪದ್ಧತಿಗಳನ್ನು ಕೈಬಿಡಬೇಕು. ಹಾಗೆ ಮಾಡುವಾಗ ಪಂಥೀಯ ಎಳೆಗಳು ಹರಿದುಹೋಗದಂತೆ ಎಚ್ಚರ ವಹಿಸಬೇಕು. ಪಂಥದ ಹೆಗ್ಗುರುತಾಗಿರುವ ನಾಥಮಠಗಳನ್ನು  ಸಮುದಾಯದ ಪ್ರಗತಿಯಲ್ಲಿ ಒಂದು ಮಾಧ್ಯಮವಾಗಿ ಮಾಡಿಕೊಳ್ಳಬೇಕು. ಇದಕ್ಕೆ ಅವು ಸಹಕರಿಸದಿದ್ದರೆ ಬಾರಾಪಂಥಕ್ಕೆ ತಮ್ಮ ಪ್ರತಿರೋಧ ತಿಳಿಸಬೇಕು. ಕೊನೆಗೆ ಏನೂ ಸುಧಾರಣೆಯ ಆಗದಿದ್ದರೆ, ನಮ್ಮವರೇ ನಾಥದೀಕ್ಷೆ ಪಡೆದು ಗುರುವಾಗಿರುವ ಮಠವನ್ನು ಸ್ಥಾಪಿಸಬೇಕು. ಆದರೆ ಹಾಗೆ ಮಾಡಿದರೆ ನಮ್ಮ ಪರಂಪರೆ ತುಂಡುಗಡಿಯಬಹುದು-ಹೀಗೆ ಬಹುಮುಖಿಯಾದ ಹೊಯ್ದಟಗಳಲ್ಲಿ ನಾಥಪಂಥಿ ಜನರು, ಅದರಲ್ಲೂ ಪ್ರಜ್ಞಾವಂತರು ಆಲೋಚಿಸುತ್ತಿದ್ದಾರೆ. ಇದು ಕಡಲ ಕುದಿತದಂತಹ ಹೊಯ್ದಟವನ್ನು ಎಬ್ಬಿಸಿದೆ.
ಈ ಹೊಯ್ದಟ ಕೊನೆಗೂ ಏನನ್ನು ಸೂಚಿಸುತ್ತಿದೆ?  ನಾಥ ಅಥವಾ ಯಾವುದೇ ಪಂಥವನ್ನು ಅದರ ಪ್ರಾಚೀನ ಶಾಸನ ಗುಡಿ ಗ್ರಂಥ ಆಚರಣೆಗಳ ಮೂಲಕ ಮಾತ್ರ ಅರ್ಥಮಾಡಿಕೊಳ್ಳಲು ಸಾಧ್ಯವಿಲ್ಲ; ಅದರ ಧಾರ್ಮಿಕ ಎನ್ನುವ ವಿದ್ಯಮಾನಗಳು  ಕೇವಲ ಧಾರ್ಮಿಕ ಆಗಿರುವುದಿಲ್ಲ; ದಮನಿತ ಸಮುದಾಯಗಳು ತಮ್ಮ ಸಾಂಸ್ಕೃತಿಕ ಅಸ್ಮಿತೆ ಪಡೆದುಕೊಳ್ಳಲು ಮಾಡುವ ಯತ್ನಗಳು ಯಾವಾಗಲೂ ಜನರ ರಾಜಕೀಯ ಸಾಮಾಜಿಕ ಆಶೋತ್ತರಗಳ ಭಾಗವಾಗಿರುತ್ತವೆ; ಜನ ತಮ್ಮ ಅಸ್ತಿತ್ವಕ್ಕಾಗಿ, ಘನತೆಯಿಂದ ಬದುಕುವ ಹಕ್ಕಿಗಾಗಿ ಮಾಡುವ ಸೆಣಸಾಟಗಳ ಮೂಲಕವೇ ಧರ್ಮ ಪಂಥ ಸಂಸ್ಕೃತಿಗಳನ್ನು ನೋಡಬೇಕು ಎಂದು ತಾನೇ? ಯಾವುದೇ  ಪಂಥ ಅಥವಾ ಧರ್ಮವನ್ನು ತಮ್ಮ ಬದುಕಿನಲ್ಲಿ ಆಚರಿಸುವ ಮೂಲಕವೇ ಅಸ್ತಿತ್ವದಲ್ಲಿ ಇಟ್ಟಿರುವವರು ಆಸೆ ನಿರಾಸೆ ಛಲ ಆತಂಕ ಸೋಲು ಕನಸುಗಳು ತುಂಬಿದ  ಜೀವಂತ ಮಾನವರು. ಹಾಗೆಂದು  ಜನರ ಸಮಕಾಲೀನ ರಾಜಕೀಯ ಸಾಮಾಜಿಕ ಹೋರಾಟಗಳನ್ನು ಕೇವಲ ಲೌಕಿಕ ನೆಲೆಯಲ್ಲಿ, ಸಮುದಾಯಗಳ ಬದುಕಿನ ಒಳಗೆ ಬೇರುತಳೆದಿರುವ ಚರಿತ್ರೆ ಪುರಾಣ ಸಂಸ್ಕೃತಿ ಆಚರಣೆ ಇವನ್ನೆಲ್ಲ ಹೊರಗಿಟ್ಟು ಕೂಡ ಚರ್ಚಿಸಲು ಸಾಧ್ಯವಿಲ್ಲ. ಅನೇಕ ಸ್ತರ ಮತ್ತುೊಹಿತಾಸಕ್ತಿಗಳ ಜನರ ಗುಂಪುಗಳು  ಎದುರಿ ಸುವ ಇಕ್ಕಟ್ಟು,  ಮಾಡುವ ಹುಡುಕಾಟ, ಹಿಡಿಯುವ ಹಾದಿ, ಸೃಷ್ಟಿಸುವ ಪರ್ಯಾಯ ಇವು, ಅವರ ಹಾಗೂ ಅವರ ಪಂಥದ ಭವಿಷ್ಯವನ್ನು ತೀರ್ಮಾನ ಮಾಡುತ್ತವೆ.
ಕದ್ರಿಮಠದ ಜತೆ ೭೦ ವರ್ಷಗಳ ಒಡನಾಟವುಳ್ಳ, ಜೋಗಿ ಆನಂದನಾಥರು ಸಿಕ್ಕಾಗ  ಕದ್ರಿಮಠದ  ಹೊಸರಾಜರು ಹೇಗಿದ್ದಾರೆ ಎಂದು ಕೇಳಿದೆ. ಅವರು ಸಂಧ್ಯಾನಾಥರು ಸೃಷ್ಟಿಸಿರುವ ಸಮಸ್ಯೆಗಳನ್ನೂ, ಕದ್ರಿಯ ಜೋಗಿಯವರನ್ನು ಕಡೆಗಣಿಸಿರುವುದನ್ನೂ ಹೇಳತೊಡಗಿದರು. ಮೊನ್ನೆಮೊನ್ನೆ ಓಡಾಡಿ ಪಟ್ಟವನ್ನು ಕಟ್ಟಿದವರೇ ಹೀಗೆ ಹತಾಶೆಯಿಂದ ಮಾತಾಡುತ್ತಿರುವುದು  ಕಂಡು ಸೋಜಿಗವಾಯಿತು. ಎಲ್ಲ ಕೇಂದ್ರಸ್ಥ ರಚನೆಗಳು ಹೀಗೆಯೆ. ಅವು ತಮ್ಮನ್ನು ಹೊತ್ತು ನಿಂತಿರುವ ಜನರನ್ನು ಕಡೆಗಣಿಸಿ ಸಂಘರ್ಷವನ್ನು ಆಹ್ವಾನಿಸುತ್ತವೆ. ಕದ್ರಿಯ ಜೋಗಿಗಳ ಕದನವಿನ್ನೂ ಮುಗಿದಿಲ್ಲ, ಈಗಷ್ಟೆ ಶುರುವಾಗಿದೆ ಅನಿಸಿತು.
* * *

